
1. ӨГҮҮЛЛЭГ



	



	Б. Чимиддорж 
Үл үзэгдэх гийчин

	 

	Буман, хамаг анхаарлаа төвлөрүүлэн чагналаа. Түүний сонсголын болон мэдрэлийн бүх эрхтэн нь хөвчрөн зангирч, радио Долгионд дөнгөж мэдрэгдэх, үл ялих чимээг ч гэсэн сонсохыг оролдоно. Хэрэв энэ байдлыг түүний дотнын найз, хөгжилтэй сэргэлэн Борхүү харсан бол лав нэгийг хэлж инээлгэх байсан биз. Гэвч Бумангийн хувьд бол ёстой инээд биш ханиад болоод байлаа. Тэр ширээний цагаас томгүй энэхүү радио хүлээн авагчийг бүтээх гэж хэчнээн сар зав чөлөөтэй бүх цагаа зарцуулсныг та нар мэдэх бол ингэж үлэмж их анхаарал тавьж байгааг ойлгох биз. Тэрбээр өөрийн хоёр сайн найз Болдоггүй Борхүү, Салдаггүй Саран хоёртой ч ховорхон уулзах болсон ч гагцхүү энэ хүлээн авагчаас л болжээ.

	 Бумангийн хамгийн гол хүсэл эрмэлзэл нь урд өмнө хэн ч бүтээж нээгээгүй тийм радио холбоо нээж, түүнийгээ ашиглан алс холын од гарагт оршин суух «Ухаант хүмүүстэй» харилцахыг мөрөөднө. Буман хүлээн авагчийн бяцхан товчлуурыг аажуухан эргүүллээ. Одоохондоо Бумангийн «Сансар» гэж нэрлэсэн долгионд ямар ч чимээ алга. Энэ бяцхан хүлээн авагчийн дотоод хүчит антенд хоёр, гурван мянга бүү хэл цорын ганц ч долгион үл баригдана. Онолын үүднээс бол энэ хүлээн авагч манай гарагт бүтээгдсэн орчин үеийн хамгийн шинэ зарчимд үндэслэсэн цорын ганц хэрэглүүр. Буман бяцхан гараараа хүлээн авагчийнхаа гялгар цагаан гадаргыг аяархан илбэлээ. Энэ бяцхан хайрцгийг бүтээхийн тулд хэчнээн олон бэрхшээлтэй тохиолдож, хэчнээн шөнийг нойргүй өнгөрөөв өө.

	Тэр өөрийн шинэ бүтээлийнхээ тухай дотнын хоёр найздаа ярьсан авч тэр хоёр нь төдийлөн дэмжсэнгүйгээр барахгүй Саран «Ээдээ мэдэхгүй! Радио хүлээн авагчийн тийм шинэ систем гаргаад ирнэ гэдэгт би нэг л итгэхгүй байна» гэж шууд хэлжээ. Гэвч Буман хоёр найздаа гомдсонгүй. Тэр хоёр өөр өөр зүйл сонирхдог болохоор Бумангийн өдөр, шөнөгүй сэтгэж бүтээхийг чармайж байгаа зүйлийг яахан ойлгох билээ.

	Харин санамсаргүй тохиолдлоор Володя гэдэг орос хүүхэдтэй танилцсан нь түүнд их хэрэг болжээ. Буман радиогийн сэлбэг хэрэгсэл, загвар худалдах дэлгүүрт байнга орно. Нэг өдөр уг дэлгүүрт ортол алтан шаргал үстэй туранхайвтар өндөр хүү радиогийн электрон ламп авч байжээ. Яг тийм лампыг л Буман эрж явсан учир худалдагчаас тиймийг авъя гэж гуйвал байхгүй, хамгийн сүүлчийнхийгээ энэ орос хүүд өгчихлөө гэв. Чингээд Буман тэр орос хүүгээс лампаа зарчихыг гуйжээ.

	Тэр хүү эрс татгалзаж. Буман гуйж шалсаар салахгүй даган үнэн учраа хэлж шинэ системийн хүлээн авагч бүтээх гэж байгаагаа ярьжээ. Энэ нь тэр хүүгийн анхааралд тусан хоёр хүү радио хүлээн авагчийн тухай баахан хүүрнэж санал бодлоо солилцон, радиогийн хэтийн хөгжлийн тухай таамаглал мөрөөдөл нь ихэд дүйжээ. Ингээд манай орны хамгийн том электроны үйлдвэрт зөвлөхөөр уригдаж ирэн ажиллаж байгаа доктор, профессор Василий Ивановичийн хүү Володятай Буман танилцжээ» Нэг өдрийн үерхлээс мянган өдрийн нөхөрлөл эхэлдэг гэгчээр Энэ хоёрын хооронд гүн бат холбоо тогтон, Бумангийн эрээд олохгүй байсан олон хэрэглүүрийг Володя олж өгч, хүлээн авагчийг нь улам боловсронгуй болгоход тун сайн зөвлөгөө өгчээ.

	Нэг өдөр Володя

	— Би чиний радио хүлээн авагчийн шинэ системийн тухай аавтай ярилаа. Аав их нааштай байна. Чамайг ирж уулзахыг урьсан. Маргааш ням гараг. Чи манайд оч л доо. Аавтай танилц! гэж өгүүлэхэд Буман тийм алдар цуутай эрдэмтэнтэй танилцах болсондоо баярлаж, бас эмээнэ.

	Маргааш нь өөрийн бүтээж буй хүлээн авагчаа, бичиж зурсан олон зураг, төслөө цүнхэндээ хийгээд очив. Найзынхаа хаалганы хонхны товчлуурыг дарлаа. Найз Володя нь түүнийг угтан, гэртээ дагуулан орж аав, ээжтэйгээ танилцуулахад профессор Василий Иванович

	— За бяцхан зохион бүтээгч минь сайн байна уу? Миний сонссоноор бол чи радиогийн түүхэнд шинэ нээлт хийх гэж байна даа! Тун зөв. Их эрмэлзлээс их хүн төрдөг юм гээд Буманг хоёр гараараа дээш өргөн.

	— За аль вэ системээ, шинэ хүлээн авагчаа танилцуул даа гээд ажлынхаа ширээний дэргэдэх сандал дээр Буманг тавилаа.

	Энэ өдөр Буман уншсан өдий төдий сэтгүүл, ном хэвлэлээс олж мэдээгүй олон зүйлийг профессороос сонсож, урьд өмнө ойлгоогүй байсан зүйлээ ойлгож авчээ.

	Энэ өдрөөс эхлэн Буман мэдэхгүйгээ лавлаж, хийж байгаа ажлаа байнга зөвлөж байх сайн багш, анд нөхөдтэй болжээ. Володя олдохгүй хэрэгтэй чухал тоног, хэрэглэлийг заримыг нь радио-электроныхоо дугуйлангаас гуйж олж өгнө. Энэ бүхний үр дүнд Буман өнөөдөр үелзлийн шинэ систем дээр үндэслэсэн манай гараг дээрх анхныхаа радио хүлээн авагчийг ажиллуулахаар оролдож буй нь энэ.

	Буман хүлээн авагчийнхаа бяцхан товчлуурыг ягуухан эргүүлэх бүрдээ «Хэрэв барихгүй бол яана?» гэсэн асуудал сэтгэлийг зовооно. Гэнэт хүлээн авагчид нь сэрчигнэх чимээ сонсогдлоо. Ямар нэгэн гэмтсэн электрон чийдэн үү? Үгүй! Буман товчлуураа буцаан саяны шуугиан гарсан цэг дээр авчирлаа. Дахин чимээ сонсогдлоо. Тийм ээ! Ямар нэгэн гэмтсэн ламп биш ажээ. Гэнэт тэр чимээ намдаж, үг ярьж байгаа сонсогдлоо. Үнэхээр хүн ярьж байлаа. Гэхдээ үл ойлгогдох харийн хэл дээр ярина. Буман англи хэлийг бага зэрэг төсөөлж, роман хэлнүүдээр ярьж байгааг бишгүй л сонссон авч энэ ярьж байгаа хэлийг тийм хэлээр ярьж байна гэж нэрлэх байтугай тааварлаж ч чадахгүй байлаа. Харин Итали хэлтэй л тун төстэй ч юм шиг санагдаж уянгалаг, эгшиг үсэг олонтой яруу хэл байлаа. Буман хүлээн авагчаа нээлттэй нь орхиж сандал дээр суун ярьж байгаа зүйлээс таних мэдэх ганц ч үгээ боловч бичиг хайрцагт тэмдэглэхийг оролдов. Гэнэт түүний сэтгэлийн бараан бодол эзлэв. Түүний нээх гэж өдий төдий сар жилээр оролдсон системийг ямар нэг хүн хэдийнээ нээчихсэн, харилцаа холбоонд ашиглагдаж байгаа юм биш биз! Тэгвэл олон жилийн хүч хөдөлмөр талаар болох нь ээ» гэж бодов. Хүлээн авагчид өнөөх уянгалаг яруу дуу сонсогдсоор байлаа. Гэвч Буман юу ч ойлгож, ядаж төсөөлөн тааварлаж ч чадсангүй. Гэнэт хүлээн авагчид сонсогдож байсан дуу тасарч чимээгүй болов. Буманг бодолд дарагдан сууж байтал, тасалгааны хаалгыг нь хүн тогшин

	— Чи хүнтэй байгаа юм уу? гэх ээжийн нь дуу сонсогдлоо.

	— Үгүй ээ! Ганцаараа байна.

	— Өө тийм үү? Би чамайг хүнтэй яриад байна гэж бодсон юм гэж ээж нь өгүүлээд хаалгыг нь нээж

	— Өглөөний гурван цаг болж байна шүү дээ! Миний хүү унтаж амраач! гэв.

	— Хачин юм аа? гэж Володяг гайхан өгүүлэхэд

	— Би өнөөдөр өдөржингөө номын санд сууж мэргэжлийн бүх сэтгүүл, сонин, цуврал мэдээг нэгд нэгэнгүй уншлаа. Хэн ч тийм долгио, радиогийн шинэ систем нээсэн тухайгаа мэдээлээгүй, бичээгүй байна. Хэн нэг хүн нээлт хийсэн бол заавал бичиж тэмдэглүүлэх ёстой гэж Буман өгүүлээд найзаа ширтлээ. Володя цэцэрлэгийн модны оройг ширтэн хэсэг чимээгүй сууснаа

	— За тэгээд чи юу бодож, юу хийхээр төлөвлөв? гэж аяархан асуув.

	— Би ч бодсоноо хийчхээд л сууж байна. Энэ нэвтрүүлэх станц гээд цүнхээ уудлан бяцхан дөрвөлжин хайрцаг гарган Володяд үзүүлээд зохион байгуулалтыг нь тайлбарлаж гарлаа.

	— Сайн байна. Их сайн байна. Энэ чинь надад таалагдаж байна. Тун зөв! гэж Володя бараг хашхирах шахам өгүүлэхэд

	— Миний долгиог өөр хүн нээж, хүлээн авагчийн шинэ системийг зохиосон ч байсан хамаагүй. Би түүнтэй заавал холбоо барина гэж Буман догдлон өгүүлэв.

	— Чи чинь итали хэлтэй төстэй хэлээр ярьж байсан гээ биз?

	— Улаанбаатарт шөнийн гурван цаг гэдэг чинь Италид оройн хоолны цаг байх нээ?!

	— Би ч гэсэн тийм тооцоо гаргасан. Би эхнийхээ долгиог шөнийн 1-2 цагийн үед барьсан юм. Энэ тухайгаа аавд хэлсэн чинь «Мэдрэлийн ядаргаа болж хий юм сонссон байх» гэх юм. Ээж болохоор «Хүн яриад байхыг би хүртэл сонссон» гэж батлан. Ямар ч яриангүй мөгөөрст хоолойтой хүний дуу байсан

	— Хоёулаа аавтай зөвлөх үү?

	— Одоохондоо яарах хэрэггүй. Танай аавын цаг, минут бүр ямар үнэтэйг би сайн мэднэ. Урьдаар хоёулаа хамтраад энэ асуудлыг шийдэх гээд үзье. Нэг толгой сайн, хоёр бүүр илүү сайн гэсэн ардын цэцэн үг байдаг шүү дээ! Маргааш орой чи манайд оч! Хоёулаа хамтран туршилтаа хийе. Миний тооцоолон бодсоноор хоёр нэвтрүүлгийн хоорондох зай нь 14 цаг 18 минут 15 секунд байгаа юм. Яг маргааш л тэр сонин долгиог, дахин барьж болно. Чи заавал ирээрэй! гэж Буманг хэлэхэд Володя очихоо амлаад хоёр найз гэр гэрийнхээ зүг одоцгоов.

	 

	Буман найздаа ундаа аягалж өгөнгөө

	— Ундаа бол цангасан хүний цангааг тайлаад зогсохгүй яарч догдолсон сэтгэлийг тайвшруулдаг юм гэж өгүүлснээ

	— Яг арван таван минутын дараа өнөөх гайхамшигт нууц дуу чинь сонсогдох болно гэв.

	Удаж түдэлгүй хоёр найз сансрын долгио хүлээн авагч болон дамжуулах станцаа залгаж, амьсгаа хураан тэсэж ядан догдлон хүлээлээ. Ямарваа хүлээлтийн үед цаг хугацаа урагшаа бус хойшоо яваад байх шиг болдог. Энэ удаа ч хоёр найзын хүлээсэн цаг болж өгөх ч гүй л байлаа. Гэнэт хүлээн авагчид Бумангийн танил уянгат дуу сонсогдлоо. Володя гэнэт босон харайж микрофоныг амандаа ойртуулан

	— Байна уу? Байна уу? Улаанбаатараас ярьж байна. Буман, Володя хоёр сонсож байна. Яриарай гэж орос, монгол, англи хэлээр өгүүллээ. Володяг ярьж дуусмагц Буман хүлээн авагчаа чагнан суудалдаа тогтож ядан суулаа. Үл мэдэгдэх станц хариу өгөхгүй л байна. Чингэснээ гэнэт хүлээн авагчид Володягийн танил дуу тодхон сонсогдож түрүүнийхээ хэлснийг ёстой л хадны цуурай шиг давтаж байгаа нь дуулдлаа. Хоёр найз бие биеэ гайхан харлаа Володягийн дуу яг тэр чигээрээ түрүүчийнхийгээ давтана.

	— Ямар хачин юм бэ? Би өөрийнхөө чихээр сонсоогүй бол итгэхгүй байх гэж Володяг өгүүлэхэд

	— Тийм ээ! Би ч гэсэн учрыг нь ойлгохгүй байна гэж Буман гайхширан хэлэв.

	— Бидний нэвтрүүлсэн дуу ямар нэгэн биед хүрээд цууриа нь буцан ирж байна. Ямар нэг дууг сар өөд цацвал тэр дуу сарны гадаргад хүрээд анх нэвтрүүлсэн газраа тэр долгион буцаж ирж болно шүү дээ!

	— Би эхлээд бас тэгж бодсон юм. Гэвч техникийн үүднээс энэ бол байж болохгүй зүйл. Чи тэр чахрах чимээг сонсоо биз дээ? Үл мэдэгдэх тэр станц нэвтрүүлгээ эхлэх, төгсгөхдөө тэр чимээг гаргаад байгаа юм. За одоо дахиад нэвтрүүлэг явахгүй. Ингээд л чимээгүй болчхоод байгаа юм. Юу ч гэсэн тагтан дээр гарч жаахан сэрүүцье. Сэтгэлийнхээ хөдөлгөөнд болоод усан хулгана болчихлоо гээд Буман сандлаасаа босож тагтныхаа хаалгыг нээлээ. Тэр хоёрыг тагтан дээрээ гарч бага зэрэг сэрүүцээд хулсаар сүлжиж хийсэн сандал дээр суутал цэнхэр гэрэл орчныг хучлаа.

	Буманг нойроос сэртэл толгой нь бага зэрэг дүнсийнэ. Орныхоо дээд талд байдаг гэрлийн асаагуурыг дарахаар хэвшсэн заншлаараа гараа сунгатал тэнд нь юу ч байсангүй.

	— Үгүй! Энэ чинь юу билээ? Би гэртээ байгаа биш бил үү? гэж бодон нүдээ нээтэл тас харанхуй орчныг хучна. Тэмтэрвэл хажууд нь хүн байх шиг болохоор гараа хүчтэй явуултал хүн гиншин дуугарлаа.

	— Хэн бэ?гэж Буман айх, гайхах зэрэгцэн хоолойгоо чичгэнүүлэн асуув.

	— Өө Буман уу? гэж Володя өгүүлээд хөлөө жийж байгаа бололтой хөдөллөө.

	— Чи чинь хариагүй юм уу?

	— Юуны чинь харих марих? Бид хоёр хаана ирчхээд байна гэж асуугаач?

	— Ёстой бүү мэдээ!

	— За бүхнийг эргэж саная. 

	— За тэгье. Чи өчигдөр орой манайд ирж, хоёулаа үл мэдэгдэх долгиотой ярилцах гэж оролдсон. Чиний нэвтрүүлсэн бүхнийг хүлээн авагчаар дахин хүлээн авч сонссон. Тэгээд хоёулаа тагтан дээр сэрүүцэхээр гарсан. Тэгээд... тэгээд яалаа?

	— Харин ээ? Яалаа даа? За байз байз... Бид хоёрыг сандал дээр суутал цэнхэр туяа орчныг хучсан... Тэгээд юу болсныг бүү мэд. Ер санахгүй байна.

	— Бид хоёр чинь одоо хаана ирчхээд байна?!

	— Би чамаас л асуумаар байна?

	— Өөр гарагт ирчихсэн юм бол уу?

	— Арай ч үгүй байх аа? Гэвч...

	— Чамд гэрэл гаргах юм байна уу?

	— Байхгүй.

	— Яаж гэрэл гаргах вэ?

	— Одоохондоо харанхуйд л олзлогдоод суухаас биш.

	Тэр хоёр чимээгүй, тус тусынхаа бодолд дарагдан баахан суулаа. Гэнэт улбар шар туяа хана, таазыг гэрэлтүүллээ. Буман, Володя хоёр орчино ажвал зууван хэлбэртэй өрөөн дотор байлаа. Шалнаас нь улбар шар туяа цацарна. Өрөөнд хаалга, цонх гэж байсангүй. Гэнэт Володя

	— Хүүш чи юу гээд татаад байгаа юм бэ? гэж өгүүллээ.

	— Би чамайг татаа юу? гэж Буман гайхан асуулаа.

	— Чи татахгүй хэн татах юм бэ? Энэ өрөөнд чинь чи бид хоёр л байна шүү дээ!

	Бумангийн ар талд хүн ярих шиг болоход яаран эргэж харвал хэн ч алга...

	— Володя! Чи сая юм хэлээгүй, биз?

	— Үгүй.

	— Мөн хачин юм аа? Би сая хүн ярилцахыг сонсох шиг болсон юм. Хүүш болиоч. Чи чинь яагаад татаад байна аа?— Буман минь! Би чамайг татаагүй!

	一 Осолгүй л миний ханцуйнаас хүн татсан юм даа.

	— Бид хоёр чинь арай солиорч байгаа юм биш биз дээ?

	— Арай ч үгүй байхаа.

	Гэнэт ер бусын уянгат сайхан дуу өрөөнд түглээ. Тэр нь Буман, Володя хоёрын хүлээн авагчаар сонссон дуу осолгүй мөн болохыг мэдэрмэгц гайхан бие биеэ хартал ханан дээр тодхон бичээс харагдлаа. Тэр бичгийг уншвал «Бид Арарис гарагаас ирлээ. Танай гарагтай танилцаж хөгжил иргэншлийг нь судлах гэсэн юм. Би одоохондоо танай дэлхийн хэлийг сайн мэдэхгүй байна. Бид та нарын ярьж байгааг ойлгож байгаа ч ярьж чадахгүй байна... Удахгүй бид ярьж сурна. Бид та хоёрын хүлээн авагчийн сансрын нэвтрүүлгийн тусламжтайгаар та хоёрын байгаа цэгийг олж бараг хулгайлан авчирлаа. Уучлаарай! Бидэнд танай дэлхийн амьд хүний бие цогцсын хими биологийн нэгдлийг нарийвчлан судлахад та хоёр үлэмж их тус болов. Удахгүй олон арван Арарисууд ирнэ. Тэд танай дэлхийд ямар нэгэн муу юм үйлдэхгүй. Муу үйл хийх бодол ч бидэнд байхгүй. Бид танай дэлхийнхэнтэй ойртон нөхөрлөж энхийн харилцаа тогтоон бидний эрхэмлэн шүтдэг шинжлэх ухаан, техникийг хөгжүүлэхэд хамтран ажиллахыг хүснэ. Бид та хоёрыг одоохон байсан цэг дээр чинь аваачиж тавина. Хожим дахин уулзаж тухтай ярилцана. Танай газрын хэлэнд байдаг «дайн, зэр зэвсэг, үхэл» зэрэг үг манай гарагийн хэлэнд байдаггүй. Бид ч энэ үгийн учрыг ухааран ойлгож чадсангүй. Дараа уулзахдаа дэлгэрэнгүй тайлбарлаж өгөөрэй. Баяртай. Удахгүй дахин учран золгоно» гэжээ. 

	Чингээд Буман, Володя хоёр инээж буй харь гарагийн сансрын хөлгөн дээр байгаагаа сая ухааран орчноо харвал хязгааргүйн дунд эх дэлхий нь хана нэвт харагдана. Арарис гаргийнхнаас сансрынхан долгион хийгээд өөр олон зүйлийг асуухыг хүссэн боловч нойртоо автан нам унтлаа.

	Борхүү, Саран хоёр таньдаг бүх найз нар руугаа утасдан, байж магадгүй гэсэн газар бүрээрээ орж сураггүй алга болсон хоёр найзаа эрлээ. Цагдан сэргийлэх газар ч гэсэн сураггүй болсон хоёр хүүхдийг шаргуу эрэн сурвалжилж байлаа. Борхүү, Саран хоёр байн байн Бумангийн гэр лүү утасдан эгж ирсэн эсэхийг лавласаар эрлээ үргэлжлүүлж байв.

	Буман нүдээ нээвэл байшингийнхаа тагтан дээр хулсан сандал дээрээ сууж байлаа. Алмайран гайхаж орчноо харвал хажууд нь Володя явган сандал дээр тухлан сууж байв. Буман тэнгэрийн уудам өөд хэчнээн ширтэвч юу ч эс олж харав.

	— Бид хоёр чинь хаана очоод хаанаас ирэв ээ? гэж Володяг асуухад

	— Сансрын хязгааргүй уудам мандлаас

	Сайхан сэтгэлт Арарисын хөлөгнөө

	Санасан хүссэнээ үргэлжлүүлэхээр

	Саруулхан байшиндаа буцаж ирлээ.

	— Уухай! Чи чинь бүүр яруу найрагч болчихоо шив! Би чамаас хаана очоод, хаанаас ирэв гэдгийг үнэн голоосоо асууж байна.

	— Яг үнэнийг хэлэхэд би өөрөө мэдэхгүй байна. Одоо цаг харвал бид хоёр хорин дөрвөн цаг зугаалж яваад л ирж. Бид хоёрт тохиолдсон энэ адал явдлыг хүнд яривал үнэмших болов уу?

	— Би бол лав үнэмшихгүй. Бид хоёрын зочилсон? тэр сансрын хөлөг биднийг хулгайлж аваачсан тэр Арарис гарагийнхан хаана байна? Ямар шүү дүрстэй ямар амьтад юм бэ? Чи ядаж дүр төрхийг нь харав уу?

	— Үгүй. Харин бид хоёрын хажууд л байсан. Тэд л татаж чангаагаад, яриад байсан шүү дээ! Магадгүй тэд эсрэг биетэн болоод бидэнд ойртож, бидэнд харагдаагүй байж болно. 

	— Би ч гэсэн тэдний дууг сонссон. Дуу нь... дуу нь

	— Дуу нь ч яах вэ дээ, бидний хүлээн авагчаар сонссон дуу байна билээ.. Тэд чинь далдын хар малгай өмсчихөөд харагдахгүй байсан юм бол уу? 

	— Бүү мэд! Энэ нарийн түвэгтэй асуудлыг дараа! ирэхэд нь шийдье. Тэд лав дайн байлдаан, зэр зэвсэг зэргийг мэддэггүй улс аж. Харин чиний сод нээлт л Арарис гарагийнхантай холбоо тогтоож чадлаа. Тэд одоо манай дэлхийн хэлийг сурч, ярьж чаддаг болоод эргэж ирэх нь дамжиггүй.

	Тагтны хаалга алгуурхан нээгдэж гайхаж сандарсан Борхүү, Саран хоёр орж ирэв.

	— За оргодлууд минь хаагуур тэнэж яваад, хаанаа? гэнэт гараад ирэв? Арай тэнгэрээс буугаад ирсэн юм биш биз? гэж Борхүүг хөгжилтэй өгүүлэхэд Буман, Володя хоёр бие биеэ харан «Бидний адал явдалд энэ хоёр итгэх бол уу?» гэж асуух мэт бие биеэ харснаа

	— Тийм ээ! Үнэхээр тэнгэрээс буугаад ирлээ гээд учирсан ховорхон тохиолдлоо хүүрнэж гарлаа.


С Доржпүрэв 
Дахин төрсөн чулуу

	 

	 Би олон жил уулзаагүй, тэр ч байтугай сүүлийн жилүүдэд сургийг нь сонсоогүй байсан найзаасаа гэнэт захиа, урилга авдаг юм байна. Захидлыг яаралгүйхэн задалж уншаад нүдэндээ үл итгэн шилээн хийж хэд дахин уншиж үзэв. Чингээд

	— Хм, «Дорнод-2 объект, ӨБЦС-1» гэнэ ээ? Хаанаас хэн гэгч нь гаргаж ирсэн нэр томьёо байна даа гэж ганцаар чанга ярьснаа мэдсэнгүй.

	— Та «Дорнод-2 объект» гэдэг газарт туршилтад орсон өнөө сонин нэртэй станцын тухай асууж байна уу гэж хамт ажилладаг давхарга зүй судлалын мэргэжилтэн залуу хэлэв.

	Би түүний өөдөөс энэ чинь хаанаас мэдчихдэг байна гэж харцаараа асууж орхив.

	— Сонинд бичээд байгаа. Та уншаагүй юм уу?

	— Би ч хэрдээ л өдөр тутмын хэвлэл уншдаг ухаантай юмсан. Хаана гаргадаг ямар хэвлэлд нийтлэгдсэн байна вэ?гэхэд

	— «Өнгөрсөн долоо хоног»-ийн мэдээлэл сонинд гарсан шүү дээ.

	— Аа, би түүнийг чинь элдэв бусын болсон үйл явдал мэдээлдэг гэж боддог юм бас шинжлэх ухаан техникийн тухай бичдэг юм бий.

	— Аль алины нь тухай бичдэг юм даа гээд хоёрхон хавсралт бүхий жижигхэн сонин барьсаар босож ирээ энэ байна гэж «ӨБЦС-1 туршилтад оров» гэсэн гарчиг хуруугаараа заахад би дургүйцэж чамд ядаж үзэг ч алга уу гэчхэв. Гэтэл хэвлэл тараагч сонин авчирч өгөөд, сонин техник гарч бараг л Марс дээр очсон дайтай бичээд байна гээд «Үнэн» сонины нүүр эзэлсэн зурагт сурвалжлаг үзүүлж өмнө дэлгэн тавиад гарав.

	Нэрт физикч Өрнөхийн удирдлагаар хэсэг эрдэмтдийн бүтээсэн атомын энергиэр чулуу хайлуулж цардмал зам тавих цогцолбор станц Дорнод-Хэнтийн хооронд зам тавих туршилтад ороод гурав хоног ажиллахдаа төслийнхөө хүчин чадалд бараг хүрч, ажлын зургаан цагт долоон километр урт зам тавьж байна.

	Чулуун зам тавихад орох материал нь байгальд хаа сайгүй элбэг байдаг Кварцит бөгөөд энэ нь даралт сайн даадаг, өгөршилд бага ордог тул жирийн цардмал замаас бөх бат, эдэлгээ сайтай, өртөг хямдтай юм. Цогцолбор станц нь хими-физикийн лабораториос гадна үндсэн таван цехтэй боловч тээврийн хэсгийг оруулахгүйгээр дөчөөдхөн хүн ажиллана. Цагт километр гаруй зам тавина гэж бичсэн байв.

	Би сониныг хэд дахин уншсан боловч нэг л зүйлийг ойлгосонгүй. Тэр их халуун градуст хайлдаг хатуу чанарын кварцит буюу манайхны өөхөн цагаан гэж нэрлэдэг цахиурын исэл, хүчилтөрөгч ихтэй чулууг хайлуулж шороон хөрсөн дээр зам тавьж болдог юм гэхэд халж, хөрөх үеийн агшилт тэлэлтийг яах болж байна даа. Дорхноо л хагарч бутраад зам биш юм болно. Нөгөө талаар хоногт таван зуун тонн кварцитийг бэлтгэж авто хөсгөөр тээвэрлэж, тэгээд тэр мангас шиг залгигчийг хангана гэдэг кварцитийн их бөөгнөрөл тийм ч элбэггүй гэсэн шиг бодож суутал

	— Анхаараарай! арван таван цагаас «ӨБЦС-1-ээс, хийсэн шууд сурвалжилгыг нэвтрүүлэх тул хүндэт үзэгчид тавтай сууж сонирхоно уу гэж зарлав. Цаг харвал гуравхан минут дутуу байв. Намайг сонины хуудас ширтэн аргагүй л эргэлт хийж, нээлт гаргасан байна даа, гайхамшигтай юм. Ёстой л дахин төрсөн чулуу гэж нэрлэхээс өөр юм алга даа» гэж бодон суутал 

	— Хүндэт үзэгчид та бүхнийг хүний оюун ухааны нэгэн гайхамшигт бүтээл «ӨБЦС-1» станцтай танилцахыг урьж байна. Юуны Түрүү та бүхэн уул станцын ажиллаж байгааг харж байгаа биз. Асар лут энэ станц сохор номин шиг хөдөлж байгаа ч юм шиг, үгүй ч юм шиг харагдана. Гэвч хуурай газар дээрх энэ аварга том хөлөг онгоц халуун бялхмал лаваар газрын хөрсийг шатаан цацаж зам тавин минутад гуч гаруй метр хурдтай урагшлан явдаг ажээ.

	Энэ станцын урд талын хэсэг нь ажилчдын суун, дунд хэсэг нь үйлчилгээ, сүүлчийн хэсэг нь атомын тогоо, хайлуулах, шахах цех гэх чилэн ярина. Нэвтрүүлэгчийн нуршаа тайлбараас би залхаж ер нь найзынхаа урилгаар очиж үздэг хэрэг гэж шийдэв. Монгол хүн юмыг гараар барьж нүдээр харж үнэмшдэг гэдэг туйлын үнэн ажээ. Өндөрхаан хотоос Дорнодын чиглэлд гарахад цагаан цайвар цардмал зам зурайна. Сонсоогүй хүн бол энэ замыг чулуун зам гэж хэлэхэд үнэмшимгүй ажээ.

	Би энэ замыг хармагцаа л бууж үзмээр санагдаад жолоочдоо зогсох дохио өгч урт иштэй ган болд алхаа барьсаар бууж шатрын хөлөг шиг дөрвөлжин хэрчсэн цементийн зуурмагаар нэлээд чадамгай хүн тавьсан адил цэвэрхэн тэгшхэн цагаан саарал чулуун замыг алхаараа хэлтэлж дээж авах гээд холтолж чадсангүй. Чулуун зам, чулуун зам гэж дэмий л амандаа бувтнав.

	Кварцит олон төрлийн эрдсийг агуулж байх ёстой. Түүнийг яаж ялгаж байн аа. Хэрэв энд эрдсийн хольц орсон бол заавал судалтах буюу бөөгнөрөлд орох, түүгээр ч барахгүй өгөршилд орох ёстой сон. Энэ асуудлыг шийдлээ гэж үү гэдэг санаа гэнэт зурсхийн орж ирэв.

	Гэвч энэ бүхнийг тэр «ӨВЦС-1» гэгчид л очиж мэдэхээс биш, үнэндээ бодоод бодоод бодын шийр дөрөв гэгч болох нь гэдгээ цааш хөдөлж, удалгүй өчигдөрхөн телевизийн дэлгэц дээрээс танил болсон тийм хэлбэртэй гэж дүрсэлж хэлэхэд бэрх байгууламж дээр ирэв. Би шатаар дээш өгсөнгөө эргэж харвал миний жижигхэн лен машин хүүхдийн тоглоом шиг харагдаж аварга том БЕЛОВАГ хэмээх өөрөө буулгагч машинууд зогсоо зайгүй цувна. Энэ бүхнийг харснаа яагаад ч юм санаа алдаж орхив. Найз маань мөрөн дээр дарж, 

	— Бүх юм сэтгэлийг чинь сэргээж чамайг энд уяж орхино гэсээр нэгэн өрөөнд дагуулан оров.

	Тасалгааны хана дүүрсэн дэлгэцээс станцын хаана юу хийж, хэн яаж ажиллаж байгааг телевизээр харж байв. Дэлгэцнээ гэрлийн хүчтэй туяа ойж бадрав. Энэ нь чулуун замын агшилт тэлэлтийн зай гаргаж гэрлийн туяагаар замаа зүсэж байгаа нь тэр ажээ. Бусад төрлийн эрдсийг халуун хайлмаг лав байхад нь тунгаагуурын журмаар ялгаруулж авдаг гэнэ. Кварцитийн ус, хүчилтөрөгчийг хийн шахуургаар шахаж газар дээр тусгай төхөөрөмжөөр жигд цацаж нягтруулдаг ажээ. Халуун лав газрын хөрсийг тавин см-ээс метрийн зузаантайгаар шатааж, тэр нь барьцалдан царцдаг юм гэж найз маань үл ойлгогдож байсан станцынхаа үйлдвэрлэлийн технологийг танилцуулаад манай станцын нэрийг хүмүүс гайхдаг. Гэвч энэ маань товчилсон жирийн нэр шүү дээ! Хоёр янзаар ойлгож болно. ӨБЦС гэдэг чинь Өрнөхийн бүтээсэн цогцолбор станц юм уу, үгүй бол «Өндөр бүтээмжийн цогцолбор станц» гэсэн үг. Би одоо чамд хайлах цех үзүүлье. Тэнд чи молекул яаж төрөлсдөгийг үзээрэй гэсээр босов.

	Би асар хүчтэй дуран авайгаар харж эрдэс-чулуулгийн гайхамшигт ертөнцөөр аялж, тэдний ер бусын сонин хөдөлгөөн нэг хэлбэрээс нөгөө хэлбэр олж, тэгснээ сарнин задарч байгааг харсаар хэчнээн удсанаа ч мэдсэнгүй.

	Тэнд л ёстой гайхамшигт үйл явдал болж, чулуу сөнөж, дахин төрсөөр байлаа. 

	 

	 


Г. Амарсанаа 
Шалгаж шийдвэрлэсэн нь

	 

	Хөлгийн буулгах төхөөрөмж автоматаар ажиллаж, бяцхан гарагийн заасан цэгт газарджээ. Нисэгчид эхлээд дүрмийн, дагуу хөлгөөс гаралгүйгээр гараг дахиныг «тэмтэрч» үзэв. Энд нэг их гайхмаар юм алга. Агаар дахь хүчилтөрөгчийн хэмжээ дэндүү бага, хөрсийн цацраг идэвхт чанар хэт өндөр учраас лав л «дэлхийн ойлголтоор» хүн амьдрах боломжгүй аж Харьцангуй чийгийн хэмжээ бага мөртөө өдөр шөнийн халалт хөргөлтийн хэлбэлзэх далайц айхавтар өндрөөс болоод зүү маягийн талстаас тогтох мөсөн манан хоногийн ихэнх хугацаанд нэвсийн байдаг аж.

	— Бид энд гарч ажиллах хэрэгтэй болж дээ!

	— Тэгэх хэрэг байна уу даа. Ер нь амьдралын ор мөр ч алга байна шүү дээ. Гэтэл уугуул оршин суугчдын амьдралд дэлхийн буруугаар учирсан хохирлыг шалгаж арилгах гээд байгаа.

	— Гараг хоорондын хууль зүйн зөвлөл будилж гүйцээд... эсвэл манай хайгуулын хөлгүүдийг яаж ашиглах аргаа «шалгалтын-16» төв мэдэхгүй цөхрөхдөө тийм тушаал дамжуулсан юм биш биз. «Мэдэн будилах»,  «андуурах» гэдэг тийм маягийн юм техник залуур зүйн ертөнцөд ч тохиолдож болох

	— Болох л доо. Хэрэв тэгж үзэхэд хүрвэл «Бүжинхэн» ордын 3 дугаар гарагийг бид хоёр ололгүй өөр нэг «хоосон» юман дээр буусан байх нь ээ.

	— Гараг хоорондын хамтын ажиллагаа өргөжих тутам бидний сэтгэхүйн багтаамж хомсдох ёстой. Чи үүнд эргэлзэхгүй биз дээ.

	— Яриангүй тийм. Гол нь учир шалтгааны ухааныг гүнзгийрүүлэн хөгжүүлэх үүрэг хүлээсэн биш харин...

	— Тийм ээ. Би энэ талаар маргах гээгүй байна. Тэр хохирлыг шалгаж, арилгах гэдэг бол та бидний үүрэг.

	Гэтэл ийм яриа гарах шалтгаан энэ гарагт баймааргүй санагдаад байгаад л хамаг учир байна.

	— Тэгвэл шууд буцаж тасраад эргүүлийн шугамдаа орох уу. Тэгснийхээ дараа байдлыг илтгэнэ биз.

	— Харин ээ. Тэгвэл ч хөлгийн төдийгүй бидний урт удаан ажиллахад ч тустай юм шүү. Ер нь ингэх нь дээр байх аа. Нисэгчдийн нэг нь толгой сэгсрэн эргэлзсэнээ богино үелзлийн «тэмтрүүл» залгаж уул гарагийн орчинтой тохируулан байв. Зөгийн үүр шиг нүх сүв бүхий нүцгэн хад асга хөвөрнө. Заагчийн хувиар тэдний хүлээсэн ёсоор улаан шугамаас дээш хөдөлсөнгүй. Нэгэн хэвийн энэ дүрс тэднийг бүр чилээж гүйцлээ.

	— За боль доо. Ойлгомжтой байна шүү дээ. Ерөөсөө ямар нэг бодолгүй явдал, өөрөөр хэлбэл алдаа гарсан нь дамжиггүй. Чи бодоод үз л дээ. Тав дахь хүрээллийн цаг тооллоор зургаан зуун дөчин онд манай хайгуулын төв байгуулагдсан юм. Үүнээс хойш «Бүжинхэн»-рүү нэвтэрсэн бүхнийг яв цав бүртгэсэн байгаа. Тэр тусмаа манай харьяалдаг хүрээллээс тийш нэвтрэх ганцхан «хар» цооног бий. Ингэхлээр тэдний зарлиг дэндүү мугуйд, манай албаны дарга дэндүү дуулгавартай (муу золиг гэж тэр дотроо бодсон боловч) бидний нислэг дэндүү үр дүнгүй болох нь гарцаа алга. Дүн шинжилгээ ийм л байна даа, эрхэм ээ.

	— За яах вэ манай хайгуулын төв байгуулагдаагүй байхад аль нэг гарагаас энэ рүү нэвтэрч гэж саная.

	— Чи ч мангуу эд юм аа. Техникийн бололцооны хувьд тэр үед одоогийн шиг юм уу, үүнээс дээр байсан гэж сэтгэнэ үү. Тэр тусмаа дэлхийгээс бол бүр санашгүй зүйл. Чамайг бүтээж байх яг тэр үед «төгөлдөржүүлэх» шугамын зарим хэсэг гэмтэлтэй байжээ дээ.

	— Ингэж эрээ цээргүй ярих эрх чамд байхгүй шүү.

	Тэхэд хүрвэл шалган нисэгчийн эрхийг би чамаас арай өмнө, (дэлхийнхээр бол хоёр гурван зуунаар ярих хугацаа шүү) авсан. Гараг хоорондын техникийн дээд зөвлөлийн шалгалтад таван удаа онц дүн авсан. Энэ талаар чи надтай ойролцоо байгаа л даа. Гэхдээ л хуучин бууны хугархай гэж биширч явбал өлзийтэй байх шүү! Яг энэ үед «тэмтрүүлийн» заагч гэрэл улаан шугамаас дээш гялсхийн гарлаа. Нисэгчдийн маргаан өөрийн эрхгүй тасрав. Тэд тохируулах, илрүүлэх төхөөрөмжийн бүх боломжийг шавхан ажиллаж эхлэв.

	... Санаанд багтахын аргагүй хачин хэлбэр бүхий нүцгэн арсгар хадат их нуруудын хооронд гүн нуур цэлэлзэнэ. Тэр гарагийн ногоон нар нүцгэн сарьдгийн доош харсан дүрсийг усны толино буулган, нэгэн маягийн өвөрмөц үзэмжийг бүрдүүлжээ. Нисэгчийн нэг нь дүрсийн ойртуулах бариулыг тултал эргүүлэв. Нуурын уснаас бяцхан амьтад гарч нойтон шаргал элсэн дээр тархан тавлаж буй нь «шувууны наадмыг» санагдуулна.

	— Тэгнэ ээ. «Уугуул оршин суугчид» нь байгаагаас хойш «хохироогч» нь байж таарна. Аль вэ тооцоо хийгээч. Биеэрээ л очихоос өөр замгүй дээ. Нисэгчид бие биеийг бүрэн ойлгосон харцаар хормын төдий ширтэлцээд гарах бэлтгэлээ үг дуугүй хийж эхлэв. Хөлгийн нээлхий автоматаар онгоймогц тэд сум адил харван ногоон нарны туяагаар гийгүүлэгдэн сүрлэг оргилыг даван одлоо.

	Жаргалын ногоон тэнгис амгалан долгилсоор. Түүний ёроолоос ундрах амтат бурмаа идэж, хадан нүхэндээ суун бяцхан хүмүүс амар жимэр амьдарсаар. Тэдний бодлоор орчлон хорвоо, амьдрал гэгч ийм л байх ёстой. Өөр хаана юу байдгийг үл мэднэ. Нууран шумбан бурам авах ялдамдаа тэнд бишгүй байх алтан үрлээс авчран чимэг зүүлт хийх боловч түүнийг нэг их эрхэм юманд үл тооцно.

	Гэтэл нэг цагт жаргалын ногоон тэнгисийн эрэгт зовлонгийн сум тусжээ. Сүрлэг чимээ гарган үл мэдэх асар том юм (хөлөг) бууж тэндээс хоёр гурван «аварга мангас» (тэд ийн нэрлэсэн аж) буун иржээ. Тэдгээр үл ойлгогдох зүйлс тэнд баахан «сэлгүүцэж» байгаад хаа цэгтэй харван одсон боловч «үрлийн шуналтныг» үлдээжээ. «Үрлийн шуналтан» бяцхан хүмүүсийг эзэмдэн захирах болов. Бал идэхээр шумбах бүртээ тус бүр хоёр үрэл олж заасан газар тавихыг шаардана. Хэрэв олоогүй юм уу, ганц үрэл олсон бол «Үрлийн шуналтан» түүнийг дунд хуруугаараа заах агаад тэндээс гарсан хөнөөгч гэрэлд хөөрхий бяцхан хүн агаарт ууршин алга болох билээ. Яваандаа тэнгисийн ёроолд үрэл нэн ховор болж аюул улам элбэг болжээ. «Үрлийг шуналтан» хоёр хөлөө алцайн зогсоод өдөр шөнөгүй нэг л газар байна. Идэх унтахыг үл мэднэ. Алтан үрэл уул мэт овооровч сэтгэл нь үл цадна. Энэ чухам юу болох, алтан үрэл юунд хэрэгтэйг бяцхан хүмүүс огт мэдэхгүй. Цаг хугацаа өнгөрсөөр... Бяцхан хүмүүс зовсоор...

	Гэтэл «цаг цагаараа байдаггүй цахилдаг хөхөөрөө байдаггүй» гэгчээр «үрлийн шуналтан» «бие нь» муудан муудсаар мөнхийн зогсоолоосоо өнхрөөд уначихжээ. Тэр дахин боссон ч үгүй. Үхэл таригч хуруугаараа дахин зааж чадсан ч үгүй. Бяцхан хүмүүс дахиад амар жимэр амьдрах болжээ.

	Хоёр нисэгч энд хэд хонохдоо дээрх учрыг мэджээ. Тэдний шалган тогтоосноор нэн эрт үед буюу оддын тэр ай руу нэвтрэх «хар нүх» нээгдэхээс өмнө овоо төгөлдөржсөн дуураймлуудаар жолоодуулсан нэг хөлөг энд буужээ. Дуураймлуудын даамлын үзсэнээр уул гараг дээрх алтан үрэл тэднийг бүтээсэн эздэд нэн чухалчлагдах агаад бяцхан хүмүүсийг хүчээр ашиглан үрэл цуглуулахын тулд 9 дүгээр зэргийн бүдүүлэг дуураймал нэгийг зохих заавар өгөн үлдээсэн нь тэр байжээ. Гэвч тэр гоц бүдүүлэг дуураймал байн байсаар хугацаа дуусан өнхрөөд өгсөн аж. Дуураймлын сэгийг хараад нисэгчид дэлхийн гаралтай гэдэгт нь огт үнэмшээгүйгээр барахгүй ийм болхи зүйл ямар нэг ажил үйлсэнд тус болно гэдэгт итгэж чадахгүй байлаа.

	Тэгээд арга буюу түүний сэгийг задлав. Тэжээлийн зангилааны хучаас дээр нь «ЮСР» гэсэн гурван үсэг байлаа. Энэ үсгийн (үсэг гэж ч ойлгохгүй байв) учрыг шууд тайлж чадсангүй. «Лавлах төв»-тэй залгавал тун хачин хариу гарав. «Юнейтэд Стейес Роботос» буюу «Нэгдсэн улсын дуураймал» гэсэн пүүсийн нэр аж.

	Америк тивд дээр үед байсан нэг улсад хийгдсэн юм байна. Гараг хоорондын холбоо хөгжихөөс өмнө фотоны хөдөлгүүр турших бас өрсөлдөөн ашигтай зүйлс олж илрүүлэхээр нисэж явсан нэг багавтар хөлөг санамсаргүй нааш нэвтрүүлэх эргүүлэгт «унаж» энэ гараг дээр ирээд буцжээ. Тэр хөлөг замдаа сөнөсөн юм байна гэдэг мэдээллийг нисэгчдийн мэдрэхүйн гоц чадмаг лавлах гарган өгчээ.

	Ямар ч ач холбогдолгүй энэ түүхийг тэд гүнзгийрүүлэн сөхөж эрчим хүчээ дэмий зарахыг хүссэн ч үгүй. Харин тушаал ёсоор шалгаж шийдвэрлэв. «Уугуул нутгийн оршин суугчдад дэлхийн буруугаар учрах ямар нэг хохирол бүрэн арилсан байгааг илтгэ.

	Хайгуулын ОК-1000 хөлгийн жолоодогч ГЦ-цувралын 8 дугаар зэргийн тийм тийм дугаартай дуураймал» гэсэн хариуг харьяа төвдөө илгээгээд буцан нисжээ.

	 

	Ч. Санчир 
Санаандгүй санамж

	 

	Би ердийн заншлаар үдшийн хөнгөн хоолны дараа түр амсхийх зуураа эх эцэг, багш нарын харилцах туузыг заавал ч үгүй дуу хураагчид тавьж чагнана.

	Зургадугаар ангид суралцдаг хүү маань намайг ийм хэвшилтэй болгосныг нуух юун билээ. Бүтэн сар үглэж, хормой хотоос нь чаргуулдан байж сая л нэг хэл амнаас салсан боловч, сайшаал магтаал, саар муу хосолсон энэ урт туузыг дахин дахин чагнана. Хариу бичих явдал ч миний хувьд зайлшгүй хэрэгтэй санагдана. Гэвч дуу хураагч тууз нэг тал руугаа эвхрэн, шувтрах үзүүр дөхмөгц сэтгэл эрхгүй зовниж, өнөөх муу сахилгагүй жаалын талаар зэмлэсэн юу байгаа бол гэхээс нэг хэсэг халширч суудаг ч удаа бий.

	Өнөөдөр энэхүү туузыг бүр эхнээс нь сонсож, бичсэн бүхнийг чагнахад сонин ч юм шиг ажээ. Ийнхүү нэгэн хэмээр ярих дуу хураагчийг чагнан суутал «хэрвээ та завтай бол Пүрэв гарагт хийх эцэг эхийн ээлжит цуглаан дээр хүүхэд хүмүүжүүлдэг арга туршлагаа ярина уу, ангийн багш Дорж» гэх нь сонсогдов. Үүнийг сонсоод би бүр балмагдаж орхилоо. Татгалзах учир байхгүй нь мэдээж. Арга барахдаа хүүтэйгээ шатар тоглож суусан эхнэрээ дуудаж, 

	— Хүүш Туяа! Би хүүхэд хүмүүжүүлдэг арга туршлагаа ярих болжээ. Юу ярих болж байн аа гэвэл, 

	— Баяр, та хоёр хүүхдийг яаж байцааж шүүдгээ, бас өтөлсөн хойноо үглээ болсноо ярихгүй юу хэмээн тас тас хөхөрч байна. Баяр гэдэг нь миний танил физикч нөхөр. Багаж төхөөрөмжийн инженерийн ажилтай бөгөөд амралтын өдөр бүр манайд ирж өнгөрсөн долоо хоногт гарсан нээлт бүтээлийн тухай ярилцдаг билээ.

	— Чиний алиалах ч яамай, цаана чинь үнэхээр ингэж биччихсэнийг чи сонс л доо гэвэл эхнэр намайг улам цаашлуулж, 

	— Ном бичиж байгаа хүнд туршлагаа ярих ч бага хэрэг биш үү хэмээн инээд тохуу болгон шаг дуг гэх сонсогдлоо, Бодвол ийм хэрэг гарна гэж огт бодоогүй байсных биз ээ. Ярих юмаа бичих санаатай үзэг цаас нийлүүлж нэг хэсэг суусан боловч ухаан бодолд орох юм алга. Нөгөө, үеийн нөхөр Баяр луу утасдсан боловч шөнийн ээлжийн ажилтай гэнэ. Бодоод байвал хөгтэй энэ явдлын түүх тэр нэгэн санамсаргүй учралаас эхэлсэн бололтой.

	Сургуулийн эцэг, эхийн хурлаас би арай л муурч унасангүй гарч ирэв.

	— Сэхээтэн, тэр тусмаа энэ эрдэмтдийн хүүхдүүд хүмүүжил муутай, бусдыг илтэд уруу татаж байна. Жишээлбэл манай Энхмаа, Болдтой цуг явж байгаад багштайгаа мэндлэхгүй зөржээ. Хэрвээ Болдтой үерхээгүй бол ийм байдалд ороо ч уу, үгүй ч үү? Уг нь энэ анги чинь районы хэмжээнд зургаадугаар ангиудын уралдаанд шалгарах л сайн анги байсан гэж нэхмэлийн үйлдвэрийн ажилчин Дэнсмаа гуайн хангинаж гарсныг яана. Тэгтэл хурал болгон дээр босож шүүмжлэл хэлдэг, машины үйлдвэрийн мастер Дорж гуай энэ удаад би хожимдчихов уу гэсэн байртай бас ирээд, 

	— Дэлхийн залуучуудын аварга бөх шалгаруулах тэмцээний үеэр сурагч Болд нэг ширээнд суудаг манай жаалаас барилдах уу гэж асуусан байна. Анги танхим чинь биеийн тамирын заал биш шүү дээ. Тун дэглэмгүй яриа гаргах болсон нь эцэг эх бидний буруугаас болсон. Багш ч бас анхаарах хэрэгтэй хэмээн бүхнийг хамруулан шүүмжиллээ. Одоо нэг болих болов уу даа гэтэл манай хөрш Юнгэр, 

	— Өнөөдөр манай хорооллын зохицуулагч «Мэдээлэл» гэсэн нэвтрүүлгээ үзүүлсэн. Хуваарьтай бус цагаар амьтны хүрээлэнгийн кассаас эрэгтэй эмэгтэй хоёр хүүхэд билет гуйгаад зогсож буй дүрс гарлаа. Сайн харсан чинь бас л нөгөө Болд. Дараа нь би Болдтой уулзаж яах гэж дураараа сэлгүүцэж албан газрынхны тав тухыг алдуулаад байна гэсэн чинь, 

	— Африкаас авчирсан тэмээн гөрөөс саяхан иллэсэн гэж ах хэлсэн. Хоёулаа очиж үзье гэж гучдугаар байрны тэр охин гуйхлаар цуг явсан гэж байна. Дунд ангийн хүүхдүүд долоон цагаас хойш гадуур сэлгүүцнэ гэдэг ичгэвтэр хэрэг биш үү. Нөгөө талаас эх эцэг хүүхдээ спорт тоглоом, биеийн тамирын уралдаан тэмцээнд оролцуулах, дугуйланд суралцуулах, ойд зугаалах, парк цэцэрлэг үзүүлэхийг анхаарахгүй, тэдний хүсэл сэтгэл, дур сонирхлыг боогдуулсантай холбоотой гэж зад зэмлээд, жишим ч үгүй суув.

	Тэрүүхэн үед энэ шүүмжлэлийн зарим нь үнэхээр шударга биш санагдав. Яагаад гэвэл, би Болдыг хаана л ямар уралдаан тэмцээн болно, тийшээ дагуулж явна. Жилд дөрвөөс доошгүй удаа амьтны болон цэцэрлэгт хүрээлэн үзүүлдэг билээ. Тэгээд Болдод гоморхох сэтгэл төрж, 

	— Чамайг би яаж залхаая даа. Гайгүй ээ, бүтэн хоёр цаг үглэх минь гэж бодсоор троллейбусанд ортол физикч нөхөр Баяр тааралдаж Гутэн абэнд1... хэмээн мэндлэв. Тэрбээр дүрэлгэр том нүдээн бүлтийлгэн гайхаж, 

	— Та чинь яачхав аа, маш их ядарсан царайтай байх чинь гээд суудлаасаа босон найр тавьж билээ. Троллейбуснаас бууж харих замдаа түүнд үнэн учраа ярьж, 

	— Баяр минь танай хүү Батаа тавдугаар ангиасаа онгоцны загвар бүтээн, хийн шатахууны шинэ жор найруулсныг «Хүүхэд, техник» сэтгүүлээс уншлаа. Гэтэл манай Болдыг хар л даа гэвэл, 

	— Хүүхэд юу бодож, сэтгэж, хүсэж байгаа, чухам юу хийж явааг юуны өмнө мэдэх хэрэгтэй л дээ хэмээн сургамжлаад, 

	— Арга эвийг нь олбол аятайхан хүмүүс шүү хэмээн магтах аястай бувтнав.

	— Өнөөдөр л би бүгдийг сонслоо. Үнэхээр тусгүй загнаж байна. Эх нь одоо энэ тухай юу ч мэдэхгүй тайван сууж байгаа шүү дээ гэж учирлавал, 

	— Би зав чөлөөндөө, бугуйн аятайхан цаг хийж өгөмз. Түүгээр Болдоо урамшуулаад нэг хэсэг хөөцөлдөөд үзэхгүй юу? Тэгэхэд учир нь олдоно гэснээ, салах ёс гүйцэтгэж зэргэлдээх есөн давхар байшингийн голын орцыг чиглэн хол хол алхалсаар одов. Тэгэхэд би мөнөөх бугуйн цагны учрыг төдийлөн сайн ухааралгүй эд юмаар урамшуулж, хүүхдийн сэтгэлийг засах ч бараг л элэнц хуланцын үеийн арга барил даа хэмээн тоомжиргүйнхэн хоцорч билээ. Тэр цаг үнэхээр ид шидтэй зүйл байв. Хүү маань ч дуртай зүүлээ. Энэ нь нэг ёсондоо хором мөч бүрд хүн хэчнээн хүч хөдөлмөр, энерги зарцуулсныг судасны цохилт, дулааны эрчим ялгаруулалтаар тооцоолдог багаж ажээ. Үдэш бүр хүүг унтсаны дараа бугуйн цагны арыг онгойлгон хэчнээн эрчим хүч зарцуулж, нэгж хугацаанд хэчнээн амьсгалсныг заасан хэмжээг тэмдэглэдэг билээ. Ийм аргаар хичээлийн тав, амралтын хоёр өдөр тус бүрд зарцуулсан эрчим хүчийг олон давталттайгаар тогтоон лавлаж, хянах хүснэгт зохиогоод хичээлээс гадуур болон гэр зуурт хийх ажлын хуваарьт тохирсон нарийн тооцоо гаргалаа.

	Тэрчлэн тодорхой хугацаанд тоглох, гимнастик хийх, зуун метрт алхаж гүйхэд зарцуулагдах жирийн хэмжээг ч тооцон бодов. Үүний үндсэнд манай эхнэрийн нэрлэснээр миний «байцаалт» эхэлдэг билээ. Хянах хүснэгтийн хуваарьт эс тохирсон үйл явдал, явсан замыг уг үйлдлээр нь шалгаж, зарим үед өдөрт явсан замынх нь нэлээд хэсгийг давтан туулах хэрэг ч гарна. Түүгээр үл барам юу хүсэж, сонирхдог нь хүртэл мэдэгдээд ирлээ. Энэ бүхний дараа шударга ёс, үнэний тухай яриа бид хоёрын дунд удтал үргэлжилдэг билээ. Надаас эмээсэндээ ч тэр үү, эсвэл миний урт ярианаас залхсандаа ч юм уу, бүү мэд, биеэ авч явах нь эрс өөр болов. Намайг ятгаж ухуулахад хүртэл цагаа байн байн харж, ийнхүү үргүй өнгөрөөж буй хором бүрд илтэд харамсана. Нэг л мэдэхэд дуу хураагч хальсанд магтаал сайшаалын үг бууж ирдэг болов.

	Гэнэт ханын цаг хөхөөн дуугаар уянгатай нь аргагүй донгодоход би сэхээ авч шөнө дунд болсныг мэдлээ. Ингээд хүүхдийн хувь заяа, ирээдүйг гагцхүү сургууль багш нарт тохох бус нас бие гүйцсэн өөрсөдтэйгөө адилтгахгүйгээр тэдний хүсэл эрмэлзэл, алхах гишгэх бүрийг арван хуруу шигээ мэддэг, тэдний төлөө байнга санаа тавьж байх асуудал ярианы минь гол болно гэж сэтгэлдээ нэгийг төсөөлөн үзгээ шүүрэн авлаа.

	 


Ю. Цэдэнсүрэн 
Дүрс хаачсан бэ?

	Тэр хоёрын хөлийн дор цавчим халил хадан хавцал бараантан харагдаж, их харанхуйн гүнээ уулсын түргэн урсгалт гол хоржигнон бууна. Харлах хавцлын ам руу зуслангийн жижиг байшингуудын гэрэл ёлтойн үзэгдэж, намуухан шөнийн чимээгүйд хот айлын зүгээс

	 ... Хөлөг морь минь хурдаа нэмээч

	 Хязгааргүй огторгуйд хоёулаа дүүлье

	 Гялтганан анивчих мөнгөлөг одод 

	 Гар сунган бид хоёрыг дуудна

	 Хөлөг морь минь хурдаа нэмээч... гэх олон үе дамжин мөнхөжсөн эрт цагийн нэгэн ардын дууны сэтгэл гижигдэм эгшиг намуухан уянгална.

	Огторгуйн гүнээ арван тавны тэргэл саран манхайн гийж, түүний эргэн тойронд тоо томшгүй олон одод анивалзан жирвэлзэнэ. Хавцлын ирмэгээр тавьсан чулуун шатыг даган тэр хоёр аажуухан өгсөнө.

	Уулын зөөлөн салхи өмнөөс үл мэдэг сэвэлзэн үлээж, чихэнд нөгөө л дууны уянга сонсогдоно. Сэтгэлийн гүнд шингэх увьдас бүхий энэ дууны аялгуу Оюуны анхаарлыг өөрийн эрхгүй татав. Тэгээд Оюун:

	— Сүрээн! чи сонсож байна уу? гэв.

	— Юуг?

	— Энэ дууг. Чи чагнаач 

	Нөгөө дуу үргэлжилсээр ажээ.

	 Аргамаг хөлөг минь хурдаа нэмээч

	 «Алтан гадас» биднийг дуудна

	 «Алтан гадасны» хөхрөх уудамд

	 Амраг хүүтэйгээ амьдран жаргая

	 Аргамаг хөлөг минь хурдаа нэмээч... хэмээн чээжний гүнээс уянгалуулан дуулах дуучны хэлэх үг бүр их л тод сонсогдсоор аажим намдан чимээгүй болов. Сүрэн аялгуу түгэх зүг чих тавин чагнаснаа:

	— Хүний хүсэл, тэмүүлэл, мөрөөдөл тэмцэл нийгмийн хөгжлийг урагш хөтөлж явдаг. Энэ дууны үг аянд өвөг дээдсийн маань хүсэл мөрөөдөл, тэмцэл тэмүүлэл бүхлээрээ багтсан юм шиг санагддаг юм. Тийм ч болоод энэ дуу одоо хүртэл олон зууны турш сонссон хэний боловч сэтгэлийн чавхдасыг хөнддөг хэвээр байгаа юм гэж хэлэв.

	— Тийм ээ! Энэ дууг сонсох бүр л эрт дээр цагт мартагдан өнгөрсөн түүхийн нэгэн үе сэтгэл тэр л аяараа буугаад ирэх шиг болдог. Тэр үед хэрэглэгдэж байсан зарим үг өгүүлбэрийг ямар ч нэвтэрхий толиноос үзээд мөн чанарыг нь сэтгэл зүрхнийхээ гүнд ортол мэдэрч чадахгүй юм. Гэтэл энэ дууны аялгуунаас би бүр хэрэглэгдэхээ болиод олон үеийг туулсан «аргамаг хөлөг» гэдэг үгийг ид хаваа багтааж ядан тэмүүлсэн хүчирхэг хөлөг гэж шууд сэтгэлээрээ л мэдэрдэг юм. Хэрвээ энэ дууны аялгуу байгаагүй бол үгийн гүн агуулгыг би огтхон ч ойлгохгүй. 

	— Тийм шүү. Нийгмийн хөгжлийн дагуу үг хуучирч хэрэглэгдэхээ больж болно. Харин хүний сэтгэл санааны сайн сайхан хүсэл тэмүүлэл өөрчлөгдөхгүй гэж би боддог. Тийм ч учраас энэ дууны аялгуу одоо үеийн бидний ч хүсэл тэмүүллийг илэрхийлсэн хэвээр л байна. Тэгээд чи бид хоёрын сэтгэлийг адилхан хөндөж чадах увдистай байгаа шүү. Тийм биз дээ?

	Зуслангийн айлуудын хүүхдүүд шуугилдан, зарим газар хөгжим хангинан гудамжид бөөгнөрөн суугаад хөгжилдөж байгаа багачуудын гитар нүдэх зэрэг хүний ахуй амьдралын ижил дасал болсон хамгийн энгийн мөртөө огт сонсоогүй цоо шинэ юм шиг мэдрэгдэх янз бүрийн дуу чимээг чагнахад Сүрэнд огт өөр ертөнцөд оччихсон юм шиг сэтгэгдэл төрөв. Чухам хүний амьдралын гоо сайхан утга агуулгын мөн чанар нь өдөр тутмын олон өнгөт энэ чимээ авианд агуулагдаж байдаг юм биш үү гэж тэрбээр бодов. Гэтэл хаа нэгтэйгээс дахиад л нөгөө дууны аялгуу сонстож

	 ... хөхрөх огторгуйн хязгааргүй уудамд

	 Хүсэлт нэгэн ертөнц бий

	 Хөлөг морь минь хурдаа нэмээч... гэж зөөлөн уянгалуулан аялна.

	— Сүрэн минь! Бүх л насаараа чамтайгаа хамт амьдрах сан гэж хэлээд Оюун Сүрэнгийн мөрөнд толгойгоо үл мэдэг наалдуулав.

	Тэд явсаар хадны нэгэн хянга ирмэг дээр гарлаа. Цаад тал руу нь зуслангийн айлуудын гэрэл ярайн харагдаж байна. Уулын цаанаас зөөлөн салхи сэвэлзэн үлээж түүгээр ар газрын цэцэг ногооны сайхан үнэр сэнгэнэв.

	— За ингээд л хүрээд ирлээ дээ. Эмээгийн байшин тэр харагдаж байна гэж Оюун хамгийн наад захын байшинг заав. Оюуны эмээгийнд хадгалаастай байгаа зүйлийн дотроос зөгийний зураг, дууг хуулбарлан авч судлаад уул амьтны хөгжлийн зарим нэгэн онцгой хэрэгтэй мэдээнүүдийг гарган авч болно гэж Сүрэн бодож байлаа.

	Тэд Оюуны эмээгийнд ирээд шууд л хальс сэргээж үзэх ажилдаа орцгоожээ.

	Эргэн тойрон битүү ногоон модот хадархаг уулсаар хүрээлэгдсэн тунгалаг уст нуурын хөвөөн дээр ганцдан жижигхэн дүнзэн байшин харагдана. Тэр байшингийн өмнө олон зуун жилийн наст аварга том нарс сагсгар мөчрөө зүг зүгт сарвайлган дэлгэж, зөөлөн салхинд орой нь үл мэдэг чичиргэнэ хөдөлнө. Дэлгэцэд дээрх дүрс солигдоход байшингийн дотоод байдал харагдах бөгөөд махлаг биед нь чилийтэл суусан хүрэн эрээн даашинзтай ахимаг насны авгай инээмсэглэж:

	— Сайн байцгаана уу? гээд ихэнх үг нь одоогийн монгол хэлнийхтэй төстэй буюу адил боловч Сүрэнгийн чихэнд огт хоногшоогүй аялгаар нэлээд зүйл ярьсныг Оюун түүнд тайлбарлаж өгөв. Шил нь дундуураа хамартай хэдэн хэсгээс бүрдэх төдий л саруулхан байж чадахааргүй жижигхэн цонхтой тасалгааны дотор ханыг чухам юу нь мэдэгдэхгүй цайвар ногоон өнгийн өлзий хээтэй эдээр бүрсэн байх бөгөөд хананд олон гэрэл зурагтай том модон жааз өлгөөстэй байна. Тасалгааны уртааш эгнүүлэн тавьсан банзан шалыг шар өнгийн будгаар будсан нь толийн харагдана. Өрөөний голд дээр нь олон ном өрсөн хоёр талдаа шургуулга бүхий бараа сүр ихтэй ширээ байна. Түүний дээр бичгийн цаас дэлгээстэй харагдана. Нөгөө талын эсрэг хананы өмнө намхан диван дээр шингэвтэр буурал үсээ урт ургуулж арагш нь самнасан өвгөн сууж байснаа босож бичгийн ширээ рүү очлоо. Нуруу нь намхавтар ч гэсэн тэв тэгшхэн, чийрэг байрын өргөн чээжтэй энэ өвгөний шулуухан хамар Сүрэнд Оюуны хамартай тун төстэй санагдав. Тэр ширээний арын зөөлөвчтэй том сандал дээр сууж, үзүүрийг нь дээш харуулан хийсэн олон өнгийн будгийн харандаа бүхий ваарыг ширээний өнцгөөс авч ойртуулаад дотроос нь нэг харандаа авч цаасан дээр юм бичиж эхлэв. Дараа нь өөр нэг өрөөний байдал харагдаж, өндөр уул, говь, тал нутгийг хослуулан үзүүлсэн байгалийн том зургийн дор хана руу тулган тавьсан диван дээр урт өмсгөлтэй залуу эмэгтэй түшлэг налан сууж, хавтас нь зурагтай том ном хоёр гардан бариад уншиж сууснаа гараа буулгаж, номоо өвөр дээрээ тавихыг харуут Сүрэн золтой л дуу алдчихсангүй. Тэр хүн яг л Оюун байлаа. Хүн ийм адилхан байна гэж хэний санаанд буух вэ? Гар, толгойны хөдөлгөөн, үсэндээ хийсэн заслага... ерөөсөө яг л Оюун. Сүрэнтэй зэрэгцэн сууж байсан Оюуны эмээ түүнд хандан:

	— Оюунтай адилхан байгаа биз? Нэр нь бас Оюун. Эндээс л бидний салаа мөчир салбарласан юм шүү дээ. Сүүлд нь сонсоно. Бас нэг хүү бий, энэ айлд. Дараа бас гарна. Зохион бүтээгч инженер. Түүний нь үр сад бас л нэг газар яваа даа. Бид тэднийг яаж мэдэх вэ. Сүрэн өөрийнхөө өвөг удмын тухай ийм мэдээ сэлт, түүхийг хэзээ ч сонирхож байгаагүйгээ сая л анх удаа анзаарав. Дараа нь зураг дээр тэдний орчин тойрны хадат уулс гарч, тэдгээр уулсын нэгний налуу энгэрт бие биеэсээ хэдэн алхмын зайтай байрлуулсан олон жижиг сараалжин модон хайрцаг харагдав. Оюун:

	— За одоо анхааралтай хар! Энэ хайрцгууд чинь тэдний үүр нь гэв. Хайрцгийг тойрон олон том ялаанууд бужигнан, тэдний дүнгэнэн шаагих сонин дуу сонсогдож эхлэв. Амьтны хүрээлэнгийн ховор үзмэрийн буланд байдаг эрээн зүстэй зэрлэг адууг санагдуулам судалтай үсэрхэг шар эрээн шавж байлаа. Тэд зогсоо чөлөөгүй ийш тийшээ нисэлдэн модон хайрцгийн сараалжин нүхнүүдээр орж гарна.

	— Эд өдрийн цагт хээрийн зэрлэг цэцэг дамжин нисэж олон янзын шимт бодис агуулсан нэгэн төрлийн хоол цуглуулдаг байсан гэнэ билээ. Түүний нь тухай үеийн хүмүүс хүнсэндээ өргөн хэрэглэдэг байсан гэж ярьдаг юм. Бодвол одоогийн бидний хэрэглэж байгаа янз бүрийн хиймэл бүтээгдэхүүнүүдийн аль нэгтэй нь юм уу, эсвэл нэлээд хэдийг нь хамтруулсантай тэнцэх зүйл байсан байлгүй гэж Оюун хэлэв.

	Гэтэл өвгөн сэнжтэй сав барьсаар гарч ирээд нэгэн хайрцаг руу очиж, нүүрэн талын хаалгыг онгойлгоход түүний араас эрээн даашинзтай тав зургаа орчим насны охин гүйж ирээд:

	— Өвөө! над бал өгөөч! гээд өвгөний өөдөөс өлийн харав.

	— Харин би одоо бал хураах л гэж байна шүү дээ гээд өвгөн хайрцгийн доороос савтай юм авч хувин руугаа тонгойлгон цайвар өнгийн зуурмаг зүйлийг юүлэв Энэ зуур:

	— Харж байна уу, охин минь! Зөгийнүүд өвөөгийн нь тушаалыг сайн биелүүлдэг болсон байна шүү. Удахгүй зөгий бидэнд ажил хийж өгдөг болно доо гэлээ. Гэтэл өвгөний дүрс аажмаар бүдгэрэн бүдгэрсээр алга болж, харин барьж байсан халбага нь өөрөө хөдлөн, нөгөө өтгөн зуурмагийг өвгөний саванд юүлж дуусахад хайрцаг дотроос авсан сав байрандаа эргэн тавигдаж, хаалга нь хаагдан, хувин халбага хоёр агаарт шилжсээр өөр хайрцгийн дэргэд ирэв. Сүрэн эхлээд үүнийг зураг авалтын нэг сонин шийд юм байх гэж бодсон боловч Оюун ихэд гайхан:

	— Яагаад өвөө алга болчхов оо? Уг нь ингэдэггүй хувин халбагаа барьсаар яваад л энэ зүйлээ хурааж дуусгадаг шүү дээ гэж эмээ рүүгээ харахад эмээ нь мөн гайхан:

	— Харин тэгдэг л биз дээ? Би огт учрыг нь олсонгүй гэв.

	— Энэ хэсэгтээ мэдээлэл арчигдчихсан юм болов уу? гэж Оюун Сүрэнд хандан хэлээд

	— Хэрвээ арчигдвал бүгд л арчигдана биз. Ганцхан хүний дүрс арилна гэж байхгүй биз дээ? гэж лавлав.

	— Тийм боломж байхгүй байх аа. Энэ дүрс чинь зураг авах байгууламжийн хязгаарласан нэгэн хэсэг орон зайн дотор тэр цагт болж байсан үйл явдлыг гэрэл ойлголтын чанараар бүхэл бүтэнд нь бүртгэн бичсэн дүрслэл шүү дээ. Тэгэхээр зураг дотор байгаа хөдөлгөөнтэй ямар нэгэн биет нь бусдаас ялгарах ямар нэг шинж чанарыг агуулахгүй. Ярьж байгаа яриа нь хүртэл үгүй болж байгааг чи ажиглав уу? 30

	 

	— Харин тийм ээ. Дахиад эхнээс нь давтаад үзье гээд товчлуур дарж зургийг эхнээс нь дахин гаргахад бусад бүх юм хэвээрээ байсан мөртөө өвгөн байхгүй л байв. Сонирхолтой нь түрүүн өвгөний бариад бичиж байсан харандаа өөрөө хүний гарт баригдсан юм шиг ташуу босоо байрлалаа хадгалан цагаан цаасан дээгүүр хар мөр гарган бичиж байлаа.

	Зөгийний амьдралыг сонирхохоор ирсэн Оюун Сүрэн хоёр бичил хальсанд хадгалагдаж байсан дүрсэн дотроос өвгөн эрдэмтний дүрс алга болсон гайхалтай үзэгдлийг тайлбарлах гэсээр байгаад зөгийнийхөө тухай бүр мартаж орой болтол сууцгаав.

	 


Б. Лхагважав 
Номхорсон анир

	 

	Тэр хоёр дандаа орж заншсан «Уран бэр»-д оройн хоолоо зооглоод гадагш гарч, голын үзэсгэлэнт сайхан эргээр салхилж явлаа. Дунд голын далан давах шахан халин цалгилж байгаа усны долгио, намуухан энэ үдшийн одтой тэнгэр дор ая айзам нэмнэ.

	— Надад нэг сонин санаа төрлөө. Тэр санааг бодож боловсруулах сан гэж Хонгорзулын өгүүлэхэд Ганхүү:

	— Ямар санаа? Тийм сонин юм бол одоо л ярьдаг байх шүү! Цоо шинэ нээлт хийчхээд хав дараад яваа юм биш биз дээ? А. П. Чехов «Маргаашаас хоцрохгүйн тулд өнөөдөр сэтгэн бодох хэрэгтэй» гэж хэлсэн шүү дээ гэв.

	— Тийм ээ, би их сургуульд элсэхийн өмнө үйлдвэрт ажиллаж байлаа. Үйлдвэрийн чимээ шуугианыг чи юу эс андах вэ. Туршлагатай ажилчин хүн суурь машин бүхнийг «дуугаар» нь ялгадаг юм билээ. Би ч яах вэ тэр үед дөнгөж ТМС төгсгөж ирээд токарьчнаар ажиллаж байсан болохоор суурь машины нүргээн дунд яриагаа хоёр, гурав дахин чангаруулж байж цехийнхээ ахлагчтай харилцдаг сан. Манай хамт олон ч үнэхээр бахадмаар, ажиллахад урамтай, дөнгөж сургууль төгсгөсөн хүмүүс. «Ахмадууд маань манай ирээдүйн халаа» гэж өхөөрдөнө. Бид ч урам зоригтой ажиллаж, хамгийн тэргүүний токарьчин болохын төлөө уйгагүй хөдөлмөрлөдөг сөн.

	«Хүн юу хийснээрээ биш, харин хэрхэн яаж бүтээгээ вэ гэдгээрээ тодорхойлогддог» болохоор бид ч жинхэнэ ажилчин хүний нэр хүндийг боддог байлаа.

	Жил гаруйхан ажилласны дараа мэргэжлээс шалтгаалах комисс миний сонсголын эрхтэнд гажиг суусныг илрүүлж, мэргэжлээ өөрчлөх тухайн акт гаргасан юм. Би мэргэжилдээ үнэн голоос дурладаг байлаа. Халагдах болжээ. Бүхэл бүтэн хүний ертөнцөөс тасраад одох шиг санагдав.

	... Сургуулийн мөр хөөсөөр инженерийн мэргэжил олж авахын төлөө суралцлаа. Оюутан байхдаа үйлдвэрийн тэр эх эцэсгүй шуугианаас болж хэчнээн хүн сонирхсон мэргэжлээ над шиг харамсалтайгаар орхиж, ядаргаанд ороо бол гэдэг зовуурь сэтгэлээс холддоггүй сэн, Тэгээд ч энэ яршигтай шуугианыг хурааж намхруулдаг аппарат санаачлан хийнэ гэдэгт бат итгэсэн юм. Хожим энэ нь миний дипломын ажлын сэдэв боллоо.

	— «Өөрийнхөө хүчин, хүсэл хоёрт итгэж, бусдын төлөө амьдарна гэдэг агуу их чадал мөн» гэж Ф. Э. Дзержинский хэлсэн байдаг. Тэгэхлээр сонирхолтой бөгөөд үнэхээр ашигтай тэр санаа бодлоо хэрэгжүүлэхийн төлөө л уйгагүй зүтгэх үлдэж дээ, Хонгорзул минь!

	— Зохион бүтээж байгаа аппарат маань дууны давтамжийн хязгаарлалт үелзлийг автоматаар тохируулж байх юм. Шуугиан номхруулах «ШН-213» маягийн аппаратыг эзэмшигч хүн, өөрийн хүссэн дууны давтамж дээр тохируулгаа тавивал бусад шуугианы эх үүсвэрээс гарч байгаа хачирхалтай бусад шуугианыг унтраана. Энэ аппарат нөгөө талын хүчнээс хамаарах дууны үүсгүүрээс гарч байгаа эсрэг долгионы хурд ба чадлыг тохируулж байх юм. Миний санаж бодсон зүйл ердөө л ийм юм.

	Ганхүү чамд би тооцоонд орсон томьёог бодож боловсруулах тухайгаа энэ сорилт туршилтын аппаратыг зохион бүтээхэд орох юмс, мөн надад хэзээ ч хүрэлцэж хүртэхгүй байгаа цаг хугацааны тухай би огтхон ч цухуйлгасангүй.

	— Хонгорзул аа! Би зав чөлөөгөөрөө чиний энэ бүтээлд чинь туслалцаж болох уу?

	— Болохоор барах уу. Тэгвэл, үйлдвэрт нэвтрэх хугацаа нь ч богиносон шүү дээ!

	Туршилтын дууны үүсгүүрийг их сургуулийн радио электроникийн лабораторид зохион бүтээсээр хоёр жил өнгөрчээ. Хонгорзулын зарим сорилт туршилт тийм ч амархан бүтдэггүй байлаа. Түүний бүтээсэн тэмтрүүл тооцоогоор гарах ёстой үзүүлэлтэд хүрэхгүй зовоож байв.

	Радио электроникийн тэнхимийн багш Бадамраагаас зөвлөгөө авахаар очиход нь тэр хөөрхийлөлтэйгөөр инээж, 

	— Аалз тороо яаж нэхэж байхыг үзсэн үү? Аалзны «шүлс» эргэн тойрон 360 градуст геометрийн өндөр нарийвчлалтай, ямар ч зангиа холбоогүйгээр нэхэгдсэн байдаг. Тийм л хэлбэрийн тэмтрүүл хийж үз. Түүнийгээ минутад бүтэн хагас эргэхээр тооцоолоорой!

	Байгал бүхнийг бүтээж чаддаг юм. Гайхалтай тэр авьяасыг эзэмших хэрэгтэй. Байгаль бол үнэн чанартаа үг хэлж чадахгүй ч гэсэн гярхай ажигламтгай хүнд ихийг ойлгуулж сургадаг. Залуу зохион бүтээгч минь, амжилтад хүрэхэд байгаль чамд тусална гэдэг байлаа. 

	Зөвлөмж авч шинээр хийсэн тэмтрүүл нь үнэхээр тооцоолсон хэмжээнд зохих үр дүн өглөө. Антен эргэхдээ орчин тойрны орон зайг радио долгионы цацрагийн талбарт бүтэн хамааруулж байв. Гэвч дараачийн бэрхшээл тулгарч, эсрэг дууны долгион дээр автомат тохируулгын давтамж гаргаж авахад хүндрэлтэй боллоо. Энэ давтамж нь дууны чадлаас нөлөөлөхийн зэрэгцээ өнгөнөөс нь хамаарч байх ажээ. Шуугиан намдуулах тоноглол нь хүн ямар нэг захирамж өгөөгүй байхад шаардлагатай, шуугианыг өөрөө сонгон авч унтрааж байхаар хийгдэх ёстой байсан атал) зохих үр дүнд хүрээгүй болохоор Ганхүү, 

	— Дууны хэлбэлзлийн хүснэгтээ дуусгаагүй байж, ягштал тооцоолсон дууны системгүйгээр амжилт олно гэж үү хэмээхэд:

	— Би зохиомол сонголтын давтамжаар шуугиан замхруулах аппарат ажиллуулснаас биш, үнэмлэхүй тооцоогоор түүнээ хийгээгүй шүү дээ! гэж Хонгорзул бодно.

	Хаврын эхэн сар гартал удаан хугацааны эрэл хийж суусаар нэг мэдэхэд санасан бүхэн ёсоороо бүтжээ. Шуугиан намдуулах «ШН-213» маягийн аппарат ажиллаж, сорилт туршилтыг амжилттай давлаа.

	— Энэ шуугиан намдуулах аппаратыг чинь хэв журмын зөрчил гаргадаг ганц нэг авир төрхгүй хүний соёлгүй яриаг номхруулахад ч хэрэглэсэн болох юм даа гэж Ганхүүгийн ярихад Хонгорзул, 

	— Нийгэмд ашигтай зүйл нээснээс хойш ядаргаанаас болгоомжилж элдвийн хортой шуугианыг намжаана уу, хүмүүжүүлэх сэргэмжлэх ажиллагаанд хэрэглэнэ үү, дурын хэрэг биш үү гээд хоёулаа «Уран бэр»-ийн зүг үдийн ундандаа явлаа.

	... Маргааш Хонгорзул зохион бүтээсэн «Шуугиан намдуулагч аппарат» сэдвээр дипломынхоо ажлыг хамгаална.

	 


Ж. Баатар 
Үзэгдээгүй юм

	Модоор хучигдсан өндөр уулын баруун сугад ус бэлчээр тэгш сайхан нутаг байдаг. Насан өвгөнийх 32 жил идээшин суусан билээ. Үргэлж ганц гэрээр байх Насан гуай ойр хавийнхандаа «Зожиг» хэмээн нэршсэн ажээ.

	Гурван жилийн өмнө хайрцаг савтай юм ачсан хоёр машин, зургаа долоон хүн ирж хэд хоноод явснаас хойш «Зожгийн» ус нутагт машины дуу, хүний шуугиан тасрахаа болив. Нутгийнхан

	— «Зожиг» баларчээ. Хүн, машин хоёр Үертийн хөндийгөөс салахаа байлаа. Хаашаа нүүж харлах бол хэмээн инээд ханиад болцгооно. Гэвч Насан гуайнх нүүсэнгүй, ирж очих явуулын хүмүүстэй дасалцан ах дүү шиг найрсаг амьдрах болж билээ. Тэрбээр хөршүүддээ

	— Манай геологичид. Эд маань газрын хөрсөн дор юу л байна бүгдийг мэдэж байдаг хүмүүс. Өрөмдөнө, ухна. Үертийн хөндийг ч ёстой эдэлж байна даа. Эндхийн хөрсөн дор ховор чухал зүйл их байгаа юм гэнэ. Хэрэв түүнийгээ сайн судалж, ашиглана гэвэл хот тосгон нүд эрэмхийн зуурт босох юм байхаа хэмээн бахархан ярьдаг болжээ.

	... Гурван жил хуанлийн хуудасны ард түүх болон хоцров. Үертийн хөндий хуучнаасаа шал өөр болжээ. Хайгуул ангийн төв, юм юмтай цэвэрхэн тосгон Насан гуай хайгуулын ажилтай амьдралаа холбоод бас гурван жилийнхээ нүүрийг үзлээ. Угаасаа ажилч нямбай хүн болохоор хайгуул ангийн аж ахуйг тун сайн барина.

	Ирсэн бүхэн түүнтэй хамгийн түрүүн уулзаад

	— Насан гуай гэж та юу? Нормын хувцас авна. Орон байр хэрэгтэй гэнэ.

	Өнөөдөр Насан гуай дээр үс хар, дув дугуй тунгалаг, бор царайд нь хаш цагаан шүдтэй нэгэн хүн баясгалантай инээмсэглэсээр орж ирлээ. Нэрээ «Баяраа» гэв.

	Хэрэгцээтэй зүйлийг нь цохолт ёсоор олгоод 5 дугаар байшин 3 дугаар хаалганд ороорой. Одоохондоо ганцаараа байх нь дээ, гээд түлхүүр өгчээ.

	Ийнхүү Үертийн хөндийд нэг нь ирж, нөгөө нь буцаж байдаг хойно юу тоох вэ?

	Баяраа хайгуулын ангид ганц энэ жил ирж байгаа биш. Тэр бараг монгол орны өнцөг бүрд явж үзсэн хүн. Аяны амьдралд дассан заншлаараа дорхноо төвхнөв. Тэгээд анхныхаа цайг ууж суутал Насан гуай гаднаас

	— За хүү хир зэрэг төвхнөж байна гэсээр орж ирлээ.

	— Зүгээр аятайхан

	— Яамайдаа гээд эргэн тойрныг хайнгадуухан харснаа

	— Чи чинь яасан олон модон хайрцаг авч явдаг залуу вэ? Гэр орноо авчрах санаатай юу?

	— Үгүй, надад гэр оронсоод байх юу байхав. Та наашаа суугаач гээд сандал заалаа. Насан гуай сууж шилэн аягатай кофе цай амтархан оочих зуураа, «энэ хархүү чинь ганц бие хирнээ под хийсэн хөрөнгөтэй эр байх нь» гэж бодов! Баярааг аяныхаа үүргэвчийг уудлан зөөлөн чихэр, алим, цагаан талх, хиам зэргийг цаасан дээр овоолон тавихад

	— Зүгээр, зүгээр! хүү минь гэж хуучны ёсыг даган «тавигийн» захаас хурууныхаа үзүүрээр түших аядлаа.

	— Ингэхэд өвгөн гуай та аль нутгийн хүн вэ?

	— Яг энэ голынх. Анх хайгуулчид ирэхэд ажилд ороод одоо болтол нярав хийгээд гэлдэрч явна.

	一 Хүү?

	— Өмнөговийнх

	— Ээ дээ мөн ч хол нутгийн хүн юм даа.

	— Хүү минь энэ олон хайрцгууд чинь түвэгтэй хогшил байна даа.

	— Юм юм л бий.

	— Аа золиг гээд Насан гуай чимээгүй болов. Тэр гарахдаа

	— Манайх энүүхэн дор хэдэн улиасны дэргэд байдаг. Очиж цагаан идээ авч байхгүй юу гэлээ.

	*

	Намрын цагаан хяруу унаж, өглөө үдэш жихүүхэн агаад, уулын оройн цас хайлахаа болив. Голын ус зайрмагтан хөлдөж нарны илч бууран, хүйтэн салхи хяраас хөндий рүү үлээнэ. Баяраа өдөрт үүрэгт ажлаа амжуулаад үдэш орой болтол уламжлал ёсоор элдэв зүйл эвлүүлэн сууна. Түүний энэ ажлыг харсан хүнд цухал хүрмээр их новш дотор суудгийг үзээд үл ойшоох боловч зарим нэг нь «дархан хүн бурхан ухаантай» гэж цэцэрхэн өгүүлэх нь арай ч хоосонгүй эр байх шүү гэснийг илтгэнэ.

	Баяраа, хэзээний техникт сонирхолтойгоор барахгүй дунд сургуульд байхдаа хийсэн бүтээл нь олон улсын пионер сурагчдын зохион бүтээгчдийн уралдаанд тэргүүн байр эзэлж байсан удаатай.

	Бялхмалын гаралтай «Алтайн хэв шинжийн зэсийн орд дээр нөөцийг бодох шинэ аргын» талаар бичиж байгаа номынхоо хуудсыг эргүүлж суусан Баяраа одоо хийх туршилтаар нөөцийг шалгавал учир нь олдоно бий гэж бодлоо.

	Хоног хугацаа уралдах мэт довтолгосоор намар, өвөл, ахиад хавар эргэн ирнэ. Уулын арын модонд хөхөөн дуу цангинан зуны дэлгэр цагийг урин дуурьсах юутай таатай.

	Баяраа, зүрхээ зөөлөн дараад гүн амьсгалав. Тэгээд ажилдаа орсон боловч сэтгэл нь үймрэн ахиад л алсыг ширтэн шүүрс алдлаа. Сэтгэлдээ тээн өдий төдий жил шаналан яваа тэр үйл явдал яг өдийд анхны хөхөөн дуунаар болсон гэдгийг үл мартана.

	Баяраа гүн бодлоосоо сая л салав бололтой, хамаг бичиг сэлтээ нямбайлан эвхэж, цүнхэндээ хийгээд дагтаршсан зөрөг даган хайгуул ангийн зүг алхлаа. Түүний дээгүүр усны шувууд сүрэглэн ниссээр баруун зүгт далдрав. Хар ус нуурандаа очих нь гэж бодлоо. Замын хажуугаар анхны яргуй цэнхэртэнэ. Хэдийгээр элдэв бодолд автагдан сэтгэлийн нь шарх улирлын уянгаар сэргэх боловч өнөө шөнө хийх анхны туршилт түүний бүхэл бүтэн арван жилийн ажлыг дүгнэх тул алхаагаа өөрийн эрхгүй түргэсгэсэн билээ.*

	Баяраа яаравчлан босуут «СИ-1» хэмээх авсаархан төхөөрөмжөө ахин шалгаад, удирдлагын самбарыг авч гадагш гарав. «СИ-1» Баярааг дагалдан тун чадамгай алхана. Орд дээр анир чимээгүй, хайгуул ангийн цахилгаан моторын дуу л бүгтхэн сонсогдоно.

	Баяраа төлөвлөгөө ёсоор ордын хил хязгаар зэсийн агуулгыг нарийн тогтоохоор шийдэн «СИ-1»-ийг ордын хөндлөн огтлолоор явуулав. Тэрбээр удирдах самбараа барин нэгэн сувагт суулаа. «СИ-1» алгуурхан явж хүдрийн биеийн хил зааг, агуулга, гүнийг мэдээлсээр харанхуйд далдрахад зөвхөн түүний дээрх дохионы улаан гэрэл улалзан харагдана. Баяраа хэмжилтийн ажлаа бүтэн дөрвөн цаг хийгээд эргэж ирэхэд үүрийн шаргал туяа өмнөөс мишээн угтлаа. Өглөөний намуун тайвныг сэрээн болжмор жиргэнэ. Тэрбээр төхөөрөмжөө шүүгээнд хийж цоожлоод удирдлагын хайрцгаа ширээн дээр тавьж ороо сандайлан сууснаа тэр чигээрээ хажуулан, унтаад өгөв. Шөнөжин ажилласандаа ядарсан тул сэрэх янзгүй. Хаврын сүүл сарын урин шаргал нар цонхоор ээнэ.

	Хэн нэгэн хүн хаалга хүчтэй татан орж ирсэн нь Насан гуай ажээ. Тэрбээр үүдний орчимд хөглөрөх төмөр модны хогийг зайчлан их л цухалдсан бололтой.

	— Баяраа! Хогоо ч зайлуулдаггүй гэж үглэсээр савтай сүүгээ ширээн дээр тавьж Баяраагийн унтаж байгаа өрөөний хаалгыг татаж харав. Сэрэх янзгүй. Насан гуай бодлогошрон сахлаа илснээ шуудхан Баяраагийн дэргэд очоод

	— Босоорой хүүхээ! Хувцсаа ч тайлдаггүй яачихсан амьтан бэ? Үгүй тэр шороо тоосыг нь хараач, мөргөлдсөн бух шиг гэв.

	Тэр өглөө Баяраа Насан гуайнд очиж элдвийг хүүрнэн тухтайхан цайлжээ. Явах гэсэн боловч Насан гуайн ам халчхаад салдаггүй, тэгтэл охин нь ороод ирэв. Баярааг нүд буландан харснаа их л ичимхийрэн сүү болсон урьд хормойгоо арчин гэрийн зүүн талд гарч хүйтэн цай хийж залгилав.

	«Хөөрхөн» Дулмаа гэж хайгуулчдын ярьдгийг бодоод Баяраа жуумалзсан боловч мэдчих вий гэж санаад

	— За Насан гуай их баярлалаа. Би ч явахаас гээд цагаа харахад Насан гуай даган босов.

	Баяраа «СИ-1» төхөөрөмжийнхөө өгсөн дүнг эмхэтгэн үзвэл хүдрийн биеийн хил зааг өмнөх судалгаагаар тогтоосноос даруй хагас хувь илүү байсан бөгөөд судалгааны малталтад хийсэн задлан шинжилгээний дүн ч санаснаас хамаагүй дээгүүр гарч байлаа. Шанаагаа тулан бодолхийлж суусан Баяраа

	— Шалгах хэрэгтэй! ахиад эхнээс нь шалгах гэж өөртөө хэлээд суудлаасаа босож өрөөн дундуур ийш тийшээ холхив.

	«Си-1»-ийн мэдээнээс үзвэл хүдрийн бие гүндээ даруй 500 м орчим үргэлжилж байгаа нь илэрхий боловч доош алгуур нарийсаж, хүдэржилт бүхий бялхмал нь хагарлын дагуу гарчээ хэмээн дотроо дүгнэн бодов.

	... Маргааш бямба гараг, ахиад шалгалт эхлэх өдөр болж таарна гэж ямар нэг хүнтэй ярих мэт хуруугаа гозойлгоод, ширээний ард сууж зузаан дэвтрийн хуудсыг эргүүлэн нэгэн зүйлийг хичээнгүйлэн бичиж эхлэв. Нөөцийг бүрэн ашиглаж чадвал «Эрдэнэтийн овооны хоос даруй 2 дахин илүү байх нь ээ» гэж өөрөө өөртөө хэлээд тэмдэглэлийн дэвтрээ хамхилаа.

	Алтайн зэсийн орд дээр ажиллаж буй хайгуулын дугаар анги зун бүх ажлынхаа бараг 80 хувийг амжуулдаг тэргүүний анги билээ. Тэгээд ч уг ордыг улсын нөөцийн комисст хүлээлгэн өгөх чухал үүрэгтэй жил.

	Уул толгодын сүүдэр нэвсийн, сарны сүүн гэрэл орчныг сүлжээ. Ийм нэгэн сайхан шөнө Баяраа орд дээр ахин шалгах ажлаа хийгээд бараг дуусаж байлаа. Эргэн тойронд анир чимээгүй, хааяа шөнийн шувууд энд тэнд дуугарна... Гэтэл нам гүмийг эвдэн бачимдан бархирах хүний дуу цуурайтав.

	Баяраа санд мэнд удирдлагын багажаа салгаад тэр зүг хар хурдаараа гүйлээ.

	Хүн байна уу? гэж хоолой мэдэн хашхирлаа. 12 дугаар сувгаас мэдээлэл ирүүлж байсан «Си-1» хөдөлгөөнгүй бараантан зогсох ажээ. Ажил дуусчээ. Баяраа гэрийн зүг хөдлөв.

	Хуучин ёсоороо «СИ-1»-ийг шүүгээнд хийж цоожлоод амрахаар зөөлөн сандалд шигдэн суув. Ширээний гэрэл өрөөг бүгтхэн гэрэлтүүлнэ. Дэнгийн эрвээхий гэрлийн шилийг мөргөн ширээн дээр ойчивч ахиад гэрлийн зүг тэмүүлнэ. Түүнийг харж суусан Баяраа «Энэ ч өөрийн зорилгоос үл ухран тэмцэгч амьтан юм даа. Хэрэв лаатай байсан бол аль хэдийн талийгаач болно.

	Би ч гэсэн үүн шиг хийсэж явна, гэхдээ зорьсондоо хүрнэ гэдэгт итгэнэ. Тун удахгүй шинжилгээний маань ажлын дүнг хамт олны өмнө илтгэнэ. Тэгээд яах вэ. Бүх зэсийн ордыг шуудхан «СИ-1» цогцолбороор шинжилгээ хийгээд нөөцийг тооцно. Үүний дүнд өдий төдий хөрөнгө мөнгө хүч хэмнэгдэхээс гадна бас нэг чухал асуудлыг шийдэх юм. Юу гэвэл байгалийн эрүүл биетийг ил далд сэндийчин хэдэн арван тонноор дээж цуглуулж тээвэрлэх, судлах ажил чөлөөлөгдөнө гэж бодтол хаалга тар няр хийн айж сандран, үс нь арзайсан Дулмаа амьсгаадан орж ирээд

	— Аав... аав гээд дуугарч чадахгүй зогсов.

	— Аав чинь яагаав. Юу болов, өвдөө юү гээд Баяраа царай барайсан Дулмааг аргадан хүйтэн ус хийж балгуулав.

	— Үгүй... үгүй... аав хөөгдөөд гэснээ, явъя гэж Баяраагийн гараас шүүрэн авч гэрийн зүг гүйв. Насан гуай амьсгаадан хэвтэж байлаа. Баяраа түүний толгойг дарж үзээд эмч дуудах уу гэхэд тэрбээр толгой сэгсрэн, 

	— За хүү минь буга чөтгөр гэж байдаггүй гэсэн байх аа. Үгүй ер. Ёо, ёо яасан сонин юм бэ? Урьдын цагаар бол чухам чөтгөр гэгчийг харлаа. Би чинь бүх насаа энэ хөндийд өнгөрөөсөн. Ийм юм үзсэн удаагүй гэв. Баяраа:

	— Насан гуай та хаана юутай тааралдав гэж намуухан асуугаад өөрийн эрхгүй инээмсэглэв.

	— Чамд инээдэм, надад ханиадам болж байх шив. Та нарын ухаж төнхөөд байгаа тэр газар, хамгийн наад талын нүхэнд амнаас нь гал манарсан хүн шиг юм явж байхыг харлаа. Намайг наашаа гүйж явахад араас дуудсаныг яана гээч!

	Баяраа 13 дугаар сувгийн тэнд «СИ-1» төхөөрөмж хэмжилт хийж байсныг санав.

	Ургац гүйцсэн хиагийн толгой халиуран найгаж салхины аясаар долгиолно. Уулын оройгоор цагаан хяруу цавцайн өглөө үдшийн цагт, нимгэн хувцас жиндүүлнэ.

	Нэгэн намуухан өглөө Баяраа эртлэн босч Үертийн голын цэнгэг усаар гар нүүрээ угаахаар очиход голын ус зах хэсгээрээ зайрмагтан хөлдсөн байв. Мэлтэлзсэн харз чулууны завсар хоорондуур могой мэт мушгиран жирэлзэх аж.

	Суурин боловсруулалтын ажил ангийн хэмжээнд барагч дуусаж байлаа. Баярааг орж ирэхэд ангийн ерөнхий геологич угтан ирж 

	— Чиний тооцоо биднийхээс дэндүү зөрж байна. Чухам яаж бодохоор тийм дүн гарч байгааг чинь мэдэхгүй юм. Хийсэн зургийг чинь хувьд бол зөв байж болох талтай. Харин бидний нарийвчилсан хайгуулд түүнээс дотуур хүдрийн биеийн хил зааг тогтоогдсон шүү дээ гэхэд, анхааралтай сонсож суусан Баяраа

	— Үүнийг би биш, шинжлэх ухаан батлаад байгаа юм. Та бид хоёрын дүн таарахгүй байдаг нь түмэн зөв гэхэд «ерөнхий» геологич:

	— Яаж шийдэх болж байна. Нөхөр Баяраа! Бид ч шинжлэх ухааны сүүлийн үеийн ололт амжилтад тулгуурлан өөрсдийн ажлыг явуулсан. Тийм биз дээ? гэж шаардангуй асуугаад нөөц бодсон мэдээнүүдийг эмхэтгэн үдэж олны саналаар энэ мэдээг хүчинтэйд тооцож байна. Чиний ажлын дүнг нэгэн адил нөөцийн комисст танилцуулна. Тэд буруу зөвийг нь тунгаагаад өгнө гайгүй гэхэд Баяраа:

	— Явъя миний шинжлэх «ухаантай» танилц гэж жоготой хэлээд ерөнхийг хөтлөн сууцын зүг яаруухан алхав.

	Баяраагийн өрөө хуучин ёсоороо төмрийн хог новш хөглөрч байсангүй тун цэвэр цэмцгэр ажээ. Ерөнхий геологич өрөөний доторхыг эргэцүүлэн харснаа

	— За найз аа! Үзүүлж харуулах юм чинь хаана байна? Түргэлж үз? төвөөс дуудах цаг болж байгаа гэж яаруулав. Баяраа халааснаасаа түлхүүр гарган шүүгээг онгойлгож удирдлагын самбарыг авч ширээн дээр тавиад

	— Та бүү яар! одоохон хэмээн нэгэн товч дарахад баруун буланд байсан том шүүгээний хаалга онгойн хүн төст цогцолбор гарч хэд алхаад зогсов. Ерөнхий геологич дэмий л амаа ангайн

	— Аа-Аа-Аа Өө-нөө чи-чиний «шинжлэх ухаан» чинь энэ үү? гэж чичгэнэсэн гараар түүнийг заав.

	Улсын нөөцийн комиссын дарга Дорж суудлаасаа босож:

	— Таны бүтээсэн «СИ-1» төхөөрөмжийг шалгах хамт олны бүрэлдэхүүнтэй танилц гээд баруун гар талдаа суугаа цав цагаан толгойтой, өндөр нуруутай, цэнхэр нүдтэй өвгөнийг зааж ардчилсан Герман улсын шинжлэх ухааны Академийн сурвалжлагч гишүүн техникийн ухааны доктор Гюнтер гэснээ зүүн гар талдаа суугаа намхан бүдүүн эрийг Зөвлөлт Холбоот Улсын Шинжлэх Ухааны Академийн сурвалжлагч гишүүн, геофизикийн ухааны доктор Иванов бусад нөхөд бол төрөл бүрийн мэргэжлийн хүмүүс, аяндаа тантай танилцах болно гэж хэлээд, 

	— За танилцуул гэж тушаангуй дуугарав. Баяраа дэргэдэх ширээн дээр удирдлагын авсаархан төхөөрөмжөө гаргаж тавиад хэсэг зуур хүлээв. Удирдах самбарын дээд хэсэгт дохионы улаан гэрэл анивчих ажээ. Удсан ч үгүй хаалга торхийн «СИ-1» төхөөрөмж орж ирэв.

	Комиссын гишүүд түүнийг их л анхааралтай харцгаана. Тэрбээр алгуурхан алхсаар Баяраагийн дэргэд ирж зогсоход гэрэл нь дохиолон унтрав. Баяраа өөрийн хийсэн авсаархан төхөөрөмж, ажлынхаа үр дүнгийн тухай товч ярилаа. Хүн бүр сэтгэл хангамжтай хүлээн авч байгаа нь илт Баяраагийн дотор уужирчээ.

	Комиссын дарга суудлаасаа босож Баяраагийн бүтээсэн төхөөрөмжтэй онолын хувьд танилцлаа. Харин үйлдвэрлэл дээр хэрхэн хэрэглэх боломжтойг маргааш өглөө 8 цагаас шалгана гэжээ.

	Баяраа, Дулмаа хоёр бие биедээ гэм хийчихсэн юм шиг чимээгүй зэрэгцэн алхана. Дулмаа зог тусан

	— Баяраа чи өнөөдөр их сандрав уу? гэхэд

	— Санаснаас гайгүй шүү. Маргааш орд дээр туршилт хийж шалгуулна.

	— Аавын «Чөтгөртэй» суваг дээр үү?

	— Үгүй дээ бүх ордын хүрээнд хийнэ гэж Баяраа эелдэгхэн хэлэхэд Дулмаа Баярааг сугадан

	— Та манайд очиж хоол унд... гээд гэрийн зүг шуудхан алхав. Алсад од харван энгүй огторгуйн мандалд хоромхон зуур цагаан зам татуулан замхарна.

	... Маргааш орой нь хайгуул ангийн улаан буланд нөөц бодолтын хоёр аргыг харьцуулан шалгасан дүнгийн хурал болов.

	Хурал дээр залуу инженер Баяраагийн хийсэн төхөөрөмж үнэхээр техникийн шинжлэх ухаан, ялангуяа геологи хайгуулын шинжлэх ухааны хөгжилд түлхэц болох орчин үед тавьж байгаа гол зорилтыг шийдвэрлэж чадсанаараа өндөр ач холбогдолтой бүтээл болжээ гэхэд алга ташилт нижигнэв.

	Хурал тарж байхад Насан гуай тааралдаад, 

	— Намайг айлгадаг тэр золиг чинь овоо үнэлэлт аваа юу. Аль вэ ах нь үнсье гэхэд Баяраа дуртайяа хацраа өгөв.

	 

	Б. Дорж 
Оюунзаяагийн нууц

	 

	Оюунзаяаг шалгалтаа өгөөд ирэхэд байрынхан нь бүжигт явахаар бэлтгэж байв. Тэдэнд хөөрч догдолсон шинж илэрхий. Оюунзаяа сүүмгэр хүрэн нүдээрээ болж байгаа явдлыг шүүн тунгаах мэт дуугүй зогсоно.

	Ийнхүү хэдэн хором өнгөрсний эцэст тэр

	— Сайхан амраарай найзууд минь гэж аяархан хэлээд үл мэдэг санаа алдахад нөхөд нь:

	— Оюунаа чи бас л хөдөө рүүгээ явах уу гэцгээв.

	— Тэгнэ ээ.

	— Бид олон жил нэг байранд хамт суулаа. Одоо хэдхэн сарын дараа оюутны амьдралаа орхин хувь хувиа хөөх гэж байхад чи ингээд явчих юм биз дээ.

	— Явах л болоод байна. 

	— Оюутан байх үеийн хамгийн сүүлчийн амралт шүү дээ сайн бодоорой...

	Энэ явдлаас хойш хэд хоногийн дараа тэдний дунд ийм яриа үүслээ.

	— Оюунзаяа нөхөртэй байх аа, зав чөлөө л гарвал яваад байдгийн учир тэр биз.

	— Тийм биш ээ, өөр шалтгаан бий. Бид л мэдэж чадахгүй байна.

	— Өөрөө хэлэхгүй бол нөхөртэй байтугай хүүхэдтэй байсан ч бид яаж мэдэх вэ? Гуравдугаар курст байхдаа нэг удаа амралтаар явж ирээд хэдхэн хонож байснаа гэнэт хичээлээс чөлөө аваад буцсан. Юу болсныг нь асуухад «тэр нууц» гээд юу ч хэлээгүй.

	— Их дээгүүр бүсгүй шүү. Сүүлийн үед төгсөх хугацаа ойртоод ирэхээр Хөдөө аж ахуйн академийн нэг эрдэмтэн рүү гүйгээд байдаг болсон байна лээ

	*

	Бид хоёр эх орныхоо баруун хязгаарын нэгэн том хоршоололд дадлага хийхээр ирээд байлаа. Оюунзаяа дөнгөж сэрмэгц хөнжлөө татаж ил задгай байсан чээжээ хучихыг хараад би гадагш гарав. Салхи хуйсганасан хүйтэвтэр бүрхэг өдөр ажээ. Алтайн нуруунаас бууж ирсэн бяцхан голын эрэг дээр дээрх хоршооллын төвөөс зүүн тийш хагалсан газар хөглийн бараантаж, дундуур нь усалгааны суваг шуудуунууд зүсэн гарчээ. Сувгуудын хоёр талаар услах, бордох, хөрс боловсруулах, тарих машинуудыг эгнүүлэн жагсаасан нь алсаас ялгарна. Бидний дадлагын хугацаа чухам тэнд л өнгөрөх болов уу хэмээн бодож зогстол Оюунзаяа гарч ирэв.

	Бид хоёр тэжээл үйлдвэрлэлийн цехээр очиж дадлагын ажлыг удирдаж байгаа агрономичтой уулзах ёстой байлаа. Уулзаад юу болсныг үл өгүүлэн өгүүлэх нь: Хөдөө нутагт хавар цагийн нүсэр их ажил эхэлж хөл хөдөлгөөн дээд цэгтээ хүрчээ. Өчигдөрхөн аймгийн төв дээр нөхөдтэйгөө ярьж байсныг бодоход одоо инээдэмтэй санагдана. Ойролцоо газруудад дадлага хийх оюутнууд хэн нэгэн дээрээ очихоор тохиролцсон сон. Мөн ч амархан юм бодож байжээ! Ухаандаа Оюунзаяа бид хоёр дээр ирэх нөхөд маань хоршооллын төвд буумагц анхны тааралдсан хүнээс ч биднийг хаана байгааг мэдэж чадна гэдэгт лавтай итгэж байсан билээ. Ерөөсөө зах хязгаар нутагт хүн цөөтэй тул сураг гаргахад амархан байдаг л даа... Гэтэл одоо харахад энэ их ажлын үеэр биднийг олж уулзана гэдэг элсэн дотроос зүү хайхтай адил ажээ. 

	Тариа, ногоо ургуулах нь ганц хоёр өдрийн асуудал биш, ганц хоёр сарын ч ажил биш. Нэг нь дуусахад нөгөө нь эхэлж тасралтгүй үргэлжлэн машин техник элээж, хүнийг цуцаадаг юунд ч хоригдохгүй ширүүн урсгал болой. Гагцхүү оюун, санаа хүч хөдөлмөрөө нэгтгэн нэгэн зорилгод чиглүүлсэн хүмүүс л түүнийг хийж чадна.

	Сургуулийн танхим маань гэнэт ийм орчноор солигдоход бид хоёр тийм ч амархан зохицчихоогүй юм. Нэг орой ажлаас буцаж ирсний дараа Оюунзаяаг хүлээж ядаад гадагш гарлаа. Уг нь бид хоёр ажилд гарах буухдаа голдуу хамт явж зарим үед хоршооллын соёлын ордонд үзвэрт очих тул би тийшээ явлаа. Гэтэл эмнэлгийнхэн машинтай тосож ирээд:

	— Тантай хамт байдаг оюутан эмэгтэй өдөр ажил дээрээсээ хүргэгдэж ирсэн, одоо бие нь муу байна. Та очно уу гэлээ.

	Оюунзаяаг ганцаарыг нэг өрөөнд хэвтүүлжээ. Царай нь цонхийж, уруул нь хатаад юм хэлж чадахгүй болсон байна. Нүд нь хараатай хэвээрээ хөшчихсөн юм шиг үл хөдөлнө. Сувилагч нараас юу болсныг асуувал талбайд уначихсан хэвтэж байсан, энэ ном цүнх хоёрыг дэргэдээс нь авчирсан гээд надад өглөө. «Тариа хураах машины ажлын эрхтний онцлог» гэсэн жижигхэн номыг тэр байнга биедээ авч явдгийг би мэднэ. Номыг аваад цүнхэнд нь хийх гэтэл нэг зурвас унасанд «Туршилт сайн боллоо, дараачийнхаа ажлыг эхэлж бай, Чимэд-Өлзий» гэсэн цахилгаан байв.

	Эмнэлэгт ирснээсээ хойш хоёр дахь хоног дээрээ Оюунзаяагийн бие улам муудлаа. Түүний дэргэд нүүр царайгаа барайлгасан эмч, сувилагч нар тасралтгүй жижүүрлэн, хоорондоо болоод надтай үг солихыг ч больсон нь нэг л аймшигтай санагдана.

	Ийм байдалтай цаг хугацааг авсаар нэг мэдэхэд долоо хоног өнгөрчээ. Өвчтөний байдал ялимгүй дээрдэв. Бага зэрэг унтсаныхаа дараа «Уух юм... ам... ам хатаад» гэж хэллээ. Эмч сувилагч нарын царай сэргэж ухаан орж байна гэлцлээ. Үнэхээр ч тийм ажээ.

	Зуны шөнө. Их хотын хөл хөдөлгөөн шингэрч дуу чимээ намжлаа. Төгсөх ангийн эцсийн шалгалт өгсөн оюутнууд Туулын шугуйд хөгжилдөн шуугина. Би Оюунзаяаг дагуулан нөхдөөсөө ялимгүй холдож байгаад зориг гарган

	— Чамд сэтгэлтэй болсон шүү гэж хэллээ. Тэрбээр миний үгийн хариуг урьдаас бэлтгэж байсан мэт шуудхан л

	— Би бас тийм гэснээ цааш үргэлжлүүлж, гэхдээ аавынхаа сэтгэлийг амраахаас нааш энэ тухай ярихгүй хэмээн эрсхэн хэллээ.

	— Юу гэнэ ээ? Би ойлгосонгүй.

	Оюунзаяа уулын толгой дээгүүр харж тэнгэрийн хаяа ширтэн дуугүй зогсоно. Одоо бол хорь шахам жилийн тэртээд тохиолдсон нэгэн явдал түүний бодол салааг эзэмдэн захирчээ.

	Бункер дээр нь «Улсын хошой аварга...» гэж хөх цэнхэр өнгөөр гоёмсоглуулан бичсэн шинэхэн комбайны бүхээг дотор долоо найм орчим насны охин суудлын түшлэг налан зогсоно.

	Жолооны ард суугаа дүрэлгэр нүдтэй хөрслөг эрийн бахим чийрэг гарыг дагаж аварга том комбайн дэнхэлзэн хөдөлнө.

	Хадсан тарианы сунагар бүдүүн мөр алтан саа адил хөврөн жирэлзэж комбайн тасралтгүй урагшлах ажээ. Бункерт орж байгаа будаа харахад ёстой л зуны сарын зүс бороо адил тасралтгүй шаагьж байлаа. Оюунзаяа аавтайгаа хамт явах хязгааргүй дуртай, хөлд орсон цагаасаа өдий хүртэл комбайны бүхээг дотор өсөж торнисон гэхэд хилсдэх юмгүй. Чухам ийм л үед аав охин хоёр хорвоогийн жаргалыг эдэлнэ. Комбайн урагшилсаар, тариа хөвөрсөөр...

	Тэдний өмнө юүдэнтэй зузаан цамц өмссөн пагдгар намхан эр халаасандаа гараа хийчихсэн зам хөндлөн зогсож байна.

	Аав нь комбайнаа яаран зогсоогоод буухад Оюунзаяа дагаж очлоо. Сайх эр мэндийн хариуд толгой ч дохилгүй ихэмсэг байдлаар ярвайж

	— Яагаад ингэж их будаа хаяж байна, нөхөр минь аль вэ наашаа ир! гэж тэр хоёрыг комбайны ард дагуулан аваачаад саяхан явж өнгөрсөн мөрөн дээрээс багц тариа авч үзүүллээ. Аав нь юм хэлсэнгүйд цаад хүн илт ширүүсэж:

	— Улсын ажилд ийм цэвдэг сэтгэлээр хандаж байхын оронд бүр больчихсон чинь дээр биш үү хэмээн загнаад мотоциклоо асааж тоос татуулан холдлоо.

	Оюунзаяа тэр хүнд туйлын их гомдож уйлахад аав нь:

	— Миний охин битгий уйл. Нэгэнт буруу юм хийсэн хойно агрономич загналгүй яах вэ хэмээн аргадаад комбайныхаа хойно өмнө гарч заримдаа доогуур нь хэвтэж оролдсоор байтал үдшийн бүрэнхий эхэлжээ.

	Түүнээс хойш хэд хоног өнгөрч тариа хураалтын ажил дуусах дөхөж байтал машинтай хүмүүс ирж тэр хоёрын яваад өнгөрсөн мөрөн дээгүүр метрлэн хэмжээд унасан тариаг тооллоо.

	Тэр хоорондоо ямар нэгэн мэдэхгүй хэлээр ярилцан байснаа болиод

	— Хувийн ашиг хонжоо, нэр төр бодож тариа их хаясан байна. Танд акт бичиж тариаг төлүүлнэ гэлээ. Толгойгоо зориуд бөхийлгөн духан доогуураа хялайж харах энэ хүнд үзтэл бусад нь захирагдах ажээ.

	Аав ч дуугүй өнгөрсөнгүй.

	— Тариа хаяж байгаа үнэн. Акт бичих ч зөв. Харин хувийн эрх ашгийг харсан юм байхгүй шүү гэхэд өнөөх хүн: 

	— Мөөн овоо хэдэр эр байх нь. Чиний хувийнхаа эрх ашиг хардгийг чинь батлах баримт миний гэрт орчхоод байна хэмээн заналтай хэлээд машиндаа орлоо. Тэр өдөр бас л комбайнтайгаа ноцолдсоор атга тариа ч хурааж чадсангүй. Аавын нь гар хуруу тосонд халтартаж нүүр царай нь шороонд дарагдан, нүдээ гунигтайгаар эргэлдүүлээд ядарч цөхөрсний шинж илэрхий. Оюунзаяа машинтай хүмүүсийг үзэн ядаж аавыгаа өрөвдөнө. Шөнө өдөргүй хажуудаа авч явсаар өдий зэрэгт хүргэсэн ачийг нь ухаарч чадахгүй ч энэ хорвоод ааваас өөр дотно хүн байхгүйг тэр зөн совингоороо мэдэрдэг байсан юм.

	Шөнө сэрээд харвал комбайнчид ажлаасаа буугаад ирчихсэн чанга чанга ярилцан цай ууцгааж суув.

	— Тариа хаялаа гэж нүд ухчих гээд ер явуулахгүй юм. Комбайнтайгаа ноцолдоод л бригад дээр сууж байхаас биш дээ.

	— Өдөр бүр л хэд хэдээрээ ирж загнадаг боллоо.

	Энэ ажлыг ч дөнгөхгүй юм байна хэмээн нөхдийгөө ярихад ширээ тохойлдон шанаагаа тулж дуугүй суусан аав нь:

	— Үнэхээр хаягдаад байна, янз янзаар оролдоод тун ч чадсангүй гэж хэлээд найдлага тасарсан байдлаар нөхдөө харах ажээ.

	... Маргааш өдөрлөг дээр ангийнхантайгаа уулзана, хэн хэн ирэх бол өдийд цөмөөрөө л туршлагатай агрономчид болцгоосон байх даа. Ийнхүү бодон зогстол

	— Сайн байна уу? гэх дотно танил дуунд бодол санаа хоромхон зуур сарнив. Миний дэргэд Оюунзаяа инээмсэглэн зогсож байлаа. Тэр хажуудаа яваа хижээл насны өндөр нуруутай туранхайвтар хүнийг зааж

	— Миний сэдвийн удирдагч, техникийн шинжлэх ухааны эрдэмтэн Чимид-Өлзий гэж танилцуулав.

	Сургууль төгсөөд би энэ бүсгүйгээс ганц ч удаа захиа аваагүй боловч өнөө хүртэл горьдлого тасраагүй л яваа юм.

	«Аавынхаа сэтгэлийг амрахаас нааш энэ тухай» гэж гурван жилийн өмнө түүний хэлсэн үг горьдлого тасалсангүй. Одоо бол тэр баяр баясгалангаар дүүрэн, үзтэл ажил үйлс нь өөдрөг бололтой. Бид хоёр маргааш өдөрлөг дээр уулзаж тэндээсээ зочид буудал руу миний өрөөнд ирэхээр тохиролцлоо. Түүний оюутан ахуй үеийг энэ мөчтэй харьцуулбал яриа хөөрөөтэй, инээж тоглосон, сэтгэл булаам сайхан бүсгүй болжээ.

	Байрандаа очоод би ёстой л цагийнхаа нүүрийг элэгдтэл харж хүлээсээр арайхийн өглөөтэй золгов. Улаанбаатарт намрын эхэн сарын сэрүүвтэр бүрхэг өглөө эхэлж хөл хөдөлгөөн ерийн тайван. Энд хаана ямар хүмүүс, албан байгууллага байдаг, тэнд юу хийж бүтээж буйг мэдэх аргагүй. Хот газар ерөөс ийм боловч аль нэгэн хэсэгт нь урьд өмнө байгаагүй, тэр ч байтугай хүн төрөлхтөн огт мэдэхгүй тийм үйл явдал ч болж байдаг ажээ.

	Хөдөө аж ахуйн академийн сорилт туршилтын талбайд янз бүрийн хэлбэр, дүрс өнгө будагтай машинуудыг эгнүүлэн жагсаагаад наагуур нь улаан тууз татан тусгаарлажээ.

	Өдөрлөгийг нээсний дараа туузыг авч хөрс элдэншүүлэх, тарих, тэжээл бэлтгэх, машинууд эрэмбэ дараагаар байраасаа хөдлөн урагш гарч тус тусын ажиллах зарчмыг үзүүлэв. Газарт хүрч шороо тоос босголгүй агаараас тариа тарьдаг үрлүүр, тэжээл ба усны харьцаа жор хэмжээг малын физиологийн шаардлагад өөрөө тохируулаад өрчихдөг машин, тариа ногоо жимсний талбайн захаар шон суулгаж, утас татаж хашаа барьдаг төхөөрөмж байна. Зохион бүтээгчид машинтайгаа өндөр тавцан дээр гарч тайлбарлахад сурвалжлагч нар зай завсаргүй тойрон гүйлдэж, кино, телевизийн аппаратууд шажигнан хүмүүс зураг авч дуу хураагчийн том жижиг дамар тасралтгүй эргэлдэнэ. Болж байгаа явдалд анхаарал хэчнээн татагдавч Оюунзаяатай уулзах бодол ер амар заяа үзүүлдэггүй. Өдөрлөгийн хөтөлбөр \дуусах тийшээ ойртох тутам «Ирэхгүй юм биш байгаа даа» гэх бодол төрж битүүхэн зовуурилна. Хөл хөдөлгөөн гишгэх зайгүй их боловч тэр энд байхгүйг би мэдэж байлаа.

	Тавцан дээр ерийн л нэг комбайн гарч ирэв. Түүний ялгарах зүйл нь гадна талдаа сарайж сэрийх араа, дамжуулагч нэгээхэн ч үгүй бөгөөд хурдан сэлүүрийн оронд яндан хэлбэрийн урт хоолой бариулжээ.

	Яндан хоолойны дэргэд Оюунзаяа гартаа заагч бариад зогсож харагдана. Тэрбээр цугларагсдын зүг хандаж

	— Бид ургуулсан тариагаа бүрэн гүйцэд авч чадахгүй байна. Хаягдал гарахад хүний үйл ажиллагаанаас гадна ургамлын биологийн шинж чанар нэлээд хэмжээгээр нөлөөлдөг. Жишээ нь зусах зөөлөн буудай боловсорч гүйцсэнээсээ хойш долоо хоноод гаднын үйлчлэлд нэрвэгдмэгц түрүүнээсээ асгарч эхэлдэг. Хураалтын сүүл үе рүү хаягдал эрс нэмэгддэг явдал үүнтэй холбоотой. Ийм учраас бид тарианы түрүүг цохиж доогуур нь хадаж цайруулах үйлдлийн оронд сорж байдаг төхөөрөмж тавьсан юм гээд бага зэрэг түгдрэхэд миний хөл өөрийн эрхгүй суларч биеэ даалгүй сөхрөх шахлаа. Хажуугаас нэг хүн:

	— Та битгий хавьчаад байгаач, зүгээр зогсож чаддаггүй юм уу гэхэд сая сэхээ авч бүсгүйн зүг харвал яриагаа үргэлжлүүлэн:

	... Газарт уначихсан тариаг ч татан авч хураана... гэх сонстоно. Хэдийд нь ч юм сэдвийн удирдагч өнөөх өндөр хар хүн дэргэд нь гараад ирчихсэн, 

	— Залуу ажилтан Оюунзаяагийн энэ бүтээл бол хаягдал гаргахгүйгээс гадна комбайнд тариатай хамт сүрэл ордгийг болиулж ажлын ашигт үйлийн коэффициентийг нэмэгдүүлсэн юм. Бас ангилан хадалт хийхгүй болсноор хураалтын зардал эрс буурч цаашид үтрэм үр цэвэрлэх машинууд хэрэглэгдэхгүй байх боломж нээгдлээ хэмээн нэмж тайлбарлав. Комбайны тавцангаас буулгаж сорилтын талбай руу аваачихад хүмүүс хошууран дагаж, 

	— Наадах чинь бидний гарт хэдийд очих болж байна аа?

	— Сангийн аж ахуй, хоршооллуудыг түргэн хангахгүй бол тариа хаягдсан хэвээрээ л байна шүү дээ.

	— Тун ч сайхан эд юм аа... гэх зэргээр өөр хоорондоо ярилцана.

	Дуу чимээ бага, гинж, ремень нэгээхэн ч үгүй. Тэр комбайн талбайн зах руу алгуурхан явж ороход тарианы түрүү соронзонд татагдсан төмрийн үртэс адил өөдөс нь ханаран бөхөлзөж, үр нь түрүүнээсээ суга суга үсрэн орж эхэллээ. Цаашлах тутам будааны урсгал нэмэгдэн ширүүсэж галын дөл шиг хий агаарт жирэлзэн хөвөрнө.

	Үзүүлэх ажиллагаа дууссан боловч хүмүүс чив чимээгүй ширтэн зогссоор ажээ.

	Оюунзаяаг харсаар байтал олны дунд орж үзэгдэхгүй боллоо. Би хүмүүсийн ар өврөөр зүтгэсээр арай ядан хойноос нь гарч ирвэл тэр бөгтөр нуруутай хөх өвгөнийг сугадан сандалд суулгаа зогсож байна. Өвгөн үрчлээт нүүрэн дээгүүрээ бурзайсан хөлсийг нэгэнтээ арчаад судас шөрмөс нь гүрийсэн бадриун том гараар Оюунзаяаг тэвэрч үнсэхэд түүний гал цог нь огтхон ч буураагүй дүрэлгэр нүднээс нулимс дусаж харагдана.

	Оюунзаяагийн алхах гишгэх тутамд эцгийгээ хайрлан халамжлах өрөвч зөөлөн сэтгэл тодорч бас айлын ганц охин эрх танхи зан үе үе илэрнэ.

	— Аав аа, та миний комбайны ажиллаж байхыг харсан уу гэж түүний асуухад

	— Харалгүй яах вэ охин минь. Залуу зандан үед бол ч салмааргүй сайхан техник байна гээд өвгөн санасан хэргээ бүтээсэн хүний бардам хөөрүү зангаар инээлээ. Энэ агшинд аав охин хоёр шиг баяртай хүмүүс хаана ч байгаагүй биз ээ.

	Өнөөдөр Оюунзаяагийн нууц илэрч аавынхаа сэтгэлийг амраажээ.

	 

	А. Лхүмбэ 
Дуут элс буюу газрын хөлс

	 

	Хар ус нуур. Энэ сайхан нууртай хаяа хатган барьсан хайгуулчдын майхнууд ярайна. Экспедицийн бүрэлдэхүүнд геологичид, ажилчдаас гадна геологи, биологи, газар зүйн хээрийн дадлага хийхээр оюутнууд оролцож яваа ажээ.

	Хайгуулчдын «түр» зөвлөгөөн болж байна.

	Өнцөг буланг нь чулуугаар дарсан газрын зураг дээр хэсэг геологич тонгойн ширтэнэ. Олон арван мянган хавтгай дөрвөлжин километр нутгийн тэн хагас эрээн цоохор будагдсан нь тэдний ажлын амжилтыг илтгэх аж.

	— Бид өнөөдөр зураглалын талбайн баруун хойд цэгт хүрлээ. Тунамал гаралтай шавар, элсэн чулуу, шавар занарын дунд нүүрсний үе дайралдаж байна. Гэвч бид нүүрсний орд төдийгүй нефтийн орд эрж яваа улс гэж залуу эрдэмтэн Жамсран яриад аль хэдийнээ бараг чээжээр мэдэх болсон газрын зургийг ширтэн сууснаа чулуулгийн дээжийг харанхуй болохоос өмнө үзэх гэж үүргэвчийнхээ амыг яаравчлан тайлав. Тэгээд чулуу бүрийг нарийвчлан харж газрын зураг дээр тэмдэглэж эхэллээ. Жамсран газрын хөрсний хөдөлгөөн, ижил өндөрлөгийг холбосон зурааснуудыг хараад орчин тойрны геологийн түүхийг алган дээрээ дэлгэн үзэх шиг болжээ. Дэлхийн дотоод хүчний нөлөөгөөр энэ нутгийн хөрсөнд ан цав гарч гадарга атиран урваж зарим хэсэг нь доош хотойсон нь эдүгээгийн Хар ус нуурын сав газар юм. Ийм хотгор газарт нефтийн ихэнх орд оршдогоос гадна ба эрлийн шалгуур болдог байна.

	— Даргаа, бид маргааш хаашаа явах вэ? гэж оюутан Дамдин асуув.

	— Энэ хавьд хийх зураглалын талбай ерөнхийдөө дөхөж байна. Харин нуурын ёроолын зураг авч хэд хэдэн цэгээс дээж авна гэв.

	Цэвэр сэрүүн агаар халсан газрыг нөмрөн авч сарны туяаран цацрах гэрэлд Жаргалант Хайрхан уулын мөнх цаст орой цайвалзан, нуур зах хязгааргүй юм шиг мэлтэлзэнэ. Жамсрангийн майхны үүдээр сарны гэрэл харван тусч орчныг гийгүүлнэ.

	Зэргэлдээх байранд дуу аялах сонстоно. Лавлан чагнавал Жаргал хүүхэн нэгэн сайхан дуу аялах нь цайран агч нуурын мандалд замхарна. Жамсран энэ хүүхэнтэй оюутан ахуй цагаасаа танил боловч ямар ч хэрэгцээгүй уулзалдахаас зайлсхийе гэж эртнээс шийдсэн хир нь бас ч сэтгэл татагдах тул орноосоо босож түүний байр руу аажим алхлав. Тэгтэл саяны нэг яриа санаанд орлоо. «Энэ тухай яриад яах вэ? Бүгд учир явдлаа олчихсон...» гэж тэр бүсгүйг битүүхэн хэлэхэд «Олчихсон уу?...» гэж Жамсран асуугаад өөр юу ч хэлэлгүй гарч одсон сон.

	Жаргал нуурын дундах Агваш арлын үндэсний зоо паркийн мэргэжилтний томилолт өвөрлөн ирснээс хойш бараг хоёр жилийн нүүр үзжээ. Харин тэр бүсгүй Жамсрангийн хувьд нефтийн орд адил хүршгүй хол хэвээр байна. Гэтэл чухал хэрэгтэй ганц хоёр үг зөрж илүү дутуу уулзалтаас зайлсхийж явсан Жамсран буцахаар тээнэгэлзсэнээ «Заа дүүрсэн хэрэг, оръё» гэж шийдэв.

	— Жамсран уу? Ороод ирээч! Би хөлийн чинь чимээгээр танилаа хэмээн үл мэдэг дооглосон зөөлөн дуу хаалганы цаанаас сонсогдов.

	— Хөлийн чимээгээр гэнэ ээ, гойдын юу байгаа юм бэ? гэж Жамсран орох зуураа асуув.

	— Чиний алхаа өөртэй чинь адил гунигтай юмаа хэмээгээд хүүхэн гал бадарсан нүдээрээ болгоомжтой ажиглав. 

	— Ийм орой болсон хойно явж байдаг. Ямар нэг юм болоо юу? гэж түүнийг асуухад, 

	— Юу ч болоогүй гэж Жамсран ичингүйрэн хэлээд зөөлөн сандалд суулаа.

	— Зоопаркийн ан амьтдын судалгаа, арчилгаа маллагаанаас авхуулаад гадаад, дотоодын зочин гийчдэд үйлчлэх гээд ажил ер мундахгүй. Тэгээд шөнийн цагийг ашиглан ном шагайж сууна. Сайхан ном шүү, шуудангаар надад ирүүлсэн байна билээ.

	Жамсран гар сунган авч «Газар уснаа явагч хүн» гэж уншаад сүүрс алдав.

	— Тун сайхан ном. Энэ номын хуудас бүхэнд далай тэнгисийн барагдашгүй их баялаг, түүнийг эзэмшигч ер бишийн зоригтнуудыг яруу сайхан зөгнөжээ. Юу ч гэж хэлмээр юм бэ дээ... Эмч Сальватор жинхэнэ «Загасан хүн» Ихтиандрыг хийсэн нь бус, харин хүний оргилуун сайхан сэтгэл, хотол олны гэрэлт ирээдүй рүү ямагт тэмүүлэгчийн дотоод сэтгэхүйг гаргасан нь тун сонин.

	Жаргал, Жамсрангийн гараас номоо авч «Ихтиандр! Ихтиандр! Чи миний хүү билээ. Чамд нууцаа алдахгүй гэх шиг далай эргээ балбан оволзоно» гэж уншаад, 

	— Хэмжээлшгүй бэрх, хүний хүчин чадлаас хэтэрсэн мэт боловч эрхэм зорилгыг биелүүлэх гэж оролдохоос өөр яах билээ! Түүнийгээ биелүүлэхэд амь насаа зориулах л сайхан. Миний нүдний өмнө их далай эзэмшигчдийн дүр харагдаж байна. Энгүй их далай хуйлран оволзоно. Эргэн тойрон аймшигт амьтад. Далайн догшин шуурга исгэрэх боловч хүмүүс улам доошилно. Хэрэв бид гадаад далайг эзэмшихтэй тэнцэх тийм зорилго биелүүлэх гэж олонтоо тэмцдэг бол мөн ч сайхнаа гэв.

	Жамсран чимээгүй сонсож сууснаа:

	— Ганц нэгэн сод хүн л тийм гавьяа байгуулна шүү дээ. Ер нь тийм том далай дэлхийд цөөхөн юм чинь.

	— Худлаа! Шал худлаа! Хүн бүхэнд өөр өөрийн далай тэнгис байж болно биз дээ?

	— Тийм ээ, жинхэнэ далай тэнгис бол хүн бүрд яах аргагүй байгаа юм. Харин өөрсдийн далай тэнгисийг сонгож авахад алдаж ч болно, онож ч болно шүү гэж Жамсран мөчөөгөө өгөхгүй гэсэн мэт хэлэв.

	— Чи онож хэллээ гэж Жаргал сайшаагаад за бодоод үзье л дээ, чи өөрийн далай тэнгисийг эзэмшихэд амь насаа зориуллаа гэе. Тэр далай чинь үнэндээ манай эндхийн нуур шиг өчүүхэн нуур байвал яана аа. Мөн тоогүйеэ.

	— Манай эндхийнх шиг гэв үү хэмээн Жамсран цочин асуув.

	Зураг багажаар төхөөрөмжлөгдсөн том завь аажим хөвнө. Нуурын гүнийг автоматаар хэмждэг цахилгаан багажийн өмнө зогссон инженер Чадраа зурагчин тийш хандаж:

	— Зураг авалтаа үргэлжлүүлээрэй гэж хашхична.

	— Манай Чадраа гуай ч гүнийг хэмжихдээ дадлагатай хүн дээ хэмээн Дамдин өгүүлэхэд тавин метрийн зай тус бүрийн гүний ялгааг гаргаж тусгай хүснэгтэд тэмдэглэнэ. Нуурын ёроолын хотгор, гүдгэрийг тодорхойлоод цооног өрөмдөх цэг болон дээж сорьц авах газраа шилж олдог ёстой.

	Телемеханикийн удирдлагатай зурагт утсан харилцуураар Жамсран судалгааны явцыг нуурын ёроолоос танилцуулах зуур түүний нарны спектрийн хөх, ногоон цацрагийг үл мэдрэх тусгай хувцас цахилгаан алх, бин битүү луужин нь цөм харагдав. Бага вольт, өндөр амперын цахилгаан мотор жигдхэн нүргэлнэ. Нуурын ёроолд ажиллаж байгаа геологичид авсан дээжээ тусгай дамжлагаар явуулсаар байна.

	— Манайхан цөм сайн байгаа биз дээ? Шинэ сонин мэдээ сэлт олж уу? гэж туслах геологич Бат асуухад, 

	— Уснаас 30 дахин илүү хүчилтөрөгч шингэсэн фторт нүүрстөрөгчийн тусгай уусмал хэрэглэсэн учир зовох юу байх вэ. Хэд хэдэн «сэжигтэй» цэгээс дээж авсан байна. Удахгүй ажлаа дуусгах юм байхаа гээд Чадрааг цагаа харахад дээш өгсөх «дохио» хангинав. Өдөржин усан дотор ажилласан хайгуулчид тусгай дүүжин шатаар өгсөж ирэхэд нөхөд нь халуун дотноор угтлаа.

	Хайгуулчид ширээ тойрон сууцгааж хийсэн ажлаа дүгнэн элдвийг ярилцан дараачийн шатны ажлаа төлөвлөн байна. Тэдний өмнө дэлгээстэй байгаа газрын зураг ажлыг нь тольдон харуулах мэт эрээн алаг өнгөөр будагджээ. Нөхдийнхөө дунд залуу эрдэмтэн Жамсран гуниг баяр хослон сууна. Хоёр жилийн ажлын үр дүнд зураглалын талбай бараг Дууссан боловч нефтийн орд олдсонгүй. Нуурын ёроолд хийсэн судалгаа ч тодорхой үр дүн өгсөнгүй. Нефть! Манай оронд хэчнээн их хэрэгтэй сэн билээ.

	— Яасан сэрүүхэн өдөр вэ? гэж Ням өвгөн цай хоол аягалах зуураа өгүүлээд, — Нутаг солихоосоо өмнө хоёр хоног амарч юм хумаа янзлах уу? гэхэд Жамсран толгой дохино.

	— Би өнөөдөр нуурын хойд талын хэдэн манхны бэлээр газар зүйн ажиглалт хийж яваад ер бишийн «дуу» сонсож бүр гайхаж орхилоо.

	— Ойр хавьд хүн амьтангүй атал юун дуу байдаг билээ! гэж оюутан Дулмааг өгүүлэхэд Ням өвгөн дэмжиж:

	— Тэр хавийг чинь урьд буг чөтгөртэй, хачин муухай дуугардаг гэж манай нутгийнхан ярьдаг байсан юм. Одоо энэ тухай дурсахаа болио шив дээ гэлээ. Оюутнууд бие бие рүүгээ харна.

	— Тэгээд яав? гэж Жамсран сонирхон асуув.

	— Дуу гарсан газрыг тодорхой ажиглаж амжаагүй учраа тэрхэн хавиас хэдэн атга элс авчирлаа гээд жижиг уутны ам тайлж нэг атгыг ширээ дээр гоожуулав. Элс чив чимээгүй.

	Дамдин ухасхийн уутны ёроолоос шүүрч аваад хөнтрөхөд элс шаржигнан асгарна. Жамсран дуугүй ажиглан сууснаа юу хэлэхийг сэтгэл догдлон хүлээж суусан туслагчдынхаа аяншиж борлосон царайг тойруулан хараад, 

	— Элсийг дээжлэн авахад нямбай ажиллагаа шаардахаас гадна шилэн саванд хийж авах хэрэгтэй. Ингэж авахад элс хувирал өөрчлөлтөд бага ордог гэлээ.

	— Чухам яагаад шилэн саванд дээжлэхэд байгаль дахь анхны чанараа хадгалдаг юм бэ? гэж Дулмаа асуув.

	— Энэ үзэгдлийг одоо хүртэл тодорхой тайлбарлаж чадаагүй байна. Ер нь дуут элсний нууцтай шинжлэх ухааны олон сонин асуудал холбоотой. Ийм учир эл асуудлын талаар эрдэмтэд маргасаар байгаа юм. Тэгэхээр нутаг солихоо хойшлуулж үндэсний зоопаркийн барилга байгууламжид зориулан элс ачиж байгаа талбайн орчимд ажиглалт хийж, дээж авч судалъя гэв. Нөхөд нь толгой дохицгооно. 

	Жамсран дээж авах талбай, үе давхаргыг туслагч нартаа заахын сацуу дээж бүрийг авсаархан лабораторидоо судалж эхэлжээ. Дээж нормлох, жигнэх, элсний ширхэг тоолох, хэмжих чимхлүүр ажилд ядарсан Дамдин «Би эрдэнэсийн эрэлчин болох хүн. Лабораторид ширээний ард сууж микроскоп шагайж суух нь эр хүний ажил биш. Тэднийг микроскоп шагайж суух хооронд хэд хэдэн орд нээчихнэ» хэмээн бодно. Дулмаа шинжилгээ бүрийг зузаан дэвтэрт тэмдэглэнэ. Дамдин элсэн манхан дамжин гүйж хааяа толгойн элс хутган авч уутандаа хийнэ. Алсаас харахад элс адилхан юм шиг санагдавч ойртоод очихоор өнгө, ширхгээс авхуулаад найрлага хүртэл өөр өөр билээ. Эндхийн элс олон арван чулуулгийн үйрмэгээс бүрэлдсэн өвөрмөц найрлагатай аж. Хэдэн өдөр ажиллаж олон уут элс шинжлэвч дуут элс олдсонгүй. 

	Манхны оройд салхи дураар зугаацах учраас том ширхэгтэй элс үлдэж харин бэлээр нь нарийн ширхэгтэй нь гулсан тогтож түүний дунд гялтгануурын жижиг талст гялалзана. Дуут элсний нууц элсний өнгө болон ширхгээс огт хамаарахгүй нь тодорхой боллоо.

	— Хүнд мэдэгдээгүй байгалийн нууц хүний сэтгэлийн утсыг ямагт хөндөж байх юм. За, жишээ нь энэ элс сонин атлаа хэчнээн хөдөлмөр шаардаж байна даа гэж Дамдин хэлээд хуудас цаас дэлгэв.

	— Шинжлэх ухаанд нээлт хийнэ гэдэг чинь аажим тайван, итгэлтэй байж шинэ шинэ бэрхшээлийг авхаалжтай даван ялалт хийнэ гэсэн үг хэмээн өрмийн туршлагатай мастер Шарав сургамжилна.

	— Тэгвэл эсрэг талаас нь судлаад нээлт хийчихье л дээ гэж Дамдин санал гаргахад, 

	— За яаж? гэцгээв.

	— Дуут элсний бүх шинж чанарыг жагсаасан ном шуудангаар ирсэн. Тиймээс тэрхүү тодорхой шинж чанартай жишиж судлаад хиймэл дуут элс гаргаж болно биз дээ? Тийм үү?

	— Тэгэхийн хэрэг юу байна?

	— Яах вэ, хэрэв дуут элс гаргаж эс чадлаа гэхэд ямар шинж чанар манай эндхийн элснээс зөрж байгааг тодруулъя гэнэ.

	— Үгүй хө, энэ чинь бас эр хүний санадаг санаа байна шүү гэж Шарав дэмжив.

	Оюутнууд дахиад л дэвтэр, цаас дэлгэв. Дулмаа харьцуулсан судалгаагаар илэрсэн тэрхүү зөрөөтэй шинж чанаруудыг тусгай дэвтэрт тэмдэглэнэ.

	Тэд туршлагын үр дүнг сэтгэл догдлон хүлээнэ. Олон зуун дээжийн шинж чанарыг нийлүүлбэл дуут элсний шинж чанар бүрдэж байна гэж Дулмаа мэдэгдэв.

	Харин ганц дээжид тийм шинж чанар хадгалагдсангүй.

	— Магадгүй, ганцхан гол шинж чанар л зөрөөд байж болох юм хэмээн Дамдин гайхширна.

	Дулмаа тэмдэглэлийн дэвтрээ дахин дахин хянаж үзээд тийм гол шинж чанар алга гэв. Дамдин:

	— Тэгвэл, элс дуугарахын тулд бүх шинж чанараараа тохирох шаардлагатай болох нь ээ гэж урамгүй өгүүлэв.

	— Хорвоо дэлхий үүсэж бий болоод одоо хүртэл үе улиран хөгжиж ирэхдээ хэчнээн ч сонин хачин зүйлийг урлав даа. Тийм их өнө удаан жил байгаль өөрөө урласан зүйлийг хэдхэн хоногт судлахад хэцүү байлгүй яах вэ. Дуут элс олон хүчин зүйлийн онцгой тохиолдолд дуугардаг байж болно. Дулмаа чи чухам тэр онцгой тохиолдолтой учирсан байж болох нь хэмээн Шарав өгүүлээд тамхиа сорно.

	Гаднаас хүний хөлийн чимээ тодхон сонсогдов. Жамсран ажээ.

	— За амжилт гэдэг ч агуу их биз дээ хэмээн орох зуураа асуухад оюутнууд юу гэж хариулах билээ гэсэн шиг чив чимээгүй боллоо. Жамсран том хүрээтэй нүдний шилний цаанаас хүн бүрийг ажигласнаа харьцуулсан судалгааг тэмдэглэсэн дэвтрийг авч уншив. Тэгснээ:

	— Та нар ингэж судлах гэдэг чинь зөв! Олон талаар оролдоод үзэх хэрэгтэй. Гэхдээ дуут элсний нууцын судсыг барьж чадаагүй нь харамсалтай гээд дэвтрийг буцааж өгөв. Бас тэгээд зөрөөтэй тэр шинж чанар нь бусад олон эрдэмтдийн санал нийлдэггүй маргааны гол гогцоо байж юуны магад. Би сүүлийн хэд хоног дуут элсний талаар олон ном уншлаа. Бас өөрийн санал бодлыг шинжлэх ухааны Академи руу явууллаа. За нөхөд минь, хүч хавсран туршлагаа үргэлжлүүлье гэхэд оюутнууд улам урамшиж:

	— Тэгье, тэгье гэж ам уралдан хэлжээ. Жамсрангийн туслагчид дээж нэг бүрийг нямбайлан шалгаж давсны хүчилтэй усанд буцалгасан элсээ хатааж шилэн ялтас дээгүүр тараана. Шилэн ялтсыг хүйтэн байхын тулд тусгай хөргөгч багажтай залгана.

	— Одоо сонсоцгооё! гэж Жамсран хэлээд хуруугаар бөөн элс дарахад сонсогдох төдий чимээ гарав.

	— Хүүе, дуут элс мөн! хэмээн оюутнууд нэгэн дуугаар өгүүлнэ. Харин Шарав тээнэгэлзсэн байртай Жамсран руу харна.

	— За одоо дахин нэг туршлага хийе. Та нарын туршлага хийсэн дээжээс хэсгийг аваад туршъя гэлээ. Оюутнууд гайхах, сонирхох зэрэгцэв! Тэгээд Дамдин дуут элс зохиомлоор гаргах гэж оролдсон дээжээсээ хэсэглэн өглөө.

	Жамсран мөнөөх ялтас шилээ авч наранд харснаа:

	— Тоос суучхаж, арччих гээд Дулмаад өгөв. Дулмаа хуучин торгон алчуурын тасархайгаар шилийг гялалзтал арчаад Жамсран тийш гар сунгав.

	Жамсран шилэн дээр хэсэг элс асгаад хуруугаар дарлаа. Элс мөн л түрүүчийн шиг дуугарав. Оюутнууд өөрсдөө бие дааж хэд хэдэн удаа амжилттай туршлага хийсэн боловч найдлагагүй гээд хаясан элс нь дуугарч байжээ. Мөн ч хачин юм даа!

	— Ингэхлээр бүх элс дуугардаг байх нь ээ гэж Дулмаа ихэд гайхна. Дамдин духаа атируулан чухам юуны учир дуугардгийг ойлгох санаатай гүн бодолд дарагдана.

	— Та нар дуут элс зохиомлоор гаргах гэж оролдсон. Цахилгаанжсан элс дуугардгийг эрдэмтэд нээсэн шүү дээ хэмээн Жамсран хэлэв. 

	— Тэгвэл дуут элсний нууц тайлагдаа шив дээ гэж Дулмаа асуув. 

	— Үгүй ээ, хэргийн учир үүнд биш. Харин бидний сонссон бүдэг чимээ дуут элснийхтэй адил байна уу гэдэгт л хамаг учир байна. Дуут элсийг сонссон хүн түүний дууны өнгө их баялаг, хүчтэй гэж ярьдаг. Харин бидний сонссон дуу сонсогдох төдий шүү дээ.

	— Цахилгаанжсан элсний дуу сонсох ямар сонин бэ? түүнийг дуут элснийхтэй харьцуулаад чагнах юмсан.

	— Үгүй ээ та минь энэ элсийг хэн цахилгаанжуулж орхио вэ? гэж Шарав асуув.

	— Яагаад Дулмаа цахилгаанжуулсан шүү дээ! 

	— Хэзээ?

	— Дөнгөж сая, алчуураар шил арчаад цахилгаанжууллаа гэхэд Шарав ичингүйрэн доошоо харав.

	Энэ нь санамсаргүй атлаа сонирхолтой тайлбар байлаа.

	— Элсийг шилэн саванд дээжлэн авч сэгсэрвэл бас л цахилгаанжих ёстой. 

	— Жамсран гуай, та «жинхэнэ» дуут элс цахилгаанжилтаас өөр хүчин зүйлийн нөлөөгөөр дуугардаг гэж үзэж байна уу? хэмээн Дамдин лавлан асуув.

	— Энэ тухай эрдэмтэд маргасаар байна. Цахилгаанжилтаас өөр хүчин зүйл нөлөөлдөг гэж би хувьдаа боддог. Чухал юу нөлөөлдгийг батлах нь эрдэмтэн хүний хүлээсэн үүрэг.

	— Та нар элсний шингээх чанарын тухай мартаагүй биз?

	Оюутнууд гайхан бие биеэ харав.

	— Шингээлт... Элс, ялангуяа нарийн ширхэгтэй элс шингээх үйлчилгээтэй байх ёстой. Модны үртэс, нүүрс нэг газар удаан байвал янз бүрийн хий шингээдэг шүү дээ. Элсний нүх сүвэнд шингэсэн хий дуугарах хүчин зүйл болж мэдэх юм.

	— Тэгвэл нээлтийн хамаг учир элсэнд биш, хийнд байж таарах нь ээ гэж Дамдин асуув.

	— Атмосферт агаарын найрлага адилхан. Харин элсэн дотор ямар байдгийг мэдэх хэрэгтэй. Хийг дэгдээхгүйн тулд дээжийг гүнээс авч газар дээр нь судалъя гэж Дулмаа хэлэв.

	Хайгуулчид дахиад л шинэ судалгаанд гарах болов. Тэдний гарт хүрз яралзана. Нар хөөрөх тутам улам бүгчим болж хүрзээр боссон урьдын адил салхинд туугдахгүй агаарт хуран тогтож амьсгал давхцуулна.

	Цамцаа тайлцгаасан боловч хөлс асгарна. Манхны оройг нурааж багажаа байрлуулав.

	Хийн анализатор зогсоо зайгүй ажиллана.

	— Элс агаарын хийг шингэхээс газар доорх хийг шингээх нь илүү байх ёстой гэж Дамдин хэлэв. Туршлага үргэлжилсээр...

	Жамсран лабораторийн ширээний араас босонгуут гараа халаасандаа хийж эрт, эдүгээг-элэнц хуланцын ертөнцийг төсөөлөн бодож аажим алхална.

	Нуурын өмнө биед Жаргалант хайрхан уулын мөнх цаст орой газраас ургаж тогтсон бус тэнгэрээс буусан юм шиг үүлэн дотор сүмбэрлэн цайвалзана. Түүний нүдний өмнө сэвсээ салхины аясаар үелзэн найгах сахлаг сайхан шагшуурга бус өнө эртний 500 сая жилийн тэртээх кембрийн галавын цэнхэр тэнгис долгилон, түүний ёроолоор түмэн зүйлийн амьтад холхин байх шиг санагдана! Магадгүй өнө эрт цагт энд амьдарч байсан амьтад их тэнгисийн усанд залхаад ямхын төдий хуурай газар олох сон гэж хүсдэг ч байсан юм бил үү? Тэрхүү амьтад идэш тэжээлээ булаалдан өөр хоорондоо яаж тулалдаж байсан бол гэхээс зүрх шимширч талст өнгөөр цэлэлзэх нуурын өнгө час улаанаар хувирах шиг санагдав. Археоциат, гурван хавтаст амьтад, мөр хөлт амьтад, замаг гээд сонин олдвор ихтэй нутаг. Тэд цөм чулуужин үлджээ. Тийм ээ, юм бүхэн цагийн эрхэнд ингэж хувиран өөрчлөгддөг жамтай. Гэтэл хүн гэдэг агуу гайхамшигт амьтад байгалийн шалгарлын хатуу бэрхийг даван туулж хувьсан өөрчлөгдсөөр үлдэж хоцорчээ. Нээрэн хүн гэгч суут оюун ухаан эзэмшээгүй бол өдийд цөм газрын хөрсөнд булагдаад энэ орчлон ертөнц, энэ сүрлэг сайхан нутагт хүний амьдрал алга байх сан. 

	Хүн төрөлхтөн эх дэлхий чамаасаа эгнэгт салан одоогүй нь юуных вэ? Чамд хайртайдаа л тэр. Тэгээд ч чамд амьдрал заяасаар чиний хөрс шороон дээр агуу их хөг дуу өргөсөөр явна. Хүн төрөлхтөн чамайг нандигнан хайрладгийн хариуд чи ч бас хотол олноо энхрийлэн хайрлаж өгөөмөр баялгаа өгдгийг би мэднэ ээ. Тийм биз дээ? Энэ асуултын хариуг говь, хангай хосолсон сайхан нутаг эс хэлнэ. Нуур чи ядахдаа ганц үг хэлээч дээ, би чамтай дандаа ярьдаг шүү дээ?!

	Аян замын бяцхан лабораторийн ширээнд тавьсан шилэн сав гялалзаж, химийн төрөл бүрийн уусмалын үнэр орчинд тархана. 

	Дулмаа жижиг гуурс шилүүдийг хөвөнгөөр жийрэглэж дотроо олон жижиг өрөөтэй том хайрцагт нямбайлан хийнэ. Геологичид хийн шинж чанар, түүний гарал үүслийг тогтоох хариуцлагатай бөгөөд бүхнийг шийдвэрлэх ажилд шамдацгаана. Бүүр орой болсон хойно Жамсран туслагч нартаа хандаж:

	— Бид нефтийн хийн зарим шинж тэмдгийг илрүүллээ. Цаашид үүнийг батлахын тулд өрөмдөх шаардлагатай. Иймд ойролцоох Цагаан үнээтийн хайгуулын ангиас хүн хүчний туслалцаа авъя гэхэд Дамдин босон харайж:

	— Нефтийн хий, нефтийн хий оллоо гээд майхнууд руу гүйв.

	 

	Өглөө эрт Жамсран өрмийнхөнтэй хамт буудалдаа ирлээ. Онгож гандсан хувцас өмссөн хүрэл өнгөт царайтай залуусыг экспедицийнхэн баяртай угтав. 

	Хагас цагийн дараа хайгуулынхан манхны бэлд очиж цооног өрөмдөх цэгээ сонгож авав.

	— Хэдэн метр өрөмдөх вэ? гэж Дулмаа асууна.

	Зуу орчим метр өрөмдөхөд хангалттай биз.

	Оюутнууд аажим холхилттой цамхгийг сонирхон харна. Энэ нь хөрсөн доорх баялгийг судлах өрөмдлөгийн авсаархан төхөөрөмж ажээ.

	— Тэр бүхээгтэй машин дотор нефтийн хийг андахгүй мэдэрдэг багаж бий. Нефтийн хий, эсвэл нефть байвал багаж зааж эхэлнэ гэж Жамсран оюутнуудад тайлбарлаад цахилгаан чичирхийлэл, аэрогеологийн аргаас гадна их гүний нефть-хийн ордын өчүүхэн ялгарлыг эрэл-хайгуулын шалгуур болгон ашиглах шинэ арга нээгдлээ. Бид дээрх аргуудыг хослуулан гүйцэтгэх болно. Гэхдээ эцсийн дүгнэлтийг лабораторийн нарийн судалгаа нотлох нь мэдээж гэлээ. 

	— Манай говь нутаг, ялангуяа хотгор бүтэцтэй газарт дуут элс байдаг мэдээ элбэг бий. Энэ чухам нефть байгааг зааж байгаа хэрэг үү?

	— Үүнийг цаашдын судалгаа батална. 

	Тийнхүү ярилцаж байх зуур цооног өрөмдөхөд бэлэн болов. Өрмийнхөн жаахан амраад ажилдаа шаламгайлан оров. Өрмийн цооног доошлох тутам нефтийн хийг улам тодорхой хэмжих боломжтой болно. Өрмийн машин ямар ч саадгүй ажилласаар...

	Гүнээс ялгарах хийг хэмжих багаж руу хүмүүс сэтгэл догдлон ширтсээр... Цаг явсаар. Өрмийн туршлагатай мастерууд ямар нэг сайхан зүйл эхлэх гэж байгаа мэт ганц хоёр үг сольж цооногоос гарсан хоолойг засна.

	Зэргэлдээ хоёр дахь өрөмдлөгийн төхөөрөмжийг ажилчид байрлуулж байна.

	— Тийм өчүүхэн хольц элсэнд дуу оруулна гэдэг хачин юм даа! гэж Дулмаа нам гүмийг эвдэн хэлэв. 

	— Энд молекулын өөрчлөлт хүртэл нөлөөлнө. Тэгэхдээ дуут элсний физикийн талын судалгааг нарийвчлан хийх шаардлагатай гэж Жамсран өгүүлэх зуур өрмийн мастер Шарав:

	— Нефть! Газрын хөлс! гэж хашхираад магнай тэнийн хөлсөө арчив.

	— Их үү? Бага уу? гэж Дулмаа догдлон асуухад, 

	— Үүнийг гүний өрөмдлөг зааж өгнө гэж Жамсран өгүүлээд баярлаж бахархсан нөхдөө ээлжлэн харав.

	Хайгуулчид баяр хөөр болон тэврэлдлээ. 

	Нуурын дундах Агваш арлын амьтдын хүрээлэнгийн зүгээс залуусын хөгжөөнт дуу хангинаж талст өнгөөр гялалзах нуурын мандалд замхарна. Моторт завиар амрагчид, жуулчид зам татуулан давхиж нуур, хүн амьтад цэнгэн байна.

	Чоно харайх голын Улаан алагийн орчимд байгуулсан усан цахилгаан станцаас эгнэн зурайсан өндөр хүчдэлийн шугам Агваш аралд хүрч зоопарк, амралт жуулчлалын хотхоныг цахилгаан эрчим хүчээр хангажээ.

	Нарс, гацуур, хайлаас, заг, гоёо, хармаг, сухай, тоорой тэргүүтэн халаглан үнэхээр нүд баясаж, сэтгэл сэргэмээр цэцэрлэгт хүрээлэн дундуур Жаргал, Жамсран хоёр ажил, амьдралын сонин сайхнаа ярилцан аажим тайван алхална. Тэдний хажууханд хараа юуг нь тэтгэгч шилээ хамар дээрээ тохож, хачин чамин аппарат, дуран сэлтийг барьсан өрнөдийн жуулчид хошууран давхих хулан тахь, хар сүүлт, аргаль, янгир, тэмээн гөрөөс, хавтгай зэргийг тоолж ядан шохоорхон шуугилдана.

	Жаргал, Жамсран хоёр цэцэрлэгт хүрээлэнгээс гарч нуурын эрэг рүү алхлав. Тогтуун мэлтэлзэх нуурт хун галуу, хотон, алтан гургалдай, хойлог, ахун, цахлай шуугилдан, ялаа шүүрсэн загасны толгой булталзана. Хорвоо ертөнцийн амьд бүхэн өөр өөрсдийн хэлээр ярилцаж, ажил амьдралаа зохиодог гэдэг энэ буй заа. 

	Гэтэл шувуу бүхэн ганцхан хэлээр ярьдаг юм болов уу? үгүй ээ, тэд бас өөр өөрсдийн хэлээр ярьж хайр дурлал, жаргал зовлонгоо хуваалцдаг жамтай. Тиймээс ч хос хосоороо ижилдэн дасаж, үр дэгдээхийгээ өсгөж бойжуулдаг байна.

	Нуур руу түрж тогтсон баруун Цахирын урд биед хос хун хан хорвоогийн хамгийн сайхныг амтлан байна уу гэмээр хүзүү юугаа илбэн байснаа том далавчаар ус хүчлэн балбаж мөн л өөрсдийн хэлээр шуугилдан наадна. Тэдний дээгүүр ганц галуу энхрий үр, эсвэл ижил ханиа эсэргүү дайсанд алдсан юм уу гэмээр далавчаа түргэн түргэн дэвж бухимдан гонгиносоор холдов. Өнөөдөр энд юм бүхэн тайван байхад ганц энэ амьтан л бухимдаж явах ажээ.

	Нар баруунаа хэвийж, нуурт тольдсон төгөл цагаан үүлийг атгаад авмаар санагдана. Жаргал хэсэг зуур дуугүй явснаа ам нээж:

	— Танай экспедицийнхэн энд нефтийн орд нээдэг тун сайн байна. Магадгүй хожим хойно үйлдвэр-эдийн засгийн бас нэг шинэ төв бий болохыг хэн байг гэх вэ гэж албаны яриа эхэлснээ

	— Аяа, амьдрал гэдэг мөн сайхнаа! Жамсраан, чи тэр хос хунг хараач! Ямар тайван, амгалан бэ гээд эр хүний өөд зуршиж дадаагүй наалинхай харцаар Жамран руу анх удаа харав. Тэгээд хоёр залуу өөд өөдөөсөө харан зогсож, урьд урьдынхаас улам ажигламтгай харцаар бие биеэ ширтэв. Нэг нэгнийгээ нүдний харцанд далд, гүн нуугдсан нууц ариун нандин санааг олж үзэх гэж харилцан эрж, бие биеэ үггүй, шаргуу асуултаар нэвт харваж байлаа.

	— Жамсраан, чи хойтон эрт ирээрэй! Заавал ирээрэй гэж Жаргал үл мэдэг хоолой чичрэн хэлэв.

	— Тэгэлгүй яах вэ, хойтон байтугай хоёр гурван сарын дараа ирж хайгуулын ажлаа үргэлжлүүлнэ гээд Жаргалын гарыг зөөлөн атгав. 

	Тэр хоёрын дээгүүр мөнөөх хос хун угтан золгох их ирээдүй тийш хүзүү юугаа сунган «Баяр хүргэе! Дахин уулзталаа баяртай» гэх шиг хүчит жигүүрээ дэвэн дэвсээр байлаа.

	 

	
2. ТУУЖ



	



	Я. Чулуун Хэрэглэж болохгүй эрдэм буюу тэсрэлт

	 

	ИКС ноёны их ордон анир чимээгүй дүнсийнэ. Цутгамал титант болд хана нь цэвдэг өнгөөр гялалзана.

	Нийтэд нэр нь үл мэдэгдэх их ноён Икс сэтгэл их хөдөлж, хүлээн авах танхимдаа хөлхөнө. Жилийн цэвэр орлого нь триллионоос хол давсан тэмдэглэлт өдрөө жирийн бусаар ёслохоор шийджээ. Долларын ерөнхийлөгч гэгч ямар хүчтэйг үзүүлэхээр шийдэж, ил далд албаныхнаа хөл дээр нь дэглэсэн боловч дотроо их айж байв. Нэгдсэн гүрний дөрвөн том ерөнхийлөгчийг өөртөө бараалхах цагийг товлосноо тэсэж ядан хүлээнэ. Сонгуулийн ерөнхийлөгчийг дуудаж уулзах нь түүнд дурын хэрэг боловч, түүнийг хагас нууц дээрэмчний нийгэмлэгийн ерөнхийлөгчтэй зэрэгцүүлэн зогсоох, ам хэл ажил төрлийг нь нэгтгэх санаандаа их эргэлзэж байв.

	Генетикийн академийн ерөнхийлөгчийг яаж ийгээд атгадаа барьж чадах боловч... Дэглүүлж сурсан дээрэмчний нийгэмлэгийн ерөнхийлөгчийн ов заль, авхаалж, гадаад үзэмжийн сүрлэг сайханд л найдвар тавьж байв.

	Дөрвөн томыг нэгтгэх уулзалтаа нягт нууцалж, сонин хэвлэл радио телевизийнхний хөл хорьжээ. Хувийн хамгаалалтаа ч их цомхотгоод, ам хэлийг боож үл болох амьд цагдаа нараа электрон буучдын хороогоор халсан аж.

	Цаг дөхөж ирэв. Икс ноён их тэвдэж байгаагаа мэдэрнэ. АНУ-ын ардчилсан сонгуулийн ерөнхийлөгчийг «Хар матар» гэгч хамгийг дийлэгч дээрэмчний нийгэмлэгийн ерөнхийлөгчтэй гар барилдуулж чадах болов уу? Яах бол?

	Икс өөрийгөө бүхнээс дээгүүр сүрлэг сайхан байлгахын тулд бэлтгүүлсэн хүлээн авах индрийн тавцан дээр гарч зогсов. Христос бурхан дэлхийд заларсан домгийн сэдэв гал цахилгаанаар гялбан солонгорно. ХҮнхэр тайзны гүн рүү холдох тутмаа Икс ноёны толгой гараас цацрах солонгын цацраг тодорч, өөрийг нь тарган түнтгэр бие идэрмэг залуу христосын гоо дүрээр солигдох фокусын цэг дээш зогсож байв. Ам нээмэгц нь аянгын нүргэлээ шиг нижигнэх дуу өөрчлөгчөө ч шалгав. 

	Дуудагчдыг түүнээс халхлах тунгалаг шилэн хөшиг дуу чимээгүй сөхөгдөж бууж байв. Сум үл нэвтрэх шилэн хөшгийг азарган борооны бараан үүлсийн өнгөөр будах товчлуур дарснаа Икс ноён болив. Сүүмэн цэнхэр уулсын наагуурх зэрэглээ шиг соньхон мяралзаа шилэн хөшиг дээр хөвөлзөнө.

	Грек баатрын баримал шиг сүрлэг эр орж ирлээ. Алуурчдын багахан баг нь автомат хаалганы зөрөлцөн солбих илдэнд хаагдаж үлдэв. Эр бярдаа эрдэгч «Хар матрын» ерөнхийлөгч хэнд ч үл үзэгдэх шилэн хөшиг рүү шийдмэг алхсаар тулж зогсов.

	Түүний араас мөнгөн буурал үст академич гүн бодолд дарагдан орж ирэв. 

	Нарийн бичгийн дарга эмэгтэйг нь цэцгийн баглаа өргөж замыг нь хаасан Академийн ерөнхийлөгч алгуур алхсаар «хар матрын» ерөнхийлөгчийн мөргөсөн шилэн хөшиг хүрэлгүй зогсож хүлээв.

	Икс ноён сэтгэл догдолж хоолой засав. Их танхим доргин донсолж дөчин найман одот далбааг дүрсэлсэн хүнхэр адраас алтан мөндрийн талст асгаран гялбалзаж буув. Цэлийтэл нээгдсэн хаалгаар цэрэг хүний цэгц алхаатай нэгдсэн гүрний сонгуулийн ерөнхийлөгч орж ирэв. Ерөнхийлөгч хоёр талд зэрэгцэн орж ирэх гэсэн төрийн нарийн бичгийн дарга, ТТГ-ын дарга хоёрыг автомат хаалга хавччих дөхөн түрж хаагдав. Ерөнхийлөгчийн бие хамгаалагчид зэвсгээ суга суга татсан боловч адраас гулган буусан тусгаарлах болд бүхээгт түгжигдэв.

	Икс ноён үгээ оршилгүй эхлэв.

	— Нөхдөө америкийн их ард түмний итгэл найдвар ирээдүй бид дөрвийн гарт байна. Ардчиллын охь манлай агуу их ерөнхийлөгч тандаа гүн хүндэтгэл илэрхийлэх нь зүй боловч... Икс ноён үгээ завсарлаад гурван ерөнхийлөгчийг ажиглав. Гал цахилгаан цацруулсан тэргүүн нь гайхам сүрлэг харагдаж буй нь илт байна.

	АНУ-ын ерөнхийлөгч та оросуудын өмнө бөхөлзөн сөгдөж, нейтроны зэвсгийг хязгаарлах хэлэлцээ хийж эхэлсэн тань хүлцэшгүй хэрэг мөн. Икс ноёны үгийн өргөлт тутамд адраас асгарах алтан мөндрийн шаагилт ширүүснэ. Дуудагдсан гурван ерөнхийлөгч шалан дээр шаржигнан бөмбөрөх алтан үрлийг хялам хяламхийн харах боловч хэн нэг нь бөхийн авах байтугай амьсгалаа ч бүрэн татахгүй бие барин зогсоно. Их ноён Икс санаа амарч эрээ цээргүй өгүүлэх нь:

	— Халуун цөмийн зэвсгээс татгалзсан ерөнхийлөгч халаагаа өгвөл зохино. Алтан мөрний урсгал хаасан арчаагүй ерөнхийлөгч Америк эх орны алдрыг гутааж байна. Хөлд нь нэгэнт сөгдсөн оросуудынхаа гутлыг арчиж, өмд хамдыг... Икс ноёны үгэнд эвгүйцсэн ерөнхийлөгч зориг гарган урагш алхав. Болд цутгамал шалан дээр бөмбөрөх алтан үрлүүд дээр гишгэн тэнцвэр алдарч ар зоогоороо савж унах дөхөв. Хамгийн залуугаараа «хар матрын» ерөнхийлөгч унах дөхсөн сонгуулийн ерөнхийлөгчийг түшиж авав. Икс ноён илт санаа амарч тачигнатал

	Сууж залрагтун! Ноёдоо гээд гар дохих төдийд нь бүрэн засалтай зоогийн ширээ шалан дороос өргөгдөн гарч ирэв. Гурван ерөнхийлөгч ширээ тойрон сууцгаав. Икс ноён ойртон ирж амь хамгаалах зэвсгүүдээ гаргацгаа! гэж хахир дуугаар хашхирав. Цуурай ихт болд танхим чичгэнэн доргиж, удтал цуурай хадав. «Хар матрын» идэр ерөнхийлөгч халаасаа ухам лазерын цэнэгт гар пулемёт гаргаж ширээ дээр тагхийтэл тавиад буруу харж суув. Академийн ерөнхийлөгч ам өмөлзөн голгүй гомдсон хүүхдийн царай гарган сууж байв. Сонгуулийн ерөнхийлөгч хэв нэг хэнэггүй царайлна. Икс ноён индрээс буулаа.

	— Ноёдоо! Долларын ерөнхийлөгчийн хувийн аюулгүй байдал хангагдсан гэж үзвэл эндүүрэл болохгүй биз ээ гэж лавлав. Гурван ерөнхийлөгч толгой гудайлган мэхийв. Икс ноён хамгаалалтын үл хагарах шилэн хөшиг чив чимээгүй сөхөгдөхийг өөрөөс нь өөр хэн ч үл анзаарав. 

	— Гурав дахь төрөлтийн минь баярын эхний хундагыг тулгах завшаан та нөхдөд олджээ гэсэн Икс ноёны үгэнд илт балмагдсан гурван ерөнхийлөгч чив чимээгүй мэлийнэ. «Хар матрын» ерөнхийлөгч хавчиж суудлаа засах төдийд домогт Дамоклын илдээс арав дахин том нүсэр сэлэм сээр хүзүүний нь зааг дээр зөөлөн боловч шийдмэг дарж суулгав. Гурван ерөнхийлөгч Икс ноёны гардуулсан хундагыг тогтооцгоов. Толгой тархи сэргэж, хөгжилтэй болсон академич эхлэн ам нээж:

	— Би биеэ мэдэж байна. Явахыг зөвшөөрнө үү?

	Сонгуулийн ерөнхийлөгч

	— Икс ноён та ичгүүргүйг хүн юм. Ийм ёгт ёслол таны санаанд яаж ороо вэ?

	«Хар матрын» ерөнхийлөгч

	— Халуун зэвсгийг минь талбин олгоно уу? Бие эрхтнээс минь маш чухал нэг юм алга мэт! Хачиг эвгүй, аймаар ч юм шиг! Икс ноён гар дохив. Гурван ерөнхийлөгчийн өмнө бие хамгаалах гар зэвсэг бууж ирэв. Академийн ерөнхийлөгчөөс бусад нь амь хамгаалах халуун зэвсгийг яаран шүүрч авав.

	— Нейтроны зэвсгээ хураах санааг ноён ерөнхийлөгч тайлбарлана уу? гэсэн Икс ноёны хахир дуунд цочсон сонгуулийн ерөнхийлөгч суудлаасаа алгуур босож:

	— Оросуудыг туйлдуулах манай бодлого нурлаа. Тэдний эдийн засгийн чадавх жилээр бус сараар өсөж байна. Дэлхийн олон нийтийн санал ч эсрэг хандав. Хамаг холбоонууд ч нүүрээ буруулах төлөвтэй. Бид ганцаардав. Хэлэлцээний ширээнд сууж цаг нөхцөөхөөс өөр арга тасарлаа гэж учирлав. Икс ноён сэтгэл хангалуун инээмсэглэв.

	— Хм! Улс төрийн бодлогод учир байдаг биз! Үгүй ч биз! Тэгэвч та триллионы минь баярыг баллая гэж бодоогүйд итгэнэм. Гучин жилийн өмнө тэрбумтан бодсоны баяр даруухан хийснээ нуух юун! 

	Эхээс төрсөн баяр минь илүү дутуугүй болсон гэдэг. 

	— Ноёд оо! Тулгацгаагтун. Ний нуугүй ярилцацгаая. Бид бусдад шууд зэвсэглэн халдаж чадахгүй ч чинээндээ тулсан зэвсэглэлийн эрчид энэ дэлхийг бөмбөрүүлж байх ёстой.

	Ард түмнүүд айж түгших тутмаа алтан горхины ундарга болдог жамтай. Сонгуулийн ерөнхийлөгч буурь зааж маргах зориг орж хэлэх нь:

	— Сенат шийдвэрийг минь баталдаг учиртай. «Хар матрын» ерөнхийлөгч: 

	Бид бүх дэлхийг торлож амжсан боловч хагас нууц ажилладаг. Айж түгшихийн бараан сүүдэр дагаатай улс! Академийн ерөнхийлөгч

	— Амин судлалын хөгшин цэрэг надаас ахадсан яриа байна. Икс ноён илт эгдүүцсэн боловч зөөлнөөр:

	— Ноёдоо! Та гурав хамтран ажиллах ёстой. «Хар матарт» хамаг найдвар тавих ёстой гэж түс тас хэлэв.

	— Бид вирусийн зэвсэг бүтээх ёстой. Бүх дэлхийг түгшээх вирусийн бөмбөг бий болгох ёстой. Бүх захиалгыг миний үйлдвэрүүд бүтээж чадна. Академич та шинэ Орлеон хотод ажиллаж байсан шинжилгээний хувийн лабораторийн амжилтыг сонсоогүй гэж үү? Эр эм Глен нар бүх амьд эсийг устгах вирус бүтээсэн байна. Аюулт нээлтээсээ айсан авгай амиа хорлохыг завдаж байтал хуулиас хулчийдаггүй нэгэн эмч тархийг нь угааж бүх сурсан бүхнийг нь мартуулсан байна. Эр Глен мансууруулах бодисоор хэт хордож хэнд ч хэрэггүй хүн болжээ. ТТГ энэ нээлтийг худалдаад авч амжсангүй гэхэд хулгайлж авч амжаагүй байна. Иймд төрд итгэл хүлээлгэх итгэл надад л алга. Зуун сая сонгогчийн санал авсан ерөнхийлөгч та уучилна уу? Танай төрийн байгууллага амжуулаагүйг «Хар матар» биелүүлэг! Та тэдний аюулгүй байдлыг батлан сахих ёстой. Зам мөрд нь занга тавьдгаа зогсоох ёстой. Амин судлагч та бүх хүчээрээ вирусийн тэр омгийг бүтээж чадахуйц шинжилгээний төвүүдийг дэмжих хэрэгтэй. Миний магадлагчдын нотолгоогоор вирусийн тэр омгоос үндэстэн бүхэнд тохирсон хувилбар гаргах нь хялбар гэлцэнэ. Бодолдоо ноёдоо! Бид өөртөө халгүй зэвсгийн энэ төрлөөс татгалзаж болох уу даа. Хуучин тивүүд чичрэн донслог!

	Бараалхах цагаас гурван секунд хожимдсон ивээх нийгэмлэгийн ерөнхийлөгчийг байцааж дууссан хаалгач автоматууд оруулж болох эсэх зөвшөөрөл хүсэж, Икс ноёны яриаг таслав. Икс ноён зөвшөөрөв. Бөмбөг шиг бөөрөнхий эр, автомат хаалганд хавчигдахгүйг хичээж аахилан гүйж орж ирэв. Алтан үрэл хөл доор нь шажигнан халтируулна. Ивээх нийгэмлэгийн тарган ерөнхийлөгч хэчнээн хичээвч тэнцвэр алдран тэрийв. Икс ноён элгээ хөштөл инээж бахаа хангав. Дөрвөн ерөнхийлөгчийг захирч чадахдаа эргэлзэхээ больсон Икс ноён бүгдийн хундагыг дүүргээд захиран зааварчилж эхлэв.

	— Эр эм Гленүүдийн төрсөн охин Эльзабета гэж бий. Эцэг эхийнхээ дотно туслагч авьяаслаг шавь нь гэдгийг манай туршуулууд тогтоожээ. Тэр охин бидний сонирхож байгаа вирусийг бүрэн томьёогоор нь бус ч гэлээ төсөө тоймыг нь мэдэж байгаа гэнэ. Авьяаслаг эрдэмтдийн ажиллах арга барилд боловсорсон охиныг зүгээр орхиж огт болохгүй. Үүнд:

	«Хар матар» тэднийг тонож хувхайруулаг! Америк гуйланчлалын намагт живүүлэг. Амь нас эрүүл мэндийг нь төрийн ерөнхийлөгч та даах болно. Ядуурлын адагт орж ягдахын дагт нь «ивээх нийгэмлэг» тэтгэж тэр охинд амьдрахын сайхныг бага багаар амтлуулаг. Ивээх нийгэмлэгт итгэл төрвөл тэр охин сайн дураар ажиллаж ч магадгүй биз. Академич та амин судлалын шилдэг лаборатори зэхээд сууж байгтун. Төрийн ерөнхийлөгч та тэр охины нээж магадгүй тэр нээлтийг нууц хуулиар хамгаалах баталгаа өгсөн ч илүүдэх юм алга. Ингэж хэлээд Икс ноён сүржин ёгт ёслолоо дууссаныг мэдэгдэв. Дөрвөн ерөнхийлөгч дотор дотор бодлоо дааж ядан гэлдэрч гарцгаав. 

	Эцсийн дүндээ алдах юмгүй гэж үзсэн ивээх нийгэмлэгийн ерөнхийлөгч Эльзабетатай шууд наймаацахаар шийджээ. 

	*

	Байгаа үгүй нь үл мэдэгдэх, тунгалаг цонхоор тааламжтайяа мишээж байсан хурц нар ярилцагч этгээдийн үслэг гарын ганц зангалтаар хиртэх мэт бүдгэрээд явчхав! Эльзабета бүсгүй царай барайхыг ажиглан зогссон тэр этгээд:

	— Их хөрөнгө шилжүүлэх ёслолд илүү нүдний хэрэггүй. Шинэ тэрбумтан гоо бүсгүйд мэхийн ёсолъё гээд нүсэр тарган биедээ үл зохих гавшгайгаар мэхэлзэн ёсолжээ. Сонссондоо үл итгэн эргэлзэж ам нээж амжаагүй Эльзабетаг нөгөө этгээд хүндэтгэн сугадсаар эсрэг булан зүглэв.

	Перс нутгийн эртний уламжлалт хөвсгөр хивс чимээ шингээн хөвсөлзөнө. Тэд тавилга хэрэгсэлгүй хөндий танхимыг нэвт туулж эсрэг буланд очив. Тарган эр хоолойгоо засаж:

	— Америкийн аврах нийгэмлэгийн төмөр авдар хэн хүний өмнө нээгддэггүйг та одоохон үнэмшинэ гээд гянт болдоор доторлосон гилгэр ханыг бэлцгэр том алгаараа энхрийлэх мэт илбээд орхив. Зааг зүйдэлгүй юм шиг байсан болд хавтан хананаас өнгөлсөн мөнгөн толь цухуйв. Нөгөө этгээд нугардаггүй болов уу? гэмээр монцгор хуруугаа арвайлган мөнөөх мөнгөн толинд арван хурууныхаа хуарыг нямбайлан дараад дааж давшгүй ажил хийчихсэн мэт амьсгаадан хүлээв. Мөнгөн толь далд ормогцоо ёроолгүй юм шиг онгойж харласан нүхнээс лазерын пулемётын бадмаараг талст гялайж гялтайн цухуйх нь аймаар аж.

	Бүдүүн эр Библи судраас ертөнц мөхсөний домгийг эртний аялгаар гиншгэнүүлэн уншлаа. Үл үзэгдэх далдаас кино зураг авч буй бололтой аппарат шажигнана. Мөнгөний авдрын цоож тайлагдах энэ бүх ажиллагаа Эльзабетагийн тэсвэр алдартал удаан үргэлжлэх шиг санагдана. Гэрэл гэнэт мэлсхийн асаж, үлээвэр найрал хөгжим сүр дуулиантай эгшиглэв ээ. Найрал хөгжимд Нэгдсэн гүрний сүлд дуу жавхлан төгс эгшиглэнэ. Дөчин найман одот далбаагаар гэрэлтэн туяарсан адар гэнэт тэлж өргөсөөд, асар тэнгэр өөд хөвөн өндөрсөх нь нэгдсэн гүрний иргэн болон төрсөндөө бахархах сэтгэл төрүүлнэ. Эльзабетагийн эргэлзэл ариллаа. Шин нээлтээ нууцлахыг үхэн хатан захисан эцэг эхийн захиас ч мартагдлаа. Илэрдгээ илэрчих юмыг чинь юуг нь нуух вэ? гэж өөрийгөө цагаатгаж зогссон Эльзабетаг бүдүүн эр Библи судраар адислав. Найрал хөгжим зогсов.

	Царцсан мэт нам гүмийг бүдүүн эрийн таатай хүнгэнүүр хоолой эвдэж: 

	— Тэрбумтан та хөрөнгөө ямар ч валютаар авч, аль ч улсын банканд шилжүүлж болно гэв.

	— Эх орондоо итгэнэ гэж Эльзабета цовоо дуугаар хариулав.

	— Үнэт эдлэлээр баталгаа авч болно. Калифорний шижир, Бенгалын сувд 

	— Хэрэггүй

	— Эдэлбэр газар авч болно

	— Хэрэггүй

	— Урлагийн бүтээл олгож болох...

	— Дэмий

	— Үйлдвэрлэлд оруулбал...

	— Хэрэггүй

	— Танд хэрэгтэй юу байдгийг мэдвэл болох сон болов уу?

	— Илүү хошуугаа тат гэж Эльзабета зандрав. Эргэлзээ түгшүүр Эльзабетаг эзэмджээ. Бүдүүн эр ус цацуулсан мэт агзайж

	— Уучлаарай! гэж сонсогдох төдий шивнэв.

	— Дутуугаа худалдаж авна. Дурлал хайр надад хэрэгтэй гэж Эльзабета хашхирав. Бүдүүн эр чин үнэнээсээ тачигнатал хөхөрч

	— Зуун сая Америк залуусаас сонгогтун гэжээ.

	— Тэр хүн таны бодсоныг сөрж тэмдэгт цаасаар биеэ худалдахгүй гэвэл би яах юм бэ?

	— Тэгвэл... гээд алмайрах мэт болсон бүдүүн эр Эльзабетаг харах завгүй хаанаасаа гаргасныг бүү мэд Сенатын нууц хуулийн цор ганц эхийг гарт нь атгуулжээ.

	— Циклоны эзэн таны тааллыг сонсъё. Цацраг туяа ч үл нэвтрэх бат хавтаст хуулийг уншиж дууссан Эльзабета

	— Циклоны вирусийг бүрэн төгөлдөржүүлэхийн аюулыг сенат ойлгосон нь таатай байна. Гэвч төгөлдөржүүлэхийг шаардахыг би бат мэдэж байна. Иймээс ч би биеэ дэлхийн шим мандлаас үүрд бүрмөсөн тусгаарлах шаардлагатай юм. Одоо мэдэв үү? Орь залуу насыг минь хар! 

	— Таны нээлтийг дэлхий дээр туршиж болохгүй нь л тун тусгүй яа!

	— Туршаад үз л дээ гэж энгийн бараг хайхрамжгүй дуугарсан Эльзабетаг сонжин ширтсэн бүдүүний нүдэнд «Нээрэн ч болох болов уу?» гэсэн горьдлого төржээ. 

	— Амьтай голтой бүхэн нялхардаг гээ биз дээ гээд тэсэж ядан холхиж эдэлсэн бүдүүнийг цоо цоргин ширтсэн Эльзабета

	— Эстэй бүхэн задарна гээд үгээ тодруулан зөөж тавин хэлсэн нь:

	— Циклоны вирусийн нэг эс л агаар ус хөрс ер нь л шим мандалд алдагдвал... гээд үр дагаврыг ойлгож буй эсэхийг хүлээж зогсов. Эльзабетагийн харцанд ээрэгдэж, хариу шаардуулсан бүдүүн эр

	— Америкийн ард түмний амин чухал эрх ашиг шаардвал: гэж ярьж эхэллээ.

	— Тэрбумдаа тээглэж үхэгтүн! гэж хашхирсан Эльзабетагийн дуунд давхийн цочиж ярихаа зогсов. Нүдэнд нь заль хорсол хослон гялалзсанаа нуух гэж нууц хууль руу тонгойжээ.

	— Нээлтээ худалдахаа болив уу?

	— Тэглээ, хүнлэг сэтгэлээ зарахаа болилоо. Харин таныг надтай ураг барилдаж сансарт насаа элээхийг хүсвэл гэх Эльзабетагийн дуунд доог тохуу сонсогдоно.

	— Явдаа яв охин минь. Төгс ардчилалд албадлага байж зохихгүй. Хуримын зардлаа ивээх нийгэмлэгээс аваарай! Буцалтгүй шүү.

	— Би гуйгаагүй.

	— Мэдэж байна. Тэглээ ч аваарай. Аз жаргал ерөөе гээд хоцорсон ерөнхийлөгч бүх ярианы турш доог тохуу болсноо ойлгож бухимдав.

	Эрик Эрексон болзоондоо ирсэнгүй. Ингэх ч болов уу? гэж Эльзабета бодож байсан хэр нь ээ маш их гуньхарна. Тэдний хуримын өмнөх аялал бүтэхээ өнгөрөв. Магад ч үгүй хэзээ ч бүтэхгүй болж мэднэ. Ивээх нийгэмлэгийн амласан тусламжийг авдаг ч юм бил үү? Юугаараа хэзээ яаж төлөх юм бэ? Ивээх нийгэмлэгтэй санхүүгийн орооцолдоонд орвол яадгийг эцэг эхийнхээ туршлагаас мэдэх билээ. Нээлтээ худалддаг ч юм бил үү?

	Ургамал амьтны эс задлагч вирус гаргасан нээлтийг эзэмших эрхгүйгээ Эльзабета мэдэж байв. Эцэг эх нь насаараа зүтгэсээр нээсэн нээлтийг завших дөхсөнөө бодохуйд ичиж байв. Тэд түүнээ тэрбумаар арилжиж чадахгүй байсан гэж үү? Чадахаар үл барам тэгэхийг нь албадаад байхад зөрж зөрүүдэлсээр юу болов доо? Эльзабета бодлогошров. Нүдний нь өмнө хүүхэд ахуй цагаа өнгөрөөсөн шинэ Орлеон хот нь үзэгдэв. Миссипи мөрний толин цэнхэр мандал цэлийнэ. Амин зуулга лабораторийн зардлаа давгүй даах орлоготой эцгийн хээнцэр гоёмсог бус ч, бат бэх байшин их мөрний хөвөөнд оршдог сон. Вирусийн ангуучин ээж аав хоёр нь битүүмжилсэн лабораториосоо бараг үл гарна. Эмийн пүүсүүдтэй хийх хэлцэлд Эльзабетаг оролцуулдаг байснаа нас биед хүрмэгц нь бүрэн даатгав. Долларын чадварыг хар багаасаа таньж эхэлсэн Эльзабета эцгийн санхүүг чадмаг эрхэлдэг байв. Тэгэвч тэр төрөлхийн гэмээр айхавтар дон шуналтайгаар эцэг эхийн шинжилгээнд гар бие оролцдог байлаа. Гярхай сэргэлэн охиноо аав, ээж нь амь судлалын шинэхэн ололтоор зэвсэглэхээ нэр төрийн хэрэгт үзнэ. Гэрийн сургалт, маш амжилттай явагдаж урлаг судлалын дээд сургуулийн оюутан Эльзабета вирус судлаачдадаа нэрд гарсан мэргэжилтэн болов. Тэдний судалгаа вирусээр өдөөгдсөн өмөнгийн эсийг задалж хоргүйжүүлэх чиглэлээр явагдаж байна. Их нээлтийн босгонд тулж очсоноо энэ гэр бүл тааварлаж байв. Тэдэнд цаг хүрэлцэхгүй байв. Ахуй амьдрал ялангуяа санхүүгийн хэлцэл нь цаг идэж байв. Тэд зөвлөлдөөд туслагчтай болохоор тохиров. Тэд цуврал үйлдвэрлэлийнхнээс арай өргөн дэлгэр хөтөлбөртэй сэтгэгч Робот захиалав. Тусгай захиалгын Робот үнэ ихтэй боловч, санхүүгийн хямралд орчихгүйн тулд авах л хэрэгтэй. Биржийн дамчдад залилуулж баларснаас үнэ ихтэй ч хөтөлбөр өргөнтэй машинд үнэ төлөх нь дээр байжээ. Гоё цэнхэр хуванцар робот өрөөнөөс өрөө дамжин сэлгүүцэх болов. Уян полимер гар нь илбээд өнгөрсөн газар тоос тортог үл үлдэнэ. Котлет бэлдэх төмс шарахдаа гойд чадмаг. Хамгийн чухал нь исгүүр хөрөнгөөр ургуулсан махыг жинхэнэ малынхаас алдаагүй ялгана. Өндөр уулын соргог бэлчээрт таргалсан үхрийн мах эрж олон дэлгүүр хэсэхээ үл төвөгшөөнө. Гадуур гарахдаа хэрэглэдэг хуурай зайгаа үргэлж дүүрэн цэнэгтэй байлгана. Хар бор ямар ч ажил хийж байвч радио телевизийн бүх нэвтрүүлгийг хүлээн авч шүүн боловсруулж л байдаг. Хэрэгцээ тохиолдвол бүх хотын телефон харилцааг сонсож чадна. Голч шударга эцэг нь үйлчлэгч машиныхаа энэ булхайтай чадварыг бараг ашигладаггүй байв. Гэвч нууц мэдээлэлгүйгээр олигтой санхүүч байж үл чадахыг Эльзабета мэднэ. Ажил амьдрал өөдрөг байв. Урьдах хойдохыг нь арайхан залгуулж байсан мөнгөний асуудал шийдэгдэж лабораторио шинэчлэн тоноглов. Өмөнгийн эсийг хайлуулж задлагч вирусийн томьёо бэлэн байв. Гэвч түүнийг амин хүчлээр хэлхэж амилуулахыг эцэг түдгэлзэнэ. Тэр ч байтугай түүний томьёог цаасан дээр буулгахыг хориглоно. Эсрэг үйлчлэгч нь олдохгүй буйг Эльзабета мэдэж байв. Эцэг лабораторио сансарт шилжүүлэхийг мөрөөдөж эхлэв. Энэ ч Эльзабетад ойлгомжтой байв. Эндэл гарлаа гэхэд эх дэлхийн амьтан ургамалд үхлийн аюултай вирусийн шинэ омог тархаж чадахгүй юм. Сансарт ажиллахад сая саяын бэл хэрэгтэй. Санхүүч роботынх нь чадвар яагаад ч дутна» Тэд түүнтэйгээ зөвлөлдөөд зөвлөснөөр нь иргэдийг ивээх нийгэмлэгт хандав. Үүнээс дээш хандахыг эцэг үл хүснэ. Нээлтийнхээ нэн урхагтайг тааварлаж түүнээ гэр бүлдээ итгүүлэн ятгана! «Генералуудын саварт базагдчихгүй юмсан» гэж үглэнэ. Ивээх нийгэмлэгийн төлөөлөгч санхүүчтэй тохиролцоод явсны дараахнаар аав охин хоёр Буд гарагийн орбитод зөөлгөх ачаа бараагаа эмхэлж эхлэв. Эх хэвтээд л байв. Толгой өвдөв гэж шалтаглана. Үйлчлэгч робот эхийн толгойд иллэг хийнэ. Аав охин хоёр ажилдаа түүртэнэ. Эх үйлчлэгч хоёр элбэж хоол хийв. Тэд хооллохоор суув. Үйлчлэгч хийн зөөлөвчит хөл дээрээ дэнжгэнэн ирж хоол таваглаад гарч явав. Эх шаламгайлан дагаж одов. Тэд удсангүй буцаж ирэв. Үйлчлэгчийн өнгөт харааны зууван дэлгэц хэм янзаар жирвэгэнэн цайрч гал тогоонд жигнэгдэж буй махан таташны болцыг ажиглана. Тос дааварласан таташ хул шаргалтан боловсорч байв. Хооллох үедээ ярьж хөөрөх дургүй эцэг тэрхэндээ бөвтнөн жинхэнэ махны сайхан үнэрт шөл халбагадна. Эх хооллох дурамж муу бололтой, халбаганыхаа ирмэгийг халуун шөлөнд дүрээд, халдвар устгагч нимгэн түрхэц нь үүсэж анхилмал үнэрт бөмбөлөг хөөс хөөрөхийг ажиглана.

	— Эльзабета гэж аяархан дуудах эхийн дуу гунигтай чичрэнгэ сонсогдоно! Үйлчлэгч хоёрдугаар хоол авахаар явлаа. Эх яриагаа таслан даган явав. Тэд хооллож гүйцэв. Хоолны хэрэгсэл цэвэрлэхээр хураасан үйлчлэгчийг эх алдалгүй дагана. Эцгийн ширүүн буурал хөмсөг сээхэлзэн байснаа ухасхийн гарав. Шил хангинан бутарч гэрэл унтрав. Угаалгын өрөөнөөс эцгийн аахилан амьсгаадах, эхийн мэгшин уйлах сонсогдоно.

	Эльзабета айсандаа хөдөлж чадсангүй. Шатсан тусгаарлагчийн хэншүү хярвас үнэртэнэ. Эльзабета ухасхийн босож коридорт гарав. Зурагт ярианы аппарат залгав. Дэлгэц дээр хэсгийн цагдаагийн жижүүр тодров. 

	Эцгийн бядлаг гар Эльзабетаг өргөж зайлуулаад ярианы аппаратыг таслав.

	— Боль ямар ч тусламж хэрэггүй. Бид өөртөө эзэн гэсэн эцгийн дуу архирах мэт хүржгэнэнэ. Лабораторийн хэрэгцээний бэлтгэл зай үүгээр залгагдана. Гэгээн саруул болов. Шатаж дууссан үйлчлэгчийн ой дурсамжийн түлэнхий тууз барьсан эх угаалгын өрөөнөөс гарч ирэв. Вирусийн томьёоны хэсэг бүдэг бадаг үзэгдэх туузыг шатаацгаав. Эцгийн тушаалаар бяцхан байшингийн гадуур хэт өндөр хүчдэлийн цахилгаан орон үүсгэхээр Эльзабетаг гадаа гарахад их хотын нүргээн газар хөдлөх мэт битүү хүнгэнэн хуванцар хучлагат зам чичирхийлнэ.

	— Эхтэйгээ салах ёс хий гэв. Яагаад ч юм ер бусаар хөгжин хөөрсөн ээж нь

	— Эльза охин минь, энхрийхэн минь чи ээждээ тангараг өргө гэв. Эльзабета айж, гайхаж байв. Эцэг хэлэв: Циклон вирусээр бид ажиллахаа болих ёстоЙ. Чамд түүний томьёог чээжлэх боломж олгоогүйдээ баярланам бид! Гудамжид дуут дохио хангинан хөл үймээн дэгдэв. Эцэг сандарч, бушуул! бушуул! гэв. Эх сандарч битүүмжилсэн лабораторид орж түгжив. Хаалга дээр нь «Болгоомжил! Циклоны вирус тархах аюултай!» гэсэн бичиг дүүжлэв. Эцэг ухаан муутгах хорны тун давхарлаж уугаад хөлгүй хөгжин хөөрч ярьсан нь:

	— Циклоны вирус уурган улаан хуягаа гялалзуулж, удамшлын эсрэг мургиат утсан тэмтрүүлээ годолзуулна. Дэлхийд байгаагүй вирусийн халдвар авсан өтөлсөн өвгөд эмгэд залуужин тэнхээжнэ. Идэр жавхлангийн баяр амссан сайх хөгшдийн атираат нүүр аяндаа тэнийн толиорч, шуугдаж шумайсан мах мяраа нь тэгшрэн зузаарч залуужна. Омголон ороо насаа уруудах замаар давтан туулж буй эмэгтэйчүүдийн халуун хэвлийд мөнхийн саруул амьдралд тэмүүлэн төлжиж байсан уураг улбайж нялхарсаар усан цийлэг болон задрах л шулмын түймрийн гэгээг би харж байна. Эсэргүүцэх эсэргүүцэлгүй Циклоны бараан үүл цэцэгт дэлхийг нөмөрч мэднэ шүү охин минь!

	Цагдаагийн нэгжлэг чи бид хоёроос юу ч олж долоохгүй охин минь. Ээжийг чинь л түрэмгийлэн баривчилж гэмээ нь яахаа бид бас бодоцгоосон! Эхтэйгээ салах ёс хий гэдэг минь ийм учиртай юм даа. Аа! ёох аав чинь согтов. Аажим мангуурч мөхөх ой ухаанаас минь юу ч олохгүй ээ. Ганц ч генералд зэрэг нэмүүлэхгүй! Нэмүүлэхгүй ээ! Генерал... генер... гээд эцэг муужрав.

	Өвч хуяг өмсгөлтэй цагдаа нар пижгэнэлдэн орж ирэв. «Циклоны вирус тархах аюултай!» гэсэн сануулга бичгийг уншаад айж ухарцгаав. Эльзабета бүхнийг ойлгов. Ээж аавыг нь шинэ нээлтийн үнэрийг шиншлэн дагаж байсан муу улсын тар танигджээ. Цагдаа нар орж ирсэн шигээ биш айж ардаа ухарсаар гарцгаав. Эльзабета эцгийгээ сувилж эхлэв. Доктор Глений нээлтийг тусгай хийцийн роботоор хулгайлуулах төлөвлөгөө ингэж нуржээ.

	— Эрик битгий уурлалдаа! Би чамдаа хайртай шүү!

	— Бетаа би чамд итгэхээ болилоо. Би одоохондоо ажилгүй байгааг мэдсээр байж туслахаа татгалзаж байна чи! Тийм амархан олдох мөнгөнөөс татгалзаж гэнэ шүү! Тэрбум шүү! Тэрбум долларын ханш унасан боловч тэрбум! Хамтын амьдралд минь хэрэгтэй мөнгөнөөс татгалзсанаар чи юу хийж, бэрхшээлд оруулж буйгаа ойлгооч! Их хотод ордон, дулаан далайд сэрүүн харш, агаар усны автомобиль хүсвэл гараг хоорондын хөнгөн пуужин ай юу эсийг худалдан авч болох байв даа. Гэтэл чи! Юу хийж яаж тэнэглэж байгаагаа ойлгооч Бетаа! Хуримын аялалдаа хэрэглэх хэдэн доллар ч гэсэн авал даа Бетаа! Харалдаа! намайг. Би чинь ийм залуухан чадвар хүчтэй байна шүү дээ. Өөрсдийгөө бодол доо. Чиний цаасан дээр эрээчээд өгчих Циклоны вирус аюултай нь аюултай л байх. Тэгэвч тэрбумаас татгалзаж болох уу даа! Чиний чадварыг эх орон маань үнэлж, сенат хүртэл нууц хуулиараа хамгаалж байхад юунаас айна вэ? Бетаа! Чи намайгаа харалдаа нийлэг мяндсан ганц костюм минь ууршаад дуусахын үед нүцгэн үлдэнэ. Буянтын өглөгөөр зохиомол загасны толгойн шөлөөр гол зогоож яваагаа ч бодмоор юм даа. Ээжийнхээ бэлэглэсэн эрвээхий хээтэй гоё даашинзаа мөнх юм гэж бодоогүй биз дээ. Наадах чинь цэвэр ноосон эдлэл боловч нэгэнт цагаа болохоор навсайж савсайгаад үзэшгүй нооронхой юм л болно доо. Эдийн засгийн уналт эхэллээ гэж улиглацгаагаад байгааг сонсооч дээ. Байдал улам хүндэрнэ дээ. Бид хоёр шиг тэнүүлчид сая саяараа л байна даг. Би л чиний оронд байвал даа ивээх нийгэмлэгийн сонирхоод байгаа томьёорхуу юмыг нь эрээчиж өгчхөөд тэрбумыг нь авна даг. Авах авахдаа алтан баталгаатай нь авна гээд Эрексон дуугүй болов. Эльзабета түүнийг ширтэв. Геркулесин сонгодог баримал шиг юутай сүрлэг, бядлаг, бүр жавхлан төгс вэ? Янаг хайрын сэтгэл нь уяа алдуурсан Эльзабета Эрексонд эрхлэн наадлаа. Тэд тэврэлдлээ. Үнсэлцэв. Дархалсан цэцэрлэгийн мөнх ногоон моддын орой тортогт бараан тэнгэрийн өрийг чиглэн цоролзох шиг Эльзабетад санагдана. Цусан улаан гэрэлтэй тэргэл саран тэртээ дээр тэнүүчилнэ. Эрексон Эльзабетаг чанга тэврэн:

	— Бид ойр зуур ч гэсэн аялах ёстой. Мөнх тэнгэр, мөнгөн сарны жинхэнэ өнгийг үзэж болохуйц аглаг сэрүүн газраар аялцгаая. Амазонко мөрнийг завиар уруудъя. Ивээх нийгэмлэгээс хэдхэн зууг салгаж үз чи минь. Идэр биес байна эргээгээд төлөх арга бодоцгооё. Алийн болгон бүгчимдэж суух вэ? Авхаалжит минь дэгдэж үз. Би чамайг ойрын кассад хүргээд, визний товчоогоор оръё гэж түс тас шийдэж хэлэв. Тооцооны кассын автомат Эльзабетагийн нэрийн хуудсыг авч хэсэг түчигнэснээ, банкны баталгаат боодолтой мөнгөн дэвсгэртүүдийг багц багцаар гарган өрж эхлэв. Доллар, динар, рубль, марк, рупи, юань, песо, төгрөг, иен, улаан номд орсон ургамал амьтны дүртэй улс дундын валютын тэмдэгтүүд цувна. Эльзабета айж ухрав. Үнэт цаасны эрээн дэвсгэр дээрээс эцэг эх хоёрын нь ядарч туйлдсан царай харагдах шиг болно. Тэгээд яалаа... Тэр үдшээс хойш аав ээж хоёр гэртээ бүгэв. Гудамжид сэжигтэй хүн үзэгдэх, эвгүй чимээ гарах болгонд ээж нь бяцхан лабораторидоо гүйж орно. Муурын дуу сонссон оготно адил авай. Эцэг мансууруулах бодис маш их хэрэглэнэ. Дасал болж, нэвчиж буй нь илт байвч эх охин хоёрын хэн ч хориглох үг үл хэлнэ.

	Энэ айлаас Эльзабета л зөвхөн өдрийн цагаар хотын зах гарч фермийн эздээс амьд тахиа, түүхий будаа худалдан авч ирдэг байв. Тэгэхдээ түүнийгээ аль л санамсаргүй газраас ямар үнээр ч хамаагүй авч, замдаа хэн нэгний гар хүргэлгүйгээр авч ирэхээр битүү болд бортого тээж авахын тээртэй хүндийг хэлшгүй. Охиныхоо мэрийн цуглуулж ирсэн амьд хүнсийг эрдэмтэн ээж аав хоёр нь удтал шинжлэн магадалсны эцэст болхи хомс хоол хийж иддэг байв. Усны хувьд мөн л санамсаргүй газраас шалбаагаас голдуу утган ирснийг нэрж ариутгаад хэрэглэнэ. Ээж, аав хоёр нь амь насныхаа төлөө бус хүний мэдрэлийг хэт хөөрүүлэх хольц хоолондоо орохоос айж буйг Эльзабета ч ойлгоно. Охин сэтгэлээр унаж алмайрч шанална. Урлаг судлалын дээд сургууль ч мартагдав. Эрхэнд нь халдсан Роботын үйлдвэрийг, мэдүүлсэн гомдлыг муж улсын шүүх, хэрэг хэлэлцэх үндэслэл муутай гээд буцаажээ. Эздийнхээ яриаг сэм чагнадаггүй зарц түүхэнд байгаагүй гэнэ. Электрон үйлчлэгчийн хувьд ярих ч юмгүй гэнэ. Хуульд хариуцагч болж үл чадах түүнийг яах ч аргагүй гэнэ. Тиймээс тэдний санхүүд үйлчлэхдээ гаргасан булхайг нь үл тоон өнгөрүүлж байв.

	Эльзабетагийн аз голлож аавын анд Сайрус доктортой гудамжид дайралджээ. Охин мэндийн зөрөөгүй мэлмэрүүлж уйлав. Өвгөн доктор тэвдэж өндгөн цагаан толгойгоо шууд шувтран илнэ. Муу зүгийн ад зэтгэрийг зайлуулж буй аж. Зэрэмдэг сүсэгтэн байжээ.

	— Охин минь чи яагаа вэ? Аав чинь амьд уу? Ээж нь эсэн мэнд үү? Том охин! Томоо охин гэж үглэн түүртэнэ.

	— Сайрус ах аа манайд очигтун. Одоохон очигтун! Заавал очигтун! гээд сугадан чангаасан Эльзабетаг дагаж алхсан Сайрус доктор: «сарны тосгодод агаар нийлүүлэх хоршоогоор орох, агаарын чанар сайжруулах шаардлагыг нь эс хэрэгсвэл шүүхэд зарга мэдүүлэх даалгавартай томилогдон ирснээ ярив. Алцгархан биетэй тарган докторын алхаж гишгэхдээ бойнго бойдоог ажигласан автомат жолооч бүхий хэд хэдэн хөлсний тэрэг бараадан дагана. Сайрус гуай нэгэнд суух гэтэл Эльзабета татгалзав. Сайрус гуай жавх жалх нь буурсан цийлэн цэнхэр нүдээр Эльзабетаг өрөвдөн харж

	— Суу суу охин минь. Чи гүйлтийн хөлс төлөх мөнгөгүй яваа юм уу? Ахиухан мөнгө биедээ авч явах арга бүр тасарсаан гэж сарныхан шуугилдах болсон нь үнэн үү? Ай хөөрхий Америк эх орон минь яаж харлах чинь энэ вэ? гэж гасална.

	— Үнээн! Хэдэн доллараа дээрэмдүүлэх ч яамай. Өөрөө өрөөл бусдаас булаачих юмыг чинь!

	— Ай, охид хүртэл ингэж ярьдаг болоо юу?

	— Тэр яах вэ? Сайрус ах аа таныгаа л салан задгай явж балруузай гэсэн сануулга юм. Таныг бүүр ядраачхав уу? Сарнаас саяхан ирснийг тань мартаж орхиж уучлаарай!

	— Ёх, Ёх! Энэ газар дэлхийд чинь төрж өсөөгүй юм шиг төсөр хөндий болчихжээ. Хөл газар хөшилдөөд хөдлөхөд ч бэрх юм. Уушги чээж хорсгоод утаа тортог үнэртэж байна. Амарч амсхийе гээд хөлсний тэргэнд орж шигдэн суув.

	— Та түрүүлээд манайд очиж бай, мэдэхгүйн зовлон байх биш. Автомат жолооч нар гэмгүй шүү. Алсын тойргоор жирийлгээд түрийвчийг тань хоослуузай. Би мөдхөн очно. Харин та хаалганаас холхон зогсож байгаарай. Манайх байшингаа хэт хүчдэлээр торлож хөл хориод удаж байна. Би танд түлхүүр дохио дамжуулж үл чадна. Аз болоход аав ээж хоёрын нэг нь харах байх. Өдөржингөө цонхолж суудаг болсон доо тэд минь! Таны мөрөөсөл болж суугаа улс шүү. Яаруу чухал ажилтай гээд яваад харлуулчхав аа та! гээд Эльзабета Сайрус гуайгаас салжээ. Түүнийг гэртээ ирэхэд хөгшид ахуй амьдралынхаа гачаал зовлон ярилцаж суув. Тэд энгийн хүүрнэлдэвч хориг цээртэй үгсэл хийж тохиролцсон нь илт байв. Эльзабетад түүнээ тайлбарлах хэрэггүй гэж үзэцгээсэн нь ч ил байв. Аав гарч ажлынхаа өрөөнд мэс заслын ширээ бэлдэж эхлэв. Сайрус эмчид шаардагдах бүх багаж байсангүй ч эцгийн лабораториос авсан элдэв зүйлээр орлуулж байв. Ээж нь зочдын өрөөнд задгай гал өрдөж буй нь Эльзабетад их л сонин санагдана. Голомтын аяар үнэ хямд ч гэсэн гоёмсог сайхан нийлэг хивс хуниралдан шатжээ. Ээж нь уйлж бөлцийсөн нүүрээ охиноосоо нуухыг бодсонгүй. Тэртээ тэргүй агаар солилцоо нь хүртэл хаалттай өрөөнд байж тэсэхийн эрхгүй утаа май тунарчээ. Аав ээж хоёр нь ханилан суусныхаа дараахан худалдан авсан жинхэнэ царс модон ширээ сандал залтас зомгол болоод овоологджээ. Эльзабета авч ирсэн тарган тахиагаа төхөөрүүлэхээр эцгийгээ дуудахад тэр түүнийг шүүрэн авч мах булчингийн нь био найрлагыг тодорхойлох сорилын камерт оруулав. Тэгэхдээ урьд өмнийн адил нядлах амьтны гаслах дууг сонсохгүйн тулд мэнэрүүлэх дусал үнэртүүлсэн ч үгүй. Айсан тахиа байж ядан бархирна. Сорил эерэг гарав. Эцэг нь тахианы амийг таслах өд сөдийг цэвэрлэх хэт давтамжит авиа үүсгүүрийн товч даралгүй гарч одов. Таагүй энэ ажлыг гүйцэтгэхээсээ халширсан Эльзабетагийн дэргэд ээж нь ирж суув.

	— Охин минь хурц заазуур олж ир! гэсэн ээжийгээ Эльзабета айж болгоомжлон харав. Эх нь ухаан самуурсан шинж огт алга. Дүрсгүй шог маягаараа инээдгээрээ инээж

	— Ээж нь дүрсгүйтсэн юмаа. Харин өөрөө рольдоо итгэчихсэнийг минь хараач гэж. Балар эртний эмэгтэйчүүд ямархан сайхан амгалан энх аж төрж байсныг дуурайж нэг үзэх гэсэн юмаа. Олигтой ч юм болсонгүй ээ. Өмгөр муу өрөөнд өмх модоор дүрэлзсэн түүдэг асааж болохгүй юм байна. Хар утаанд нь хахах нь Апчихх, апчихх!... дараа дараалан найтааснаа:

	— Автомат гал тогооноос юуны мэс заазуур олдов гэж дээ? гээд тахиа төхөөрөх товч дарлаа. Тэд хооллох болов. Өндөр үелзлээр шарагдан, хул шаргалтсан махыг эх мөчлөн эвдэж, хамгийн шимтэй гүеэ өөхийг нь Сайрус гуайн өмнө тавив. Эцэг охин хоёрт нэг нэг мөч тавагласан эх өөрөө эвэр хошуутай толгойг нь өмнөө тавилаа. Эцэг нь хаанаас ч авч ирснийг үл мэдэх вандуйн хатчихсан хэдэн буурцгийг дуураймал мөнгөн царан дээр шажигнатал асгаад, нэрмэл ус дуслах шилэн гуурс тосгуулж том хундага тослоо.

	Энэ бүхнийг ажиглаж суусан Сайрус мэл халзан толгойгоо илж найгүй согтсон мэт ганхалзаад:

	— Та нар минь тартагтаа тулжээ гэж эрээ цээргүй хэлэв.

	— Өөр арга алгадаа Сайрус аа. Бид бэлэн хүнснээс цөсөө цалгитал айх юм. Засгийн гар урт газар сайгүй туршуул төлөөлөгч нь бий. Хүнсэнд сэтгэл хөөрүүлэх дайвар хольчихвол яана. Сэтгэлийн жолоогоо алдсан би чинь байдгаа дэлгэчихнэ шүү дээ. Балаг хорыг нь сэтгэлдээ ч төсөөлөхгүй бэрх вирусийн томьёогоо гудамжийн цардмал дээр эрээчиж эхэлнэ биз ээ. Тэгж гэмээ нь дунд сургуулийн томоогүй жаал ч томьёо ёсоор вирус бүтээчих үед бид аж төрж байна шүү дээ. Энэ ч яах вэ? Угийн жаахан дуртай юм чинь мэнэрүүлэх ундаанд мэдлээ өгч гүйцлээ. Тун таширлаж хүртсээр ой ухаан нь балартаж гүйцэж, ямар ч нарийн нэгжлэг үүний ой тойноос бүрэн бүтэн юм олохгүй болтол нь нэвчиж гүйцэв. Би болохоор тийм юмыг залгиж даанч чадахгүй юм. Охиноо л олиггүй энэ ажлаас хол байлгасан минь дээдийн заяа. За Сайрус минь хомс ч гэлээ хоолоо зооглож үз! Гараа гаргаж хийсэн юм шүү. Бид эцсийн удаа хамт хооллож буй нь энэ биз ээ. Идэж үз! Би яах вэ? Таны ажилбарын дараа гэдэс мэдэн аль л амттай бүхнийг чихэж гарна биз. Гуйлгачин боллоо ч хиймэл мах, нийлэг талхны талон өгнө биз. Мэнэрүүлэх тунгаа хүртсэн эцэг:

	— Хуучин гутлын ул, ялагдсан улсын цэргийн өмдний тэлээгээр хийсэн мах идэх гэж үү? гэж агсамнан босож ирэв. Эльзабета эцгийгээ аргадаж суулгав.

	Та нар хэт муугаар бодсоор дөжирчихсөн юм биш биз гэж Сайрус гуай эргэлзсэн аялгаар хэлээд мах огтлон үмхэв.

	— Итгэхгүй байна уу, чи? Аль вэ? Хаана байна? Урвагчийн хулгайлсан томьёо хаа байна? Худалдахыг завдсан туузан бичлэг хаа байна? Үзүүлье. Үнэмшүүлье! Үзүүл! Үнэмшүүл! гэж бархирах эцгийгээ Эльзабета тайвшруулах санаатай ойрмогхон хэдхэн хоногт онгож цайрсан үсийг нь илбэнэ. Тэрбээр түр тайвширснаа хамгаас хайрт охиноо унатал түлхээд босож ирэв.

	— Америк иргэд боол болжээ. Түй! Ромын боолоос доор боол болжээ. Түй! Адаглаад л бодсон санаснаа булаалгах зовлон тэдэнд байгаагүй. Гэтэл бид... би... гээд эхэр татсан эцэг бяцхан тайтгарч ярих нь:

	— Бүхий л бичил биетнийг устгаж уусгах вирусийг бид нээснийг Сайрус чи ойлгов уу? үгүй юу? Анд минь ээ! Аймшигтай яа! Бидний амьдрал гэж нэрлэдэг эмх цэгцтэй хөдөлгөөн маань бичил биетний гүн далайд умбаж байдаг юм шүү дээ. Эмч хүн чиний үзэн яддаг эмчилгээгүй тахлын нян ч устана. Аа тийм үү? чи! Болоогүй ээ. Болоогүй. Босоогоороо хатсан ой сансрын салхинд гуниглан исгэрнэ. Үндэс мөчрийг нь ялзруулах бактери устсаны ач! Үхдэл сэг бие биеэ дэрлэн гулдайна. Өмхий самхай үнэр огт үгүй шүү. Хүн адгуус, хорхой шавж холилдон гулдайна. Уйлсан нь уйлснаараа, инээсэн нь инээснээрээ эв хавгүй хөшилдөнө. Үхсэнийг үдэж (устгаж) амьдралыг тэтгэдэг бичил амьтад устсаны ач! Сая сая жил өнгөрч сансрын тоосонд дарагдталаа тийм байх болно. Сайрус аа сайн анд минь ээ! Бид генералуудаа мэднэ шүү дээ! Дайны эзэд түй! Бусдын сонгосон засгийг бут цохино тэд! Түй! Хамаг дэлхийг халуун цөмийн тогоо болгов тэд! Сарны орбитоос л дотогш сансрын бөмбөгдөгчид сүлжилдэж буйг мэдэх үү? чи! Чи бид хоёр эс мэдэхдээ хаачих вэ? Бусдын толгойгоор бай хийсэн цэнэгт пуужингийн сахиулд зогсож үзсэнээ мартаагүй байхаа чи!Өвлийн дүн хүйтэнд өлмий өргөх эрхгүй модойтол зогсож үзсэн байх аа бид! Тэнцүү эсрэг хүч бий! Тэмцлийн дүн тэг! Мэдэв үү? тэг! Ийм байхад л цөмийн дайнд бэлтгэж цэнэгт пуужин тоо томшгүй бэлтгэж буй засагт итгэж болох уу даа? Циклоныг вируст эсэргүүцэх эсэргүүцэл алга, Генералын гарт орвоос яаж вэ? Сайхан санаагаа санамсаргүй нээлттэйгээ булшлахаар шийдлээ би. Шийдсэн юм бид! гээд эцэг лагхийтэл суув. Галзуу хилэнгээр гялалзаж байсан нүд нь сүүмийн анилдана. Амьсгал нь тасалдах мэт гэнэт гэнэт аахилна. Гайхаш тасарсан эхийн нулимс зогсоо зайгүй бөмбөрнө. Эх эхэр татан цурхирахгүйг хичээн ярих нь:

	— Үүний ярьдаг яах аргагүй үнэн юм даа. Бид тийм аюултай вирус томьёолсон минь үнэн юм. Замба тивийг хамарсан аюултай зэвсгээр хэн ч бусдыг айлгаж чадахгүй ээ. Эзэд нь ч эмгэнэлт төгсгөлөөс зайлахгүй гэж сэтгэлээ зогоох хэрэггүй юм шүү. Бичил ертөнц даамай боломжтой амин хүчлийн ганц хэлхээ өөрчлөхөд л тэс ондоо болоод явчихдаг амьдрах чадвар, зохицох нөхцөлөө олдгийг чи минь төсөөлөх биз ээ! Бидний циклонд шилэмгүй шинж шингээх бүрэн боломжтой шүү дээ! Бид анхандаа өмөнгийн эмгэг эсийг эрүүлээс нь салган авч устгах зорилготой байсныг Сайрус чи мэднэ шүү дээ. Аз дутаад л иймд хүрчихлээ. Чи өөртөө тунгаан бодоорой л доо. Чи ингэж төсөөл! Циклоны шилэм гий омог бүтээгджээ гэж бод! Амьд бүхнийг устгах ерөнхий омгийн садан салбар нь: гээд илэрхий салганах болсон эцэнгэр хуруугаа даран тоолох нь:

	1. Ургамал амьтныг үлдээж үйлчилдэг бүлэг байж болно. Түүгээр тодорхой орон нутгийн онцлог байгалийг мөхөөж болох уу? Болно.

	2. Зөвхөн хүнд үйлчилдэг бүлгэмдэл бүтээж болно. Үүнд дэд бүл тогтож болохыг үгүйсгэх үндэс алга. Тэр нь арьсны нөсөө, үсний өнгө магадгүй хамар чихний хэлбэрээр ч сонгон хордуулдаг байж болно. Ингэх бололцоо ч бүрэн бий... Сайрус гуай суудлаасаа үсрэн босов. Айж сандарсан, алмайрч гайхсан өвгөн докторын царай зэвхийрч байв. Сарнаас ирж төрөлх газрынхаа татах хүчнээс төсөөрсөндөө ч юм уу? Эхийн ярьсан аймшигт сүйрлийг төсөөлсөндөө ч юм уу? Тархины бичил мэс засалчийн хэзээ ч чичирч үзээгүй гар салгалж байв.

	Эльзабета өөрөө ч мэдэлгүй уйлж байв. Өвгөн доктор зогсох тэнхэл алдарч суув. Зөөлөн сандалд хэвтэх шахан налаад нүүрээ даран бодолд дарагдав. Сайрус гуай өнөөдөр хэдэн бэ? хэдэн билээ гэж самууран бодно. Сар дэлхий хоёрын хоног тооллын зөрүүнд будилжээ. Өвгөний шивгэнэн үглэхийг сонссон Эльзабета

	— Арван хоёрдугаар сарын гучин, нэгэн шүү дээ. 

	Сайрус гуай гэж зөөлөн шивнэв. Алмайран согтож нойрссон эцгийгээ сэрээхгүйг бодсон нь бүтсэнгүй. Хэт мэнэрсэн эцэг алмайрсан ухаанаа цэгцлэх мэт гөлөрч байснаа:

	— Бушуул!. Бушуул гэм! Бидний ингэж суугааг засаг шиншилчихвэл яана! Электрон цагдаагийн баг байшинг маань эвдлээд ороод ирвэл яана! Үй олныг хөнөөх үлэмжийн хүчит зэвсэг олзлохоор отож суугаа бүлэг хүмүүс бий шүү. Бушуул! Шинэ он гарахаас өрсөж сэтгэл амарсан маань дээргүй юу гээд эв эрүүл юм шиг босож Сайрус докторын нүүрээ тагласан гараас чангаав.

	— Байз, байз! Би тайвширъя. Өөртөө бодъё гэж үглэх Сайрусыг эцэг үзэн ядах харцаар төөнөж

	— Айж байна уу? Гучин жилийн хорих ялаас айлгүй ч яах вэ. Чи яах вэ! Над шиг биш амар жимэр амьдралтай хүн. Саранд даяанчилж суучхаад сая саяар нь хурааж суудаг хүн айлгүй яах вэ? Гучин жил хоригдоод гөлийн шингэн хөргөлттэй зоориноос гарахад гэргий чинь үхчихсэн байх болно. Ахмад хүү чинь азай буурал өвгөн болчихсон байх болно. Хурааж хумхисан бүхнийг цаадуул чинь залгичихсан байх болно. Айх чинь зөв. Зуун зөв! Нийлэг мяндсан хиймэл арьсаар гоёчихсон гангачууд дотор нь чи ноорхой навсархай гуйлгачин тэнэх болно. Гар дээр чинь ганц цент шидэх хүн олдохгүй. Америк эх орны алдрыг мандуулах хүчит зэвсгийг ор мөргүй арилгасан чамайг тоож хялайх хүн олдохгүй. Айх чинь зөв. Зуун зөв! Чаддаг сан бол би л өөрөө эхнэрээ ариутгах сан. Булай вирусийн томьёог толгойноос нь хуу хамж тонилгох сон доо. Хөргөж хөлдөөсөн биеийг минь сайхан цагийн сайн хүмүүс арчлан тордох буй заа гээд дахин агсагнаж Сайрусыг угзран босгов.

	— Тархи угаах мэс засал хатуу хориотой нь яах вэ гэхэд эмчийн ёс суртахуун хүнлэг ёс гэж ярьж эхэлсэн Сайрус докторыг эх хилэгнэн хараад:

	— Бултахаа боль Сайрус аа! Итгэмжит анд итгэх ийм ч байх гэж болох уу даа? Бидэнд өөр арга даанч алгадаа. Мөнгө байвч итгэмжлэх эмч олох арга алга.

	Тархины нууцаа арчуулах гэсэн биш аюултай бичлэг хуулуулчхаж болно шүү дээ. Бидэнд бүхнийг худалдаад авчих хөрөнгө алга. Сайрус минь тусалж л үз!

	Чамд уршиг яршигтай явдал тарихаа мэдэхийн сайнаар мэдэж л байна. Бид чамд хөлс дааж зүрхэлшгүй нь ээ! Хилэн тань хөдөлнө буй заа. Гар сунгавал сунгах ганц нөхөр маань чи шүү дээ. Гараг хоорондын ганц хөнгөн пуужин бидний мэдэлд бий нь бий. Гараанаасаа тасрахгүй биз дээ. Бидний ажлыг Пентагон шиншилсэн болов уу? гэж сэжиглэж байна. Үнэр л авсан бол өнгөрөө шүү дээ. Чи минь зайлж зугтсанаас шууд биеэ илчлэх, бололцоо олдвоос хэвлэл телевизээр шуугиан дэгдээвэл дээр болов уу? Яадаг ч байсан тусалж л үз! Би биеэ ихэд тоосон юм алга аа. Дэлхийн иргэншлийн хувь заяа хялгасанд торж байна. Хэтэрсэн ачаагаа даахгүй сунасан урт хялгасыг хэрчих хутга бөндгөрт минь хадгалаастай мэт санагдах болов. Электрон цагдаагийн салаа дагуулсан төрийн төлөөлөгч дайрч орж ирэхийг дандаа л хүлээж суух болов. Гарт минь гав хийлээ л бол гүйцлээ шүү дээ. Эрт балрынхтай адил эрүүдэн шүүж үг алдахгүй бол цахилгаан сандалд суулгах ч юм уу, суллаад гаргачих биш. Бодол нэгжих торон малгай толгойд минь углаад л бичээд авчих юм чинь гэж аргадан гуйв.

	— Ариун Христосын мэндэлсэн баяр хариугүй боллоо. Та минь ээ хөдөлцгөө! гэж зандарсан эцгийн дуу бүгдийг сочоов.

	— Хойд жилийн өдийд хорвоо ямар байхыг Сайрус чи өндгөн цагаандаа тунгааж амжив уу? яав? гээд эцэг анд нөхрийнхөө гялаан халзан толгойд цомбого дараад тачигнатал хөхрөв. Хэдийгээр эрүүл бус хүний ч гэсэн инээд болохоор дагуулантах хүчтэй байж. Сайрус гуай! мушилзан инээмээр аядаад:

	— Төлөгч мэргэн та айлдаж хайрла гээд эцгийг эвтэйхэн дарж суулгаад гүнзгий хармаагаа тэмтэрч тэмтэрч эцгийн уусан мэнэрүүлэх хорны ерөндөг гаргаж хүчээр шахан залгиулав. Эцэг огьж зогьсон сүйд болов. Эльзабета эхтэйгээ элбэж цэвэр тунгалаг нэрмэл ус цутгаж сэргээв. Голоо тасартал зогьсуулсан эцгийн тамир тасарч хэвтэв. Хүйтэн хар хөлс цутганам, Арайхийсээр амьсгал жигдэрч царай засрав. Эрүүлжсэн эцэг сулхан дуугаар ингэж ярив:

	— Цэнгэлтэй залуу насны гэнэн мөрөөдөл шиг цээл цэнхэр дэлхийг багил хар үүлэн сүүдэр нөмрөх гэж байна! Анд минь! Чи л туслахгүй бол Циклоны бав бараан үүл нүүгэлтэн нөмөрч ирэх нь. Тэр үүлнээс шимийн хур байтугай шүлт хүчлээс ч хортой вирусийн колони багшран асгарах болно. Улайрсан генералууд газрын зураг дээр устгах ард түмнийг хар хүрээ улаан чагтаар зурах биз ээ. Шилэмгийн вирусийн шинэ омог генийн байгууламжаараа ялгаж халдварлах болно. Тэд энэ зэвсэг энэрэнгүй гэж магтан дөвийлгөж сарны орбитоос дотогш хэрэн сүлжилдэх хиймэл дагуул бөмбөгдөгчдийнхөө гэрлээр зураглан заналхийлнэ дээ. Өтөлж зөнөөд өнхөрсөн хорголоо гүйцэхгүй болсон өвгөд эмгэд циклоны вирусийн халдвар аваад залуужин тэнхээжиж сэрвийнэ. Тэд ажиллаж амраглаж буйг ичихгүй дэлгэцлэнэ. Буурлуудын буцах насны залуу мөчлөгийг заавал товойлгон сурталдана даа. Эхийн бүлээн хэвлийд бүрэлдсэн үр удах ч үгүй усан цийлэг цэлцэн үүсгэсээр үгүйсгэж буйг ид хав болгох болов уу? Шөнийн тэнгэрт өнгөт гэрлээр өөдгүй бүхнээ сайрхан шагшрах нь бат биз ээ. Булшлах үхдэл ч үгүй цэвэр дайн гэж цэцэрхсэн хийрхэл эфир дүүрэн цуурайтна даа. Чинээндээ тулсан тэмцлээс бөмбөрцөг дэлхийн орбит олон дахин сунах мэт цаг мөч зогсох мэт түгшүүр гуниг бүх нийтийг эзэмдэх бий. Хүйтэн тивийн хүрз сахалт өвөөгөөс мөсөн чихрийн ордон мөхлийн вирусээр бэлэг авахаа ёрлох хүүхэд багачууд ч хөөр баяраа мартах бий. Хойтонгийн шинэ жил ийм болох бий. Хожимдоогүй дээ хөдөлж үз. Сайрус минь! Сайрус шийдлээ.

	Эх мэс хагалбарын ширээн дээр номхон хүлцэнгүй хэвтээд нүдээ анив. Эльзабета нян устгах нил гэрлийн хүчит тольдуур асаагаад асгартал уйлсаар гудамжинд гүйн гарлаа.

	Цутгамал титан ордныхоо нууц өргөөнд заларсан бүдүүн ноёны хүлээлгэний өрөөнд гурван генерал байж ядан холхино. Донхор малгай духдуулсан хөгшин генерал

	— Гурван цаг хүлээлээ гэж үглээд өргөрөг бүхэнд нь тус нутгийн уянгат шувуу донгоддог дэлхийн бөмбөрцгийн дүрст үнэт цагаа чагнан биеэ сатааруулна. Саяхан хүртсэн шив шинэхэн алтан погооноо гилжийн харж нүд баяссан залуу генерал:

	— Ихэс ноёнтон дандаа ингэж хүлээлгэдэг юм уу, өнөөдөр л ингэж байна уу? гэж арай ахимгаасаа шивнэн шалгаана. Сарны уурхайн сэвгүй болор шилээ зүлгэж суусан ахимаг генерал:

	— Арай ингэдэггүй л юмсан. Хар матрын ерөнхийлөгч ирлээ гэж сонсогдсон шүү. Алуурчдынхаа авангард Эрик Эрексоныг дагуулсан явна гэдэг шүү! Залуу хүн чи нүүр учирч гэмээ нь ам түргэдүүзэй. Алдар нэр албан тушаал, амь нас аль алинд халтай шүү гэж ахын сэтгэлээр сургамжлан шивнэв. Тэдний шивнэлийг авиа өсгөгчөөрөө сонссон хөгшин генерал дүрсхийн уурлаж гялсхийтэл эргээд:

	— Цэргийн хүн цэх шулуун байх ёстой. Маршалын од мөрөн дээр минь туяараагүйд тавлана уу? намайг! Залуу генералын зоригийг мохоож яанам бэ? Хар матар хамгаас хүчтэй гэдэг нь үнэн боловч би залуудаа тэднийг чинь хяргаж л явсан юм даа. Нью-Йоркийн гудамж, Техасын тал, америк дундын биржийн зал, Малайезийн арал, Серенгетийн парк, Бразилийн ширэнгэд бишгүй л нэг үзэлцэж дийлсэн дээ. Циклоны будлианаас болж чи бид хоёул зэрэг буурснаа мартаагүй биз ээ. Илүү өндрөөс унасан би л бэртэл илүү юм биз. Эрик Эрексон гэгдэх алуурчин ангаахай юу шалих вэ? Хүү минь чи наадахынхаа үгэнд бүү ор! Зүрх бүү алд! Хяналтгүй газар тархийг нь хага бууд гэж туслагчдадаа сануулж бай гэхэд ахимаг генерал сандарч

	— Аяархан, аяархан та дуугаа намсга гэж гуйна.

	Хөгшин генерал хээв нэг түхэлзэн алхаж:

	— Икс ноёны ордон ч хаа гэж илүү чихгүй шүү. Икс ноён сонслоо ч иймхэн үл ялих үгийг үл тооно. Дэлхийн хоёр ерөнхийлөгчийг ерөнхийлөн захирах их ноён Икс ийм юманд ажрахгүй. Цэргийн хүн цэх шулуун нь сайхан. Зэрэг ижил улс юугаа нуух вэ? Улс дундын дээрэмчдийн ерөнхийлөгч манай нэгдсэн гүрний ерөнхийлөгч хоёр Икс ноёны хувьд баруун зүүн гарын төдий ч ялгаагүй улс. Алийг нь ч адилхан бөхөлзүүлнэ. Зэрэгцүүлэн зогсоогоод зэмлэж ч чадна. Залуу генерал та ойлгов уу? Зэрэг ижил улс яах вэ? Хөгшний тань аз гозойгоод алдсан том одоо эргээгээд зүүсэн цагт бол байдал ондоо шүү. Өнөөдрийн энэ яриаг таг мартах ёстой. Мартаж эс чадваас тал тархиа угаалгах ёстой! Цэргийн хүн цэх шулуун нь сайхаан. Залуу чи хөгшин ахаасаа асууж лавлах юм байвал асуу! Бид өнөөдрийн хувьд энэ төмөр булшнаас гээд гоёмсог ордныг гараараа дүгрэглэн зааж.

	— Гарч чадахгүй. Икс ноёнд бараалхаж ч чадахгүй болов бололтой гээд тухлан суув. Залуу генерал жаахан зүрх алдаж байснаа 

	— Маршалын одоо алдсан түүхээ сонирхуулна уу? Цэргийн хүний цэх шулуун сэтгэлээр асуулаа шүү гэж өөрийг нь дуурайн хэлээд

	— Танд эвгүй бол ярихын хэрэггүй гэж нэмэв.

	Хэг хэг инээсэн хөгшин генерал цагтаа донгодсон бал ч шувуухайн жиргээг таалан чагнаснаа

	— Эвгүйгийн дээр инээдэмтэй юм болсон юм гээд үнэхээр тачигнатал хөхрөв. Наргианч сайхан эр аж. Ахимаг генерал ч сонирхон чих тавив.

	— Ихээс нь эхлэх үү? Багаас нь эхлэх үү? гэснээ горхины шоржигноон сонсоогүй байж далайн түрхрээ чагнаад яах вэ? гэж өөрөө тайлбарлаад хөгшин генерал ярьсан нь:

	— Миссипи мөрөн цэлэлзэж ногоорно. Шинэ Орлеон хот багшран барайна. Би телевизийн дэлгэц хянаж суусан хэрэг шүү дээ! Үеийг илээсэн боржин чулуун хашлаганы үл зэврэх гангаар өнгөлсөн өндөр эрэг дээр тааламжтай өтгөн цэцэрлэгийн дундаас бат бэх жижиг байшин цухуйна. Циклоны эздийн гал голомт шүү дээ. Байшингаа хөл хорьсон мэт хүчдэлийн долгио дэлгэц дээр жирвэлзэнэ. Туялзсан урт тусгаарлах саваа барьсан монтёр Робот цахилгаан халхавчийг оч үсчүүлэн ярав. Өвч шаазан биетэй инженерүүд тэр зайг нь тэлэх тооцоо бодон дамжуулна! Хүчдэлээс чөлөөлөгдсөн зайгаар шурган орсон тэслэгчид зэвэрсэн ган хаалгыг угсраа угсраагаар буудаж нээв. Цэлийтэл нээгдсэн хаалгаар хуяг нэвтлэх автомат барьсан цагдаан роботын баг эгнээгээр давшин оров оо. Хуяг өмсгөлдөө түүртсэн хэсгийн цагдаа тэднийг дагаж бүдчин гүйнэ. Албан өрөөндөө сум үл нэвтрэх шилэн хавхаг доор шигдсэн цагдаагийн ахлагч алсын холбоогоор хоолой мэдэн хашхична. Хотын цагдаагийн дарга хянах дэлгэц ширтээд товч товчхон заавар өгнө. Муж улсын цагдах армийн генерал улаан өнгөт тэгнүүл ширээ хажуулдан зогсоод мөн л хянах дэлгэц ширтэн байн байн погооноо хяламхийнэ. Магад Маршал горьдож зогссон биз ээ. Ахимаг генералын царай улайв. Негр бүсгүйн дүрээр хийгдсэн автомат, генералын шаахайг зүлгэн гялалзуулж гялтганах өнгөнд нь өөрийгөө тольдоно. Нэгдсэн улсын дээрээсээ хоёр дахь маршал миний бие голограмм нэвтрүүлгийн танхимд тэвхэлзэн алхаж алган дээр мөдхөн буух арван тэрбум доллараа яах, мууртаа зориулж босгох харшаа хаана бариулахаа бодож зогсов оо. Тэгсэн чинь гээд хөгшин генерал дахин тачигнатал инээж

	— Монтёр роботын тусгаарлах савааг шаазан биетэй техникч робот мулт татаж аваад хугалж хаяв. Инженер робот шаазан техникчийнхээ гавал руу цахилгаан нумаар харваад харлуулж орхидог юм байна. Гэтэл инженерийн гоё хуванцар биеийг тэслэгчид цоо цоо буудаад... тэслэгчдийг цагдаа роботууд хуяг цөмлөгч сумаар сийчиж хаяв. Жинхэнэ цагдаа хиймлүүдийнхээ зэвсгийг хураагаад

	— үйлдвэрийн гологдлууд хайлуулах зуух руу алхаад марш! гэж командлав. Шилэн хавхагт шигдэж суусан ахлагч аюул ослыг мартаж орхиод уралдааны мотоцикл зайдалж ирэнгүүт цагдаагийн үнэмлэхийг хурааж погооныг хуу татан хаяв. Их мөнгөний тооцоонд баахан будилж зогссон би эхлээд учрыг нь ч олсонгүй.

	Тэгсэн чинь цагдаагийн дарга ахлагчийнхаа духанд зуу хоног үл арилах будгаар сахилгын шоронд хорих ялын тушаал дарж орхив оо. Гэтэл гээд хөгшин генерал дахиад л хахаж цацан инээв. Бяцхан охин шиг дэгдэж дэрвэсэн хижээл эмэгтэй шатны хашлага тэгнэн гулгаж буугаад тэднийг ичгийлэн инээж байх юм. Циклоны эзэн аж. Түвэгтэй мэс засал хийсэндээ ч юм уу? сэтгэлээр унасандаа ч юм уу? ямар ч л гэсэн хөл дээрээ тогтохгүй болтлоо ядарсан өвгөн эмч шүүхийн танхимд орж өөрөө өөртөө гучин жил гүн хөлдөөлтийн горимд хорих ял төлөвлөн бичиж хүнгүй танхимд цуурай хадтал уншчихаад хадгаламжийн байшин руу сэвэлзтэл алхаад орчхов оо.

	Яахаа мэдэх болчихсон цагдаагийн даргыг ухаан солиотой бололтой чийрэг биетэй өвгөжөөр хүн балбаж балбачхаад өөрийг нь аргадаж байсан гоо сайхан охиноо нэг гартаа, хижээл эхнэрээ нөгөө гартаа хөтлөөд эвдэрхий байшин руу орчхов. Зүггүй, охиныг ааштай хөгшин эхнэр чангааж чаргуулдан түвэг таривч солиотой эр түүндээ огт уурлахгүй байх юм. Ахимаг генерал сууж ядан хавчина. Хөгшин генерал тэхээс тэгэх гэж

	— Чи цаашхыг нь ярь миний тагнай хатчихлаа.

	— Виски! Аль вэ түргэн! Зуун грамм гэж хашхирна. Зуун грамм хатуу архи татсан генерал нэлээд хөгжиж

	— Маршал минийхийг хуу татсан гэв.

	— Чи яалаа. Чи л хувьгүй хоцорсондоо гэж хөгшин генерал шалгаав. Нөхдийн хөгжөөнд татагдсан генерал үнэхээр инээж 

	— Тийм ээ, намайг очихоос өрсөөд цагдаагийн даргын хугарсан эгмийг сольчихсон байв. Хашир золиг чинь хуванцар эгэмдээ погооноо яг хадчихсан байв. Би угзраад угзраад дийлээгүй. Бааштай золиг погооныг нь угзрах тутамд тэнгэр газар доргитол ёолж бархирсан шүү.

	— Үнэхээр өвдсөн байлгүй гэж залуу генерал хэлэв.

	— Хай золиг! Харин би өөрөө мултлаад өргөчихсөн гэж маршал агсан өгүүлэв.

	— Ерөнхийлөгч яасан бэ гэж залуу генерал асуув. Хөгшин генерал их тааламжгүй байдлаар нүүрээ атируулж

	— Яагаа ч үгүй ээ. Ямар ч л гэсэн ерөнхийлөгч шүү дээ гэж тодруулав. Нэлээд халамцсан ахимаг генерал

	— Яагаа ч үгүй гэсэн чинь буруу! Ягтаа тулсан хүн л тэр дээ. Ардчиллынхаа нэрийг бодоод арай ил холбоо тогтоодоггүй байсан хар матрын ерөнхийлөгчтэй гар барьсан гэдэг биш үү? гэж хөгшин генерал өдөв. Хэнэггүй хөгшин генерал 

	— Икс ноён хоёулыг нь зэрэг дуудсан даг яаж залхаасныг яахин мэдэх вэ! Хар матар л ханаж цадсан даг гэж Титант болд танхимыг доргитол хашхирав.

	— Та дуугаа аяд! Арай ч дэндэж байна гэж ахимаг генерал сануулахад хөгшин генерал улам гаарч

	— Матрын дээрэмчид маныгаа залгиж гүйцсэн гэж хашхирснаа арай аядаж

	— Циклон эрэх эрлийг хар матар гартаа авсан. Мань мэтэд хүртээлгүй болсон. Хөгширч хэврэгшсэн яс минь амраад харин ч таатай байна гэв? Хоёр генерал толгой дохиж сонсож буйг илтгэнэ. Дахиад балгасан хөгшин генерал нэлээд согтож

	— Бузар золигууд Миссипи мөрөнд Вашингтоны үед барьсан түүхийн дурсгалт хашлагыг дэлбэлсэн гэв. Наад хоёр нь үнэхээр сонирхож

	— Яагаад? яах гэж? гэж зэрэг зэрэг асуув.

	— Циклоны эздийг гуйланчлуулах гэж. Тэдний байшин их үерт урсав. Даатгалын нийгэмлэгийг нь дампууруулах тэдэнд бол юухан байх вэ? Эр хүний үлгэр загвар болохуйц Эрик Эрексоныг илгээсэн гээд хөгшин генерал дуугаа хураав.. Харамсан халагласан нь илт аж.

	— Тэгээд яасан вэ?

	— Яах юу байх вэ? Овжин золиг охиныг оосорлож авсан. Овтой сэргэлэн ч гэнэн бага охин юу байх вэ? Эцэг эхийн нөлөөгөөр бичил ертөнцөд зүгтэй болчихсон охин. Чадварлаг залбал циклоны вирус байтугайг ч нээх бэлтгэл бүхий их тархи гэж үнэлэгдсэн юм байхаа. Цэргийн хүн цэх шулуун нь сайхан. Үүнээс цааш өгүүлэх юм алга. Үргэлжлэлийг нь үзнэ та хоёр. Захих юм. Хяналтын сүлжээгүй газар хар матрынхныг буудаж бай. Зүрх сэтгэлтэй хүн л бол ийм юманд гэрч болохгүйг миний туршлага батална. Буудаж бай! Тонилгож барахгүй ч тоншиж бай!

	Айж мэгдсэн генералууд: 

	— Коммунист хүнийг бууддаг шиг үү? гэж ам амандаа гүвтнэнэ. Хөгшин генерал уурлаж

	— Коммунистуудыг ил! Хар матрынхныг далд бууд! мэдэв үү гэж улам чанга хашхирав.

	Дээрэмчний байгууллагатай хоршсон засаг төрдөө зэвүүцсэн ард түмний хилэн генералын амаар хэлэгджээ.

	 

	Мэс засал амжилттай болжээ. Амьдралынхаа туршид мэдсэн сурснаа, дадал заншилтайгаа, хашир болгоомжтойгоо хуу мартчихсан эх бяцхан охин шиг дэгдэж дэрвэнэ. Дүрсгүйтнэ. Сайрус гуай дадмаг эмч болоод ч тэр үү, мансууруулах ундаанд нэвччихээд гэр бүлдээ өмөг түшиг болохоо өнгөрсөн анд нөхрөө өрөвдөөд ч тэр үү! угаах, эмээ тун сулхан найруулсных ч юм уу? эхийн хэл ярианы баялаг бараг хэвдээ үлджээ.

	Сониуч, шалгаагч, хормын төдийд тогтож суухаа мэдэхгүй эхийг асарч хүмүүжүүлэх үүрэг Эльзабетад ноогджээ. Эцэг үргэлж мансууран согтуурна. Нийгмийн идэвхтэй гишүүн байх хүсэл байвал хийх оролдох өөр ажил байж болохыг сануулах охиныхоо үгийг үл тооно. Чухамдаа гэвэл өөрийн хэлж буй үгийн утгыг ойлгосон эсэхийг ч Эльзабета үл мэднэ. Түүнд зав зай бараг үл олдоно. Эцэг эхийнх нь хурааж хумхисан хамаг хөрөнгийн цогцолбор болсон гараг хоорондын хөнгөн пуужинг худалдаж авах эзэн үл олдоно. Нар бороонд арчилгаагүй ил хэвтээ тэр машиныг ашиг олзонд дуртай урт гартууд сэм тоносоор буй сураг сонсогдоно. Түүнийг харж хандах хүн хөлслөх хөрөнгө үлдсэнгүй ээ. Эльзабета эхийгээ дагуулан явж хөлсний ажил хийж хэдэн доллар олсноороо хоног өнгөрөөдөг байв. Алдаг оног олдох ажлын хөлс гурван хүний хүнсний хэрэгцээнд арай ядан хүрнэ. Гэтэл түүн дээр эцгийн тусгай хэрэгцээ нэмэгдэнэ. Улс орны байдал улам муудаж байв. Ажилгүйчүүдийн жагсаал гудамжийн хөдөлгөөн хаан хөврөлдөх нь өдрөөс өдөрт нэмэгдэнэ. Балгууш тасарсан өдөр байж сууж чадахаа больдог гэдэг даанч хөөрхий. Ид хавтай идэрмэг золбоотой эцгийнхээ ийм болсныг бодохоос л охины гол харлана. Эльзабета байшингаа зарах зарлал нийтлүүлэв. Эцэгтэй нь урьд өмнийн танил эмийн пүүсийн төлөөлөгч ирж үнэ тохиролцоод явлаа. Гэрээ хэлцэл хийхээр гэрт нь байн байн ирдэг байсан тэр хүнийг Эльзабета ч таних байв. Төлөв томоотой, наймаацах дургүй шулуун шударга нэгэн байв. Тэр хүн Эльзабетад наян мянгыг бэлэн төлье эцгийг чинь албадан эмчлүүлэх зардлыг би даая. Эрүүлжсэн хойно илүү дутуугаа ярина биз.

	Ерөөсөө ч байшинг чинь бүрмөсөн авчих санаархал надад алга. Эцэг эхийг чинь танихын хувьд (үнэндээ бол эдний нээлтийг эмийн пүүсүүдэд дамлан зарж хөлжсөний хувь), ийм гачаалтай үед нь гал голомтоос нь салгахгүйн тулд худалдан авъя. Нэгэнт зарлал гарчихсан болохоор ийм тохилог сайхан байшинг авах эзэн олдоно гэж ярив. Эльзабета баярлахын ихээр баярлав. Наян мянга! Өөрөө байшингаа үнэлснээс нь аравхан мянга дутуу. Дотор сэтгэлдээ бол ерэн мянгаар үнэлж зарласан. Байшингаа авах эзэн олдвол наймаацалдсаар тал үнээр нь өгнө. Турж үхэх байвч түүнээс доош буулгахгүй гэж шийдсэн байжээ. Дөчин таван мянган доллартай болчихвол Эльзабета эхийгээ сургуульд оруулж бүрэн дунд боловсролтой болгох, эв нь таарвал эцгийгээ албадан эмчлүүлж эдгэрүүлэх, эмийн бодит үнийг сайн мэдэх тул үүнд хорин мянгаас доошгүй доллар шаардагдахыг тооцоолжээ. Гэвч үүн дээр эмчийн харамж үйлчилгээний зардал нэмэгдэнэ, горьдлоготой байв. Магнай тэнийн баярласан Эльзабета уржигдрын цаад өдөр олсон гучин доллараасаа үлдсэн арваараа жинхэнэ үнээний сүүний анхилмал үнэрт бяслаг хагас килограмм, мөн л далайн жинхэнэ яргай загасны өрөөл (талх л нь дуураймал) авав. Ерөөсөө ч буудайн талх нүдний гэм болсон байв. Ноднин жил нэгдсэн улсын хөдөө аж ахуйн гол гол районд үйлдвэрийн тунадастай хүчиллэг бороо орж ургац алджээ. Авч ирсэн амтат идээ тээрээ эцэг эхийгээ цадтал хооллосон Эльзабета үлдсэн жаахан тунгалаг шөлөнд нь дуураймал талх дүрж идэв. Бяслагаасаа жаахан идчих дур хүрэвч зүсмийг боож гар цүнхэндээ хийгээд төлөөлөгчийн гэрт одоохон очих гэж шийджээ. Ашигтай наймааг алгуурлахын хэрэг алга. Юу ч болж мэднэ. Үлдсэнийг нь хоол идмэгцээ унтаад өгсөн эцгийн өмнө боож орхив. Сэрээд идэг. Хана руу бөмбөг цохин тоглож байсан эхийгээ дуудаж дагуулаад явахад бэлтгэв. Тоглоомдоо улайрсан эх Эльзабетаг дагаж юманд явахдаа дургүй байсан боловч цүнхэндээ хийсэн зүсэм бяслаг үзүүлмэгц баярлан дэвхцэв. Тэр хоёр явган явлаа. Орой болж байвч явган явахаас аргагүй. Нийтийн тээвэрт төлөх хэдхэн цент ч үгүйгээ мэдэх Эльзабета шаламгайлан алхана. Их хотын эрээн мяраан гудамжид гарсан эх ийш тийш дэгдэн сониучилж элдвийг шалгаана. Тэд эмэгтэйчүүдийн хувцасны шинэ загвар үзүүлэх ордны дэргэдүүр явж байв. Тод гэрэлтэй том цонхны дэргэд зог тусан зогссон эх

	— Эльза чи муухай! чи харамч! гэж чанга хэлэв. Их хотын нөгөө захад буй төлөөлөгчийнд очихоо яарч явсан Эльзабета цонхны үзмэрийг л хайхарсан байжээ. Тод гэрэлтэй цонх руу бүлтийтэл ширтсэн эхийн нүдийг дагуулан харвал ээ бүү үзэгд! Эльзабетагийн уржигдрын цаад өдөр өмсөж нийтэд үзүүлээд гучин долларын хөлс авсан хувцсыг нь өөрийг нь яг хуулж дуурайлгасан барималд өмсгөсөн байв. «Янаглах эгшний өмсгөл» гэсэн гэрэлт зарлал өнгө өнгөөр асаж унтарна.» Эльзабетагийн амьд юм шиг хөдөлгөөнт баримал руу чийрэг биетэй хижээл эрийн баримал дөхөж ирэв. Эльзабетагийн баримал түүнийг хүзүүдэн тэврэв. Тэд үнсэлцэнэ, озолдоно., , Бие нэвт гэрэлтэх нимгэн хувцас нь аяндаа ууршин дэгдэнэ. Эльзабета эхийнхээ гараас угзран чангаана. Сониуч эх ярдаглан зогсоно. Хальсан нимгэн өмсгөл харахын зуур ууршиж дуусав. Баримлууд нүцгэрэв. Эльзабета эхийгээ чирэх шахам цонхноос зайлуулав. Гомдсон эх өмөлзөн уйлагнаж

	— Эльза харамч! Өөрөө ийм гоё өмсгөлтэй байж надад болохоор гээд уйлав! Эльзабета өөрөө уйлах дөхөж байв. Үүнээс хойш түүнээс цааш турж үхэвч гэж шивнэсээр замын осолтой бүс рүү орчих гээд зовоох эхийгээ хөтлөөд чирэх шахам шамдан шамдан гүйв. Төлөөлөгч ашгүй гэртээ байж байв. Түүний эхнэр сайхан зантай авгай тэднийг жинхэнэ талх, жимсний ундаагаар дайлав Жүржийн амтат шүүснээс өөртөө ноогдсоноо амтархан залгилчхаад Эльзабетагийнх руу горьдон сарвалзах эхийг харсан эзэн авгай мэлтгэнэн гарах нулимсаа арчаад бүтэн лонхтойг гарт нь бариулав. Эхийн сэтгэл ханаж илт баярлав. Энэ авгай Эльзабетагийнд тохиолдсон гашуун гамшгийг сонсож мэдсэн нь илт байв. Бэлэн мөнгө авах шилжүүлэг бичиж байгаа нөхрийнхөө мөрөн дээгүүр харж байсан авгай

	— Жон гэж анхааруулав. Мөнгөний тоо бичих гэж байсан төлөөлөгч үзгээ өргөөд эхнэрээ асуусан харцаар харна.

	— Зуун мянгыг өг гэж авгай эрсхэн хэлэв.

	— Бид наяар тохиролцсон гэж төлөөлөгч хэлээд Эльзабетаг заав.

	— Бэлэн нь наян мянга. Эцгийг эмчлүүлэхийн зардлыг та даах. Чухамдаа хэд болохыг хэлэлцсэн зүйлгүй. Уул нь ч ууж эхлээд удаагүй л дээ. Даанч олон тунгаар дараа дараалан гээд Эльзабетагийн хоолой зангирав.

	— Бурханы аврал! Бичээд өгчих! Энэ охин суралцаж сургуулиа төгсөг! Жон минь зууг биччих! Бурхан харна. Бид болж байна гэж гуйх авгайгаа бодлогошрон ширтэж суусан төлөөлөгч

	— Нэгэнт хэлэлцсэн наймаа хэвээрээ байг. Таны дутуу орхисон сургуулиа төгсгөхөд чинь хүрэлцэх бол хорин мянгыг зээлж болох юм. Анхны амжилттай ажиллагааныхаа дараа төлнө биз. Тэгж тохирох уу? гээд эхлээд Эльзабетаг дараа нь эхнэрээ харав. Эльзабета баярласан боловч болгоомжилж

	— Хүү нь хэд вэ? гэж лавлав.

	Төлөөлөгч нэлээд бодсоноо тухайн байдлаас.. Жишээ нь таны анхны үзэсгэлэн амжилтад хүрвэл тэр үеийн жишгийн дунджаар шуугиан дэгдвэл онцгой амжилт гэх юм уу даа жаахан илүү гэж тохирох уу?

	— Огт амжилт олохгүй байвал

	— Муу ёрлох хэрэггүй. Та бол авьяастай төрсөн хүн. Эцэгтэй чинь хамтран ажиллаж байсны хувьд би чамайг багаас чинь мэднэ гээд төлөөлөгч үзгээ шийдмэг авч зуун мянган доллар гэж товч тод бичив. Тэгээд

	— Нотариатаар батлагдтал байшингаа та эзэмшиж байна биз. Би маргааш очиж эцгийг тань эмнэлэгт хүргэнэ. Чекээ хүлээн авч баярласнаа илэрхийлсэн Эльзабетаг явах гэтэл төлөөлөгчийн эхнэр хоноод яв! Их мөнгөтэй эмэгтэй хүн гадуур явахад цаг оройтсон байна гэж ятгав. Эльзабета эцгийнхээ байдлыг ярьж явахаас аргагүй учраа гаргаж хэлэв. Сайхан зантай эхнэр санаа алдаад харилцуураа залгаж хөлсний тэрэг дуудав. Хагас хуягласан суудлын тэрэг төдхөн ирж төлөөлөгчийн хуучин муу байшингийн дэргэд тулж зогсов. Эхийгээ хөтөлсөн Эльзабета машинд орж суув. Төлөөлөгч Жон машины хаалгыг ягштал хаагаад түгжигдсэн эсэхийг угзарч шалгав. Зарлал, чимэглэлийн гэрэл өнгө өнгөөрөө нүд гялбатал асаж унтарсан өргөн гудамжаар жирийтэл хурдалсан машиныхаа гэгээвч ширтсэн Эльзабета энэ машины автомат жолооч зээл тооцоо хийхийг зөвшөөрөх болов уу? Яах бол? Зуун мянгынхаа чекийг зурагтын нь дэлгэцээр эзэнд нь үзүүлээд гуйхад учир байх байгаа. Маргааш өглөө л мөнгөө төлнө дөө. Ганц шөнийн хүү гавьж юу шалих вэ? гэж бодож явав. Гэрийн нь довжоонд тултлаа галзуу хурдаа хасаагүй машин чахартал тооромсолж зогсов. Гэнэт зогсохынхоо өмнө зорчигчдодоо юм мөргүүлчихгүйн тул автомат жолоочийн дэлгэсэн хийц зөөлөвчит жинтүүг пад пад алгадан тоглох эжийгээ Эльзабета урьдаар буулгав. Машины хаалга тас хийтэл хаагдаж цоожлогдов. Цүнхээ уудалж чекээ гаргах гэж байгаад Эльзабета хаалга нээх бариулд санамсаргүй шүргэчхээд жирсхийтэл гүйдэлд цохигдов. Эльзабетагийн инээд хүрч автомат жолоочоор оролдож дүрсгүйтмээр санагдав. Тэгээд гэнэт ухасхийн гарах дүр үзүүлтэл хоёр хөлийг нь тушиж орхисон гинжинд чангаагдаад сум үл нэвтрэх шилэн гэгээвч рүү гайгүй сайн мөргөөд авав. Тооцооны самбарт торгуулийн зуун доллар гүйлтийн хөлсөнд дээр нэмэгдэн гэрэлтэв. Эльзабета дүрсгүйтсэндээ гэмшивч хожимдсон байв. Касс шаг шаг дуугаран цагийн хөлс тооцоолж байв. Эльзабета тэмдэглэлийн дэвтрээсээ нэг хуудас таслаад «Зорчилтын хөлс 27 долларыг маргааш өглөө хүлээн авна уу? Бэлэн мөнгөгүй тул мөнгөн гүйлгээ саатуулсны хүүг хамт төлье» гэж бичээд биеийн байцаалтын хамт тооцооны самбарын өмнө дэлгэв. Самбарт «Мөнгө төлөлгүй гарч зугтахыг завдсан тул итгэх үндэсгүй» гэсэн бичиг гэрэлтэв. Эльзабета түүнийг уншиж дуусмагц арилаад «Иргэн та торгуулийн 100 доллараа мартаж байна» гэсэн мөр тодорно. Эльзабета нөгөө хуудасныхаа ард «Зугтахыг завдсан гэдэг чинь гүтгэлэг. Би дүрсгүйтсэн юм гэж бичив. «Автомат жолооч зорчигчдын бодлыг хянах чадваргүй. Харин хөдөлгөөнийг соргог мэдэрнэ.

	«Таны машин зогсоох эрхийн таван минут дууслаа. Цаашид саатуулах минут бүхэнд гүйлтийн хөлс төлөхийг анхаарна уу» гэсэн бичиг гэрэлтэнэ. Эльзабета мухардлаа. Ойрын касс руу очихоос аргагүй болов. Тэр зуун мянгын чекээ барьцаанд тавиад түр гараад ирэх хүсэлт тавив. Буумагцаа төлөөлөгчийн гэргийн өгсөн амтат усны хуванцар лонхоор тоглоод арилж өгсөн эхийгээ олж дагуулах гэжээ. Дүрсгүйтэж яваад юу руу ч орж осолдож мэднэ. Тооцооны автомат, банкны магадлагчтай алсын холбоо барьснаа «Чекээ касс руу лавхан хий» гэсэн бичгээр гэрэлтэв. Эльзабета чекээ гүйлтийн мөнгө хадгалах цутгамал ган хайрцаг руу шургуулав. Хөлийг нь тушсан гинж мултарч хаалга нээгдэв. Цэцэрлэг дотор тоглож явсан эхийгээ Эльзабета олж ирээд машиндаа сууж касс руу явлаа. Тооцооны кассны үүдэнд зогссон тэрэгний автомат жолооч тийм ээ иймээ ааш гаргасангүй. Эхийг нь барьцаанд авч үлдээд Эльзабетад чекийг нь гаргаж өгөв. Тооцооны кассын цонхгүй том танхимд орж очсон Эльзабета хүнгүй бүхээг олж хүнд ширмэн хаалгыг нь нээж оров. Автомат цоож тов тодхон торжигнон цоожлогдсон ч Эльзабета болгоомжилж хоёр хуруу зузаан болд чагтаар чагтлав. Автомат нярав шаг шуг шажигнаж шинэхэн дэвсгэрт тоолон боож өгөв. Түүний сануулах самбарт мөнгөө кассын хажууд сайтар тоолох, гэртээ хүртэл хамгаалуулах цагдаагийн баг хөлслөхийг санал болгож байв. Энэ санал яах аргагүй зөв гэдгийг Эльзабета мэдэж байв. Цагдаагийн баг хөлслөх нь гарлага ихтэй санагдав. Зууг нь өг! Арай ч хэтэрхий үнэтэй юм. Мянган доллар хэрэгтэй гэсэн үг. Гэр ойрхон. Шөнө тийм ч их оройтоогүй, бас ч ганцаараа биш, эх хэдийгээр сургуулийн өмнөх насны охидын зэрэгтэй ой ухаантай боловч бие бялдраар том хүн юм. Хагас хуягласан машин ч мэдэлд нь буй юм. Эльзабета ийш тийш сэрэмжлэн харсаар машиндаа ойртлоо. Хуягтын гэгээвч гаднаас нь харсан хүнд доторх нь нөлөөтөж үзэгдэх тусгай шилтэй билээ. Эльзабета үүнийг мэдэх боловч гэрэлтэй цонхны цаана суугаа хүн эх нь ч арай ч биш шиг, өөрийг нь даамай ноцтой ажиглаад байх шиг санагдана. Тэгээд машинаа бүтэн тойрлоо. Хаанаас нь ч харсан адилхан юм. Амтат усны лонх үлээн тоглох нь мөн. Ард нь шивгэнэх гинж шаржигнах чимээ тов тод сонсогдов. Эльзабета эргэж харлаа. Дөрвөн чийрэг эр яг өөрийг нь чиглэн ирж явна. Өнгө өнгийн гэрлээр үелзэн долгилох гудамж сав саруулхан. Хуй салхи шиг хурдлах машинууд үерлэх мэт урсавч хяслаантай юм шиг цагдаагийн хуягт огт үл үзэгдэнэ. Хаа сайгүй тэнэж л явдаг электрон цагдаагийн ув улаан гэрэл дохио ч үл үзэгдэнэ. Явган зорчигчид хөл хумхидаг цаг болсон нь илт байв. Эльзабетаг чиглэн ирж яваа дөрвөн эрээс өөр явган хүн огт үл үзэгдэнэ. Тэд хоёр хэсэг болон хуваагдаад машины нь хоёр талаас дайран ирлээ. Эльзабетаг чиглэн ирсэн хоёр нь явдал дундаа дуу үл нэвтрүүлэх хар шүхэр дэлгэв. Дээрэмдэх хүнийхээ толгой дээр дэлгэмэгц хумхигдан багладаг хүүдий юм. Мэргэжлийн дээрэмчний урдаа барьдаг багаж юм. Боловсронгуй зарим нь мэдээ алдуулах хийтэй байдаг явдал ч бий. Эльзабета машиндаа үсрэн орлоо. Автомат жолооч ч ухасхийн хөдөллөө. Машины арын хуяг халхавчийг тачигнуулан сум асгарлаа. Аз болоход автомат жолооч шалмаг сэлгэлт хийж амжаад хажуу бөөрнийхөө хуягийг ардаа давхарлан шилжүүлэв. Тархи жижүүрлүүлэх сумны тусалтын хүч саарч дээвэр балбах мөндрийн талст шиг торчигносоор хоцров. Ээжийнхээ бөөрөнд шигдээд хярчихсан Эльзабета жаахан сэхээ орлоо. Өндийх ч аймшигтай, үг дуугарах ч аймшигтай санагдана. Машины хөдөлгүүр хүч мэдэн хүнгэнэх нь хар хурдаараа жирийж буйг илтгэнэ. Эльзабетаг оронгуут, дээрэмчдийг буудаж эхэлмэгц бүхээгийн гэрлээ унтраасан автомат гэрлээ асаав. Эльзабета ч овоо тайвширч өндийв.

	Ээ бүү үзэгд! Эльзабета хашхирах гээд ангайсан чигтээ хөшчихөв. Машин дотор байсан эхийнх нь оронд хүрлэгэр царай, хүйтэн зэвүүн харцтай индиан эр Эльзабетаг нэвт шувт ширтэн суув. Ээжийнх нь торгон алчуурыг толгой дээрээсээ хуу татан авч шидээд

	— Охин минь орил орил!

	Дотор чинь онгойно гэж даажигнасан тэр этгээд эхийнх нь өмсөж явсан сайхан цувыг ханхар мөрнөөсөө тайлах гэж гуд шуд татахдаа шир шир ханзална.

	— Цагдаа... цагдаагийн хэсэг рүү гэж хашхичиж эхэлсэн Эльзабетаг сайх индиан шоолж

	— Хашхир! хашхир! хоолойгоо сөөтөл хашхир! Машин миний заасан маршрутаар л явна. Би тэгж өөрчилсөн юм гэв.

	— Та надаар яах гэж байна. Ээжийг минь яачхав аа гэж орилсонд индиан эр нэвт шувт ширтэж байснаа

	— Америк заншлаа мэддэггүй бүсгүй юу даа! Авдгаа авна. Би бас чамайг энэ шөнө... Энэ суудал сууж байсан эмэгтэй эх чинь байсан юм уу? Жаахан солиотой юм уу даа? Түлхээд гаргачихсан. Цув алчуураа өгөхгүй гэж чаргуулдаад салахгүй болохоор нь... гээд дуугүй болов. Эльзабета цүнхтэй мөнгөө индиан эрийн гарт шууд атгуулаад

	Май! ав наадахаа илүү ч үгүй дутуу ч үгүй зуун мянга. Ээжийг минь яаснаа... Эжийг минь гээд эхэр татан уйлж гарав. Индиан эр Эльзабетагийн цүнхийг нээж үзэлгүй

	— За за болно. Зуун мянгыг чинь дээрэмдлээ гэж гарын үсэг өгөх үү? Энэ мөнгө чинь алба сангийнх юм уу? Аминых байлаа ч аз чинь болоод дээрмийн даатгалтай бол хагас хугас нь олдоно биз гэв. Эльзабета эхэр татан уйлсаар

	— Ээж, ээжийг минь та яагаа вэ? гэж чарлав.

	Дээрэмчин эр маш эелдгээр охин минь орилоод яах вэ! Цув алчуураа өгөхгүй байхлаар нь шоколадтай зайрмаг аваад өгчихсөн. Баярлаад л булан тойрно билээ. Гэрээ мэддэг бол харьчихсан биз ээ. Гарц гарамгүй, газраар шударч яваад машинд дайруулчих вий гэж би санаа зовсон боловч яаж ч чадсангүй шүү. Заяа нь мэдэг. Чи бид хоёр эндээс зовоод яах вэ? Харин чамаас! шоколадтай зайрмагийнхаа үнийг авна шүү.

	— Бузар дээрэмчин гээд нулимсан Эльзабетаг, хэнэггүй ширтэх индиан эр 

	— Шударга байж сурах хэрэгтэй. Чамаас авсан зуун мянга бол миний мэргэжлийн цалин, ажлын хөлс юм. Ээжид чинь өгсөн зайрмагтай үнэ бол чамд зээлдүүлсэн тавин цент юм. Иймхэн юманд гар татахаа ичихгүй байна уу? Ээжид чинь, ухаан солиотой эхэд чинь сайн хүн зайрмаг авч өгөөд байхад чи түүний үнийг төлөхөө татгалзана гэнэ. Таарч дээ. Баярлалаа гэхийн оронд нулимлаа гэнэ ээ. Чамайг ийм харамчийг мэдсэн бол өгдөггүй байж гэснээ өмнөх замаа анхааран ширтэж баруун тийш эргэ! Хээрийн замаар! Олон нуурын намаг руу гэж командлав. Автомат жолооч дуулгавартай эргэлээ. Хурд саарч дов сондуулын орой дамжин мэлхийчлэн дэвхцэх машин дотор үг ярилцах бүү хэл тогтож суухад бэрх болов. Яг энэ үед Икс ноёны ордонд Эльзабетагийн хүнлэг сэтгэл зориг золбоог мохоох ээлжит дайралтын төлөвлөгөөг хэлэлцэж байв. Дараачийн дайралтаа далайцтай хийхийг сэтгэл судлаачид нотолно. Хар матрынхны учруулсан гай гамшгийг хөнгөвчлөх үүргийг ивээх нийгэмлэгт хүлээлгэжээ. Байдгаа алдаж баларсан Эльзабета намагт живж байгаа машинаас арай гэж мултран гарав. Үүр цайж байв. Дов сондуул намгаар бие биеэс таслагдсан нуур цөөрмийн хэлхээ нүдэн баримжаагүй цэлэлзэнэ. Дээрэмчний үнэртүүлж орхисон ухаан балартуулах хийн эхүүн үнэр хамар хоолой хорсгоно. Саад тойрох тэмтрүүлээ хэмхлүүлсэн машин дахиад нэг хүчлэн дэвхрэхдээ хөлгүй ногоон нуурмагт унаж далд орлоо. Ганц эгшин алдсан бол яах байснаа бодохоос Эльзабетагийн ухаан балартах дөхөв. Төдхөнөө живсэн машин дотор байж байгаад зүйл дуусах маань ч яав даа гэж бодов. Гуйлгачны гутамшигт амьдралаас салах минь ч яав даа. Ядуурал гэгч ямар бэрхийг үзэж бий боловч ягтаа тулсан гуйлгачин болж үзээгүйгээ Эльзабета ойлгож байв. Тэгвэл одоо түүнд юу ч үлдсэнгүй. Төрсөн байшингаа байдагтай нь зарлаа. Олсон мөнгөө орвонгоор нь алдлаа. Хөлсний тэрэг хэрэглэж хэдэн зуун километр давхисны хөлс төлөх өртэй үлдлээ. Түүнийг даажигнаж явсан дээрэмчин хэрэглэж яваа машиныхаа парктай алсын холбоо барьж Эльзабетагийн биеийн байцаалыг үзүүлж тэмдэглүүлснийг сайн санаж байна. Хүчит машин, үнэт автомат жолоодлогыг живүүлж устгасны төлбөр бас л Эльзабетад тусах нь. Түүн дээр тэр өдрийн орлого хэд хэчнээн мянган доллар байсныг хэн яаж мэдэх вэ? Эльзабетад үхэж далд ороогүй үлдчихсэндээ үнэхээр харамсаж байх шиг байв.

	Гэтэл даажинтай дээрэмчинд дараа төлөхөө баталж өгсөн зурвас буйг яах вэ? Зайрмагийн үнэ тавин цент! Үүнээс уламжлаад эхийгээ санаж санаа зовж эхлэв. Иймээ тийм ээ ухаарахгүй ээж нь өдийд яагаа бол! таван настай охины ухаангүй эх нь яаж балраа бол! Гарц гарамгүй газраар гудамж огтлоод галзуу хурдтай гял цал машины дугуй нөхөө болов уу? яагаа бол?

	Миссипи мөрний ногоорон цэлэлзэх усанд унаж живээ болов уу? яагаа бол? Жижиг охиныг бол харж хандаад осол гэмтлээс сэргийлэх сайн санаатан байна гэхсэн.

	Намгийн өмхий шаварт нүүр нүдгүй будагдсан Эльзабета хааш явах, яахаа шийдэж ядан зогсоно. Аль зүгээс энд ирснээ ч үл төсөөлнө. Хааш явбал намгаас мултрахаа бүр ч үл мэднэ. Тэгж тэгж үүрийн гэгээ тусч буй зүг рүү явахаар шулуудлаа. Шийдэх ч шийдэж. Шигд сэн хөлөө сугалах л бэрх. Нэг хөлөө татах тутам нөгөөх нь шигдэх юм. Өргөсөн хөлөө татахад хол хол дуугарах намагт ховдгоос ховдог хөхөгч амьтан архирах мэт санагдана. Тэгж ингэсээр хэдхэн алхаад тамир нь тасрав. Мэргэн санаа төрж мэлхийчлэн самраад үзэх гэж элэгдэн хэвтэв. Тийм байдлаас шигдсэн хөлөө сугалж яагаад ч болшгүйг мэдээд боссон нь бүүр лав шигдчихэв. Энэ балчгаас гарахгүйг ойлгосон Эльзабета дэмий л бархирч байв. Хоолой нь ч сөөнгөтөж эхлэв. Бүдэг саарал тэнгэрийн хаяаг шуусаар цусан улаан нар мандлаа. Эцэж туйлдсан, намаг балчигт шигдэн голдоо хүртэл хөрсөн Эльзабетагийн үзэх эцсийн нар! Нөжирсөн цус шиг дүгрэг улаан нар нүүрэн дээр нь унах шиг болно. Ухаан нь орон гаран байв. Энэ чинь юу вэ? Нисдэг тэрэг тачигнана. Цагдаагийн шуурхай хайгуулын нисдэг тэрэг толгой дээр нь ирэх үед мөрөө давтал шаварт шигдсэн Эльзабета ухаан алджээ.

	 

	Танаас тархины бичлэг авах шаардлагатай гэж үзнэ. Хэлмэгдсэн байдлыг чинь манай шуурхай албаныхан газар дээр тогтоосон билээ. Хот доторх тээврийн хэрэгслээр олон нуурын намаг балчигт зугаалж машин сүйтгэсэн сүйтгэлээ та төлөх боловч... гээд Эльзабетагийн байдлыг ажигласан цагдаагийн ахмад

	Өв хөрөнгө чинь байгалийн гэнэтийн аюулд нэрвэгдсэн, бас эцэг чинь осолдсон...

	— Ааваа! Миний хайрт ааваа! Ахмад аа аав минь яасан бэ? гэж элэг эмтрэн гашуудах Эльзабетаг харсан ахмад хэлэх үгээ олж ядан түгдэрч

	— Ми... Миссипи мөрөн үерлэсэн гэж ээрэв.

	— Мөрөн үерлэх миний аавд ямар хамаатай юм бэ? Аав минь яасан бэ? Аав минь ахмад аа хэлээд өгөөч ээ!

	Цагдаагийн ахмад цаашаа эргэж товч дарлаа. Тасалгааны гэрэл бүдгэрч голограмм бичлэгийн өнгөт кино дэлгэгдэв. Саглагар ногоон модод цэцэрлэгт шигдсэн төрсөн байшингаа Эльзабета харж байв. Танил хаалгаа татаад орчхож болмоор, өрөө тасалгааны дотуур хэсүүчлэн явж болмоор бодитой юм шиг дүрслэгдэнэ. Энэхэн үед Эльзабетагийн гуниг түгшүүр мартагдаад эцгийнхээ суух дуртай мухрын (Миссипи ширтсэн цонхтой) өрөө рүү ухасхийхэд бэлэн байв. Дүрслэл холдон жижгирлээ. Оволзон хөөсрөх усан давалгаа нүүрэн дээр нь нөмрөн буух шиг боллоо. Их усны шуугианд бүдгэрсэн тэсрэлтийн бөглүү чимээ дараа дараалан нижигнэнэ. Бяцхан байшингийн нь харалдаа задарсан далангийн сэтэрхий шуугин цутгах усанд идэгдэн нурна. Үер дахин нэг оволзоод өнгөрөв. Ор сууриараа урссан гал голомтын нь оронд цэлэлзсэн бор нуур эргүүлэг үүсгэн бургилав. Зомгол залтас, эд өлөг, хэлтэрхий тоосго, багаж хэрэглэлийг нэг ил гарган нэг далд оруулан хөөсрөх усан эргүүлгийн эгц дээрээс аврах баг бууж очив.

	Шумбагчид, хөвөгчид аль аль нь оролцсон аврагч бүлэг шуурхай шалмаг ажиллана. Тийм л эд байсан болов уу гэж танигдах тэмдэггүй бүхнийг эрэг дээр гарган овоолно. Тэгэвч хүн хэрэглэчихмээр бүрэн бүтэн юм нэг ч алга. Тэгж тэгж ус залгиж цэрийгээд цэлдэн хөхөрчихсөн эцгийг нь нэг шумбагч пальтоноос нь дэгээдэн гаргаж ирэв. Эмнэлгийн тусламж үзүүлэх багийнхан яаран ухасхийв. Дүрслэл солигдож иж бүрэн тоноглогдсон сэхээн амьдруулах тасагт шилжив. Асар том нисдэг тэргэнд байрлуулсан сэхээн амьдруулах эмнэлэгт эцгийг нь оруулав. Эмч нар үй зайгүй ажиллана. Зохиомол цусны эргэлт зүрх уушги, хүчилтөрөгчийн даралтат камер, тунгалгийн эд шүүх шүүлтүүр гажиг саадгүй ажиллана. Үр дүн үзүүлсэнгүй. Магадлагч эмч нарын зөвлөгөөн сэхээн амьдруулах эмчилгээ үр дүнд хүрэхгүйг урьдчилан дүгнэв.

	Цагдаагийн ахмад үгээр хэлж чадаагүй зүйлээ үзүүлж дууслаа гэсэн бололтой өөр товч дарж үзүүлбэрээ хаав. 

	Дэмий л хоолой засан ханиасан ахмад ам нээж

	— Ийм л сүйрэл гарлаа даа. Яаж ч амжсангүй Бай...Байгалийн гамшиг гэв.

	Уй гашууд дарагдсан Эльзабета уйлж ч чадахгүй, үг хэлж ч чадахгүй байв.

	Эцгийг тань ивээх нийгэмлэг өөрийн хөрөнгөөр хүндэтгэлтэй сайхан оршуулсан даа. Хэн нь санаачилсныг бүү мэд. Хиймэл модон авсыг голоод давирхай нь бурзайсан зузаан гэгчийн нарс модон авс хийлгэсэн дээ гэхдээ ахмад үүргээ биелүүлсэн хүний бардам царай үзүүлнэ.

	Цагдаагийн ахмад Эльзабетатай зууралдахаас төвөгшөөсөн ч юм уу? хүнлэг сэтгэлийн угаас юм уу, үнэ ихтэй, үйлчилгээ сайтай тайвшруулах ундаа хүчээр шахам уулгав.

	Эльзабета эхийгээ сураглав. Эх нь мөн л иргэдийн ивээх нийгэмлэгийн асрамжийн газарт байгаа гэнэ. Гудамжийн гэрлийг хоосон лонхоор шидэж байхад нь барьж авсан аж. Хууль хариуцах чадваргүйг нь тогтоогоод улсын хадгаламжийн газар хугацаагүй нойрсолтойд явуулах гэж байтал ивээх нийгэмлэгийн бие төлөөлөгч ирж аваачсан гэнэ. Түүнээс гадна эмийн пүүсийн төлөөлөгч Жон, Эльзабетагаас худалдаж авсан байшингаа сүйдсэнийг мэдээд мөнгөө эргүүлж авахаар өөрийг нь эрүүлснийг ахмад дуулгаад салах ёс хийв.

	Эльзабета айж эхлэв. Нярав автомат нэгэн хэмээр дүнгэнэж, мөнгөн дэвсгэртүүдийг багц багцаар нь гаргаж өмнө нь өрнө. Рубль, рупи, доллар, динар; юань, песе, марк, лев.! аль улсын ямар мөнгөн тэмдэгт гэдгийг Эльзабета үл таних үзээгүй дэвсгэрүүд багц багцаар тэвхийж ярайтал өрөгдөнө. Өрөлт улам өндөрсөнө. Гайны муу автомат гацсанаас зайлаа гэж үү? Эльзабета эргэн тойрноо ажиглав. Автомат зогсоогуур товч үгүй юм. Ерөөсөө ч тийм биш гэдгийг Эльзабета мэдэвч ил л алга гэж итгэв.

	Харилцах дэлгэц нь ч хариугүй муу юм. «Байна, байхгүй, тийм, үгүй» дөрөвхөн үгийн нөөцтэй ийм автоматаас юун учиртай ийм их мөнгө өгч буйг шалгаах арга алга. Мөнгөн урсгалыг зогсоох аргагүйн адил хаяад явах арга бүүр ч алга. Гадагшаа харилцах ганц телефон нь дийд дийд гэж үргэлжлэн бүрээдэхээс өөр дуугүй юм. Мөнгөн гүйлгээ хийгчийг гаднын хомхой нүднээс хамгаалах бүхээг нь ч маш нимгэн зүймэл гөлмөн төмөр юм. Өөрийнхөө нэртэй холбогдсон ийм их мөнгийг орхиод гарах зүрх дутна. Сүүлийн үеийн хэрэг явдлууд Эльзабетаг их хашир хянуур болгожээ. Электрон робот эцэг эхий нь нээлтийг хулгайлах гэснээс хойш үзэж өнгөрүүлсэн амьдрал нь Эльзабетад хар дарсан зүүд шиг л санагдана. Бэл зузаан хөл ихтэй бүлэг хүмүүс гэр бүлийнх амьдралыг нүд шилжилгүй ажиглаж байжээ гэдгийг Эльзабета ухаарсан боловч тэдний эцсийн зорилго ямар болохыг яаж ч таагаад тухайлж үл чадна.

	Энх тайван, иргэншил, соёлд аюултай байж мэдэх нээлтээ эцэг нь амиараа, эх нь эрүүл мэнд, үзэж өнгөрүүлсэн амьдралаараа батлан дааж устгав. Тархи угаалгасан ээж нь гэнэн томоогүй насаа хурдан туулж гавшгай сайн суралцаж буйд баярлахаас өөр юм алга. Бас ч энэхэн төдий биш баярлах юм Эльзабетад бий юм. Эцгийг нь хүндэтгэлээр оршуулж, эхийг асрамждаа авсан ивээх нийгэмлэгт баярласан билээ. Тэр нийгэмлэг аавын ариун нэрд толбо суулгаж мэдэх зарга зальхай боссоныг дарахад тус болов. Эцгийн захиалж авсан стандарт бус робот санхүүгийн луйвар хийж байсныг хэсэг хохирогсод сэдэж зарга үүсгэснийг, ивээх нийгэмлэгийн өмгөөлөгчид гардан авчээ. Тэд эх эцгийн нь нээлтийг хулгайлахыг завдсан электрон машины булхайг илчилж хариу зарга сэдсэн билээ. Хуулийн ямар ч зүйл ангигүй энэ зарга холбооны дээд шүүх хүрч байж унтрав. Дээд шүүх луйврын зальхай программ бүхий робот үйлдвэрлэсэн компанийг торгож мөнгөө залилуулсан хохирогчдыг гомдолгүй болгов. Дээд шүүхийн туршлагатай магадлагчид Эльзабетаг нарийвчлан шалгааж аз жаргалтай гэрийн нь амьдралыг бусниулсан гайт вирусийн тойм төлөвийг тодруулжээ. Түүний томьёог яг нарийн бус ч тойм төлөв, урхагт үйлчилгээг нь гол төлөв мэдэх Эльзабетад дуртай тусалсан аж. Дээд шүүх тусгай хуулийн төсөл оруулсныг сенат батлав. Эцэг эхий нь зүтгэлийг эх орон ингэж үнэлсэн нь Эльзабетад бахдал төрүүлнэ. Циклоны вирусийн нууцыг хуулиар хамгаалав. Эвдэрсэн амьдралаа төвхнүүлэх горьдлого Эльзабетад төрж байв. Үйл явдлын өрнөлт даанч эрс, дараа дараалан өрнөхдөө дарамт гайг авчирна. Байшингийнхаа үнийг дээрэмдүүлж үхлийн намагт хаягдсан түүнийг төрийн цагдаа аварч тэнхрүүлсний маргааш л дээрх зарга дэгдсэн билээ. Дуулиант энэ хэрэг унтрах дөхөж байтад хотын тээврийн захиргаа нэхэмжлэл гаргаж ирэв. Машин живүүлсэн хэрэг Эльзабетад холбогдолгүйг цагдаагийн байгууллага баталсан боловч хот дотор хэрэглэсний хөлс мөнгө, төлөлгүй зугтахыг завдсаны торгуул төлөх нь гарцаагүй байв. Дээрх дуулиант хэрэгтэй жишихийн ч аргагүй өчүүхэн хэрэг боловч Эльзабетад арга олдсонгүй. Энэ хэргийн өчүүхэн холбогдол 300 доллар хүссэн Эльзабетагийн хүслийг ивээх нийгэмлэг үл хэрэгсэв. Нийгэмлэгийн ноёд ийм өчүүхэн юманд бэх цаас зарлагдахыг бодоогүй биз ээ. Тэр ч байтугай тус нийгэмлэг Эльзабетагийн гол зогоож байсан хиймэл талхны тасалбар олгохоо зогсоов. Учрыг лавлавал Эльзабета шүтлэггүй гэнэ. Ямар ч шашныг ялгаварлахгүй боловч огт шүтлэггүй хүнийг ивээлээсээ гаргах дүрэмтэй ажээ. Шөнийн хоног өнгөрүүлж байсан «Зөгийн» үүрнээс ч хөөгдөв. Олон давхар ортой нийтийн унтлагын тасалгааг орогногчид «зөгийн үүр» гэдэг байжээ. Жихүүн салхитай хүйтэн шөнө байв. Эльзабета зорилгогүй тэнэж явав. Их хот байдаг л хивэндээ зоог, цэнгээний газрууд зочид урин үүдээ цэлийтэл нээснээс үлээвэр найрал, дагшаа хөгжмийн ая бие биеэ дэмжин хангинана. Байгалийн гаралтай идээ будаа өрсөн цэвэрхэн ширээ цонхон цаана тодхон үзэгдэнэ. Жаргалтай залуус хос хосоор эрвэлзэн сэрвэлзэн бүжиглэнэ. Эздээ хүлээсэн гоёмсог сайхан машинууд давхар давхар зогсоолд эгнэн ярайна. Эльзабета хөл хандсан зүг тээ тэнэж явав. Хүнсний их дэлгүүрт бордмол гахайн гулууз, бэлчээрийн үхрийн сээр нуруу болсон, түүхийгээр ялгагдан савлагдана. Туузан дамжлагат лангуу жигд хөвөрнө. Хажуугаар нь гарсан худалдан авагчид шилж сонгон авч байв. Түүний цаана тэтгэх цэгийн урт саарал байшин сунайна. Долоо хоног хиймэл талхаар өл залгаж байгаад өглөөнөөс хойш хэлэн дээрээ юм тавиагүй Эльзабета талхны тасгаас арай ядан зайлав. Тэтгэх цэгийн урт хонгил санаснаас хүн цөөтэй байв. Эльзабета дарааллын адагт зогслоо. Түгээх цувуураас хиймэл загасны таваг шөл авсан хүмүүс аль нэг тийшээ арилаад өгч байв. Эльзабетагийн ээлж болов. Уур савссан халуун шөлтэй таваг барьсан гарын нь бугуйг хаймар зөөлөвчтэй хавчаар хавчиж авав. Хоол түгээх дамжлага зогслоо. Аль ч завдаа ирцгээчихсэн юм бүү мэд ард нь дараалсан олон хүмүүс дургүйцэн шуугилдав.

	— Тасалбаргүй бүсгүй дамжлагаас холд

	— Ичдэггүй юм уу идэх эрхгүй байж

	— Бушуул

	— Зайлуул

	— Аль вэ та минь туслаад түлхээд гарга

	— Яачих ваа та минь, өлсөж өлбөрөх болоод л таваг шөл аваа биз.

	— Өрөөсөн дугуйнууд байж өөнтөгч гэдэг нь. Уурхайчин та очоод баринтгийг нь мултлаад өг! Дамжлагын хянагч таныг таних биз. Та эндэхийн байнгын хооллогч шүү дээ гэж хашхиралдав. Хүдэр биетэй уурхайчин Эльзабетагийн дэргэд ирж хавчаар бахийг заалах гэв. Хавчаар заарсангүй өмнөхөөсөө арай чанга зуусан ч өвдөхөөргүй байв Уурхайчин эр олны зүг өндөр дуугаар:

	— Тавихгүй нь ээ! Та нар дотор надаас дээр нэр нүүртэй хүн нэг ч алга уу? Баялагаа барж дууссан нэгдсэн гүрэнд уурхайчдын алдар ул болжээ гэж хашхирав. Сансрын нисгэгч ирж оролдов. Бахины зуулт баахан чангарлаа.

	— Сор дэлхийн шуудан тээврийн хоршоо мөд сэргэхгүй нь ээ! гээд нисгэгч дараалалдаа очиж зогсов. Сүүний фермийн эзэн хорчгор эмгэн ирж оролдов. Бахины зуулт улам чангарч Эльзабетагийн гар өвдөх янз оров.

	— Шилмүүсний хандаар хийсэн сүүнцрээр хүүхдээ тэжээмээр болдог чинь удаан үргэлжлэх нь дээ хүүхдүүд минь! Хэдэн сайхан үнээгээ хөлдөөх хадгаламжийн зооринд хийлгэчихсэн юмсан гэж бөвтнөсөөр эмгэн холдов. Маягтай чамин хувцасласан залуу хүүхэн ирж оролдов. Бахь улам чангарлаа. Эльзабетагийн гар чинэж өвдөнө. Дараалалд зогсогчид шивэр авир шивнэлдэнэ. 

	— Шөнийн дагинасыг барьж хорих цуурхал үнэн боллоо шүү.

	Үй олон охидоос үзэсгэлэнтэй төрсөн цөөн нь тэгж хоолоо олж идэхийг хорихтой яах вэ дээ. Засаг мөн ч мунхаглах юм даа.

	— Мунхаглах биш ээ. Мундагчуудын үрийг тэдэнд солбилцуулж хиймэл ихэст бойжуулаад тусгай цэрэг бэлтгэх гэнэ лээ. Гоё бүсгүй исгэрэх аяндаа бүжиглэсээр холдов. Түүний дараа Эльзабетад туслах зүрхтэн олдохгүй нэлээд удав. Түгээх дамжлага таг чиг, Хүмүүсийн тэвчээр алдарч эхлэв.

	— Шөл хөрчихлөө.

	— Жинхэнэ загасныхтай адилхан юм биш ээ! Заваан зуурмаг!

	— Дахиад халаавал даагдахгүй каучук л гэсэн үг.

	— Тасалбаргүй дайрсан танхай хүүхнийг дэлсээд өг.

	— Шувтлаад өг. Шуудхан нөгөөхийг нь...

	— Больцгоо! Би нэг оролдъё. Сайн цагт банкны авдар бишгүйдээ л нэг нээж явлаа гээд гүйлгэнэсэн тогтворгүй нүдтэй ахимаг эр ойртож ирлээ. Бахь суларсан боловч ангайсангүй. Банк талагч агсан баахан оролдсоноо үг дуугүй холдов. Саяхан орж ирсэн сайхан залуу эртэй шивнэлдэх банк талагч агсан

	— Эрексон чи оч. Эгзгийг алдаж болохгүй. Танилцах таатай завшаан чинь энэ гээд залууг Эльзабетагийн дэргэд хөтөлж ирэв. Залуугийн гар хүрмэгц бахь заарлаа. Дамжлага шугам хөдөлж эхлэв. Хүмүүс шуугилдаад явчхав. Хойгуур дараалалтай зарим нь гүйлдэж ирээд тойрон хүрээлэв. Хүмүүс ам амандаа

	— Залуу чи ямар мэргэжилтэй вэ?

	— Харамгүй хэлж хайрла!

	— Азтай зарим нь амжилттай мэргэжилд чинь суралцъя гэж шалгаацгаана.

	Эльзабетагийн хавчигдаж чинэрсэн бугуйг илж тэнийлгэхээр оролдох Эрексон бүгдийг тайван эелдгээр тойруулан хараад

	— Надад сурсан мэргэжил огт байхгүй. Биеийн тамирын дээд сургуулийн 3 дугаар курсээс гарсан. Төгсөж амжаагүй. Аав минь үхсэн. Бэл дутсан. Би азгүй хүн. Өнчин хүн гэж товч илтгэв. Хүмүүс тарсангүй. Эрексоныг итгэл муутай хялайцгаана.

	— Санаагаа хэлэхгүй байна.

	— Сайн хувцастай юм.

	— Саятны хүү байх.

	— Бурахаа тат! Саятан бол саарал чулуун идүүрт шагайх гэж уу?

	— Нөхөд өө зай тавьцгаа! Би рингинд дарах учиртай юм. Резин мануухайтай нүдэлдэнэ. Түүнд накаут тавибал надад бага биш мөнгө олдох юм. Хооллоод гаръя гэсэн чинь хожимдох болчихлоо гээд Эрексон зайгүй тойрсон хүмүүсийг түлхлэн зүтгэв. Айх ичих зэрэгцсэн Эльзабета гараас нь хөтөлсөн Эрексоныг дагаж зүтгэв. Хүмүүс хөдөлж ядан зам тавив. Тойргийн гадна гарсан Эрексон

	— Энэ бүсгүйг би өөрийн талархагчаар дагууллаа. Би амжилт олбол үүнийг хөл дээрээ тэнцтэл нь тулах түших болно. Резин мануухай намайг нам цохивол энэ бүсгүй харамслын нулимс нэг ширхгийг унагана биз. Баяртай нөхөд өө! гээд гарч одов. Эрексон амжилттай тоглов. Эльзабета Эрексоныг ердийн биш сэтгэлээр талархаж байв. Ээждээ зориулдаг хайраас нь үл дутах халуун сэтгэл бялхаж байв. Эрексон эр чадалтайгаа тохирсон нүүрмэг ухаалаг эр байв. Тэр Эльзабетад хайраа илчлэхдээ огт түдгэлзсэнгүй. Гагцхүү түүний өрийг төлөөнөөс нь төлөхдөө, хайр сэтгэлээ мөнгө тооцооноос зааглахын тулд зээлдүүлсэн баримт авсан нь Эльзабетагийн санаанд яв цав тохиров. Резин мануухайг нам цохиж шүүлэг давсан Эрексон мэргэжлийн боксчидтой ана мана үзэлцдэг болов. Амжилт ч муугүй байв. Тэдний хайр сэтгэл бэхжиж хамтын амьдралаа төсөөлөн ярилцах боллоо. Эрексон нэг удаагийнхаа амжилттай тоглолтын дараа ирээдүйн өрх гэрийн босгоо алхахын өмнө хэн хэн нь өргүй болох нь зүйтэй гэв. Энэ юу гэсэн үг болохыг Эльзабета мэдэж байв. Байшинг нь худалдаж авсан Жон түүнээ албан ёсоор хүлээн аваагүй байтал үер сүйтгэсэн тул зуун мянгаа эргүүлж авах эрхтэй байв. Энэ бол маргаангүй хэрэг байв. Тэгэвч тэвчээр хүлээцтэй Жон чив чимээгүй байгаад нь баярлавч баршгүй байв. Энэ сайн хүний мөнгийг нэхэл дагалгүй өгөх болсондоо Эльзабета их баяртай байв. Тэр өөрийгөө Эрексоноос ангид бодож чадахаа больсон байв. Тийм ч учраас Эрексонд мөнгө зээлдсэн баталгаа өгөх гэсэнгүй. Цаадах нь ч дурссангүй. Тэд хуримлахаасаа өмнө аглаг буйд газраар багахан жуулчлал хийхээр тохиролцов. Үнэн сүжигт эхийг нь ивээх нийгэмлэг бүрэн даах тул санаа зоволтгүй аж. Өр зээлээ цэглэсэн тэр хоёр аялалдаа хэрэглэх аар саар юм цуглуулсан боловч жинхэнэ жуулчлалд мөнгө нь яагаад ч хүрэхгүй байв. Эрексоны дахин нэг амжилттай тоглохыг хүлээхээс өөр арга алга байв.

	Тэр удаа тэдний аз дутав. Эрексон нэрд гараагүй залуу боксчинд оноогоор хожигдов. Тэгэвч тэр сэтгэлээр унасан нь үгүй. Дахиад шаргуу бэлтгэл хийж эхлэв. Эльзабетад ажил олдсонгүй. Эрексоны олбороор амьдарч буйдаа ичих боловч ямар ч ажил олдохгүй байв. Резин мануухайтай сургуулилж энд тэндээ хөх няц болсон Эрексоноо өрөвдөхдөө Эльзабета асгаруулж эхэлдэг байв. Гэтэл цаадах нь огт хэнэггүй инээж

	— Бета бид сайхан амьдарна. Толбо бүхнээ би сая саяар төлүүлнэ гэж хошигнодог байв. Тийм цаг ч ирэв. Муж улсын хэмжээний тэмцээнд Эрексон ялав. Эльзабета ч хэмжээгүй баярлав. Алийн болгон хөлсний оронд тус тусдаа толгой хоргодох билээ. Эльзабетагийн саналаар бол багахан байр худалдаж авмаар байв. Аялал жуулчлал ч яамай амьдралаа төвхнүүлж эхлэхийг туйлаас хүсэж байв. Эрексон харин ирээдүйд дурсаж байхад сайхан тул аялал хийнэ гэж зүтгэв. Эльзабета ч зөрсөнгүй Эцсийн эцэст мөнгө Эрексоных гэдгийг мэдэж дотроо эмзэглэн санавч ил хэлсэн нь үгүй.

	Эрексон хувцсаа сольж байв. Санхүүгийн автоматууд орлогоо тооцоолж Эрексонд ноогдох хувийг бодож гаргахыг Эльзабета сонирхож сэтгэл хөдлөн харж байв. Цэнгэлдэх хүрээлэн пиг дүүрсэн хүмүүс ч амьсгал даран хүлээж чив чимээгүй. Эрексоны нэрийн ард тэг тэг тэг л... цувраад байв. Тоглолтын оноо биш болохоор бахдах дургүйцэх хашхиралдаан үл сонсогдоно. Эльзабета л баахан сэтгэл түгшинэ.

	Ил гаргасан нь үгүй. Бусад боксчдын нэрийн ард доллар центийн тоо ярайж байв. Үзэгч бүхний сэтгэлийн талархлыг тооцоолж хувь тэнцүүлэн мөнгө олгодог шинэ журам нэвтэрсэн ажээ. Эрексон тоглолт бүхнээ илт давамгайлан ялсан боловч үзэгчдийн талархал тэг тэг тэг... байв. Хүч дутуу өрсөлдөгчөө хэт дээрэлхсэн, үзэгчдийн зүг сайхан инээхийн оронд шүд зууж байсан эсэн бус тайлбар гэрэлт үсгээр дурайв. Үзэгчид бахдал дүүрэн алга ташиж хашхиралдав. Эрексон өөрт ноогдсон ерэн гурван центийг шүүгчдийн улаан нүүр өөд цацаж орхиод гарч одов. Энэ ерэн гурван цент бол Эльзабетагийн талархлын шагнал биз ээ. Хавчаар шилэн дээрээ хангинан туссан мөнгийг шалмаг шүүрэн авсан цэнгэлдэх хүрээлэнгийн эзэн

	— Дахиад наашаа бүү зүглэ гэж зүхэн занаж хоцров. Тэд хоёул ажилгүй хоцрох нь энэ байжээ. Эльзабета аргаа барахдаа үнэн сүжигтний сүмд очиж залбирал заалгав.

	Ивээх нийгэмлэгийн талхны тасалбар олох нь чухал байв. Тэр дахиад л «Зөгийн үүр»-дээ хорогдох болов. Дэлхийд түгсэн дөрвөн гол шашны залбирах ёсыг бүү хэл ойр зуурын магтаал домгийг сайн мэддэг Эрексон аль л дайралдсан тэтгэх цэгээс хооллодог байв. Гуниггүй Эрексон өнгө жавхлангаа алдсан нь огт үгүй. Энэ л Эльзабетаг баярлуулж бахдах сэтгэл төрүүлнэ. Түүний хаана орогнодгийг Эльзабета мэддэггүй асуухад нь Эрексон аль нэг шашны ерөөл магтаалыг харь хэлээр уянгалуулан уншиж наргиан болгоно.

	— Ийм төгс эрдэмтэнд орогнох «Зөгийн үүр» хаа мундах вэ? дайралдсанд нь дугжраад)өгнө дөө гэх Эрексоны үгэнд үнэний хувь бий ажээ. Ийм байдлаар өнөөдрийг хүрчээ. Бүтэн сар ховор хомс хиймэл хоолны тасалбар горьдож залхсан Эльзабета эцсийн шийдвэр гаргажээ. Энэ нь:

	Нэгд: гэр бүлээ албан ёсны болгох

	Хоёрт: ажил эс олбоос хоёулаа сайн цаг иртэл улсын нөөцөд хадгалуулъя гэжээ Эрексон Эльзабетагийн шийдвэрийг тайван хянамгай сонсоод:

	— Цэрэг ч биш, цагдаа ч биш, эрхэлж байсан ажил ч үгүй, эзэмшсэн мэргэжил ч үгүй чи бид хоёрыг хэн нэгэн хүн хэзээ нэгэн цагт сэргээх амьдралд эргүүлж оруулах баталгаа алга шүү дээ! Хонгор Бетаа минь ээ! Бид хоёр бие оюуныхаа боломжийг дайчлаад яаж ийгээд амьдрахыг бодсон нь дээргүй юу? гэж аргадан гуйв. Үхсэн амьдын зааг хүртэл хөргөөж амь хадгалдаг зооринд орох санаа ингэж орхигдов. Ямар нэгэн хариуцлагагүй операторын гайгаар бүхэл бүтэн зоорины хадгаламж гэсэж хэрэгцээгүй болж болдог цуу яриаг сонссон Эльзабета Эрексоны үгэнд баярлажээ. Гэр бүл батлуулах саналыг нь Эрексон мөн л эелдгээр няцааж

	— Гэр бүлээ батлуулчихвал хүүхэд төрүүлэх төлөвлөгөөт даалгавраас зайлж чадахгүй, хүүхэд төрлөө гэхэд эцэг эх нь ядуу бол улс асрамждаа хураачих болно. Энэрэхийг үл мэдэх цэрэг цагдааг тэгж л бий болгоодог юм шүү дээ гэв. Эльзабетагийн арга тасарч:

	— Бид тэгээд яах вэ? гэж асууна.

	— Хуримын аялал хийж цаг нөхцөөж азнатал...

	— Мөнгө! мөнгө хаа байна гэж эгдүүцсэн Эльзабета Эрексоны яриаг таслав. Эрексон аль хэдийнээ ярьж тохирчихсон юмаа авч буй хүн шиг аашилж

	— Чи тэрбумаа ав гэж шийдмэг хэлэв. Хоосон нойтон явсаар ухаан самуураагүй байгаа гэх айдас Эльзабетаг эзэмшиж Эрексоныг хянав. Эрексон байдаг л хэвээрээ. Бардам ихэрхэг, эелдэг халамжтай сүрлэг сайхан, идэрмэг жавхаатай, Эльзабетад урд өмнө ямар л харагддаг хэвээрээ байв. Эрексон хэлсэн үгээ тодруулж тайлбарласан нь:

	— Ээж аавыг тань гунигт төгсгөлд хүргэсэн нээлтийг эзэмших их санаатан олон буйг чи бэлхнээ мэднэ. Ивээх нийгэмлэг ч ийм саналаас хөндий биш. Тэдний нэг төлөөлөгчийг би таньдаг юм. Тэр хүн хэлэхдээ

	— Чиний болзоот бүсгүй Эльзабета чамд үнэн хайртай гэдэг нь шал худлаа. Тэр чамаар цаг зуурын хань хийж буйг мэддэггүй тэнэг үү, чи! Тэр чиний олсон мөнгийг л сонирхохоос цаашгүй байгаа юм. Чамд үнэхээр хайртай л юм бол түүнд тэрбумыг олох нь чи бид хоёрын гарын алга урвуулахаас амархан гэв. Би хэлэв. Тэтгэх цэгийн нийтийн идүүрээс гол зогоож буй хайртыг минь бүү даажигна. Хүн тавлах танд тийм амттай бол намайг тавлагтун! Мах ч бай, резин нь ч бай мануухайнуудыг нам цохиж сурсан нударга байна гэв. Тэр хүн тангараглах шахам хэлсэн нь:

	— Чи ямар гэнэн хүн бэ? Цаад бүсгүй чинь циклоны эздийн өв залгамжлагч шүү дээ. Зөвхөн энэ ч биш тэднийхээ туслагч, тун ойр дотно шавь нь шүү дээ. Чи бод! Циклоны вирус эзэмшсэн ямар нэгэн нийгэмлэг л гэхэд ямаршуухан хүч нөлөөтэй болохыг бод. Аюултай тэр вирусийн бүрэн бүтэн хөрөг хэнд ч хэрэггүй. Хуулиар хүртэл хориглосон билээ. Тойм төлөв нь уран зургаар бол хар таталбар нь бидэнд хэрэгтэй байна. Би хэлэв. Таны энэ чинь хов уу? санал уу? Хов бол холдож зайлсан чинь дээр. Санал бол тэрбумаа байг гэхэд саяын хөрөнгө хөлбөрүүлэх эрх баталгаагаа өг гэв. Сайх эр суудлын хуягтын тээшнээс сая доллар биеэр нь гаргаж гардуулах гэв. Би аваагүй нь мэдээж, бас зуун сая чек бичихэд бэлнээ батлав. Цаашхыг нь нийгэмлэгийн ерөнхийлөгч мэддэг гэнэ. Эльзабета Эрексон хоёрын хооронд ийм яриа болжээ. Үйл явдал ингэж өрнөсөөр Эльзабетаг их ерөнхийлөгчтэй уулзахыг Эрексон ятган зөвшөөрүүлсэн билээ. Циклоны вирусээр дэлхийг ноёрхох зэвсэг болгохыг санаархсан ерөнхийлөгчийг Эльзабета олхио муугаар дайрч түнжин хагарчээ. Тэгэвч тэдний тусламжаас бүрмөсөн татгалзаж чадаагүй нь энэ ажээ. Эльзабета Эрексоны үгэнд орж энд ирэхдээ ганц мянган доллараас илүүг санаархаагүй сэн. Гэтэл сая саяар улс улсынхаар урд нь овоологдов. Мөнгөн бүслэлтэд орсон Эльзабета аргаа бараад зогсож байтал нимгэн төмөр бүхээг дээр нэг хүн тогшив. Зүрх нь түг түг түгших нь тогшилттой хөг нийлнэ. Дээрэмдүүлж залхсан Эльзабета өөрийн нь нэртэй холбогдсон энэ их мөнгийг дээрэмдүүлэх боллоо гэдэгт итгэв. Дахиад дээрэмдүүлж гэмээ нь улсын нөөц хадгаламжид орохоос өөр зайгүй гэж ухаарсан Эльзабета их л зориг орж:

	— Зайлагтун! Тэрбумаа тоолж цөхөж байна. Бүхээг балбасан хүн хэн ч байлаа гэсэн суманд сийчүүлнэ шүү гэж хашхирав. Эрексон тачигнатал инээв. Эльзабетагийн дотор онгойж хаалгаа нээв. Тоолох байтугай тээхэд ч бэрх мөнгө үзсэн Эрексон гайхсандаа гар алдлан мэлтийнэ. Тэвэрч аваад л тэр чигтээ зугтахыг завдсан мэт байв. Тэд удтал зөвлөлдөөд Эльзабета өөртөө хэрэгтэй мянган долларыг авах, Эрексон ойрын цагдаагийн хэсэгт утасдаж эвдэрсэн автоматыг мэдүүлэх болов. Гал голомтыг нь устгасан Хар матрынхан хамгийн шившигт ээлжит дайралтаа зэхэж буйг өнчин охин огт төсөөлсөнгүй ажээ. Сэтгэл судлаачдын шилдэг хамтлаг дараах дайралтыг зааварчилжээ. Сартай тунгалаг шөнө нүүгэл ногоон ой нүдэн баримжаагүй бараантана. Алсын алсаас аялсан Амозонка их мөрөн амсхийх мэт намуун дөлгөөн урсана. Шөнийн ангууч загас ус цалгиулахаас өөр чимээ аниргүй. Моторыг нь унтраасан завь намуун урсгалын аясаар найган бүжиглэх мэт сэм гулгана. Мөр мөрөө түшсэн Эльзабета, Эрексон хоёр орчны аниргүйг амтархан халуун гараа атгалцаж, хайр энхрийллээ нэгтгэн явав. Өөрөө ч мэдэлгүй сэм санаа алдсан Эрексоныг үнсэн таалж тайтгаруулахаар өндийсөн Эльзабета хүчтэй гэрэлд гялбаад нүдээ аньж орхив. Эрексон ухасхийн босож Эльзабетаг биеэрээ халхлаад гар буугаа тачигнуулж гарав. Тэр хоёр аялалд гарахдаа хоцрогдсон хийцтэй гар бууг болхи тугалган сумтай нь худалдан авсан байв. Араас ч, өврөөс ч, баруунаас ч, зүүнээс ч гялс манас, гялс манас лазерын пулемёт зэрэг зэрэг галлав. Тэд бүслэгджээ. Шүүр тор болтлоо сийчүүлсэн завь живж шингэв. Экваторын шөнийн хар чийгээс хамгаалж өмссөн элбэг цув нь Эльзабетаг живсэн завинд орооцолдуулан чангаана. Айж хашхираад цэрийтэл ус залгисан Эльзабета их мөрний мандлаас мөр оргүй арилдгийн даваан дээр Эрексон гараас нь шүүрч авав. Ухаан нь орон гаран тэлчлэх Эльзабетаг үүрч сэлсэн Эрексон руу хүчит тольдуурын гэрэл тэмтчин тусна. Гинжин аргамжаатай дэгээт сум энд тэнд нь исгэчин тусна. Айж хярсан Эльзабета гялалзсан гох дэгээ хөвдөг гинжин аргамжаа нь намуухан урсгалын аясаар могой мэт хөвөлзөн хөдлөхийг нүд шилжилгүй ажиглана. Эрексон эр бяр заан сэлнэ, эргэлдэнэ. Битүү бүслэгдсэнээ мэдсэн тэр ийш тийш эргэлдэн сэлнэ. Тольдуурын гэрэл тэмтчихээ больж яг оноон тусгав. Ээлжит улин исгэрэл агаар зүсэв. Гялалзсан ган дэгээ Эрексоны хонгонд лав шигдэн оров. Айхавтар хүчтэй тийчгэнэн самарсан Эрексон Эльзабетаг алдсан боловч дахин шүүрч авав. Гинжин оосор чичрэн чангарч чирч эхлэв. Эрексоны биед шигдсэн ган дэгээг мултлахыг оролдсон Эльзабетагийн гар луу айхавтар хүчтэй гүйдэл лүгхийтэл цохиж мэнэрүүлэв. Тэднийг татаж барьсан дээрэмчид орчин үеийн хийцэд шумбагч завиныхаа хүчит моторын нүргээг дартал бах таваа ханатал тачигнан инээлдэнэ. Түүний нэг нь Эльзабетагийн гарт электрон цоожтой болд гав зүүгээд

	— Бид бүсгүй хүнд дундад зууны үеийн эрүү шүүлт тулгадаггүй энэрэнгүй улс даа. Хатагтай та тайван залрагтун! Харин таны дагуул эрэлхэг эрд юм юмны амт мэдүүлнэ ээ бид! гэв. Усалсан нейлон аргамжаар атиртал хүлүүлсэн Эрексоныг завины ёроол руу түлхсэн бар гар нүүрт, тэдний бичиг баримтыг шөнийн харааны нүдний саравчаа гялалзуулан байж гүйлгэн уншаад:

	— Их гүрний иргэд юм аа та хоёр? Овоо олзно дээр буухаа ч буужээ, бид! Саран гоо хатагтай та саятан л биз дээ. Баярлах болоогүй шүү. Таны сайхан бардам толгой, сая төдийхнөөр чөлөөлөгдөхгүй шүү. Сайхан мэдээрэй сая гэдэг юу ч биш! За за бушуул, өөрийгөө үнэл! Өгч чадахаа амла! Бид бэрх зовлонтой ажилтай улс шүү! Цагдаагийн локаторт өртчихөөс өмнө таныг тавиад явуулчих уужим сэтгэл үзүүлж буйг үнэлнэ биз ээ.

	За хэд вэ? Нэхэх бат хаягтай бол бид зээл өгөхөөс ч хулчийдаггүй хүмүүс шүү! Манай дээд удирдлага Хар матрын гар хаа сайгүй хүрдгийг кино телевизээр үзээ биз ээ. Хэд вэ? гээд баргар индиан бугуйндаа Зүүсэн дуу хураагчаа Эльзабетагийн аманд ойртуулав.

	— Наян мянга. Надад ямар ч хөрөнгө байхгүй. Эцгийн байшинг худалдаж авах гээд амжаагүй сайн хүн бий. Тэр надад наян мянгаа өгөх байх гэсэн Эльзабетагийн доод уруулыг хурууны удирдлагад хазуур бахиар зуулган чангаасан залууг онхолдтол алгадсан баргар индиан эр:

	— Охин минь чи мөн ч болчимгүй байна даа. Хаа газрын хүний охин үр ялгал юу вэ? Хамаг байдгаа хамж шимээд наяхан мянга гэж үү дээ? гэж эелдэглэснээ гэнэт эгдүүцэж

	— Эцгийн байшин, амжаагүй! Ная! Сайн хүн, сайн хүн! гэнэ шүү! гэж архирав.

	— Үүнээс илүү амлаж яагаад ч чадахгүй. Би өнчин гуйлгачин хүн. Гуйя. Биднийг суллаж өршөөнө үү? Би бас л ивээлд нь багтдаг нийгэмлэгээсээ зээл гуйхаа амлая. Алгадуулсан залуу босож ирээд:

	— Овоо ухаалаг охин шив дээ. Дээд уруулд нь дахиад нэг тамга дарчихвал элэнц эмээгээсээ ч өвийг нь салгачхаж мэдмээр шувуухай юм. Зээл зээл гэнэ шүү. Аль вэ амаа ойртуул даа. Үүрдийн тамга шившгийн тэмдэг дарахаасаа өмнө үнсэж шиммээр сайхан уруул юмсанж. Сайхан бүсгүй чи сайн анд, зөнөсөн эцэг эхээ хувхайруулж яанам бэ? Ядуу хүн ямаршуухан хэцүүг Америк бүсгүй чи алхам бүрдээ үзсэндээ! элэг ургаараа тэгж тамаа цайснаас надтай наймаацвал дээр байх аа.

	一 Тэгвэл дээ та надаас сайн нөхрийн минь өгч магадгүй наян мянгыг ав! Би одоохон сансрын холбоогоор ярилцаад шийдийг нь аваад өгье.

	Үгүй ээ! Тийм наймаа биш. Би чамаас ганц цент ч авалгүй харин чи энэ араатанд арван саяыг төлбөл төлөх л байна. Аль вэ уруул аа. Урьдчилгаанд нь ганц озож үнэрлэе. Гав гинжийг тань Амозонкад өргөчихье гэсээр дөхөж ирсэн залууг саяхан хэгзлүүлсэн уруулынхаа цустай шүлсээр пял хийтэл нь нулимсан Эльзабетаг залуу дээрэмчин хүчтэй гараар агдлан тэврэв. Дээрэмчний аймгаас хар тамхины ой гутам үнэр ханхлан. 

	Тэр ой гутам үнэрт амаараа Эльзабетагийн уруулыг тэмтрэн эрэв. Эльзабета жиргэр цагаан шүдээ уруулд нь шигтгээд цахлан гэдийв. Архирах мэт ёолж, Эльзабетаг ёворсон дээрэмчний уруул завины ёроолд уухилан тэлчлэх Эрексон дээр тэгнэн унасан Эльзабетагийн аманд хоцорчээ. Эльзабета хашлага давуулан нулимав. Дээд уруулаа сэт хазуулсан дээрэмчин

	一Үүний чинь засааг авч уруулаа сэлбүүлнэ дээ гэж гуншигнан хашхирч цахилгаан иртэй урт чичлүүрээ бариу хуйнаас нь оч үсчүүлэн сугалав. Эрексоныг биеэрээ халхалсан Эльзабетаг өшиглөн унагаасан дээрэмчин урт чичлүүрээ гялалзуулан тонгойж Эрексоны өмдийг зүсэн нүцгэлэв.

	— Болиоч ээ! Болиоч! Бурхан минь өршөөгөөч! гэж бахардан хашхирах Эльзабета яахаа ч мэдэхээ байчхаад

	— Триллион, триллион доллар өгье гэж сэх сэвээгүй чарлав.

	Хөгшин дээрэмчин ухас хийж чичлүүр атган Эрексоны салтаа руу тэмүүлэх залуугийнхаа баруун гарыг шуугаар нь тас цавчин унагаад:

	— Галзуурав уу? чи! Гараа авч ариутгаад хөргөгчид хий! Халдвар халдаасан байвал хохь чинь шүү? Солиот минь сонсов уу? Триллион доллар! Триллион тийм тоог элэнц эцгийнхээ сүнстэй элбээд ч чи тоолж гүйцэхгүй. Саваагүй савраа аваад арил цаашаа! Чи наад муу гараа хөргөгчид хийчхээд гүмбэрээгийн оронд локатор хянаад сууж бай! Гар чинь өвдөж зовоовол хар тамхи зажилна биз. Юу гэж урвайсан хог вэ? Ганц саяыг шидэхэд л гартай болчих юмыг чинь. Гайгүй дээ гайгүй! Гүмбэрээг бушуу ирүүл. Түүнтэй элбэж энэ их ноёны хүлгийг тайлах минь! Өрөөсөн бөндгөр нь триллионы үнэтэй их ноён хүнийг ингэж тарчлааж болохгүй- Өөрөө л дүрсгүйтэхгүй бол огт өвтгөдөггүй электрон гав зүүх минь. Гоо бүсгүй та сэтгэлт хүнээ илж таалалдаа. Гарын гав огт саад болохгүй ээ.

	Зүүсэн эзэн нь эевэргүй сэтгэлтэй хөдөлбөөс гарт байгаа үгүй нь бараг мэдэгддэггүй гоёл шүү. Эзэн нь хилэгнэвэл ч ясанд тултал шигддэг эд дээ. Ярих юмаа мөн олов оо би! Нэгдсэн гүрний иргэнд электрон гаваар гайхуулахдаа ч яах вэ? Охин чи саяны амласан триллион доллараа хэдийд төлж дуусах хүн бэ? Уучлаарай!

	Та Дюпаны удам байлаа ч тийм олон долларыг нэг амиар төлж амжихгүйг би мэднэ. Хар матрынхан бид нийцтэй нигүүлсэнгүй улс шуу. Бид чамаас авч гүйцээгүйгээ үр хүүхэд ач гучаас чинь ч авна. Бас чамд өрөө төлөхөд чинь нэмэр хандив болгож үйлдвэр уурхай түрээсэлж ч болно. Бид өөрсдөө бие мөнгөнөөс өөр юм хэрэглэдэггүй улс. Гайхах хэрэггүй ээ! Охин минь! Бидний мэргэжлийн онцлог тийм юм. Жишээ нь: Хайртын чинь нандин эрхтнийг хяргаад авчихдаа дөхсөн сэтэрхий бид хоёр үйлдвэр эрхлээд сууж байвал хөгийн юм болно биз дээ ха! ха! ха! гэж хахаж цацан инээсэн хөгшин дээрэмчин

	— За охин минь чи яв! Сэлүүрт завь өгнө. Айхгүй юм байгаа биз дээ. Тэрбумын урьдчилгаа манай аль нэгэн кассад ортол нөхрийг чинь бид тэжээх болно. Мөнгөө нарийлахгүй бол шарсан шувуу, жинхэнэ сүүгээр хооллож ч чадна. Өвдөж зовсон ч дажгүй ээ. Өөрсдөө бид эмнэлэгтэй улс.

	— Танай кассыг хаанаас олох вэ? гэж асуусан Эльзабетагийн асуултыг сонссон дээрэмчин элгээ хөштөл инээжээ. Эг маггүй хөхөрсөөр хоолой нь сааралтсан дээрэмчин

	— Ээ хээ! Тэнэг ч охин бол доо. Манай удирдлага ил ажилладаг юм шүү дээ. Иймхэн юм мэддэггүй Америк хүн байдаг аа бас?! Ха ха! ха ха! Хар матрын касс хаа сайгүй бий. За за яршиг. Зуухан саяыг төлчхөөд л залуу нөхрөө аваарай даа. Үлдсэнийг нь үр хүүхэд чинь төлөг. Та хоёр минь нар насны танагтайдаа нийлж үр хүүхэд төрүүлэхгүй бол хэн хэндээ хохиролтой юм болно. Алим авах гээд модыг нь хөрөөддөг тэнэг би биш ээ. За баяртай аз жаргал ерөөе гэсэн дээрэмчин Эльзабетаг хийлмэл хөнгөн завь руу хүчээр түлхэн оруулж ичгүүргүйгээр гар даллан үджээ.

	*

	Эльзабетаг эрэг дээр гартал хамгаалан дагасан дээрэмчдийн завь хүндрүүлэх өрөөнүүдээ усаар дүүргэж шумбав. Алсын холбооны антен л ил шоволзоно. Ойрын тосгодын цагдаагийн хэлтсүүдэд Эльзабетагийн байдлыг танилцуулж эрж аван тэнхрүүлэхийг сануулах ахмадын хачин ааш, уруул гараасаа салсан залуу дээрэмчний уурыг хүргэнэ. Туйлын их шаналсан тэрбээр тохилог эмнэлэгт яаралтай хүргэхийг шаардана. Ахмад анзаарсан ч шинжгүй. Эрексоны гуянд шигдсэн ган дэгээг авч халдвар эсэргүүцэх боолтоор нямбайлан орооно. Гав гинж ч үгүй, хүлэг баглаа ч үгүй Эрексон үл мэдэг мишилзэн доголно. Хамгийн хүчит пулемётоор ийш тийш шүршин саваагүйтэх барьцааны хүний сул чөлөөтэй байдал гаргүй дээрэмчний гайхлыг төрүүлнэ. Ахмад хэн хүнд амсуулдаггүй шарзнаасаа аяглан барих нь бүр ч сонин. Залуу дээрэмчний уур шатаж

	— Ахмад таныг би хар матрын дээд шүүхэд мэдүүл нэ гэж хашхирав. Ахмад дээрэмчин ажиг ч үгүй.

	— За яав? Шархны солио тусав уу? Галзуураад байвал чинь гэж заналхийлээд Эрексоны өмнө дээрэмчний цаг зэргээр цалинжуулах хүснэгт дэлгээд өөрийнхөө хувийг бодно уу? гэв. Хүснэгтийг үл тоомсорлон түлхэх Эрексон

	— Энэ чинь миний жинхэнэ зэрэгт хавьтах ч үгүй юм байна гэв. Ахмад дээд ангиллын хүснэгтээ авч дэлгэв. Эрексон түүнийг бас л үл тоомсорлов. Гайхсандаа гарын өвчнийг мартчихсан залуу дээрэмчин тэр хоёрын хажууд хүрч ирээд

	— Ахмад та барьцаа хүнтэй маяглахаа боль! Миний хувийг бодож аль! гэв.

	— Баригдсан эмэгтэйн ойг гуттал үнсэж үнгэлэх заавар биелүүлсэн үү? Ганц озмоор болоод уруулаа сэтлүүлсэн хохь чинь! Их ноёны нандин бөндгөрийг бага зэрэг огтолж дагалт эмэгтэйд нь сайн харуулах чинь яасан бэ? Ууртаа угаар нь хяргачих дөхсөн биз дээ. Тэнэг чамд гар уруулын чинь даатгалыг төлөхгүй гэж агсрах хөгшин дээрэмчнийг Эрексон хориглов.

	— Залуу хүн гэхэд харин ч үнэмшилтэй ажилласан биш үү! Уруулаа сэт хазуулсан нь унхиа муугийнх биш ухаалаг ажиллагаа биз. Миний хонгорын өчгийг мөн ч амархан авлаа шүү! Дугжрах тоолон нь триллион, триллион! гэж гипноздон шившиж байсан минь онолоо. Тэр нь бидэнд олдох ч юм бил үү? үгүй ч юм уу? Олдлоо ч би л та нартай хуваалцахгүй дэг гэсэнд хөгшин дээрэмчний уур шатаж

	— Арьс махыг чинь атиртал ташуурдана даа. Хэчнээн өндөр зэрэгтэй ч хөтөлбөрт даалгавраас зайлж чи үл чадна. Хонгор бүсгүйг нь төрийн цагдаа олмогц анхны захидлыг чинь илгээнэ гэж хашхирлаа. Эрексон хэнэггүй инээж:

	— Голоо самнуулах минь ч гайгүй биз дээ. Голограмм дүрслэлийн хууралт хийж дөнгөнө биз. Орилоо хөгшин чи гуянд минь ган дэгээгээ шүргүүлэхийн оронд арьсанд шигтгэснийхээ төлбөр төлөөрэй гэв. Хөгшин дээрэмчин уурсаж гар буугаа шүүрсэн боловч буудаж зүрхэлсэнгүй. Ингэхийг нь мэдээд Эрексон инээж ханиасаар хазганан доголж очоод хүзүүндээ сахиулсан зүүсэн алтан гууг нь мулталж авав. Гүмбэрээ хахаж цацталаа инээсээр конъяк хундагалав. Хөлгүй наргиан эхлэв. Хүчтэй нь хүчгүйгээ идэж сурсан хэнэггүй хүмүүсийн наргиан байв.

	Икс ноён их бухимдаж байв.

	— Нэгийг өгөөд гурвыг олохгүй юманд гар тэнийж доллар зарж үзээгүй хүн би! Тэгэхэд та надаас триллионыг нэхнэ гэнэ ээ? Харанхуй шөнө балар бөглүү газар ганц эмэгтэйг айлгаж ам алдуулсан тоог... Ноён минь ч та нар нэг л амжилтгүй байна даа. Тэр охиныг эцэс төгсгөлгүй элдэж доромжлох бус долларт шунах дон шунал шүглүүлэх л үүрэгтэй. Тэгснийхээ дараа доллар олохын тулд эцэг эхийнхээ нээлтийг давтан хийх, түүнээ төгөлдөржүүлэхээс өөр арга замгүйг үнэмшүүлэн ятгах ёстой. Миний зөн билэг намайгаа хуурч үзээгүй юм шүү. Өөр хэн ч биш тэр охин л гений дайны түймрийн бялд болж чадна гэж бодогдоод болох биш. Тийм учраас түүнийг эцэс төгсгөлгүй айлгаж гутааж, ой ухааныг нь мохоох биш, ажиллуулах цаг болжээ. Эльзабетагийн ам алдсан триллион биш гэхэд зуун сая авч сална бид! Таны сэдсэн төлөвлөгөө манай байгууллагыг маш их алдагдалд оруулсныг төлөх л ёстой.

	— Ингээд ингээд алдсан гээд батлал даа гэхдээ Икс ноён их л бодлогоширч байна. Хар матрын ерөнхийлөгч харандаа цаас шүүрэн авч муруй тахир зураас татаад

	— Миссипи мөрөн Миссипи! гэв. Бүхний анхаарал түүнд хандлаа:

	— Үе үеийг элээсэн бөх бат хашлага, сав уужимтай их мөрнийг үерлүүлэх зардлыг хэн гаргав аа? Бид! Хамгаас нэр муутай Хар матар! Зохиомол мөндөр зүсэрсэн бороо оруулсны жинхэнэ тооцоог мэргэжилтнүүд маань ч тооцоолж дуусаагүй байна. Эргээ эвдэлсэн их үер ганцхан газраар халих ёстой байв. Доктор Глены жижиг байшинг л урсгаж живүүлэхээс өөр сүйрэл үл гарга гэлцсэн биш үү? Бас л зардал, түүнийгээ төрийн төлөөлөгчдөөс ч нууцлах учиртай байв. Мөн л доллар! ядуурсан гэр бүлийг гал голомтоо худалдах хэлцэл хийхийг хүлээх байв бид! Эгзэгтэй мөчийг хүлээж эхэлсэн ажиллагаа хоёр дахин хойшлогдсон биш үү? Ингэх бүхэнд мөнгө урссан уу? Урссаан! Байшингийнхаа үнийг авч баярласан охиныг хэн дээрэмдэв. Бид! Зуун мянгыг нь биднийг авсан гэж мэлзэх үү? Авсан нь үнэн боловч ажлын зардлаа төлөөгүй шүү! Манай дээд мэргэжилтнүүд маш өндөр цалинтайг мэднэ. Цус аллагагүй дээрмийн ажиллагаа даанч их зардалтай байдаг юм шүү, Ноёд оо! Тийм ажилд дан дээд мэргэжлийн, хашир туршлагатай дээрэмчид оролцдог ёстой. Амьдралаас залхсан охин амьд хадгаламжийн зооринд орох гэж байсныг хэн хориглон зогсоов! Бас л бид! Эльзабетагийн амьдралын очийг унтраахгүйн тулд Эрексоноо явуулсан биш үү? Эрик Эрексон гэгчийг мэднэ буй заа. Эгнэшгүй авангард даа. Тийм хүнийг Эльзабетад ухаангүй дурласан боловч амьдрах хөрөнгөгүй ядуу залуугийн рольд тоглуулахаар яаж ятгасан гэж санана. Дээрэмчин хүн хэрэгтэйгээ мэдэх тутам хөлсөө нэмүүлэх дотоод дүрэм манайд байдаг юм даа. Тэгээд зогсохгүй Эрексоныг резин мануухайд дэлсүүлэх тутамдаа авах шагналыг нь тогтоож чадаагүй байна шүү? Гуя аа ган дэгээгээр сүлбүүлсний, шинэ жинс өмдөө хүүлүүлж нууцаа бусдад үзүүлж доромжлол үзсэний хөлсийг хэний хэзээ зохиосон, ямар тарифаар яаж төлөхөө ахлах ня-бо маань ч мэдэхгүй мэгдэж байна. Энэ бүхэнд цацсан бүхэнд зуун сая чинь бараадах ч үгүй шүү. Эльзабетаг үнэмшүүлэхийн тулд өсөх ирээдүйтэй залуугийнхаа гар уруул хоёрыг гарлагад гаргав бид! Тэр залуу дагалдан сурагч нь мөн боловч даатгалтай хүн! Шүд, хөмсөг нь айхавтар үнэтэй даатгагдсан хүн шүү! Тийм айхавтар үнэтэй эрхтнийг бүтэн үлдээсэн минь танаас авах төлбөрөө багасгах, зардлыг тань хэмнэх гэсэн сайн санаа мөн үү? биш үү?

	Экс ноён номхров. Зуун саяыг жинхэнэ доллараар хар матарт төлөхийг зөвшөөрөв. Ивээх нийгэмлэгийн ерөнхийлөгч сонгуулийн ерөнхийлөгчийг сэм сэм нударна. Эрх хэмжээний дэс дараагаар авах өгөхөө тооцъё гэсэн дохио байлаа. АНУ-ын сонгуулийн ерөнхийлөгч үнэн чанартаа алмайрч гүйцээд байв. Сенат конгрессгүйгээр ийм их мөнгийг ийш тийш болгох эрхгүйдээ гутарч суув. Хүлээж цөхсөн ивээх нийгэмлэгийн ерөнхийлөгч бослоо. Хоолойгоо дахин дахин засаад

	— Доктор Глений орон гэрээ даатгасан нийгэмлэгийг минь ниргэв та нар! Доройтуулах гэр бүлийн эцсийн найдлагыг таслах гээ биз ээ. Манай даатгалын тооцоог санхүүгийн будлианд оруулж дампууруулснаа нөхөн өгнө үү? Мөн хар матрынхны зориуд үүсгэсэн үерт үхэж сүйдсэн биеийг нь эрж олох эмнэлгийн тусламж үзүүлсэн дүр тоглох оршуулах зардлыг бид төлөв. Гуньхарсан охины сэтгэлийг тэтгэж итгэл олгохын тулд ингэ гэж зааварласан шүү дээ. Глены алдрыг гутааж мэдэх зохиомол заргын зардлыг бид даав. Юмыг яаж мэдэх вэ? Зохиомол зарга маань жинхэнэ болоод сунжирчих буй гэж өмгөөлөгчид минь айхдаа өөрсдийнхөө хэмжээнээс илүү мөнгө шидсэн дээ. Мөн ч их хахууль чихсэн шүү. 

	Тэтгэх цэгийн хиймэл хоолны тасалбарыг хэн олгосон бэ? Чин сүжигт эх нь яамай! Ямар нэгэн аргаар амийг нь зогоох ёстой гэхэд дэлхийн дөрвөн шашны ганц ч залбирал үл мэдэх Эльзабетаг бид л тэжээж байв. Зөгийн үүрэнд зугаатай сайхан байсан даа. Залбирах ёсыг чадан ядан сурч байсан бүсгүйг зөгийн үүрнээсээ бид л хөөж, Эрексоны үгэнд орох боломжийг бүрдүүлэв. Эхэд нь өгсөн зайрмагийнхаа үнийг нэхэж дагасан дээрэмчинд манай кассаас авсан тавин центээ өгч салсан даа. Өчүүхэн ч юм биш шүү, ноёд оо!...

	— Итгэл олсноо ашиглан Эльзабетагийн нээх вирусийн нууцыг худалдан авах гэсэндээ бас л төлбөр авах уу? Чи! гэж зандарсан Экс ноёны үг ивээх нийгэмлэгийн тарган ерөнхийлөгчийг нам зогсоов.

	— Олох долоохыг оролддоггүй Америк хүн гэж байх уу даа! Амьдрал маань, доллар маань тийм мөн чанартай юм чинь гэж сонгуулийн ерөнхийлөгч, ивээх нийгэмлэгийн ерөнхийлөгчийг өмөөрөв.

	— Юмыг яаж мэдэх вэ? Сонгуулийн хугацаа дуусдаг... Хураасан нөөсөн юмгүй над шиг хүн ягдаж болно гэж бодсоноо ил хэлээгүй аж. Экс ноён түүний бодлыг тасалж

	— Нэгдсэн гүрний ардчиллын титэм та надаас ямар төлбөр авах вэ? Итгэл найдварын шувуухайг одоо болтол торонд хорьж буй тань ямар учиртай юм бэ?

	— Эльзабета шоронд их бодлого болж буй. Индиан хүнийг үзэн ядаж доллар олохын мөрөөсөл болж буйг баталъя би. Эрексоноо сольж авах зуун саяыг олох гэж олон улсын улаан загалмайн холбоонд илгээсэн захидлыг нь төрийн цагдаа замаас нь илрүүлсэн юм. Эх орныхоо нэр гутаасан хэрэгтээ гуравхан сар хоригдох ял заагдсан шүү. Их ч үнэмшиж байгаа гэсэн. Танаас саналыг тань авснаа санаж байна. Сайн төгсгөл эндээс л эхлэх буй.

	Эрексоныг нь атиртал ташуурдаж амьд хүний толгойн хуйх хуулуулж буй. Бэлтгэсэн толгойгоор чихмэл хийлгэж буй өнгөт зургийг өдөр бүхэн илгээдэг. Эрексон нь өөрийгөө үхсэнд тооцож католик сүмд даатгал үйлдүүлэх, сэтгэлдээ тохирсон сайн ханьтай болохыг ерөөсөн товч захидал үе үе ирүүлдэг. Эрексоныг нь тарчлааж буй зураг бүхэнд индиан хүний хэрцгий догшин дүрийг заавал товойлгодог. Бидний сонирхож буй бүсгүй тэсэж ядахдаа шоронгийн хана руу мөргөх гэдэг. Соргог электрон харгалзагч хийн зөөлөвчид жинтүүгээр жийрэглэн бүүвэйлж нойрсуулдаг. Хашхичин хар дарах зүүдийг нь хашир хашир сэтгэл зүйчид ажиглаж аажим зугуу гипноздон тарниддаг. Тэд индиан хүнийг үзэн ядаж үрийн сувгийг нь битүүмжлэн түгжих өвчний вирус зохиохыг сургамжлан захидаг. Сэм доктор таны ажил эхлэх болсон шүү гээд сонгуулийн ерөнхийлөгч академийн ерөнхийлөгчийг онцлон заав. Экс ноён их бодлого болж байснаа

	— Индианаар эхлүүлдэг нь ямар учиртай юм бэ?

	Орос славян... гэж асуув.

	Төрийн ерөнхийлөгч түгдэрч зогссоноо

	— Индианчуудыг эх орноос нь хүйс тэмтэрснийхээ өшөөг бид өдөр тутам амсаж байдаг. Эльзабетаг дээрэмдэж доромжилсон бүхэнд индиан хүн голлож ажиллуулсан билээ.

	— Индианчууд бол их нийтлэг ген байгууламжтай улс! Тэдэнд л үйлчилдэг вирус бүтээлээ гэхэд бусад үндэстнүүдийн нийтлэгийг хувилах нь амархан болно гэсэн академийн ерөнхийлөгчийн үг эцсийн шийдвэр болов. Хар үстүүдийн үржих чадварыг хааж өвчлүүлэх өвчний вирус бүтээх төсөл боловсорчээ.

	Эльзабетад ээлжит эргэлт ирэв. Эрексоноос ирсэн зузаан захидлыг шагайвч нүхээр шургуулж өгсөн хуяг, дээд удирдлагынхаа заавраар тархины алс бичлэгийн аппарат залгаж орхиод таг чиг болов. Эрексон тэсэшгүй бэрх зовлон амсаж буйгаа зүрх шимширтэл өгүүлжээ. Өнгөт диафильм хавсаргасан дээр нь Эрексоны эцэж тураад царай алдсан зураг итгэл найдвараа өөрт нь хандуулаад амьд юм шиг ширтэх нүдний нь гүнээс шаналал гиюүрлийн нулимс бөмбөрөн унах гэж байх шиг л санагдана. Өөр нэг зураг дээр ахлагчдаа цахилгаан сэлмээр хяргуулсан гараа булчин томтой булиа гараар солиулж амжсан залуу дээрэмчин ид бах нь ханаж инээн зогсоно. Цахилгаан төөнүүр барьсан тэр этгээд Эрексоны нүцгэн нуруун дээр зуун сая долларын үнэтэй» гэж тамгалснаа бусдадаа сайрхан үзүүлж буйг бас нэг зураг дээр буулгажээ. Эрексонд барьцаа мөнгө нь эс ирвээс, Эльзабетад уруулаа сэт хазуулсан дээрэмчний сэтэрхийг Эрексоны эрүүл уруулаар сэлбэх мэс ажилбар бэлтгэж буй. Мөн түүний эрүүл залуу биеийн эд эрхтэн бүхнийг хэд хэдэн хөгшин дээрэмчид хуваан авахаар өөр хоорондоо хэлэлцэж буйг Эрексон захиандаа дурдсан байв. Эдэлгээнд орж эрч нь саараагүй эр биеийн эд хав агуулсан бэлгийн булчирхайг нь бусад эрхтнээс нь илүү булаалдаж буй аж. Тэсэж ядан цухалдсан Эльзабета шоронгийн цутгамал болд хана мөргөхөөр ухасхийв. Соргог электрон харгалзагч хийн зөөлөвчид жинтүү тосно. Тэг тэгсээр тамираа барсан Эльзабета сунаж унаад унтав. Зохиомол зүүдний мэргэжилтнүүд эцэг эхийн нь энх тунх үе, эрчимтэй шалмаг ажиллаж байсан цагийг зүүдлүүлэв. Эльзабета тэдэндээ туслах, ажлын арга барилд нь дадлагажих завсраа Эрексондоо учирсан гай гамшгийг сонсгов. Эх нь инээж хэлэх нь: — Эрх охин минь ээ! Эх чинь чамдаа тусалъя. Эрексоноо дагуулаад ир! Хүргэн хүүгийнхээ халуун нүүрийг үзэж хурим найр чинь зэхье.

	— Золионы зуун саяыг өгөлдөө гэж Эльзабетад шаардаж байх юм. Аав ээж хоёр нь сандарч үнэ хаялцуулах захын төлөөлөгчийг ирүүлж байшин сав, багаж төхөөрөмж байдаг бүхнээ хуучин оймсоо хүртэл үнэлүүлж байх юм. Захын үнэлэгч бодож бодож 

	— Хүргэнтэй болох чинь өнгөрчээ. Хөгшид минь! Зууны нэгд нь ч хүрэх хөрөнгө та нарт алга гээд явахыг завдав.

	Эцэг эх хоёр нь аргаа барж өөд өөдөөсөө ширтэлцэн байснаа далдын далд давхар давхар олон цоожны цаанаас нэг юм эрээд л байх юм. Тэг тэгсээр шомбон шилтэй шар нунтаг гаргаж ирнэ. Захын үнэлэгч элгээ хөтөл инээж 

	— Буддагийн лам нарын шар тамхи уу даа!?

	Оюун санаа, эд юмс оргилсон Америкт огт үнэгүй эд гэв. Эцэг эх хоёр нь тэр хүний юм үзэж нүд тайлаагүйг сэм сэм дооглон инээлдэнэ. Захын төлөөлөгч гомдож яваад өгөв.

	— Бид үүнийгээ засаг төрдөө худалдъя. Сенат нууц хуулиар хамгаалсан юмнаас чи бид хоёр юунаас айх вэ? гэж ятгана.

	Эцэг бодож бодож — Ээ горьгүй. Бид үүнийхээ индиан хувилбарын сулруулсан тун аваад дээрэмчид дээр очъё. Тэдэнд үнэртүүлэх төдийд л...

	Эх айж 

	— Булаагаад авчихвал яана гэнэ. Эцэг бодож эхэлнэ. Бодоод л... бодоод л... байх юм. Эльзабета энэ хооронд гайхал шар нунтгийн томьёог цээжилж байх юм. Цаасан дээр биччихвэл амар байв ч айж байв.

	Эцэг эх хоёр нь зөвлөлдөж зөвлөлдөж Эльзабетагийн дэргэд ирэв. Тэд нэгийг шийдсэн нь ил байв— Охин минь чи шийдчихэв үү гэж зэрэг зэрэг баярлан асууна.

	— Тэглээ

	— Тийм бол яв даа яв.

	Эх орондоо итгэх чинь зөв. Чи шууд яваад ерөнхийлөгчтэй уулз! Яаж ажиллахаа ярилц гэж эх зөвлөнө.

	Ямар ч амлалт өгөө гэсэн зуун саяа заавал биеэр нь гаргаж аваарай гэж эцэг сануулав. Эльзабета баярлан гүйж гарав. Цочин сэржээ. Тэр шийджээ. Тэгээд хаалга дэлдэж харгалзагчаа дуудаж

	— Цагдаа! Жинхэнэ хүн цагдаа дууд! Хэчнээн том тушаалтан бол төчнөөн сайн гэж захив. Санаа сэтгэл нь сайхан амарсан Эльзабета хоол идэхийг хүсэв. Хачин их өлсөж байв. Хоол түгээгүүрийн шагайвч онгойв Хиймэл хоолоор гол зогоож байсан Эльзабета үнээний сүүний сайхан бүлээн үнэрт толгой нь эргэв.

	Жинхэнэ махан хачиртай хуурга идэж дуусаад тавгаа долоож байтал алтан одонгоо гялалзуулсан генерал орж ирэв. Электрон байцаагчид элдэвлүүлж үйлээ үзэж залхсан Эльзабета эцгийгээ үзсэн мэт баярлаж босон харайв. Эелдгээр мэндэлсэн генерал элдэв юм ч асууж шалгаасангүй. Шууд л шоронгоос гаргаж сум үл нэвтрүүлэх хуягт машиндаа суулгаад жирийв. Тэр хоёрыг суулгасан машин шоронгийн хашаанаас гармагцаа газраар өнхөрдөг цуваа хорин дугуйгаа эвхэж агаарт хийлэн хурдалжээ. Орон байшин, багил утаат үйлдвэрүүд, тариа ногооны талбай, нуур цөөрөм дээгүүр ниссээр баргар хадад уулсын бэлд ойртов.

	Эгц дээш хөөрсөн тэрэгний хурдатгалаас жин нь хүндэрч толгой нь эргэсэн Эльзабетаг генерал сүүт зөөлөн чихрээр дайлна. Автомат жолоочийн ааш авир генералд ч таалагдахгүй байвч түүний хөтөлбөрийг өөрчилж чадахгүй бололтой. Хий дэмий л суудал дээрээ хавчих генерал Аэрон гаргаж залгиад Эльзабетад өгсөн боловч уусангүй. Жирийлдэн цуварсан уулсын цуваа жижгирсээр суунаг цэнхэр мананд уусах үед хуягт машин эх толгойгүй эргэлдэн годройтов. Орчноо мэдрэх баримжаагаа алдсан Эльзабета генералын өгсөн өндрийн хямрал эсэргүүцэх эмийг уугаагүйдээ харамсана. Өндөрт нисэх дадлагагүй ч чөлөөт уналтаар унаж явааг мэдэрнэ. Улайссан шилэн цаанаа гэрэлт дөлөн бамбар дүрэлзэх үед цэлэлзэн ногоорох далай доор нь үзэгдэв. Далайн мандал руу шууд шунган шумбах машины хурд саарав. Эльзабетагаас багагүй бажгадсан генерал чичирхийлсэн нойтон гараараа гарыг нь тэмтчин барьж

	— Ингэдэг юм! Ингэдэг юм! Маршрут бүхэнд маяг үзүүлдэг зэв байгаа юм гэж автомат жолоодлогын эрхэнд ордгоо илчлэн үглэнэ. Загас бужигнах агуйн аманд ойртоод машины хурд саарав. Агуйн амыг далайн чөтгөр сахиж байна. Суугаа амьдралд зохицсон гайхалтай аварга амьтан байв. Биеэсээ том дарвайсан амыг нь тойрсон амьд илбээснүүд үй зайгүй намилзан хөдөлж агуй руу орох гэсэн загас бүхнийг залгиж байв. Хуягт шумбагч, далайн чөтгөрт гэрэл дохиог өгсөөр болгоомжлон урагшилна. Болзолт дохиогоо таньсан далайн чөтгөр илбээс хамууруудаа хумхин зам тавив. Усан доорх агуйн амаар шурган орсон хуягт түвэгтэй бэрх замаар зүүнтээ, баруунтаа эргэж дээшээ хөөрч, доошоо цовхорч хойшоо урагшаа хэрэн хөрөөдөж явав. Тэг тэгсээр далайн ус алга болов. Давстай чийг даасан элсэн хана зам хаана.

	Хуягт машин тэнхлэгээ эргэн өрөмдсөөр элсэн хавтанцар ханыг цоолж гараад зогсов. Сэмхэн шүүрс алдсан генерал хаалга онгойлгохдоо Эльзабетатай харц тулгарав. Эцэг хүний өрөвдсөн харц байв. Илүү үг хэлчихээс айсан генерал өөрийгөө дагалдахыг дохиод тов тов алхлан замчлав. Хүнд төмөр хаалга нээгдээд хаагдав. Цонх цоорхойгүй цутгамал төмөр танхим бүүдийнэ. Нүд гялбам никель хаалга цэлийтэл нээгдэж байв. Генерал Эльзабетаг зэрэгцэн явж гэж зангав. Дун лавай, өлбөнх сувдаар чимэглэсэн өргөн шатаар өгсөцгөөв. Шат төгслөө. Саруул тавцан цэлийнэ. Генерал хоёр гарын арван хуруугаа арзайлган зузаан шилэн хананд хуар дарав. Өнгөлмөл шилэн хананд өчүүхэн цоорхой гарав. Био тэмтрүүлийн сарнагар нойтон хамар цухуйв. Донхор малгайгаа авсан генерал био үнэртэгчид ойртов. Гайхал үнэртэгчийн сарнагар хамар сүрр сарр хийтэл агаар сорно. Дэндүүл аалзных шиг арвагар олон тэмтрүүлүүд нь генералын нүд, шүд, чих, хоолойг тэмтрээд зогссонгүй, амыг нь ухаж, хэлийг нь өргөж эргүүлэх нь ой гутам байв. Нүд бүлтийлгэн ажиж зогссон Эльзабета «намайг ингэвэл яана аа!» гэж бодмогц бие жихэрч огьдос тулжээ. Био машин муухай тэмтрүүлүүдээ ашгүй далд хийв. Эльзабетагийн бие тавирав. Шилэн хананы цоорхой хайлмагтан урссаар тэлж томрох нь маш нууц битүүмжилсэн орон сав болохоо илчилж байв. Жирийн хаалга үүдгүй нь харваас мэдэгдэнэ. Хайлсан хананы цоорхойгоор электрон буудагчдын баг гарч ирээд нягт бүслэн хүрээлэв. Тэдний нэг нь ташаан толгойд нь тэвхийх тээшний хайрцгаа нээж металл эрэгч гаргав. Шумуул шиг шунгинан дуугарах металл сорогч генералын гар буу, олон одон, эполет цацагт погоон, алсын дуудлагат радио станц, бугуйн цаг, хурдан дармалдагч үзгэн машин сэлтийг ховх сорсноо хувцасны нь бүх товчийг тасчин авав. Товчгүй хувцас нь сэлбийж сүр хүчээ алдсан генерал 

	— Хагацъя даа охин минь! Амьд мэнд мултрах аз чамд тохиолдвол ахынхаа гэр оронд энэ захиаг... гэж шивнээд халаасаа тэмтэчсэн баруун гарыг нь электрон буучдын нэг огцом цохиж санжгануулав. Генерал өөрийн эрхгүй ёолов. Зүүн гараараа өмднийхөө захыг атгасан генералыг тууж одов. Өвгөн хүний бөгтөг бөгтөг алхаатай болчихсон генерал

	— Охин минь үнээ мэдээрэй! Чи бол асар их үнэтэй хүн шүү! гэж хашхирч амжив. Эльзабетагийн нулимс асгарч байв. Өөрийг нь харгалзсан хэн ч үгүйг мэдэж далайн гүн ёроолд давхар давхар ханан даана хашигдсанаа мартчихсан байв) эргэж зугтах гэтэл электрон буучдын шурган гарч ирсэн шилэн хананы цоорхой бин битүүрсэн байв. Өгсөж ирсэн өргөн шатаар нь хайлмаг шилэн лаав урсан битүүмжилж байв. Эльзабетагийн ухаан балартаж унав. Хэн нэгэн хүний зөөлөн гар түшиж авах шиг болохыг мэдрэв.

	Төрсөн гэрийн танил үнэр. Өргөн Миссипи мөрний шуугиан. Цэцэрлэгийн зүг хандсан цонх. Сэвшээ зөөлөн салхи. Сарнайн цомхон цоморлог. Өлгийн дүүжин ор. Эльзабета сэрэв. Ийм орчинд сэрэв. Ширээн дээр нь бүлээн сүү, зөөлөн талх, шинэ алим, шарсан котлет тавьсан байв. Эльзабета хаширжжээ. Их хаширжжээ. Элдвийг ч үзэж. Өөрийг нь энд авч ирсэн генерал санаанаас үл гарна. Сайхан эцэг хүн. Баларч сүйрсэн өөрийн эцгээс нь дотно санагдах нь хачин. Сүүлчийн нь үг. Генерал хувцастай ч хүний үг. Үнээ мэдэж ав! Асар их үнэтэй хүн шүү чи! Тэр хүн танихгүй генерал энэ үгээ түүнд хэлжээ. Эцэг эхийг нь балласан нээлт ийм үнэд хүргэжээ. Арга барилыг нь андахгүй мэдэх охиноор нь тэр нээлтийг нь давтуулахыг хүссэн хүчин байх аж. Сөрж дийлшгүй хүч байна. Үүнийг Эльзабета бат ойлгов. Ажиллахаар шийдэв. Аавынхаа лаборатори байх ёстой доод давхарт буув. Тэгж таарна. Байсан янзаараа байж л байв. Тэглээ ч шилэн бумба барихаасаа өмнө бодлогошров. Петрийн дийз барьснаа буцааж тавив. Шаазан шүүлтүүр шүүрч авснаа шидэж орхив. Бичил биетний тэжээлийн нялцмаг авч идэж эхлэв. Бактерийн бөөгнөрөл багширсан балиар цийдмэг ой гутаавч хүчлэн залгив. Үнээ танихыг үнэхээр хүсжээ. Үр дүн ч дорхноо гарав. Харилцуур жингэнэв. Хам хумхин шүүрч чагнав.

	— Өглөөний мэнд хүргэе! гэх өвгөн хүн сөөнгөтнө

	— Тэнэг өвгөн гэж Эльзабета эгдүүцэв. Таг чиг 

	— Охин чи юу хүсэх вэ? гэж асууна.

	— Ажиллахыг хүснэ. Аавынхаа арга барилаар ажиллана гэж шийдмэг хариулав. Харилцуурт гайхсан авиа бүдэг сонсогдоно. Ярилцагч өвгөний цаана өөр этгээд байгаа нь илт.

	— Хүссэн бүхнээ хэлж болно гэж залуу эр зандрангуй хэлэв.

	— Зуун саяыг өг гэж Эльзабета эрээгүй шаардав. Дахиад л таг чиг болов.

	— Өгнө өгнө түүгээр ч тогтохгүй гэж өнөөх хүн хэлэв.

	— Ил шууд ярилцъя. Чи надтай уулзахаас айж байна уу гэж Эльзабета даажигнав.

	— Чи одоохондоо ажиллаагүй учир айх юм алга гэв.

	— Циклоны вирус нээгдсэн цагт чи айх уу?

	— Айхаар барах уу? Дагжина. Даян дэлхий ч дагжина.

	— Чи ямар эрээгүй эр вэ.

	— Чи л эхэлсэн биз дээ.

	— Чи тэгвэл хүрээд ир! Хэдэн давхар битүүмжид лонхонд орохоо айхгүй бол хүрээд ир! Үүнд орсон амьд биет буцаж гарах ёсгүйг ойлгох биз ээ гэж Эльзабета сануулав. Сандарсан шуухинаан сонсогдоно. Харилцуур чагнаж залхсан Эльзабета

	— Эс хэлэв үү! Айснаа ил хэлэх ч зориггүй уйланхай! Усан уйланхай гэж хашхирав.

	— Эцэгтэйгээ зөвлөлдөж байна гэж залуу эр хүнгэнэв.

	— Эцгийг тань хэн гэдэг вэ?

	— Экс ноён

	— Их баян уу?

	— Баянаар барах уу!

	— Сайн байна., 

	— Юу нь сайн гэж

	— Саваагүй хүүг нь эзэмдэнэ. Эмээллэж авна. Хар суран хазаар... Хатуу товхон ташуур...

	— Сэтгэлтэй эрийг чинь дагуулаад очсон уу? Эрексоныг...

	— Шилж сонгоно доо!

	Дахиад л таг чиг. 

	— Байна уу? Байна уу? Экс ноён! Экс ноён байна уу?

	— Байна байна Сонсож харж байна

	— Био урсгалыг минь бүртгэж байна уу?

	— Тэр ч одоохондоо үгүй шүү.

	— Тэгвэл би ажиллах орчноо, аавынхаа лабораторийг бүрэн битүүмжлэгдэж чадсан эсэхийг шалгахыг хүсэж байна. Биеэрээ шалгана. Сайхан мэдээрэй. Экс ноёнтон! Далайн ёроол гэдэг чинь шим мандлын маш баян бүс. Давхар давхар хана чинь юу ч биш.

	— Шаардсан бүхнийг чинь хангана. Чи харин циклоноо...

	— Сансарт ажиллана. Аюулгүй. Сайн хүүг чинь авч явна даа.

	— Смит докторыг өгье. Шил угаалгаж туршлагаа тэмдэглүүлж бай.

	— Тэр чинь юун хүн бэ?

	— Генетикч. Академийн ерөнхийлөгч ер бусын авьяаслаг эрдэмтэн. Шал хөгшин амьтан даа

	— Хүү минь ч хөгшин! Тэр яах вэ? Ах чинь алиа хошинд дуртай хүн! Даанч дээр цойлжээ би! Эрхэмсэг Экс ноёнтон! гэлцэнэ. Эрээ бараагүй ингэж ярилцахыг мартжээ. Маш цовоо охин юм. Магадлан шинжлэгчид маань алдаагүй бололтой. Хэдий хугацаа хэрэгтэй вэ?

	— Чи амжилт олох? Циклон гэж эхийн чинь томьёолсон вирус бэлэн болох вэ?

	— Тасаг бусаг нь чээжинд минь байж л байна. Та юундаа андах вэ! Бүрэн бүхэл болгоход... Жил... за за цаандаа гурван жил... үүнээс л илүүгүй.

	— Сайн сайн хэнээрхэл дэгдээж эхлэх минь

	— Ойлгосонгүй.

	— Хэвлэл телевизээр шуугиулахгүй юу? Хэнд хэрэгтэй юм бэ?

	— Миний үйлдвэрүүдэд... Мөнгө олоход... Ажилгүйдсэнээс улсын хадгаламжид хөлдөөлгөсөн арван долоон сая хүнийг сэхээлгэе. Амьдралд оруулъя.

	— Экс ноёнтон! Та сайн санаатай хүн үү? Сайхан өвгөн үү?

	— Үгүй шүү! Нас минь ная хүрэв. Ийм энгийн сайхан ярилцаж үзэлгүй их уджээ. Мэдрэл минь мууджээ

	Мэхэлцгээх юм, намайг! Надад зориулж бүх хэвлэлийг тусгай хэвлэж ирүүлдэг. Сэтгэл хөдөлж даралт ихдүүлэх муу мэдээ нэг ч үгүй. Нэрлүүлэх нэрээ ч мартав. Экс! Экс шүү, үл мэдэгдэгч!

	— Танд би таалагдаж байна уу? Даралтыг тань ихдүүлэх муу мэдээ сонсгоогүй биз ээ!

	— Зоволтгүй ээ! Зоргоороо загнаж байна, би!

	— Бас л ойлгосонгүй.

	— Хяналтын сүлжээг таслуулсан гэсэн үг. Хүүгээ ч хөөгөөд гаргачихлаа. Наян жил хурааснаа барах байтугай тоолох төсөөлөх ч тойм алга. Чиний циклон үүнийг арвижуулна. Арав дахин өсгөнө.

	— Өө тийм үү! Өвчин үүсгэгч өчүүхэн вирус уу?

	— Айсан ард түмнүүдийн алтан мөрөн цутгана.

	— Та өөрөө айдаг уу?

	— Айхаар барах уу? Дандаа дагжиж суудаг.

	— Ямар хачин яасан жигтэйхэн юм бэ? Би бодохдоо... Бүхний эзэнтэн бүдүүн Экс ноёнтон!...

	Эльзабета харилцуураа чагнасан чигтээ бактерийн өсгөвөр цийдмэгийг идэж барав. Дийзээ ч долоолоо. Чичрэг галзуугийн халдвар лавтай авснаа мэдэж санаа нь амрах мэт...

	— Байна уу? Байна уу? Циклоны охион! Чи яачхав аа?

	— Байна байна. Би нүүрээ тольдож байна. Та намайг үзэхгүй байна гэж үү дээ!

	— Хяналтын сүлжээгээ таслуулсан гэж хэлсэн шүү дээ.

	Би чамайг биеэ ээ гоодож сэтгэлээ төвлөрүүлэг гэсэндээ л тэр! Хөдлөх бүхнээ хянуулж байх хэчнээн түвэгтэйг би эс мэдвэл хэн мэдэх вэ! Уушгины багтаамж, зүрхний цохилт, цусны даралт, ялгадасны харьцаа юм бүхэн маань хяналтад байдаг. Тархины бичлэг, бодлын долгионыг минь бүү тэмдэглэ! гэж түм бум шаарддаг. Тэгүүлчихгүйн тулд тэрбум тэрбумаар нь цацаж суудаг. Дандаа дагжиж суудаг маань ийм учиртай юм даа. Ажилла Ажилла! Чи бол циклоны охин. Эзэн нь бол. Болохыг хэн байг гэх вэ дээ.

	— Ээ горьгүй юм шив дээ! Эзэн болох бэрх юм шив дээ. Та намайг айлгачихлаа.

	— Дандаа ч тийм биш шүү! Долларын эзэн байх сайхан даа сайхан... Донорууд бэлэн байж л байна. Зүрх уушгинд минь нэг нэг...

	Элгэнд дөрөв.. байз байз! бусад юу байдаг сан билээ. Бөөр! Бөөрөнд минь бүр арав... Ахиулж ч болох юм. Хос эрхтэнд донорууд хорь, гучаараа л олдоно гээч.

	— Таны тархинд донорлохыг би хүснэ. Туйлын их хүснэ гээд Эльзабета өөр нэг дийз шүүрч авлаа. Тархи нугасны идээт үрэвслийн халдвар өсгөгч гэдэг нь харваас ил байв. Тэр цийдмэг аятайхан амттай юм. Экс ноён дуугарахгүй их л удна. Дийз хоосорлоо.

	Эльзабета эцгийн практик шинжилгээ хийж байсан лабораторийг маш сайн мэдэх юм. Байсан бүхэн байр байрандаа байж л байв. Харилцуураа чагнасан чигтээ ухасхийж дээд тавиураас өөр нэгэн дийз авав. Бас бараан өсгөвөрт усан дусал мэт хүрээ толборно. Элэгний халдварт шарлага. Үл шүүгдэгч вирус. Идэж ядах ч юмгүй ганцхан долоочих өчүүхэн тун байв.

	Байна уу? Байна уу? Би таныг даралтыг хөдөлгөчхөв үү? гэж Эльзабета болгоомжтой дуугарав.

	— Тэгэх шиг л боллоо. Тэр яах вэ? Би таны саналыг бо-бо бодож байна гэх Экс ноёны дуу их л доор сонсогдоно.

	— Чи! Уучлаарай! Их ноён Экс та! Циклоны эзэн болно шүү дээ гэж Эльзабета хашхирав. Экс ноён шуухитнаад л байв.

	— Шийдээ шулуухан хэлчих? гэж Эльзабета шалав.

	Шударга охин юм. Цогцсыг чинь яах вэ?

	— Урдаар үнээ өг! Урьдчилгаа өг! Шилэн авснаасаа сулла! Гянт болд бортогоноосоо гарга! Цэцэгт дэлхийгээр сэлгүүцье.

	— Гал-галзуу охион! Би чамд хэдийг төлөх вэ?

	— Мэддэг тоогоо хэл!

	— Тоо биш ээ! Доллар! Доллар өгнө. Тэрбум... Биш ээ биш багадна. Хоног тутам түүнийг... тоог чинь уучлан уу? Тэрбум доллар! Тэр чинь багадна.

	— Бүтэн хагасыг

	— Багадна 

	— Хоёр!

	— Багадна! Таны тархи бүүр больж гүйцсэн нь ил байна. Зөнөж мунаж мунхаглаж гүйцжээ. Чи ч циклоныг минь эзэмших заяагүй зөнөг өвгөн байна. Болих минь!

	— Миний охион!

	— Өөв

	— Чиний тархийг донорлосон цагт зөнөж мунхагласан маань арилна шүү дээ!

	— Тэгээд яагаа вэ? Тэгш шударга наймаацалдах хэрэгтэй шүү дээ.

	— Тийм ээ! Тэгш шударга! Тэр чинь миний зарчим юм.

	— Далайн ёроолд давхар давхар авслагдсан хүнд долларын хэрэг байх уу даа, үгүй юу? Их хөлөөр үрэлгэн би. Шалиглах самуурахыг үзүүлээд өгье, үнээ мэдлээ, баярлалаа гэнгүүт Эльзабета бас нэг дийз шүүрч авав. Хоолой хорсгосон гашуун цэлцмэг байв.

	— Чи намайг залилчихгүй биз.

	— Цэрэг цагдаа таных шүү дээ

	— Тэр үнээн. Дээр нь доллар минийх!

	— Цогцсыг минь чандлаад... Эльзабетагийн хоолой чичрэв.

	— Чи урдаар Циклоныхоо томьёог толгойдоо бат хоногшуулна шүү.

	— Тэгэмз, тэгэмз! Одоо ч бэлэн байж л байна. Орос хувилбар бүүр тод гээч...

	— Тэнэгүүд! На... на.. намайг мэхэлсэн гэж үү дээ! Тэрсүүдийг дээ! Бут ниргэнэ. Бултаар нь бут цохино.

	— Хэнийг...

	— Ер.. ер... ерөнхийлөгчдийг.. ертөнц дахиныг... мэхлэгчдийг... 

	— Та тайвшир! Тархи тань тэсэхгүй! Даралтаа даахгүй. Цус харвачихаасаа өмнө циклоныхоо томьёог тогтоож ав!

	— Чи чи!

	— Би би... би ча... чамайг даа гээд хяхнан хашхираад харилцуурт тас няс чимээ тачигнаад таг чиг болов.

	Эльзабета чагнаад л чагнаад л байв. Хөлийн чимээ... хүмүүсийн мэгшин уйлах авиа бүдэг бадаг сонсогдоно.

	— Эцэг өөд халилаа гэх эрмэг дуу арай тод сонсогдов...

	Харилцуур тасарч дохио дамжуулав. Энэхэн завшааныг ашиглах ёстойг Эльзабета ухаарлаа. Экс ноён үхэж үймээн сандрал дэгдсэн эгшнийг ашиглах, ашиглах... ашиглах... Эцгийн лабораторид эгнүүлэн өрсөн даралт хийтэй бортого байж л байдаг сан даа. Бичил биетнүүдийг элдэв температурт хөлдөөж гэсгэж туршихад хэрэгтэй эд юмсан.

	Аа ашгүй! Азот, гелий, хүчилтөрөгч, устөрөгч!! Угсраа угсраагаар хийн цоргуудыг нээв. Тэсрэмтгий хийнүүд өөд өөдөөсөө олгойдон шуугив. «Үгүй ядахдаа үхэх эрх байдаг байгаадаа» гэж үглэх Эльзабета тамхичин агсан эцгийн хэрэглэдэг чүдэнз зурлаа. Тэсрэлт! Битүүмжид шилэн тасалгаа хайлж тэлснээ нялцайн шингэрч урсав. Улайсаж урссан гянт болдон давхар бүрхүүл далайн ёроолын их даралтыг даалгүй гурилан гамбир шиг юм болов.

	 

	 


Ш. Чулуунбаатар 
Хүн гэдэг амьтан чинь

	 

	Надад сэтгэл түгшихийн зовлон нэгээхэн удаа ч төрүүлээгүй, чив чимээгүй, амгалан тайван «Папиляана» тосгоныхонд зориулав.

	Хэдэн жилийн өмнө бидний хоёр оюутан Шри Ланка улсын нийслэл Коломбо хотноо сурч байв.

	Миний бие Сукетра Дэвий хэмээх их сургуульд, нөхөр маань Коломбын их сургуульд сурдаг байлаа.

	Манай сургууль хотын төвөөс 10 гаруй км зайтай Каланияа мөрний хойд эрэгт оршино. Тэнд гадаадын 20 гаруй орны оюутан суралцдаг асан.

	Халуун орны уур амьсгал хүйтэн сэрүүн орны бидэнд анхандаа маш хэцүү санагддаг байлаа.

	Хэдэн сар өдөр шөнөгүй хувингаар асгах мэт халуун бороо шавшиж шавшчихаад хэдэн сар бөртийх ч үүлгүй, халуун шатчих нь амьсгалахуйяа тостой юм залгиад байгаа мэт бодогдоно. Үд болоход сүүдэр хөл дор унаж хамаг биеийн хөлс асгана.

	Халууцахын зовлонгоос гадна нутгаа санах гэдэг хэцүү. Коломбо хотын амьтны хүрээлэн зүүн өмнөд азийн орнуудад алдартай том нь болой. Хааяа бид хоёр тэнд очно. Байн байн очихын учир гэвэл тэнд байдаг «төв азийн» гэсэн хаягтай хоёр тэмээ харах гэсэнд билээ. Энэ хоёр тэмээ ер нь монгол нутгийн минь тэмээ гэж бид хоёр ярьдаг байв.

	Төв азийн хөрсийг шавар шороогоор хийх гэж оролдсон арваад метр хавтгай талбай хоёр тэмээний нутаг болно.

	Холын уулс нь сүмбэрлэсэн цайдам цагаан талдаа цас чахрууланхан ганбалзуулж явдаг тэмээд маань аагим халуун энэ газар ирээд ноос нь хөөрөхөө больж булгийн ус шиг хархан нүд нь улайчихжээ.

	Таанын толгой тасланхан гамбалзуулж явдаг тэмээд маань гадил модны гүзээ шиг навчийг хааяа нэг хивж дургүйцсэн бололтой тургиад олон янзын сармагчны чарлалдах дууг тээршээсэн бололтой биесээ налан зогсдог сон.

	Тэмээний нүд их юм хэлнэ гэж мэргэд бичсэн байдаг. Манай хоёр тэмээний нүд бид хоёрт нэг юм хэлэх гэсэн мэт гунигтайхан боловч зориг тэвчээрийн их оч гялалзуулна. Орой тийшээ наргил модны навч томдсон дээлийн нударга мэт далбаганан хөдлөх нь сэрүүн орж байгаагийн шинж. Энэ үед амьсгаа жаахан уужрах шиг болно.

	Би орой бүр арван нэгэн цагийн орчим Каланияа голын эргээр салхинд гарч сал урсгахыг сонирхдог байв. Голын эргээр жижиг дэнлүүнүүд улалзаж, хэсүүл наймаачдын гар бүрээ энд тэндгүй чарлан байдаг. Салчид шөнийн сэрүүнд салаа зангидаж дуусаад усанд орцгооно.

	Өдөржингөө усан дотор байж байж бас албан ёсоор ингэж усанд орж биеэ угаах нь инээдтэй мэт.

	Усанд гарамгай эрчүүд мөртөө эрэг дээр зогсоод хувингаар ус хутгаж толгой дээрээ асган «усанд орох» нь хүний санаанд оромгүй. Энэ нь усанд орохдоо бус өрийн хийсэн нүглээ угаахдаа учир нь байжээ. Үндэстнүүдийн зан заншил ондоо болохоор яах ч аргагүй. Сингальчууд «нүглээ» угаачихдаг ажээ. Савны доторх хирийг гаднаас нь угаахтай адил юм даа гэж бодохоор инээд хүрмээр, гэвч заншил хойно яая гэхэв.

	Гадаадын оюутнууд гоожуурын усанд орж, удалгүй үндэсний заншилд харшилж байна гэсэн яриа гарч сануулга авцгаахад бид бас «нүглээ» хувинтай усаар угааж эхлэв.

	Хожмоо хувин дүүрэн ус, палхийтэл бие дээрээ асгахад сэрүүцэх ч шиг аятайхан болохын учир бид арав хорь дахин толгой дээрээ дараалан асгацгааж бие биеийнхээ өдрийн «нүглийг» хувин усаар хэмждэг болж билээ.

	Нэгэн их халуун өдөр өчүүхэн миний тэр өдрийн нүгэл арай гэж 70 хувин усаар арилж байрныхаа аварга нүгэлтэн болж байв.

	Орой бүр Каланияа мөрний эрэг дээр нэлээд настай болов уу гэмээр боловч маш жавхаатай өндөр гоолиг биетэй, мөнгөн цагаан сахалтай төрх байдал сайхан нэгэн эр зүүн гартаа таягаа эргүүлсээр ирдэг байлаа. 

	Удалгүй бид хоёр танилцав. Энэ хүн Сорбоны их сургуулийн профессор Валфула Рахула гэдэг ажээ. Бага залуу насандаа эрдмийн мөр хөөж эх орноосоо гараад арваад жилийн өмнө эргэж иржээ. Доктор өөрийн бага залуугийн хийгээд Европын ард түмний аж амьдралын тухай гайхалтай сайхан ярьдаг байв. Түүний яриаг сонсож байхад халууцахын зовлон арилан оддог сон.

	Тэр жилүүдэд Шри Ланкийн бүх номын худалдаа хувийн кампаниудын мэдэлд байсан учир ном маш их үнэтэй. Ялангуяа баруун Европын орнуудад хэвлэсэн нэг ном оюутан бидний сарын харамжтай тэнцэнэ. Харин Энэтхэгт хэвлэсэн ном үнэ хямд боловч хоёр хоноод шил нь задарчихдаг ажээ.

	Миний бие тэгэхэд Дорно дахины философийн ангид сурч байсан учир профессор долоо хоноод надад миний хэмжээнд тохирсон, уншвал зохих эх зохиол судалгааны өгүүлэл сэлтийг авчирч өгдөг байлаа. Энэ нь долоо хоногийн ням гарагт таардаг учир дараачийн долоо хоногийн ням гарагт уг номыг би буцааж өгнө.

	Яваандаа энэ маань бидний заншил болсон юм. Заримдаа шөнөжин суух явдал надад тохиолддог төдийгүй орой болгон салхинд гарч профессортой уулзах нэг алба бас нэмэгдэв.

	Ном уншиж нойргүй хонохоос бэрхшээдэггүй байсан боловч орой доктортой уулзахаасаа халширдаг байлаа. Юун гэвэл салхинд явахдаа доктор надаас номоо аль хир амжилттай уншиж байгааг сонирхож:

	— Юу ойлгосон, юу бодсоноо яриач гэдэг байв. Хэлний болон! бусад мэдлэг мөхөс өчүүхэн миний бие өргөн мэдлэгтэй доктортой уншсан номоо ярилцах гэдэг амаргүй даваа. Үүний оронд Каланияа мөрөн дээр хонож байгаа салыг мөрлөөд чир гэвэл амар мэт санагдана. Бид хоёр гурван жилийн турш ийм л харилцаатай байсан.

	Тэр бээр социалист ардчилсан төрийн мөн чанар, коммунизм байгуулж байгаа зөвлөлтийн ард түмний талаар өргөн мэдлэгтэй эрдэмтэн байлаа.

	Шинжлэх ухааны нээлтийн мөн чанар, тэдгээрийг хоёр лагерийн орнуудад хэрхэн зөрөөтэй ашигладаг талаар тодорхой жишээгээр ярина.

	— Атом цөмийн физикийн шинжлэх ухааны нээлтүүдийг зөвлөлт холбоот улсад гагцхүү хүний сайн сайхны төлөө хэрхэн ашигладгийг би мэднэ.

	Москвагийн их сургуульд 3 жил лекц унших ховор бөгөөд азтай завшаан надад тохиолдож өөрийн нүднээс капитализмын манан хөшгийг хуулж хаясан хүндээ би... Хүн гэдэг амьтан чинь... гэж ярьдаг байв. Тэр бээр... Хүн гэдэг амьтан чинь... гэдэг өгүүлбэрийг олонтоо хэрэглэдэг нэгэн байв.

	Капиталист орнуудад одоо ч тэр урьд ч тэр эрдэмтэн хүн онцгой чухал нээлт хийх нь хүн төрөлхтөнд маш их аюул учруулж мэднэ. Ийм жишээг би мэднэ. Эрдэмтэн хүн нээлтийнхээ үр дүнг үзэхийг хүсэх нь дөнгөж төрсөн эх хүн үрээ үзэхийг хүсэхтэй адилхан.

	Тэгвэл түүний нээлтийг капиталистууд, тэдний төрийн машинууд хүнийг үй олноор нь устгахад ашиглаад эхэлбэл яах вэ. Тэгвэл тэр эрдэмтэн яах вэ. Амьд явсны ч хэрэггүй. Хүн төрөлхтний түүх ийм явдлаар арвин... хүн гэдэг амьтан чинь... гэж тэр нэг орой ярив. Тэгэхэд нь би:

	— Эрхэм ээ! Та яагаад дандаа... хүн гэдэг амьтан чинь!!! гэж хэлэх дуртай болсон юм бэ? гээд санаандгүй асуулаа. Тэр ялдамхнаар инээмсэглэн:

	— Тийм ээ, хүн гэдэг амьтан чинь байна шүү. Чамайг маргааш нутаг буцна гэж байхад би гэртээ урьж энэ тухай нэгэн түүх ярьж өгөмз! Түүнээс чи миний яагаад дандаа «Хүн гэдэг амьтан чинь» гэдэг болсны учрыг, мөн капиталист нийгмийн эрдэмтдийн ухаандаа миний мэтийн (гэж алиалсан) амьдралыг мэдээрэй гээд нүдээ ирмэж билээ.

	Би тэр түүхийг сонсох гэж их яардаг сан. Эцэст миний хүлээсэн өдөр ирж, доктор ч хэлсэндээ хүрч түүний зарц машинтай ирж намайг ёс төртэй аваачиж билээ. Ингээд докторын ярьсан түүхийг чадан ядан эвлүүлж уншигч Танаа өргөн барья!

	 

	НОЁН МУДЪЯАСИНГХИ, НОЁН ЖАЯАСИНГХИ ХОЁРЫН ТУХАЙ

	 

	Шүүгч ноён Мудъяасингхийн царайд хэзээ ч инээмсэглэл гэрэлтэж байдаггүй нэгэн.

	Тэр дуу цөөтэй, дүнсгэр царайтай бөлгөө. Гэвч түүний нүднээс хүнлэг энэрэнгүйн очийг олонтоо олж үзэж болно. Тэр бээр шүүгчийн хувьд хүмүүст тохиолдсон зарим ээдрээтэй хэргийг ялгаж салган туслах нь их. 

	Энэхүү ажилдаа ямагт төв шударга ёсыг чандлан баримталдаг билээ. Ноён Мудъяасингхи маш цөөхөн нөхөдтэй. Түүний нөхөд гэвэл түүний гэр бүлийнхэн мөн нийтээр мэдэх олонд хүндтэй хэдхэн хүн байх бөлгөө.

	Түүний цусан төрлийн холбоотой холын зээ болох ноён Сириварулна Жаяасингхи тэр ямагт халуун сэтгэлээр дотночлон хандах нь олонтоо.

	Тэр хоёрын байдал эрс ондоо. Ням гараг бүр тэр хоёр хамт салхинд гарах боловч мөр мөрөө харан дуугүй алхацгаана. Гэвч энэхүү аялалдаа тэд ямагт сэтгэл хангалуун байгаа нь бүхэнд мэдэгдэнэ. Нэгэн ням гарагийн ээлжит зугаалгадаа тэд гэрээсээ гарч жаахан уруудаас хийгээд Коломбын хөдөлгөөн ихтэй хэсэгт орчхов. Тэр гудамжийн жижиг дэлгүүрийн хаалга бүхэн худалдагч бүсгүйчүүдийн инээмсэглэл мэт ямагт дэлгээстэй байдаг. Энд тэд долоо хоногийн үнэ хэлбэлзсэн эрдэнийн чулуу үзэж хэдэн минут зогссоныхоо дараа цааш замаа хөөцгөөв. Энэ гудамж өдрийн цагт уран зурагчны шинэхэн зурсан зураг мэт өнгө алаглан байх боловч шөнөдөө балар ширэнгэ мэт тас харанхуй байдаг нь аймаар ч юм шиг сүрдмээр ч юм шиг арсайн харагддаг. Дэлгүүрүүдийн чанад нэгэн буланд ганцхан хаалгатай, доод давхартаа ганц ч цонхгүй өндөр хар байшин байх боловч тэр хаалга нь олонтоо нүдүүлснээс буюу сургуулийн хүүхдийн дүрсгүй гараар эрээчсэн элдвийн тэмдэг дүрс охидын нэрээр дүүрчээ.

	Ноён Жаяасингхи харанхуй хар байшинг зааж:

	— Энэ хаалгыг мэдэх үү та? үүнийг харах бүр надад нэг сонин бөгөөд зэвүүн тохиолдол санагддаг юм гэв.

	Нээрээ юу? гэж ноён Мудъяасингхи дуу алдаад

	— Яриач! түүнийгээ гэхэд ноён Жаяасингхи

	— Тэгье л дээ! гэж хоолойгоо засаад ийн ярив. Борооны улирал дууссан цаг сан. Өглөө эрт гурван цагийн орчим би гэрээсээ гарсан юм. Гудамжид ёлтгор гэрлээс өөр юм юу ч үгүй байв. Манайхан л болсон хойно онцгой тохиолдолд л бүх гэрлээ асаадаг шүү дээ. Хүмүүс нойрон дундаа. Гудамж сүмүүд цөм эзгүй. Хааяа нэг эртэч тахиа донгодох сонсогдоно.

	Яг тэр жижиг мухлагийн дэргэд намайг очиход нэгэн хүн тусламж гуйн хашхирахыг би сонсов. Гэтэл би нэгэн зэрэг хоёр хүнийг олж харав. Багцаалбал ес, арав орчим насны нэгэн охины хойноос маш жижигхэн эр хөөж явав. Яг тэр хашааны тэнд өнөөх жижиг эр охиныг гүйцэж очоод цохиж унагаад нүдэж гарав. Охины чарлаж байгаа гэдэг жигтэйхэн. Би:

	— Зогс боль! Зогс боль! гэж чангаар хашхираад тийшээ гүйв. Очоод өнөөх эрийн гараас бариад авав. Тэр дуунаар хэдэн хүн гүйлдэж ирсэн нь охины гэрийнхэн ажээ. Тэдний гэр ойрхон юм санжээ.

	Өнөөх эрийн царай маш муухай бөгөөд намайг зэвүүнээр харна. Удалгүй эмч ирэв.

	— Охин зүгээр! Гол нь их айсан байна. Ондоо гэмтэлгүй. Зоволтгүй гэж тэр хэлэв. Гэсэн ч бид өнөөх этгээдийг барьсан хэвээр.

	— Зүгээр гэсээр байтал нь гэмтнийг барьсаар байгаа намайг тэр эмч гайхан харна. Өөрийгөө үл тоомсорлож байна гэсэн бодол харцнаас нь илэрхий байв. Би:

	— Би таныг жигшүүлэх болно. Удахгүй таны нэр бүх Коломбо даяар чихнээс чих дамжин олны инээдэм болох болно. Хэрэв танд нөхөд байдаг бол та тэднийгээ алдах болно гэв. Нэмэгдэж ирсэн эмэгтэй маш дошгиноор уурсаж мөнөөх эр рүү дайран давшилж байв. Би тийм заналтай дошгин нүүр царайг урьд өмнө огт үзээгүй санагдана. Өнөөх эр айж байгаа бололтой. Гэвч зэвүүн хүйтэн царайлсан хэвээр.

	— Хэрэв та нар энэ өчүүхэн зодооноос мөнгө нэхэмжлэх хүсэлтэй байвал би төлье дөө гэхэд нь би:

	— Энэ тохиолдолд төлөв түвшин хүн бүхэн хэлүүлэлгүй мөнгө төлөх ёстой гэв. Ингээд бид хоорондоо ярилцаад охины гэрийнхэнд 1000 рупи өгүүлэхээр болов. Энэ мөнгөний тоо түүнийг огтхон ч сочоосонгүй нь илт. Тэгээд яасан гэж санана. Тэгээд тэр биднийг дагуулж энэ өндөр хар байшингийн тэр ганц хаалганд очоод халааснаасаа түлхүүр гарган онгойлгоод орчхов. Удалгүй тэр 2 цэн алт, 600 рупигийн чек авч ирэв. Тэрхүү чек дээрх гарын үсэг бүхний танил алдартай хүнийх байлаа. Би маш их гайхаж энэ нөхөр хүний чекийг хуурамчаар үйлдэж, гарын үсгийг дуурайлгад зурж гэж санаад түүнд:

	— Мөн ч этгээд ажил болж байна даа? гэв. Хүмүүс ид нойртоо байгаа үүрийн цагаан гэгээнээр хэн нэгэн хүн айлд ороод гарч ирэхдээ чекийг нь аваад гараад ирэхэд чинь хүн гайхахгүй яах билээ! Тэр над руу хяламхийн хараад:

	— Бүү зовогтун! Өглөө банк онгойтол би тантай байна. Чекээр мөнгийг би өөрөө авна гэв. Ингээд охины аав, эмч, баригдагч этгээд бид бүгдээрээ тэр шөнийг манайд өнгөрөөв. Өглөөний цай уусны дараа өнөөх этгээдийг дагуулаад бид банк руу явцгаав. Би чекийг мөнгө олгогчид өгч өөрийнхөө гайхаж эргэлзэж байгааг хэлэв. Би алджээ. Тэрхүү чек жинхэнэ эх байжээ. Ноён Мудъяасингхи энэхүү түүхийг чив чимээгүй сонсоод өнөөх хар байшинг зааж:

	— Тэр чек нь дээрх гарын үсгийн эзэн тэнд амьдардаг уу? гэхэд Жаяасингхи

	— Чек нь дээрх түүний хаягийг би хараагүй. Тэр хүн өөр газар амьдардаг байлгүй. Энэ хүн дурлахаар газар биш гэв. Ноён Мудъяасингхи нэлээд бодол болсон байдалтайгаар

	— Энэ байшинг үүнээс ондоо хаалгатай үгүйг та хүнээс асуугаагүй биз дээ гэхэд Жаяасингхи

	— Үгүй шүү! Энэ байшинг би олонтоо ажигласан. Энэ жирийн нэг байшин биш шиг санагддаг юм.

	Энэ хооронд би нэг ч хүн гарч орж байхыг хараагүй. Хоёрдугаар давхартаа гурван цонхтой боловч тэр нь үргэлж хаалттай. Бас тэгээд ямагт цэвэрхэн байдаг! Зарим шөнө бяцхан гал улалзаж хэн нэгэн хүн тамхи татаж байхыг би ажигласан. Үүнээс үзэхэд энд хүн амьдардаг бололтой юм билээ гэв. Хоёр анд чимээгүй алхсаар. Гэнэт ноён Мудъяасингхи 

	— Жаяасингхи ээ! 

	— Охиныг хөөж зодсон тэр хүнийг хэн гэж байна? гэхэд Ноён Де Силва гэдэг гэв. Энэ нэрийг сонсонгуут Мудъяасингхийн царай зэвхийрч, бие нь агзасхийгээд

	— Ямаршуу янзын хүн байна гээд Жаяасингхийг харав. Жаяасингхи

	— Би тийм гэж хэлж чадахгүй. Тийм хүнийг урьд өмнө үзээгүй! Түүний нүүр царайны ямар нэгэн юм нь буруу юм уу, Эсвэл маш эвгүй ч юм уу. Мэдэхгүй юм гэв.

	Мудъяасингхи -хн-н гэж хоолойгоо засаад:

	— Тэгвэл чек нь дээрх гарын үсэг зурсан хүнийг би танаас асуултгүй мэдлээ гээд таягаараа газар тогшив.

	 

	НОЁН ДЕ СИЛВАГИЙН ТУХАЙ

	 

	Тэр үдэш ноён Мудъяасингхи гэртээ муухай зантай эргэн ирж оройныхоо хоолыг тааламж муутай идэв. Дөнгөж хооллож дуусангуут лаа асааж аваад ажлынхаа өрөөнд ороод ширээнийхээ цоожгүй шургуулгаасаа захидлын дугтуй гаргаж ирсэн нь «Доктор Атарасири Вээраратана гэсэн хаягтай ажээ. Тэгснээ тэр сэтгэл түгшүүртэйгээр зарим нэгэн баримт бичгүүдийг гаргаж ирээд уншиж эхлэв. Энэ цуглуулсан баримтаас үзэхэд Доктор Вээраратана өөрийнхөө бүх мөнгийг шинэхэн нөхөр Де Силвадаа шилжүүлэх нь гарцаагүй болжээ. Хэрэв доктор ямар нэгэн үл тайлбарлах шалтгаанаар! гурван сарын дотор алга болох буюу насан эцэслэх юм бол Де Силва түүний эзэмших хуулийн бүх баримт бүрджээ. Эдгээр баримт түүний сэтгэлийг түгшээж байв. Доктор хэзээ алга болно түүний бүх мөнгө Де Силвагийн гарт орно.

	Эцсийн эцэст шүүгч Де Силва гэж хэн бэ гэдгийг сайн мэдэхгүйд сэтгэл зовохын учир тэр байв. 

	— Миний бодлоор бол энэ тэнэглэл ! гэж тэр амандаа шивгэнээд дугтуйг буцааж хийв. Шүүгч энэ хэргийн тухай шөнөжингөө бодож нойргүй хоноод үүний үр дүнд итгэлтэй бус өчүүхэн арга олов. Өглөөний 6 цаг болж сүмүүдийн хонх жингэнэлдэж байхад тэр бодол болсон хэвээрээ л байлаа.

	Түүний зээ ноён Жаяасингхийн яриа түүний тархинд зураг мэт дүрслэгдэнэ.

	...сүүмгэр гэрэлтэй хотын гудамж... хүүхдийн хойноос нэгэн хүн хөөж яваа... гүйцэж очоод... цохиж унагаж байгаа... айсан хүүхэд хашхирч байна... гэвч тэр этгээдийн дүр дүрслэгдсэнгүй. Эцэст нь ноён Де Силва-гийн жинхэнэ нүүрийг үзэх сэн гэсэн шүүгчийн хүсэл оволзов. Ноён Жаяасингхи түүний тухай, нүүрийн нь талаар маш бүрхэг ярьсан билээ.

	Дараачийн өдрөөс эхлэн ноён Мудъяасингхи доктор Веераратанагийн лаборатори байдаг хуучин хаалгатай тэрхүү зэвүүн хар байшинг ардаа хаалгатай, хоёрдугаар давхарт байгаа түүний гэрийг давхар ажиглаж эхлэв. Долоо хоногийн дараа тэр өчүүхэн амжилт олж эхлэв. Нэгэн намуухан сайхан шөнө. Бүжгийн талбай шиг цэвэрхэн гудамжийг шөнийн гэрэл чимэглэжээ. Хаа нэгтээ шувуу шагшрахын зэрэгцээ алсаас хөлийн чимээ ойртож байгаа нь наргил модны сүүдэрт зогссон Мудъяасингхид мэдэгдэж байв. Хөлийн чимээ тодорсоор түүний дэргэдүүр өнгөрч Веераратанагийн лабораторийн хашаанд орчхов. Тэр хүн дэндүү жижигхэнээс гадна тас хар хувцастай ажээ. Шөнийн тэр зочин шуудхан алхсаар хаалганд хүрч халааснаасаа түлхүүр гарган онгойлгох нь яг л оройтож ирсэн гэрийн эзэн мэт. 

	Ноён Мудъяасингхи сэмээрхэн очиж гэнэт түүний мөрнөөс татан:

	— Таныг ноён Де Силва болов уу? гэж санаж байна гэв. Де Силва амьсгаагаа огцом татан эргэж харав. Тэр шүүгчийг эгцэлж харахгүйгээр:

	— Тийм ээ! намайг хэлдэг юм. Та яах гэсэн сэн бол гэж хүйтнээр асуув. Шүүгч

	— Таныг лабораторид орох гэж байгааг би харж байна. Би доктор Веераратанагийн багын найз Нандасена Мудъяасингхи байна. Та миний тухай сонсож байсан нь магад, тэгэхээр та намайг эднийд орохыг зөвшөөрнө биз ээ гэв.

	— Доктор гэрт байхгүй байгаа гэж Силва доошоо харсан чигээр хэлээд

	— Та яагаад намайг мэддэг билээ? гэв. Шүүгч:

	— Эхлээд та надад царайгаа харуул л даа, тэгээд дараа нь асуух зүйлээ асуу гэж зэвүүцэнгүй шаардав. Ноён Де Силва ууртайгаар эргэж тэр хоёр бие биесээ харцгаав.

	— Би одоо таныг улам сайн мэдэх бололцоотой боллоо. Энэ маань чухал зүйл гэж Мудъяасингхи хэлэв.

	— Тийм байж магадгүй! Мөн та миний хаягийг мэдэхийг хүсэж байна уу гэж ноён Де Силва асуугаад «сока» гудамж 48 дугаар байшин гэв. Шүүгч:

	— Та ой сайтай юм байна. Силва:

	— Та намайг яаж таньдаг болсон юм бэ? гэж дахин асуув.

	— Дүрслэлээр мэдэх болсон юм

	— Хэний

	— Миний болон таны нэг нөхрийн

	— Ямар нөхөр гэж! Силва гайхангуй асуув.

	— Магадгүй доктор Веераратана

	— Тэр танд хэзээ ч хэлээгүй, Худалч, таныг худал хэлнэ гэж би огт санаагүй гэж Де Силва муухай хашхираад ухасхийн орчхов. Ноён Мудъяасингхи гудамж уруудан гүн бодолд дарагдан алхлав. Де Силва түүнийг аймшигтай зэвүүн бодолд оруулав. Нэлээд явснаа! Тэр бээр

	— Ай хөөрхий өвгөн найз минь! Веераратана минь! чиний шинэ нүүрээс би «Чөтгөрийн» шинжүүдийг олж уншлаа даа... гэж амандаа үглээд гудамжийн булан тойрч нэгэн аятайхан байшингийн барааг харав.

	Тэр шуудхан очиж хаалгыг тогшив. Өвгөжөөр зарц! хаалга онгойлгоод түүнийг танимхайран харав. Шүүгч: 

	— Доктор Веераратана гэртээ байна уу Гунаратана? гэв.

	— Байхгүй ноёнтоон! Манай эзэн гадагшаа гарсан гэж зарц хариулав.

	— Ноён Де Силва хуучин лабораторийн хаалгаа? орж байхыг би харлаа Доктор гэртээ байхгүй байхад тэр лабораториуд орох зөвшөөрөлтэй юм уу? гэж Шүүгчийг асуухад зарц: 

	— Тийм ээ ноёнтоон! ноён Де Силвад түлхүүр бий ! гэв. 

	— Танай эзэн тэр залууд маш их дотночлон хандах болсон юмаа даа.

	— Тийм ээ ноёнтоон! үнэндээ тэгэх болсон юм.

	— Би ноён Де Силватай огт уулзаагүй юм байна. Та уулздаг биз гэхэд зарц:

	— Үгүй шүү ноёнтоон! Тэр энд үдийн хоол хэзээ ч идэж байгаагүй. Бид түүнийг энэ байранд ирж байхыг ер үзээгүй, тэр ихэвчлэн лабораторид ирээд тэндээсээ явчихдаг юм гэв. Ноён Мудъяасингхи гүн бодолд дарагдан харив. Тэр бээр байн байн

	— Хөөрхий Веераратана! гэж амандаа бүвтнэн байв. Үерийн ус мэт хар аюул түүнээс л гарна. Хэрэв тэр нүгэлт Силва хүсэх юм бол хөөрхий муу Веераратанаг цаг бусын үхлээр ариун оронд хэзээ ч хамаагүй илгээх нь гэсэн аймшигт бодолд автагдаж, доктор Веераратанад ирж магадгүй ослыг урьдчилан харах шиг болж, өрөөн дотроо холхисоор байв.

	 

	ДОКТОР АМАРАСИРИ ВЕЕРАРАТАНА ТАЙВАН БАЙНА 

	 

	Хоёр долоо хоногийн дараа доктор Веераратана дарсны сайныг ялгаж чадах соёлтой хүмүүс эртний хэдэн нөхдөдөө үдийн хоол өгөв. Ноён Мудъяасингхи бусдынхаа өмнөөс хундага өргөв. Энэ бол шинэ юм биш эртний уламжлалтай зохион байгуулалт юм.

	Ингэж цуглаж хооллохдоо бүгд дуртай эсэхийг бүү мэд лав л ноён Мудъяасингхи маш дуртай төдийгүй сэтгэл нь сэргэдэг бөлгөө.

	Дотор нь халамцсан зүрх нь хөөрсөн зочид цувран явцгааж дуу цөөнтэй шүүгч үлдэв. Доктор Веераратана огт яарсан шинжгүй зөөлөвчтэй сандалд шигдэн сууна Түүний эелдэг дөлгөөн царай, элгэмсэг зөөлөн нүд Мудъяасингхийг ширтсэнээ:

	— Би чиний ярихыг хүлээж байна гэв. Мудъяасингхи эхлээд

	— Чамд юу тохиолдож болохыг чи мэдэж байна уу? гэв. Доктор суудлаа засан дороо хавчисхийгээд

	— Хөөрхий Мудъяасингхи минь! Хөөрхий муу доктор Сири Гунасекараас гадна танаас илүү сэтгэл түгшүүртэй байгаа хүнийг би үзээгүй. Тэр миний ажил, миний саналыг «Судалгаандаа хийрхсэн хүний дэмий үг» хэмээн нэрлэж

	— Чи сайн хүн, сайхан хүн, соёлтой, боловсролтой хүн. Гэвч ухаан чинь гүехэн юм даа... гэдэг юм гэв. Мудъяасингхи хариуд нь: 

	— Би хэзээ ч тэгж боддоггүйг чи мэднэ шүү дээ гэв. Веераратана инээмсэглээд:

	— Та надад нэг зүйл яримаар байсан байхаа Мудъяасингхи гэв.

	— Тийм ээ! Би дахиад хэлье! Би миний залуу нөхөр Де Силвагийн чинь талаар нэлээд судалгаа хийсэн шүү гэхэд доктор. Веераратанагийн сайхан том нүүр хувьсхийж нүдэнд нь нулимс цийлэлзсэнээ:

	— Би тэр талаар сонсохыг хүсэхгүй байна. Бид энэ талаар дахин ярилцахгүй байх нь зүгээр. Чи миний байдлыг ойлгохгүй. Үнэндээ миний байдал ер бусын ч гэх үү, нэг л тиймэрхүү байна. Гэвч би энэ дарамт, бэрхшээлийнхээ талаар мэдээлэл хийж чадахгүй, хийхийг хүсэх ч үгүй байна гэв. Мудъяасингхи

	— Веераратана! чи мэдэж байна уу. Би чиний дотнын чинь нөхөр. Чамд ямар гээч юм тохиолдоод байгааг чи надад хэлэх хэрэгтэй. Би чамд ямар ч эргэлзээгүй туслах болно гэж хашхирах шахан хэлэв. Доктор:

	— Ээ сайн нөхөр минь! Энэ нь хэрэгтэй юм бол олны өмнө чамд хэлнэ. Хэрэв надад боломж байгаад чадах юм бол. Гэвч миний байдал төдийлөн сайн биш байгааг чи төсөөлж байгаа биз дээ. Би чамд ганцхан зүйл хэлье! Чи зүрхэндээ хадгалчхаарай. Хэрэгтэй гэсэн цагтаа би ноён Де Силвагаас хөндийрч чадна Энэ бол хувийн хэрэг. Харин одоо би чамайг унтахыг хүсэж байна гээд сайхан инээмсэглэв.

	— Тэгье л дээ Би чамайг зөв шийдээсэй л гэж хүсэх байна даа гээд шүүгчийг санаа алдахад

	— Би чамайг ганцхан зүйлийг ойлгоосой гэж хүсэж байна гээд доктор хэсэг бодолхийлэн сахлаа имэрснээ! цааш үргэлжлүүлэн: 

	— Би тэр өчүүхэн муухай Де Силвад дуртай, түүнийг гэсэн нэгэн их сонирхол ч гэх үү дээ тийм юм надад байна. Чи түүнийг харсныг би мэднэ ээ. Тэр надад ярьсан юм. Тэр надад аймшигтай нөхөр мэт санагддаг нь үнэн. Гэвч түүнийг гэсэн нэгэн тусгай сонирхол, хайр ч гэх үү надад байгаа юм гээд хэсэг зуур өлмийгөө ширтэн холхисноо:

	— Хэрэв би гэнэт нэг тийшээ алга болчихдог юм бол... Мудъяасингхи... чи түүний үнэнчийг түүнээс өөрөөс нь олох байх гэж би санаж байна гээд тамхиа асаан хэдэнтээ гүнзгийгээр сорсноо

	— Би чамайг мөдхөн бүхнийг мэдэх байх гэж бодож байна гэхэд Мудъяасингхи

	— Би түүнд үнэндээ дургүй! гээд мөрөө хавчисхийв. 

	Доктор:

	— Тэр тухай чамаас асуугаагүй байна гээд хоёр гараараа элгээ тэвэрч санаа алдаад

	— Хэрэв би энд удаан байхгүй болчихвол түүнд туслаарай л гэж чамаас хүсэх гэсэн юм. Чи туслах уу? гээд түүнийг гунигтайгаар харав. Мудъяасингхи хүндээр санаа алдаж:

	— За яах вэ. Чамайгаа бодож, түүнд туслахаа амлая! гэв.

	 

	ГЭМТ ХЭРГИЙН БАРИМТ

	 

	Түүнээс хойш бараг жилийн дараа Коломбо, Канли, Матара зэрэг Шри Ланкийн том хотуудад аюултай гэмт хэргүүд удаа дараа гарч амьтан хүний сэтгэлийг түгшүүлэх боллоо.

	Гэмт хэрэгтний нийгмийн байр суурь өндөр болох нь түүний хэргүүдээс тодорхой мэдэгдэж байв.

	Гэмт хэргийн баримтууд маш сонин бөгөөд гайхалтай бас хүний санаанд оромгүй зэрлэг балмад байлаа.

	Каланияа мөрний эрэг дээр байдаг чинээлэг айлын зарц энэ нэгэн шөнө байшиндаа ганцаараа байжээ.

	Тэр бүсгүй унтахаар дээд давхартаа шөнийн 11 цагт гарчээ. Тэргэл сартай саруулхан шөнө цонхоор орчны юмс тодоос тод харагдана.

	Тэр охин цонхны тавцан дээр суугаад зүүрмэглэх шиг болжээ. Түүний зүүдэнд Каланияа мөрний эргээр зугаалж яваад ирж байгаа бололтой өндөр нуруутай, буурал үстэй, нас тогтсон нэгэн сайхан эр зам даган ирж явав. Гэтэл гэнэтхэн түүний өмнө нэгэн жижигхэн хүн гараад ирэв. Яг тэр мөчид бүсгүй зүүдээрээ бус нүдээрээ тэднийг харж гайхжээ. Гайхсан настай эр найрсгаар түүнээс юм асуух нь сарны гэрэлд тодоос тод. Гэнэт газраас гараад ирэв үү гэлтэй бий болсон тэр жижиг хүн Ноён Де Силва болохыг охин таньж маш ихээр гайхав. Тэр хүн ганцхан удаа тэдний эзэнтэй хамт айлчилж ирсэн боловч тэрбээр зарц бүсгүйд эвгүй сэтгэгдэл үлджээ. Ноён Де Силвагийн гарт урт саваа мод харагдана. Тэр өнөөх хүний үгийг сонсоод маш ихээр уурлав бололтой зэрлэг адгуус мэт дайрав. Өнөөх эр алхам ухарсан боловч хожимджээ. Де Силва түүнийг цохиж унагаад нүдэж гарав. Хохирогчийн яс хугарч байгаа нь бүсгүйд мэдэгдэж байжээ. Энэхүү аймшигт хэргийг харсан охин айсандаа ухаан алдан унав. Хэдий удсаныг мэдсэнгүй. Дөнгөж ухаан ормогцоо тэр сэргийлэхэд мэдэгдсэн байна.

	Энэ хооронд гэмт хэрэгтэн алга болж алагдсан эрийн хүүр зам дээр хоцорчээ. Хохирогчийн дэргэд түүний мөнгө, цаг, гэмт хэрэгтний хүнд таягийн хугархай хоцорчээ. Нөгөө хугархайг алуурчин аваад арилсан бололтой.

	Мөн нэгэн дугтуй хоцорсон нь шүүгч Мудъяасингхид гэж хаяглагдсан байв. Энэ явдлыг шүүгч өглөө нь тэднийд сэргийлэгч ирэхэд сая мэдэж маш их сандарсан ажээ. Тэр бээр маш түргэн хувцаслаж сэргийлэхэд очоод танихын аргагүй болсон хохирогчийн шарилыг үзэж, алсан этгээд нь Де Силва гэдгийг мэджээ. Мөн алагдсан этгээд нь Парламентын гишүүн ноён Шри Ачарияа Дхармарагшида гэдгийг түүнд сэргийлэгч хэлжээ.

	Мөн зарц бүсгүйн мэдүүлсэн таягийн тухай шүүгчид мэдэгдэж хугархайг нь үзүүлэв. Шүүгч Де Силвагийн нэрийг сонссоноос хойш айдас нь хүрсэн хэвээр, таягийн хугархайг үзээд бүр ч сандарч, эргэлзэж эхлэв. Тэр таягийг танив. Энэ таяг олон жилийн өмнө доктор Веераратанад түүний бэлэглэсэн суман модон таяг байв. Тэр:

	— Тэр ноён Де Силва гэдэг чинь жижигхэн үү? гэж асуухад сэргийлэгч:

	— Үнэндээ жижигхэн хүн. Зарц бүсгүй урьд өмнө би тийм муухай хүнийг үзээгүй гэсэн гэв. Шүүгч бодол болсон хэвээр.

	Хэрэв та хүсвэл бид одоо явцгаая. Би та нарыг түүний гарт хүргэж өгье! гэв. Тэд «Сока» гудамж руу явцгаав. Энэ гудамжид хэзээнээсээ хээ шаагүй гадаадын жуулчид зуушны хямдыг харж цугларах нь их байдаг. Португалийн колоничлолын үеийн төв гудамж билээ. Тэднийг очиход ч мөн л гадаадын жуулчид, нүцгэн шалдан хүүхэд бужигналдаж байв. 48 дугаар байшин тун гоёмсог эвтэйхэн байшин ажээ.

	Энэ байшинг доктор Веераратана 250 мянган рупигээр «дотнын хүн» Де Силвад худалдаж авч өгсөн бөлгөө. Буурал үстэй нэгэн аятайхан авгай хаалга онгойлгов.

	Авгай царай муутай эелдэг бус боловч байдал түвшин хүн ажээ. Тэр

	— Тийм ээ. Ноён Де Силва энд амьдардаг юм. Гэвч одоо тэр гэртээ байхгүй. Тэр шөнө дунд өнгөрсөн хойно ирсэн боловч дөнгөж цагийн өмнө нэг тийшээ явчихсан. Тэр хачин хүн байгаа юм. Хэзээ ч цаг баримталж сураагүй бололтой байдаг юм. Хоёр сар хиртэй алга болоод урьд шөнө л ирж байгаа нь тэр гэв. Шүүгч:

	— Бид түүний гэрт орж үзэхийг хүсэж байна гэхэд бүсгүй 

	— Ямар ч боломж байхгүй ноёд оо! тэр өөрөө алга байна шүү дээ! гэв. Шүүгч:

	— Тэгэхээр энэ хүн эрүүгийн гэмт хэргийг судлах газраас яваа юм гэхэд өнөөх бүсгүйн царай эвгүй болж 

	— Яана аа! Тэр ямар хэрэг хийчихээ вэ? гэв. Шүүгч Төлөөлөгч хоёр бие биеэ харав. Тэгээд төлөөлөгч:

	— За одоо сайхан авгай минь ноён Де Силвагийн хаалгыг бидэнд онгойлгож өг гэв.

	Ноён Де Силва хоёр өрөө эзэмшдэг ажээ. Үнэт зургууд хананд нь өлгөсөн, маш ганган гэрийн тавилга, хоолны мөнгөн хэрэглэл сэлт бүхий өрөөнүүд байв.

	Эзэн нь маш яаруу явсан нь илт ундуй сундуй хогшил шал дээр хөглөрөх төдийгүй дутуу шатсан цаас цонхны дэргэд хоцорчээ. Мөн орон дээрээс дэвтэрлэсэн мөнгөний чек хаалганы дэргэдээс таягийн хугархайг төлөөлөгч олов. Тэдгээрийг олсондоо төлөөлөгч маш баяртай байв. Мөн мөнгөний чекийг банканд авч очиж шалгахад гэмт хэрэгтэн этгээд маш олон мянган рупи хадгалуулсан болох нь батлагдав. Олзондоо хөөрсөн төлөөлөгч:

	Ноён Мудъяасингхи

	— Би түүнийг түргэн хугацаанд барих болно хэмээн амлав. Гэвч энэ тийм амар биш байж мэдэхээр шүүгчид санагдав. Яагаад гэвэл тэр этгээд зургаа авхуулж байгаагүй болохоор түүний зураг гэж юм байхгүй. Цөөхөн хүн түүнийг харсан үзсэн гэх боловч янз янзаар дүрсэлж байна. Онцлог зүйл гэвэл олонх нь түүнийг маш муухай гэж мэдэгдсэн ажгуу.

	 

	ЗАХИДАЛ 

	 

	Дараахан нь нэгэн орой ноён Мудъяасингхи доктор Веераратанагийн руу явав. Веераратанагийн зарц Гунаратана түүнийг дагуулж гал тогооны өрөөгөөр дамжин лаборатори руу явлаа. Энэ байшин нэгэн цагт эмнэлгийн сургууль байж доктор энд химийн туршлага хийдэг байсан.

	— Шүүгч нөхрийнхөө гэрийн энэ хэсэгт анх удаа орж байгаа нь энэ болой.

	Цонхнуудыг нь хааснаас харанхуй татсан энэ өрөөний эргэн тойрныг сонирхон харав. Туршлагын ширээ дүүрэн химийн бодис, нунтаг эрдсүүд байх нь олон өнгийн давс мэт түүнд санагдана. Мөн шалаар дүүрэн хайрцагтай бодисууд байна.

	Алсхан нэлээд өндөр улаан хаалгатай өрөө байх нь докторын кабинет бололтой. Тэр тавиур дүүрэн бодис эргэн тойрон өрсөн төмөр тортой гурван цонхтой өрөө ажээ. Тавиур дээрх керосин дэнгийн сүүмэлзсэн гэрэлд том ширээний ард доктор Веераратана хүндээр өвдсөн, мэт зовуурьтай сууна.

	Тэр цэв хүйтэн гараа өгч мэндлээд суухыг ёс төдий урив.

	— За чи тэгээд сайн байна уу? гэж шүүгчийг мэндлэх хооронд зарц аль хэдийн гарч оджээ.

	— Сонин мэдээ сонсов уу? гэхэд доктор гараа хааш хэрэг савчаад:

	— Сонсож байна. Сонин худалдагч хүүхэд цаана чинь хашхирч байна гэв.. Шүүгч

	— Энэ явдал чамтай холбоотой. Би Коломбо хотын ерөнхий шүүгч. Юу болоод байгааг би мэдэхийг хүсэж байна. Одоо тэр үл бүтэх амьтныг нууж гүйцсэн юм биш үү гэхэд 

	— Үгүй. Мудъяасингхи-үгүй гэж доктор хашхираад

	— Би түүнийг хэзээ ч эргэж харахгүй. Би амлая чамд! Би түүнийг үгүй хийсэн. Үнэндээ миний туслалцаа түүнд хэрэггүй. Тэр аюулгүй болсон. Үнэндээ аюулгүй. Хэн ч түүний тухай одоо дахин сонсохгүй гэв. Шүүгч:

	— Үнэндээ чи түүнд үнэнч юмаа даа! гэхэд

	— Тийм би түүнд үнэнч, надад нэгэн зорилго байна. Гэвч би хэн нэгэн хүний тусламжгүй хийж чадахгүй юм. Чамайг л зөвлөж чадна гэж санаж байна. Би нэг захидал аваад байна. Энэ захидлын ёсоор бол би сэргийлэх рүү явах хэрэгтэй болох нь-.. Би чамайг зөвлөгөө өгөхийг хүсэж байна. Би чиний шүүхийн ивээлд оръё! гэв. Шүүгч:

	— Миний санахад хүний нээлтийг ашигласандаа чи айгаад байгаа хүн юмаа даа. Доктор:

	— Үгүй ээ! Де Силвад юу ч тохиолдсон надад хамаагүй. Харин ариун нэр төрд минь хир суух нь гэж би зовж байна гэв.

	Нөхөр нь зөвхөн өөрийнхөө нэр төрд сэтгэл нь шаналж байгааг сонсоод Мудъяасингхи гайхах шиг ч баярлах шиг ч болов. Тэгээд:

	— Аль вэ тэр бичгээ үзүүлээч! гэв. Маш этгээд гараар бичсэн тэр захидал «Де Силва» гэсэн гарын үсэгтэй ажээ. Захидлыг бичигч этгээд... Мянгантаа элгэмсэг дотно хандаж байгаад нь гүн талархлаа дэвшүүлээд:

	«Миний сайн сайхны төлөө та сэтгэл зовох хэрэггүй. Ямар ч нөхцөлд надад «зайлах» зам бий. Би лавтайяа чадна...» гэжээ.

	Тэр захидал шүүгчийн түгшүүрийг бага боловч хөнгөлөв.

	— Энэ захидлын дугтуй байна уу?

	— Байхгүй би шатаачихсан. Тэр нэг их чухал юм биш. Шуудангийн тэмдэггүй юм билээ. Бодвол шуудан түгээгчээр илгээсэн юм байгаа биз гэв. Шүүгч түүний сайхан хүнхэр духыг илээд:

	— Би үүнийг хадгалчихъя! одоо нэг асуудал байна. Чамайг нэг тийшээ явахад хүрвэл Де Силва ийм мэдэгдэл хийнэ гэж чамд хэлж байсан уу? гэхэд докторын царай хувхай цагаан болж уруулаа жимийв. Шүүгч:

	— Би мэдэж байна. Тэр чамайг орлохоор төлөвлөж байсан. Харин чи азтай мултарлаа гэв. Доктор хоёр гараараа нүүрээ дарав. Шүүгч тэднийхээс явахдаа зарцаас:

	— Захидал өнөөдөр ирсэн байна. Хэн илгээсэн гэж чи санаж байна гэв. Гунаратана:

	— Ямар ч захидал ирээгүй гэв. Гунаратанагийн уг мэдээлэл шүүгчид, тэр захидал лабораторид бичигдсэн байх нь гэсэн шинэ бодол төрүүлэв. Шүүгчийг гудамжид гарахад: 

	— Гэмт хэрэг! аллага! аллага! Төрийн сайд алагдав! алагдав! гэж сонин худалдагч хүүхдийн хашхирах дуун тэндээс тод сонсогдоно.

	— Хөөрхий нэг нөхөр минь бас өнгөрчээ түүний үхэл бас нэгийг үхэлд хүргэнэ дээ! гэж шүүгч амандаа шивгэнэв. Юуны өмнө энэ захидлын талаар тэр зөв шийдвэр гаргах ёстой. Тэр шүүгчийн хувьд хуулийн дагуу шийдэхийн тулд бусдаас зөвлөгөө авах хэрэгтэй болов. Цагийн дараа тэрбээр өмгөөлөгч ноён Ратасингхитэй хамт гадилын цэцэрлэгт сууж байв. Нэг шил зөөлөн дарс дундаа тавьжээ. Зөөлөн салхинд гадилын модны далбагар навч томдсон дээлийн нударга мэт салбалзан намилзана. Шүүгч зарим нэгэн зүйлийг ноён Ратасингхид хэлсэнгүй. Өмгөөлөгч доктор Веераратанагийнд үргэлж очиж байдаг нэгэн бөлгөө. 

	Тэр докторын зарц Гунаратанаг сайн танина. Мөн тэднийд айлчилж байхдаа Де Силвагийн талаар сонсож байсан нь мэдээж хэрэг. Өмгөөлөгч хуулийг чандлан баримтлагчийн нэг төдийгүй, бичиг зүйн (гарын үсгийн) том мэргэжилтэн болой. Мудъяасингхи түүнд өнөөх захидлыг үзүүлэхээр шийдэж:

	— Чи үүнийг хардаа ноён Шри Ачарияа Дхармарагшадагийн гунигт үхэлтэй холбоотой юм гээд бичгийг өгөв. Өмгөөлөгч:

	— Тийм ээ. Үнэндээ гунигтай хэрэг. Энэ гэмт хэрэг хүмүүсийн уур хилэнг оволзуулж байна.

	Энэ явдал гэмт хэрэгтний аюултай бөгөөд тэнэг бас тэгээд түүний нийгмийн байр суурь маш өндрийг харуулж байна гэв. Мудъяасингхи:

	— Тийм ээ. Тэгэхээр би чамтай энэ нэгэн хэргийн талаар зөвлөх гэсэн юм. Өмгөөлөгч:

	— Гэмт хэрэгтний гарын үсэг уг газар дээр хоцорсон тухай би сонссон юм. Аль вэ тэр бичиг чамд байвал үзье. Чухам юу хийхээ би бас сайн мэдэхгүй байна. Чиний зөвлөснөөр болъё! гээд харааныхаа шилийг хамар дээрээ тохож уг бичгийг нарийвчлан үзэж эхлэв. Удаан ажигласны эцэст тэр:

	— Энэ үнэндээ этгээд хэлбэртэй бичиг юмаа гэтэл зарц ирж нэгэн зурвас гардуулав.

	— Доктороос уу? цаадах чинь ямар нэгэн юм ганц чамд аминчлан бичээ биз дээ! гэж өмгөөлөгч асуув. Шүүгч:

	— Үгүй шүү. Ердөө л үдшийн хоолонд урьж, цаадах чинь яаж байгаа хэрэг вэ? Аль вэ чи үзэл дээ гэв.

	— Хэрэв чи зөвшөөрөх бол гэсээр өмгөөлөгч уг бичгийг авч хоёр талыг нь эргүүлж тойруулан үзээд

	— Баярлалаа! танд гээд уг хоёр бичгийг эргүүлж өгөхдөө:

	— Наадах чин үнэндээ этгээд хэлбэртэй бичиг юмаа гэв. Шүүгч

	— Ратана! чи юунд нь гайхаа вэ гэв.

	— Зүгээр! Энэ хоёр бичиг үнэндээ адилхан хэлбэртэй юм даа хө гэв.

	— Хачин юм аа.

	— Үнэндээ хачин юм аа.

	— Тэгвэл энэ хоёр бичгийн талаар бид хоёроос өөр хүн битгий мэдээсэй гэж би санаж байна гээд шүүгч суудлаасаа босов. Өмгөөлөгч

	— Тийм ээ. Би ойлгож байна гээд бас босов.

	Ноён Мудъяасингхи хожмоо өнөөх бичгүүдийг нууцын шүүгээндээ хийж цоожлов.

	— Гэмт хэрэгтний тэр бичгийг түүний хамгийн хүндтэй нөхөр Амарасири Веераратана доктор бичжээ гэж бодохоос түүний хамаг бие хүйт оргино.

	 

	ДОКТОР СИРИ ГУНАСЕКАРАГИЙН ҮЛДЭЭСЭН НУУЦ БАРИМТУУД

	 

	Өдөр сар өнгөрсөөр Шри Ачарияа Дхармарагшидаг алсан хэрэг олны дургүйг хүргэсээр. Уг гэмт хэргийн талаар мянга мянган мэдээлэл ирсээр. Гэтэл ноён Де Силва энэ ертөнцөд амьдарч байгаагүй юм шиг алга болчхов.

	Доктор Веераратанагийн амьдрал шинээр эхэлж байгаа бололтой. Тэр өөрийг нь нуугч ичээ болсон гэрээсээ гарч найз нөхдийнхөөрөө урьдын адил айлчилж эхлэв. Түүний царай гэрэлтэн, инээмсэглэл тодрон явах нь амьдралдаа сэтгэл хангалуун байгаа ажээ. Хоёр сарын турш тэр наргиантай найрсаг сайхан байв.

	1 дүгээр сарын 8-нд Мудъяасингхи докторын жижиг хүлээн авалтад очиж оройн хоол идэв. Доктор Гунасекара ч тэнд байв. Багын гурван найз бие биеэ хүндэлж, шахан үнэхээр сайхан хооллоцгоосон ажээ.

	1 дүгээр сарын 12-нд мөн 14-нд докторын хаалга шүүгчийн хувьд бас дахин хаагджээ.

	— Доктор хэнтэй ч уулзахгүй гэсэн гэж зарц түүнд хэлэв. Мөн 15-нд Мудъяасингхи дахин тэднийд очив. Шүүгч өнгөрсөн хоёр сарын турш нөхөртэйгөө уулзсаар байгаад сурчихжээ. Тэр мөн уулзаж чадалгүй тэндээсээ доктор Сири Гунасекарагийнд очив. Тэнд түүнийг ороход хэн ч татгалзсангүй. Гэвч тэр оронгуут докторын царай хувирсныг харж зүрх нь дэлсэв. Түүний нүүрт үхлийн бүх шинж бичигджээ. Цэцэг шиг сайхан энэ хүн өнгө зүсээ алджээ. Тэр шүүгчээс арай ах билээ. Түүнийг харж, шүүгч өөртөө тохиолдох ирээдүйн үхлийн бүх шинж тэмдгийг нүдээрээ үзэх шиг болов. Доктор:

	— Найз минь! муу өвгөн чинь ямархуу байгааг хардаа! гэв. Шүүгч

	— Найз минь миний сэтгэл их зовж байна. Яана даа байз гэсхийв. Доктор:

	— Би үүнээс илүү дээрдэхгүй нь, ерөнхийдөө үхэж байна. Хэдэн долоо хоног байвал их юм. Амьдрал хэчнээн ч сайхан юм бэ дээ.

	Би амьдралд дуртай. Дахин амьдрах сан гэж намайг хэчнээн их хүсэж байгааг найз минь чи ойлгож байна уу? Гэвч одоо би дуртайяа одох байна гэв. Шүүгч:

	— Веераратана бас жигтэйхэн хүнд өвчтэй байгаа гэхэд

	— Чи түүнтэй уулзаа юу? гээд Гунасекарагийн царай хувьсхийж, хоёр гараараа наманчлан бурхан минь би Веераратанаг харах нь битгий хэл түүний тухай дахин сонсох хүсэл алга хэмээн хашхираад

	— Түүний тухай ярьж үхэж байгаа намайг битгий зовоогооч гэж би чамаас гуйя! гэв. Шүүгч ихэд сандран дэмий л

	— За... За...! Би яаж туслах вэ? гэж тэр асууж байна билээ. Гунасекара минь бид чинь гурвуулаа өвгөрсөн улс шүү дээ гэхэд доктор Гунасекара

	— Юу ч одоо надад туслахгүй. Бурхан өөрөө ирээд ч нэмэргүй.. Наадахаасаа өөрөөс нь асуу! гэж уцаарлав. Шүүгч

	— Тэр надтай одоо уулзахгүй байх гэхэд доктор

	— Би түүнд гайхахгүй. Мудъяасингхи ээ намайг үхсэний дараа, магадгүй чи бидний хэн нь зөв, хэн нь бурууг ойлгож магадгүй. Энэ хэргийн талаар би чамд өөр юм хэлж чадахгүй. Хэрэв үүнээс чи өөр сэдвээр надтай ярилцах дуртай байвал үхтэлээ би татгалзахгүй. Хэрэв чадахгүй бол чи одоо явж болно гэжээ.

	Мудъяасингхи удалгүй гэртээ эргэж ирээд доктор Веераратанад захидал бичив. Тэр бээр доктор Гунасекара түүнтэй уулзахыг хүсэхгүй байгааг түүнд мэдэгдэж

	— Чи яагаад эцсийн эцэст доктортой эв тангаргаа эвдэхэд хүрэв? гэж асуужээ. Дараагийн өдөр нь тэр үнэнийг илэрхий нуусан урт хариу хүлээн авав. Тэр:

	— Доктор Гунасекаратай эв эвдэрснээ би засаж чадахгүй. Түүний буруу. Гэвч би багын итгэлт нөхрөө буруушаахгүй. Тэр надтай уулзахыг хүсэхгүй байгаачлан би ч бас хэзээ ч түүнтэй уулзахыг хүсэхгүй.

	Хэрэв манай хаалга чиний хувьд хаалттай болж би чамтай уулзахыг хүсэхгүй болсон ч чи надтай холбогдсон гүн бат журмын нөхөрлөлдөө битгий эргэлзээрэй! Харанхуй, ганцаардмал амьдралдаа эргэж орохыг минь зөвшөөрнө үү? Би өөрийгөө аймшигт амьдралд түлхэж оруулж байгаа юм. Гэвч би-тэгээд, ингээд гэж хэлж чадахгүй. Хэрэв би буруу үйл үйлдсэн ахул «там» гэж юм байдаг юм бол тэнд унаг! тэгээд тарчлагчдын «Тэргүүн» болог!

	Энэ ертөнцийг сайхан царайны цаана нуугдсан хязгааргүй олон алан хядагчдыг агуулж байна гэж би хэзээ ч санаж байгаагүй ээ!... Мудъяасингхи ээ! би чамайг ганцхан зүйл хийхийг хүсэж байна. Тэр маш хялбархан. Ердөө чи намайг чив чимээгүй ганцаараа байхыг зөвшөөр!!! гэсэн байв.

	Мудъяасингхи үүнийг уншаад «өнөөх нүгэлт Де Силва» түүнийг эртний сайхан нөхөрсөг нийтэч амьдралаас нь дахиад гаргачихлаа гэж гайхаж сандрав.

	Амьдрал хамгийн сайн сайхан бүхнээ шавхаж өгч байгаа юм шиг нэгэн сайхан долоо хоног өнгөрөв. Түүний амьдралын бүх зам ухаалаг тайван, нөхөрсөг зан үйл бүхэн эвдэрчээ. Тэр бүхэн хүсэшгүй тэнэглэлээр солигдсон мэт.

	Харин доктор Сири Гунасекарагийн байдал болон түүний ярианаас үзэхэд хоёр докторын хооронд нэгэн их нууц хадгалагдаад байгаа юм шиг.

	Нэгэн долоо хоногийн дараа доктор Сири Гунасекара ажлынхаа ширээнээс ор лугаа дөнгөж хүрээл насан эцэслэв. Доктор Гунасекараг оршуулсан шөнө ноён Мудъяасингхи талийгаачийн ажлын өрөөнд орж хаалгыг цоожлоод түүний ширээнээ сууж дугтуйтай бичиг сэлтийг гаргаж үзэж байгаад нэгэн дугтуйг хурдан шүүрч авав. Энэ нь талийгаач нөхрийн гараар «Нууц!» ганцхан ноён Нандасена Мудъяасингхийн гарт, «Түүний үхлийн шалтгаан» уншаад устга!» гэж хаяглагдсан байв. Энэхүү дугтуй ихээхэн зүйл агуулж байгаа гэдэгт Мудъяасингхи огтхон ч эргэлзсэнгүй. Тэр:

	— Өнөөдөр нэг нөхрөө оршууллаа. Өөр нэгэн нөхрөө алдчихсан гэж бодон гунигтайгаар санаа алдаад дугтуйг задлахад дотор нь бас нэг дугтуй байв. Дугтуй дээр

	«Доктор Амарасири Веераратана үхэх буюу «алга болохоос» нааш бүү задлагтун!» гэж томоор бичсэн байв. Шүүгч нүдэндээ итгэж ядан «алга болох» бас дахиад-«алга болох» доктор «алга болох» гэдэг чинь юу гэсэн үг вэ? Энэ тэнэглэл биш бол...

	— Энэ явдал нүгэлт Де Силвагийн хорон зөвлөгөөнтэй холбоотой байж таарна. Энэ түүний гутамшигт, төлөвлөгөө байж таарна, Одоо үүнийг хар! Доктор Гунасекарагийн гараар бичигдсэн байна... Ер нь юу болоод байна даа гэж шивгэнэв. Шүүгч задалж үзэх сэн гэсэн хүсэлдээ автагдан дугтуйны буланг урснаа болив. Таалал болсон нөхрийнхөө сүүлчийн үгийг зөрчих нь итгэл алдсан гутамшигтай хэрэг мөн. Ингэж нэгэн нууцлагдсан дугтуйтай бичиг шүүгчийн нууцын шүүгээнд оржээ.

	 

	ЦОНХООР ХАРАГДСАН ЦАРАЙ

	 

	Нэгэн ням гараг ноён Мудъяасингхи уламжлал ёсоор ноён Жаяасингхитэй салхинд гарч явган алхацгаав.

	Тэдний зам тэднийг хөтөлсөөр өнөөх хагас цонхтой өндөр хар байшинд хүргэв. Тэд байшингийн өмнө очиж зогсоод дээш харцгаав. Жаяасингхи

	— Тийм явдал болсон юм даа. Бид ноён Де Силваг дахин харж магадгүй шүү гэв. Мудъяасингхи

	— Би түүнийг харахыг огтхон ч хүсэхгүй байна Би нэг удаа харсан гэж чамд ярьсан байхаа. Түүнийг хараад чамайг их зэвүүцсэн байх гэж бодож байна гэхэд

	— Түүнийг харсан хүн болгон зэвүүцнэ гэж Жаяасингхи хариулаад:

	— Докторын байшингийн араар ордог замыг тэнэг хүн мэдэхээргүй гэж та хэлсэн байхаа гэв.

	— Өө чи мартаагүй байна уу. Тэгэхээр хоёулаа хашаанд нь орж хойд талын цонхнуудыг нь харъя. Хөөрхий Веераратанагийн төлөө би жаахан сэтгэл зовоод байна. Би сайн мэдэж байгаа цаадах чинь одоо, огт гарахгүй байгаа гэж шүүгч хэлэв.

	Сар гарах яагаа ч үгүй. Хашааны дотор харанхуй бас тэгээд сэрүүн юм шиг байв. Хоёрдугаар давхрын гурван цонхны дундах нь онгорхой байх бөгөөд цонхны дэргэд нэгэн хүн байх нь яг хоригдол мэт. Тэр доктор Веераратана ажээ.

	— Хүүе! Сайн уу? Ратана! гэж Мудъяасингхи хашхираад:

	— Бие чинь сайжирч байна уу? Би чамайг сайн байгаа байх гэж санаж байна гэв. Доктор:

	— Бие муу байна. Мудъяа тун муу байна. Эмч долоо хоногоос хэтрэхгүй гэсэн. Нэг их удаан тарчлахгүйд нь бурханд би баярлаж байна гэв. Шүүгч:

	— Чи цонхон дээр удаан зогсоод яах вэ. Чи гадаа гарахгүй тун удаж байна шүү. Аль вэ гадаа гараад ир. Цэвэр агаар амьсгал, ноён Жаяасингхи бид хоёр шиг... Энэ миний зээ Жаяасингхи. За түргэн цамцаа өмсөөд гараад ир! Хамт алхацгаая гэв. Доктор:

	— Баярлалаа найз минь. Чамд! Үгүй, үгүй би гарч чадахгүй. Би чамайгаа харж байгаадаа баяртай байна. Үнэндээ сайхан байна. Би ноён Жаяасингхи та хоёрыг дээшээ гараад ир гэж хэлмээр байна. Гэвч манайд зочин орохын арга алга гэв. Мудъяасингхи:

	— Зүгээр найз минь. Чи л буугаад ир, бид эндээ хүлээж байя. Тэгээд ярилцацгаая гэв.

	— Доошоо буух санаа байсан юм... гэвч гэж доктор инээвхийлэн чангаар хариулсны дараа тэр сайхан инээмсэглэл нь агшин зуур түүний нүүрээс арилж, нүд нь аймшигтайгаар өөрчлөгдөж цонх тасхийн хаагдав. Гадаа хүлээгч хоёр эрийн хамаг бие хүйт оргив. Тэд хашаанаас дуу шуугүй гарцгааж гудамж уруудан алхацгаав. Мудъяасингхи зээгээ харав. Түүний нүүр нь (царай) цайж, нүдэнд нь айдас тодорно.

	Мудъяасингхи «Бурхан өршөө биднийг» хэмээн шивгэнэхэд ноён Жаяасингхи түүний гарыг атгав. Тэд чимээгүй алхсаар...

	 

	СҮҮЛЧИЙН ШӨНӨ 

	 

	Ноён Мудъяасингхи нэгэн орой гэнэтийн зочин Гунаратанаг орж ирэхэд цонхны өмнөх зөөлөн сандалд сууж сонин уншиж байлаа. Тэр

	— Гунаратана! гэж хашхираад

	— За цаана чинь юу болж байна гэж асуумагц түүний царайг хянуур ширтэн:

	За яаж байна? Докторын бие яаж байна гэв. Зарц:

	— Ноён Мудъяасингхи! зарим юм болохоо байгаад байна гэв.

	— Суу! гээд Мудъяасингхи түүнд хундага дарс хийж өгөөд:

	— За одоо бүгдийг ярь! гэв.

	— Доктор кабинетаа дотроос нь цоожилчхоод байна... би... би айж байна гээд зарцын царай хувирч дарсаа уугаад шал ширтэв.

	— Нааш ир! За чи юунаас айгаад байгаагаа яриач тэгээд. Чи надад бүх үнэнийг хэл! гэж шүүгч түүнийг шаардав. Зарцын хоолой зангирч: 

	— Би юу болоод байгааг ойлгож чадахгүй байна...гэ.. гэмт хэрэг гарсан байж магадгүй гэхэд Мудъяасингхи: 

	— Гэмт хэрэг ий! Ямар хэрэг! гэж дуу алдав. Зарц:

	— Би хэлж чадахгүй байна. Ноёнтоон! Ер нь та надтай хамт явж өөрөө харагтун! гээд суудлаасаа босов. Мудъяасингхи түргэн зуур хувцаслаад гарав. 3 дугаар сарын хуурай халуун орой агаар маш их халснаас бүгчимхэн байлаа. Салхи жаахан сэвэлзэх шиг болох боловч халуун агаар амаар орох нь халуун тос залгих мэт. Коломбын энэ хэсэгт нэг ч хүн харагдахгүй байхыг Мудъяасингхи урьд нь үзээ нь үгүй билээ. Нохой гаслам халуунаас амьтан хүн зугтан зайлжээ гэлтэй. Удалгүй тэд докторынд хүрч үүдэнд нь зогсоход зарц хаалгыг аяархан цохив. Хаалганы завсраар нэгэн хүн:

	— Та Гунаратана юу? хэмээн шивгэнэв.

	— Тийм ээ би байна. Хаалга онгойлго гэж зарц хариулжээ. Коридорт тэдний бүх зарц нар айсан туулай мэт хурган зогсоцгоожээ. Тогооч нь Мудъяасингхийг хармагц:

	— Өө бурхан биднийг өршөөж таныг явуулжээ гэж дуу алдав. Гайхаж бага зэрэг уурласан Мудъяасингхи:

	— Та нар чинь яахаараа бүгдээрээ энд байдаг байна вэ? гэв.

	— Тэд айцгаагаад гэж! Гунаратана тэдний өмнөөс хариулаад лаа асааж цэцэрлэг рүү оров. Тэр

	— Ноёнтоон! хичээж яваарай! Түүний юу ярихыг таныг сонсохыг хүсэж байгаа байх гэж бодож байна. Хэрэв доктор таныг өрөөндөө ороод ир гэвэл битгий ороорой! орж болохгүй шүү. Та гэв Мудъяасингхи зарцыг дагаж лабораторид оров. Шалаар нэг шилтэй, хайрцагтай химийн бодис хөглөрсөн явахын аргагүй болжээ. 

	Гунаратана түүнийг зогс гэж дохиод урагшаа нэг алхан улаан бүрээстэй хаалгыг тогшиж:

	— Ноён Мудъяасингхи тантай уулзахыг хүсэж байна эзэнтээн! гэв. Дотроос:

	— Би хэнтэй ч уулзахыг хүсэхгүй байна гэж хашхирахад Гунаратана

	— Баярлалаа эзэнтээн! гэж зөөлхөн хэлээд

	— За манай эзний дуу ямар байна? гэв.

	— Жаахан өөрчлөгдсөн юм шиг....гээд Мудъяасингхийн царай зэвхийрэв.

	— Өөрчлөгдөхүй! Үгүй ноёнтоон! энэ манай эзний дуу огт биш гэж зарц хариулаад 

	— Манай эзэн алагдсан, алагдаад найм хонож байна. Бид түүний хашхирахыг сонссон гэв. Мудъяасингхи:

	— Тэгээд одоо хэн энэ өрөөнд байгаа болж байна аа. Гунаратана! чиний яриа яг л үлгэр шиг юм болж байна! гээд хуруугаараа чичлэн байж:

	— Докторыг алсан алуурчин тэгээд түүний өрөөнд одоо хүртэл байна гэдэг чинь юу гэсэн үг вэ? гэв.

	— Ноёнтоон, та надад итгэ! би танд зарим нэг юм нэмж хэлье! гээд өнгөрсөн долоо хоногийн турш энэ өрөөнд байгаа хүн зарим нэг эм олж ир гэж хашхираад, заримдаа жижиг цаасан дээр юм бичээд, хүн байхгүй цагт шатан дээр хаяад байгаа юм. Бид энэ долоо хоног ямар олон тушаал авсан гээч. Манай эзэн хэзээ ч тэгдэггүй. Би тэднийг нь Коломбын бүх химийн лабораториудад илгээсэн. Энэ долоо хоногийн турш аваад ирсэн эмүүдийг биш гээд л буцаах, тийм эм олоод ир л гэх, бид үнэндээ бүр залхаж гүйцээд байна. Тэр эмийг «муу юманд» ашиглах гээд байх шиг байна гээд Гунаратана халааснаас баахан зурвас гаргаж шүүгчид өгөв. Лааны гэрэлд шүүгч тэдгээрийг сайтар үзэв. Нэг зурвас:

	«... Таны явуулсан нунтаг эм чинь доктор Амарасири Веераратанагийн өмнө нь танаас өөрөө очиж авсан тэр эмээс өөр эм байна. Энэ эм одоогийн түүний зорилгод тохирохгүй байна. Тэр хуучин нунтаг эмээсээ яаж ийгээд хэсгийг олооч гэж доктор Веераратана Танаас эрхэмлэн хүсэж байна «доктор тэр эмийнхээ нэрийг мартжээ» гээд хэсэг зай орхин... Хуучин нунтаг эмээ олоход чинь Бурхан танд туслах болтугай» гэжээ. Мудъяасингхи уншиж дуусаад:

	— Энэ хачин зурвас чинь тэгээд таны эзний бичиг мөн үү? гэж зарцаас асуув.

	— Энэ бичиг чухал юм биш ээ! Би энэ хүнийг харсан гэв.

	— Харсан ий!

	— Тийм ноёнтоон! Лабораторид ирж байхыг нь...

	Тэр кабинетаас гарч лабораторид ороод өрөөний буланд байсан химийн бодистой хайрцаг онгичиж байсан. Тэр намайг харахыг мэдмэгц муухай хашхиран шатаар өөдөө харайж гараад кабинетад орчихсон. Түүнийг хараад миний толгойтой үс арзасхийсэн. Хэрэв тэр манай эзэн юм бол яагаад нүүртээ «баг» хийх билээ. Ноёнтоон!... яагаад тэр яг хулгана шиг муухай чарлан зарцаасаа зугтаах билээ гэж зарц тайлбарлав.

	— Ноёнтоон! Тэр багтай хүн манай эзэнтэн биш. Доктор өндөр нуруутай, сайхан хүн. Гэтэл тэр дэндүү жижигхэн байсан. Манай эзэн лав биш. Би эзнээ алагдаж гэдэгт итгэж байна! гэж зарцыг хэлэхэд Шүүгч:

	За тэгвэл ингэе! Гунаратана ямар нэгэн аргаар кабинетад орцгооё! Чи нэгэнт тэгж санаж байвал үнэн худлыг бид нүдээр үзэх нь зөв гэв.

	 

	КАБИНЕТ ДАХЬ ХҮН

	 

	Гунаратана хаалга онгойлгоход хэрэглэхээр сүх, царил зэргийг олж ирэв. Шүүгч мөн нэгэн төмөр нүдүүр олж бариад (эм нүддэг)

	— Гунаратана бид юу хийх гэж байгааг чи мэдэж байна уу? Магадгүй ямар нэгэн осол гарч магадгүй гэж анхааруулав. Гунаратана:

	Үнэндээ тийм шүү. Ноёнтоон! гэв. Шүүгч:

	— Одоо бид өөрсдийн хардлагыг шалгах болж дээ. Чи тэр багтай хүнийг одоо таних уу?

	— Тэр маш хурдан зугтсан болохоор яг танина гэж хэлж чадахгүй ноёнтоон! Хэрэв та түүнийг Де Силва байсан гэж бодож байгаа бол... би бас л тэгж бодож байна. Ямар ч гэсэн түүнтэй тэнцүүхэн биетэй, адилхан байдалтай байсан. Тэгээд одоо бид яаж кабинетад орох вэ? одоо тэр дотор нь байгаа алуурчин түлхүүр авсаар байгаа. За энэ ч нэг их чухал юм биш ноёнтоон! ингэхэд Та урьд нь ноён Де Силваг ер үзээгүй биз дээ гэв 

	Шүүгч:

	— Үзсэн! тэр битгий хэл ярилцсан гэж уцаарлав.

	— Тэгвэл та таних юм байна. Тэр ноёны ямар нэгэн юм нь маш зэвүүн харсан хүнд аймшиг төрүүлдэг. Тэр багтай хүн, химийн тавиураас яг л нэг сармагчин шиг дүүлэн зугтахыг хараад миний бие мөс шиг хөрчихсөн байсан шүү. Энэ алуурчин Де Силва гэдэгт би итгэж байна. Шүүгч:

	— Би чамд итгэж байна! Хөөрхий Веераа алагдсан! гэдэгт ч би итгэж байна. Алаач нь өрөөнд нь байна гэдэгт ч итгэж байна. Бид одоо өшөөгөө авах цаг болов.

	— Алив Нанисираг дууд! гэв. Нанисира удалгүй ирэв. Бодвоос тэнхээтэй байрын энэ өндөр залуугийн царай айснаасаа цайж хамаг бие нь чичирнэ.

	— Нанисира, зоригтой бай! гээд шүүгч 

	— Бид бүхнийг энэ явдал түгшээж байгааг би мэдэж байна. Одоо бид үүнийг эцэс болгоно. Гунаратана бид хоёр хаалгыг эвдэж кабинетад орно. Чи явж лабораторийн хаалгыг очиж мана. Ямар нэг амьтан түүгээр тах гэж мэднэ гэж тушаав. Тэгээд шүүгч амьсгаагаа дарж эргэцүүлэн бодож арваад минут болов. Тэр сүхээ барьж хашаа руу ордог хаалга руу чиглэн алхав. Сар үүлсийн цаагуур орж тас харанхуй болжээ. Задгай салхи сэвэлзэн үлээнэ. Тэд чимээ гаргалгүй лабораторид орж чимээ чагнав. Чив чимээгүйд кабинетын дээгүүр нааш цааш холхих хөлийн чимээ сонсогдоно. Үүнийг сонссон Мудъяасингхи:

	— Энэ эзний чинь хөлийн чимээ мөн үү? гэж шивгэнэв. Энэхүү хөлийн чимээ маш хөнгөн, доктор Веераратанагийн хүнд алхаанаас огт өөр ажээ. Гунаратана суурьтай лаагаа ширээн дээр тавьж дайрахад бэлдэв.

	Кабинетад хэн нэгэн хүн хүндээр амьсгалж нааш цааш холхисоор. Мудъяасингхи:

	— Веера-аа! Би чамтай уулзах хэрэг байна гэж хашхирав. Чив чимээгүй. Ямар ч хариу алга.

	— Би чамд хэлж байна шүү гэж Мудъяасингхи адган хашхираад

	— Би чамайг ямар болчхоод байгааг үзэх хэрэгтэй байна... Чамайг оруулдаггүй юм бол бид хүчээр орлоо... гэж хашхирахад дотроос:

	— Мудъяа! өршөөж хайрла! гэв. Гэнэт

	— Веерагийн дуу биш байна... Энэ чинь Де Силвагийн дуу байна. Хаалгыг эвдэл! Гунаратана! гэж шүүгч хашхирав Гунаратана ухасхийн сүх авч хаалгыг хүчтэй дэлсэв. Хаалга шажигнав. Адрын шороо доргин унахад зэрлэг этгээд араатан амьтны чарлах дуун кабинетаас сонсогдов. Хатуу модон хаалгыг хэдэнтээ хүчтэй дэлссэний эцэст хаалга нугасаараа салж кабинет руу унав. Тэд дайран орлоо.

	Лааны гэрэлд эвтэйхэн зассан, эмх цэгцтэй ажлын ширээ, цайны хэрэглэл зэрэг тавилга сэлттэй Коломбын жирийн нэгэн айл л гэлтэй. Илүүтэй нь гэвэл ханын тавиур дүүрэн өрсөн химийн бодистой ажээ. Өрөөний гол дунд шалан дээр нэгэн үхдэл хэвтэнэ. Тэд яаран очиж түүнийг харцгаав. Энэ үхдэл Де Силва ажээ.

	Түүний нүүрийн зарим хэсэгт амьдын шинж байх боловч тэр үхжээ. Түүний гарт атгаастай байгаа жижиг шилнээс эвгүй содон үнэр үнэртэж байгааг шүүгч мэдэж амиа хорложээ гэж ойлгоод:

	— Бид арай хожимджээ.

	— Энэ яах вэ хувь зохиолоороо болоо биз. Одоо бид эзнийг чинь олох нь чухал байна гэв. Тэд бүх өрөө тасалгаа, цэцэрлэг сэлтийг нэгжсэн боловч тэнд юу ч байсангүй. Доктор үхсэн амьд алин боловч олдсонгүй Шүүгч:

	— Магадгүй тэр зугтан зайлжээ гэж санав. Тэр лабораторийн хаалгыг шалгав. Хаалга цоожтой бөгөөд түлхүүрийг шалан дээр хугалан хаясан байлаа. Тэд бие биеэ гайхан харцгаав.

	— Нууц... маш ээдрээтэй хэрэг болох нь дээ. Одоо кабинет руу явцгаая гэж Мудъяасингхи хэлээд тийш чив чимээгүй явав. Тэд хүүрийг зэвүүцэнгүй харцгаагаад, кабинетыг дахин шалгацгаав. Нэгэн жижиг ширээний өнцөгт шилэн таваг дээр бага зэрэг нунтаг цагаан эм асгарсан харагдав.

	— Энэ нунтаг эмийг би түүнд авч ирж өгсөн юм. Энэ ямар ч юм байж мэднэ шүү гэж Гунаратана шивгэнэв. 

	— Тийм ээ! Веера яагаад түүнд тэгтлээ их дурлаад байв гэж Мудъяасингхи хэлээд ажлын ширээ рүү очив. Ширээний тавцан дээр «Ноён Мудъяасингхид» гэж докторын гараар хаяглагдсан дугтуй байв.

	Шүүгч түүнийг болгоомжтой авч задлахад хэдэн хэсэг цаас гарав. Нэг нь саяхан бичигдсэн ажээ. Энэ нь доктор «Зайлан» алга болжээ гэсэн санааг улам тодосгов. Тэр хуудас цаас «Доктор Амарасири Веераратана өөрийнхөө бүх мөнгийг Де Силвад биш, шүүгч ноён Нандасена Мудъяасингхи-д» шилжүүлсэн баримт байв. Шүүгч маш гайхаж өнөөх бичгийг дахин дахин уншиж, нүдэндээ итгэж ядна. Тэр үхдэлийг нэг харж, бичгийг хэд харна. Ийм явдал болно гэж тэр ер зүүдэлсэн ч үгүй явсан ажээ.

	«Де Силва»-гийн гарт энэ бичиг хэдэн өдөр байхад тэр яагаад устгасангүй вэ? Тэр надад дургүй байгаагүй гэж үү. Гэрт нь очиж нэгжлэг хийснийг минь ч тэр мэдсэн байх ёстой. Тэгээд яагаад энэ бичгийг устгасангүй вэ? гэсэн бодол түүний тархинд эргэлдэнэ. Тэр хоёрдох хуудсыг авав. Тэр бяцхан зурвас өнөөдрөөр өдөрлөгдсөнийг тэр хармагц

	— Хүүе! Гунаратана. Доктор энд өнөөдөр амьд байсан байна. Тэр алагдаагүй, «зугтчихаж», тэр хаашаа зугтав гэж хашхиран амаа ангайж гайхан зогсоно.

	— Ноён шүүгчээ! та уншиж хайрлана уу? гэж зарцыг сануулахад тэр:

	— Би сандарчхаад байна. Бурхан минь! Би учрыг мэдэхийг хүсэж байна гэж шивгэнээд уг бичгийг авч:

	Хайрт нөхөр Мудъяасингхи-ээ! Энэ бичиг танд хүрэхэд би аль хэдийн зайлан алга болсон байна. Ийм явдал болно гэж би огтхон ч хэзээ ч санаж байгаагүй ээ. Гэвч ингэх хэрэгтэй болов.

	Энэ бичгийг авмагц чи түргэн доктор Сири Гунасекарагийнд оч. Тэр чамд нэгэн тэмдэглэл өгнө. Эхлээд тэр хуучин тэмдэглэлийг уншаарай! Дараа нь тодорхой мэдэхийг хүсвэл энд орхисон миний тэмдэглэлийг уншаарай. Сүүлчийн удаа чамайгаа хүндэтгэн мэхийв.

	Чиний азгүй нөхөр Амарасири Веераратана 19.. 4. 16. гэж уншаад:

	— Аль вэ тэр гурав дахь тэмдэглэл нь хаа байна гэж зарцаас асуув.

	— Энэ байна ноёнтоон! гээд зарц түүнд зузаан дугтуй авч өгөв. Шүүгч түүнийг авч халаасандаа хийгээд:

	— Энэ тухай хэнд ч битгий хэл! Хэрэв чиний эзэн үхсэн буюу зугтан зайлсан бол бид түүний сайн нэрийг хамгаалах ёстой.

	Одоо арван цаг болж байна. Би гэртээ харьж үүнийг уншиж үзэх хэрэгтэй байна. Шөнө дундаас өмнө эргэж ирнэ. Тэгээд сэргийлэхэд мэдэгдэнэ гэв. Тэд хаалгыг засаж цоожлоод гарцгаав. Мудъяасингхи гэр лүүгээ явав. Тэр хоёр тэмдэглэл «нууцыг» задлах нь магад болов.

	 

	ДОКТОР СИРИ ГУНАСЕКАРАГИЙН ТЭМДЭГЛЭЛ

	 

	Нэгдүгээр сарын 9-ний орой би өөрийн багын найз доктор Амарасири Веераратанагаас нэг захидал хүлээн авч маш их гайхав. Олон жил нөхөрлөхдөө бид бичиг зурвасаар харилцаж ер үзээгүй юм. Түүний захидлыг шууданч авч ирж өгөхөд би нэгэн зочинтой хооллож байв. Тэр захидал.

	Эрхэм нөхөр Гунасекара!

	Та миний багын итгэлт нөхрийн нэгэн билээ. Шинжлэх ухааны нэгэн тодорхой асуудлаар та бид хоёр үргэлж санаа зөрдөг атугай ч, үүгээр шалтаглан тантай холбосон ариун журмын нөхөрлөлөө би эвдэж яваагүй ээ. Одоо миний амьдрал чиний гарт байна.

	Хэрэв Та шөнө болохоос наана амжихгүй бол, би өнгөрөх болно. Тэгэхээр Та шуудхан манайх руу яв. Гунаратана таныг цоожны дархантай хамт хүлээж байгаа. Тэд миний кабинетыг хүчээр онгойлгох болно.

	Та ганцаараа миний өрөөнд ороорой. Оронгуут манай шүүгээг онгойлгоод «С» гэсэн тэмдэгтэй жижиг хайрцгийг аваарай. Дотор нь жижиг шилтэй эм, нэгэн нунтаг болон тэмдэглэлийн дэвтэр буй. Түүнийг аваад гэртээ эргэж ирээч гэж би таныг гуйж байна. Та гэртээ шөнө дундаас өмнө амжиж ирээрэй. Яг шөнө дунд нэг хүн танайд очно. Хаалгаа онгойлгоод тэр хайрцагтай юмыг түүнд өгөөрэй.

	Тэгэхэд миний хэрхэн талархсаныг та мэдэх болмуй. Тэгээд энэ явдал ямар учиртай болохыг Та мэдэхийг хүсэж байвал учрыг ердөө таван минутын дараа мэдэж чадна.

	Та надад энэхүү тусыг хүргэхээс татгалзахгүй гэдэгт би итгэж байна. Яг одоо гэвэл маш эвгүй газар миний амь нас аймшигтай байдалд ороод байна гэдгийг санаарай.

	Хэрэв та надад ингэж тусалж намайг энэхүү зовлонгоос гаргаж өгвөл энэ «Үлгэр» шиг явдлыг би Танд яримз.

	Хайрт нөхөр минь түргэл! Аврал хүссэн чиний өчүүхэн нөхөр А. В.

	Үүнийг үзээд би «Энэ зөнөжээ» гэж санаад л шууд түүний гэр лүү явав. Дуудагдаж ирсэн цоожны дархантай хамт Гунаратана хүлээж байлаа. Бид докторын кабинет руу очив. Цоож маш бөх ажээ. Гэвч чадварлаг дархан хоёр цаг хүчлэн оролдсоны эцэст арай гэж онгойлгов. Би шүүгээг онгойлгож «С» гэсэн тэмдэгтэй хайрцгийг аваад гэртээ буцаж ирэв.

	Түүн дотор Веераратанагийн өөрөө найруулсан бололтой нунтаг цагаан эм, шилний дундуур хиртэй хурц үнэртэй, цусан улаан өнгөтэй шингэн бодис, хуучин тэмдэглэлийн дэвтэр байв. Энэ нь өдрийн тэмдэглэл байсан бөгөөд олон жилийн өмнөөс эхэлж хөтөлсөн энэ дэвтэр жилийн өмнө дуусжээ. Нүүрэн дээр нь «Миний бүх алдаа хийгээд бүтэлгүй явдлууд» гэсэн байлаа. Эдгээрийг үзээд би

	— Үүнийг гэртээ авч ирснээр Веераратанагийн амийг яаж аврах болж байна? Яагаад бас өөрийнхөө илгээсэн элчийн нууцтай хүлээж авахыг хүсэж байна вэ? гэж би нэлээд гайхсан боловч «доктор зөнөглөжээ» гэж бодов. Гэвч «хашраас гашуун гарахгүй» гэдэгчлэн би зарцаа унт! гэж явуулаад буугаа авч халаасандаа хийв.

	Удсан ч үгүй сүмийн хонхнууд дуу дуугаа авалцан хангинаж шөнийн 12 цаг болсныг Коломбо даяар зарлав. Үүнтэй зэрэг би манай хаалганы өмнө зогсож байгаа нэгэн маш жижигхэн хүнийг олж харав.

	— Доктор Веераратана таныг явуулав уу? гэж түүнээс асуухад:

	— Тийм ээ гэж чичирхийлсэн дуугаар хариулаад тэр эргэн тойрныг түргэн зуур харж гар чийдэн барьсан эргүүлийн сэргийлэгчийг олж хармагцаа манай коридорт шалавхан оров.

	Би түүнийг дагуулан сайн гэрэлтүүлэгтэй зочны өрөөнд оров. Энд би түүнийг сайн харах боломжтой болов. Түүний юутай ч зүйрлэшгүй маш муухай, гутамшигт царайг харангуут бие зарсхийн айдас төрж, халаасан дахь буугаа чанга атгав. Түүний хувцасласан нь бүр ч инээдтэй зэвүү. Түүний бүх хувцас маш том ажээ. Томдсон өмднийхөө шуумгийг олонтоо эргүүлэн сойжээ. Цамцных нь хормой өвдгийг нь өнгөрсөн нь эхнэр хүний унтлагын хувцас мэт. Энэ бүх байдал нь миний инээдийг огтхон ч хүргэсэнгүй харин зэвүү хүргэв.

	— Аваад ирсэн үү? гээд тэр миний гараас барьж тэврэх гэхэд нь би алхам ухарч:

	— Нааш ир ноёнтоон! Юуны өмнө та надад нэрээ хэлэх нь зүйтэй байх гэж бодож байна. Суугтун! гээд би өөрөө диван дээр сууж түүнийг харахад үл мэдэх нэгэн аймшиг төрнө. Тэгтэл тэр

	— Тэгье л дээ, доктор Гунасекара, таны хүссэнээр болъё! гэж эелдэнхэн хариулаад

	— Би таны өчүүхэн нөхөр доктор Веераратана, нэгэн чухал хэргийн учир ирэв. Гэвч би ойлгож байна гэхэд нь дотор харанхуйлах шиг болов. Тэр зогтусаж хоёр гараараа хоолойгоо барилах нь ямар нэгэн үл үзэгдэх амьтантай тэмцэлдэж байгаа мэт.

	— Тэр байна. Таны юм! гэж би ширээний өмнө шалан дээр тавьсан жижиг хайрцгийг түүнд зааж өгмөгц тэр өндөрт үсэрч буугаад зүрхээ дарав. Их баярлаж байгаа бололтой. Аймаар болсон түүний царайг хараад үхчих нь үү гэж санан

	— Та биеэ барь! гэв. Тэр бээр зэвүүнээр инээмсэглээд хайрцгийг онгойлгон харснаа маш муухай чарлав. Би айсандаа босон харайв. Тэр:

	— Хэмжүүртэй шил байна уу? гээд миний авч өгсөн шилийг шүүрэн авч талархсан бололтой толгой дохив.

	Тэр шилтэй шингэнээс хэмжин авч дээр нь өнөөх нунтаг цагаан эмээсээ хэсгийг хэмжиж хийв. Гэтэл шилтэй шингэнээс гэрэл гарч, эхүүн үнэр тархаж эхлэв. Улмаар өнөөх шингэний өнгө солигдож ногоон, хар ногоон болсноо шингэн цэнхэр өнгөтэй болов. Зочин ширээн дээрх шингэнээ нэг, намайг нэг инээмсэглэн ээлжлэн ширтэж зогссоноо:

	— Одоо. Чи намайг үүнийг аваад ямар ч яриагүй явахыг хүсэж байна уу? Эсвэл үүгээр юу хийхийг харахыг хүсэж байна уу? Урьдаар сайн бод. Хэрэв үзэхийг хүсвэл та өөрийн нүдээр аймшигт шуламсыг харах болно гэв. 

	— Эрхэм ээ! та тайлбаргүйгээр олон зүйлд намайг зарлаа. Одоо та түүнийгээ зогсож тэр үзүүлэх юмаа үзүүлэгтүн! гэж би хэлээд ууртайгаар түүнд хэлэв. Тэр:

	— Тэгвэл харагтун! гээд шилтэй шингэнийг авч түргэн зуур уучхаад жигтэйхэн муухай чарлан, ширээний булангаас барин гуйвлан зогсов. Удалгүй би түүнийг өөрчлөгдөж эхлэхийг харав. Тэр маш том болж байгаа мэт санагдав. Түүний царай гэнэтхэн тас хар болж, тэгснээ урсан алга болчих шиг болохоор би айж зугтав. Хананд тулаад хоёр гараараа нүүрээ дарав. Ээ бурхан минь, Бурхан минь хэмээн хашхирав. Гэтэл миний өмнө үхлээс л эргэж ирвэл ийм байдаг болов уу гэмээр сүүмийсэн цагаан юм зогсож байх нь доктор Веераратана байв. Дараа нь түүний нэг цагийн турш ярьсан зүйлийг би бичиж чадахгүй нь ээ. Миний амьдралын эцэс эрэв. Унтаж чадахаа болив. Өдөр шөнө алин боловч үхээрүүд дунд байгаа мэт санагдана. Удахгүй үхэх нь магад.

	Бүхнийг би зэвүүцэн, бүхнээс би айж байна. Гэвч би чамд ганцхан зүйлийг хэлье! Мудъяасингхи ээ!

	Доктор Веераратана буюу Де Силва чөтгөр болсон нүглээ наманчилж манайд ирсэн тэр шөнө бидний эрхэн хүн Сири Ачарияа Дхармарагшидаг алсан яргачныг манай орны өнцөг булан бүрд хүмүүс эрж, хайж байсан... гэсэн байв.

	 

	ДОКТОР АМАРАСИРИ ВЕЕРАРАТАНАГИЙН ХЭРГИЙН БАРИМТ БУЮУ ТҮҮНИЙ ТЭМДЭГЛЭЛ

	 

	Би азтай төрсөн. Би гайхамшигтай авьяастай, ажилдаа дуртай ажилсаг байсны тулд бүхний хүндэтгэлийг хүлээсэн хүн болж чадсан. Манай ирээдүй надад маш тодорхой харагдаж байсан. 

	Ертөнцийн амьдралын зугаа цэнгэлийг амсаж, ойшоож үзээгүйд миний хамгийн их гэм буруу бий.

	Хүмүүсийн үнэн нүүр царайг харж, миний оюун ухаан, миний туйлын хүсэл намайг тэр зүгт явуулаагүй юм. Ингэж би өөрийн найрсаг байдлаа алдсан. Ертөнцийн байдал, миний оюуны дэвшил хөгжлийг би бодитойгоор харж өөрийгөө судалгааны өндөр түвшинд хүрснийг алхам тутамдаа мэдэж байв. Тэр жилүүдэд би өөрийнхөө хоёр давхар амьдралаас гүнээр ойлгож жигших болсон.

	Хүмүүсийн зан араншинг хянах оюуны хүчний талаар зарим судалгаа хийсний дүнд би бага биш, урьд өмнө хэний ч хүрээгүй, олоогүй тийм амжилтыг олов. Миний энэ судалгааны түвшинд дэлхийн энэ чиглэлийн шинжлэх ухаан хамгийн богиноор тоолоход 120-оод жилийн дараа хүрч очихыг тооцоолов.

	Чухам энэ нээлт маань миний урьдын амьдралыг эвдэлсэн... Хүн гэдэг амьтан чинь... ганцхан юм биш хоёр болохыг олж харав. Тэр нь сайн, муу эсрэг хоёр дүр байдаг байна. Ингээд би нэг хүнд байгаа тэр эсрэг хоёр дүрийг салгах боломжийг олохыг өөрийн зорилгоо болгосон. Ингэж чадах юм бол би үлгэрт гардаг шиг сайн сайхан бүхэн нь төгс бүрдсэн шилмэл хүмүүсийг буй болгож энэ ертөнцийг Шамбалын орон болгон хувиргах эхийг тавьж чадах мэт байлаа. Тэгээд би юу хийсэн гээч! Лабораторийн ширээнээс нээлтийн минь гэрэл цацарч эхэлсэн.

	Удтал оролдсоны эцэст цонхны хөшгийг салхи хуучин үлээх мэт нэг хүнийг хуучин салгаж болох хүчтэй эмийг би гаргаж авав. Ингээд юуны өмнө өөрийнхөө муу дүрийг сайнаас нь салгахаар шийдсэн. Хүний хэмжээ, төрх байдал, зан араншинг салгах хүчтэй эмээ сорьж үзэхийг би хүсэж байлаа.

	Би үхэж мэдэх төдийгүй, надаас тоос ч хоцрохгүй замхран алга болж болох осолтой байв. Гэвч нээлтийнхээ ид шидийг үзэх сэн гэсэн хүсэл, өөрийнхөө гайхамшигт оюуныхаа алдаагүйд итгэсэн итгэл минь намайг яахаас ч буцахгүй зоригжуулж байв.

	Нэгэн шөнө би шилэнд буцалж байгаа химийн шингэнийг харж суув. Тэгээд гэнэтхэн зоригтойгоор хийсэн эмээ уучхав.

	Хамаг бие аймшигтайгаар янгинан өвдөж бүх яс задарчих шиг болоод хэдхэн минутын дараа гэв гэнэтхэн залуу ч болчих шиг, хөнгөрчихсөн ч юм шиг, хөгжилтэй ч болчихсон юм шиг, бодож санагдах ч юмгүй болчихсон юм шиг, ухаан санаа саруулхан ч болчхов гэмээр болов. Ингэж би нээлтийнхээ үр дүнг үзэж, миний нүгэлт дүр бусад хүмүүсийнхээс хэдэн арав дахин аюултай, хортой юм байна гэдгийг мэдэв. Харин жимсний хатуухан дарс уучихсан юм шиг аятайхан байлаа. Гараа өргөж өөрийнхөө багцааг шалгахад миний бие улмаар жижгирч байгаа нь мэдэгдэв. Тэр үед миний кабинетад ямар ч толь байгаагүй юм. Үүр цайхын өмнөхөн зарц нар аль хэдийн хаалгаа цоожлоод унтацгаасан цаг сан. Би унтлагынхаа өрөөнд шинэ дүрээрээ орохоор шийдэв. Тэгээд коридор хөндлөн гарч доошоо буув. Гэр минь надад нэг л өөриймсөг бус хачин санагдав. Унтлагынхаа өрөөнд орж «Де Силва» гэж миний нэрлэсэн тэр хүн буюу өөрийнхөө нүгэлт дүрийг анх удаа толинд харав. Нүгэлт дүрийг минь дэргэд миний сайхан дүр өндөр чийрэг бүрэн хөгжсөн мэт санагдав.

	Харин Де Силва, доктор Веераратанагаас маш жижигхэн, залуу ажээ. Тэр муухай нүүр царайгаа толинд хараад ичих сэтгэл надад огт төрөөгүй... Энэ чинь бас л би шүү дээ гэсэн дотно сэтгэлийн зэрэгцээгээр хүн төрөлхтний нүгэлт дүрийн нэгийг салгалаа гэж бодогдож байв. Дараа нь би хоёрдох туршлагаа хийж хоромхон зуур эргэж, өглөө болохоос өмнө доктор Веераратанагаа болгохоор шийдэж кабинет руугаа хурдлав. Тэнд би бэлтгэсэн эмээ орхисон юм. Түүнийгээ уухад түрүүчийнх шиг хамаг бие хоромхон зуур янгинаж өвдөөд өвгөн доктор Амарасири Веераратана болчхов.

	Би ганцхан удаа эмээ уухад л нэг биеэ нөгөөгөөр нь сольж чадаж байлаа. Гэнэт би өөрийнхөө шинэ хүч болсон Де Силваг ашиглах хэрэгтэй юм гэж шийдэв. Энэ бодомждоо би баярлаж, миний нээлт улам хөгжилтэй болох мэт санагдав.

	Ингээд би зарим нэгэн шинэ зохион байгуулалт хийж «Соха» гудамжид байшин авч байр сахигч эхнэр өндөр үнээр хөлслөв. Мөн би өөрийнхөө зарцад ноён Де Силва гэдэг хүний тухай ярьж миний байранд тэр хэзээ ч гэсэн чөлөөтэй байх болно гэдгийг хэлэв. Гарч болох бүх ослыг урьдчилан бодож хамгаалалт хийв. Хэрэв ямар нэгэн явдал буруутвал доктороос Де Силвад

	— Де Силвагаас докторт агшин зуур шилжих боломжтой байлаа. Сүүлдээ доктор Веераратанагаараа байхад тэнэг ч юм шиг, гутамшигтай уйтгартай ч юм шиг санагдах болж Де Силва-гийн чөтгөрийн хүчинд дурлах болов. 

	Тэр чөтгөрийн асар их хүчин чадлын талаар өчүүхнийг ч гэсэн би чамд хэлэхийг хүсэхгүй байна. Би нэгэн охиныг хэрцгийгээр дайрснаа санаж байна. Тэгж явахад нэгэн ууртай хүн тааралдсан хожмоо би түүнийг чиний зээ юм гэдгийг мэдсэн. Хүүхдийн эцэг, эх, эмч нар түүнтэй санал нийлж байлаа.

	Би амьдралаасаа айж байв. Тэгэхэд Де Силва тэднийг миний гэрт дагуулж ирээд доктор Веераратанагийн гарын үсэгтэй чек өгсөн. Энэ явдал надад сургамж болж хэсэг мөнгө өөр нэгэн банканд ноён Де Силвагийн нэр дээр шилжүүлэв. Мөн би түүнд өөрийнхөөсөө арай жаахан ондоо бичиг эзэмшүүлэв. Удалгүй аюултай тагнуулын ажиллагаагаа эхлэв. Бүх Коломбын язгууртнуудын болон манай улсын төрийн хамаг нууц хоромхон зуур миний гарт оров.

	Харин би миний хоёр дүрийн тэнцвэр алдагдах аюулаас айж байлаа. Нэг дүрээс нөгөө дүрд шилжихэд ихээхэн хүч алдагдаж байгаа нь мэдэгдэж байв. Шингэн эмийг хоёр дүрд шилжихэд хэрэглэх тун тэнцэж ирэв. Заримдаа Де Силвагаас докторт шилжүүлэх хүч нэмүү шаардагдах болов. Миний нүгэлт дүр аажмаар намайг удирдаж эхлэхэд би хоёр дүрээ сонгож эхлэв.

	Нөхрийн хүрээнд харьцдаг нэгэн өвгөн докторыг сонгож аваад нууцгай, аюултай нөхөр Де Силваг дахиж харахгүйгээр шийдэв. Хоёр сарын турш миний амьдрал сайхан байв. Шинжлэх ухаанд хоёр шинэ нээлт хийв. Гэвч миний тэвчээрийн хүлээс алдрав. Удаан хугацаанд би Де Силвагаас чөлөөтэй байсан боловч чөтгөр намайг эзлэн авав.

	Зорилгогүй гэмт хэрэг үйлддэг эрүүл ухаантай гэмт хэрэгтэн гэж нэг ч байхгүй. Гэтэл би ноён Сири Ачарияа Дхармарагшидаг зөвхөн алах хүслийн үүднээс хүүхэд хүүхэлдэйгээ эвдэх мэт устгаж үгүй хийв. Би түүний биеийг юу ч үгүй болгохыг хүсэж байв.

	Гэнэтхэн миний амьдралд аюул заналхийлж байгааг мэдэж хамаг бие хүйт оргин «Соха» гудамж руу өөрийнхөө баримт бичиг сэлтийг амжиж устгахаар нисэв. (гайхалтгүй яг л шувуу шиг)

	Бүхнийг амжиж үгүй хийв. Миний хийсэн гэмт хэрэг илэрхий болсон цагт өшөө авагчдын хөлийн чимээ чагнан нүгэлт Де Силва амандаа дуу аялан эмээ найруулж байсан.

	Тэр эмийг уусны дараа хэн ч харсан үхдэл байна гэж бодохоор болоод хэдхэн минутын дараа доктор Веераратана өвдөг сөхрөн нулимс дуслуулан суугаад бурхнаас өршөөл гуйж, мартахыг хүсэн мөргөж байсан.

	Нүгэлт дүрээрээ хийсэн нүглээ орой нь сайтар бодож, зүрхэнд минь гуниг жигшил төрж Де Силваг үгүй хийхээр эрс шийдэж лабораторидоо орж хаалгаа цоожлоод түлхүүрээ хуга цохив. Де Силвагийн нүгэлт хэрэг дэлхий дахинд нэгэнт тарсныг дараачийн өдөр нь мэдэж маш их баярлав. Баярладгийн учир гэвэл бүх хүмүүс түүнийг мэдэх болсон учир хэрэв тэр лабораториос гарах л юм бол алуулах нь магад. Ингэж би өөрийн нүгэлт дүрийг үүрт орхиж, урьдын адил сайхан амьдрахаар дахин шийдэв. Өвчин тусахгүй байхыг л аль болохоор хичээж байлаа. Өдөр хоног өнгөрсөөр.

	Судалгааныхаа ажлыг үргэлжлүүлсээр. 1 дүгээр сарын нэгэн сайхан өдөр цэцэрлэгийн сандал дээр сууж биеэ наранд ээж байв. Чөтгөрийн бие олж уулзсан тэр үеэ бодож «Яагаад би бусад хүмүүстэй адилхан ердийн сайхан хөгжилтэй байж чаддаггүй юм болоо» гэж бодож инээмсэглэн суув. Гэтэл нэгэнтээ тэсэхийн аргагүй янгинан өвдөж хамаг бие чичрэн дагжив.

	Би өөрийнхөө өөрчлөгдөж байгааг мэдэж байлаа. Миний зориг тэвчээр орхихоор шийдсэн нүглээ давж гарч чадсангүй ээ. Би доошоо харлаа. Миний хувцас хоосон юм шиг шалхайн унжсаар жижигхэн хөлөө бүрхэн газар унав. Өмнөхөн нь би өөрөө хэвээрээ байсан. Одоо эргээд Де Силва болчихлоо. Миний өвчин дахиад хөдлөв. Энэ намайг нэг их айлгахгүй байв. Харин кабинетдаа орхисон эмээ яаж авах вэ? гэж бодож үзэв. Би өөрөө Де Силвагаараа очиход зарц нар намайг оруулахгүй нь лав. Гэвч өөр нэгэн арга буюу доктор Сири Гунасекарагийн тухай бодож үзэв. Доктор Веераратана түүний эрдэмтэн нөхөр алдартай доктор боловч одоо би этгээд зочин болохоор яаж түүнд хэл хүргэх вэ? гэж удтал бодсоны эцэст жинхэнэ өөрийнхөө буюу доктор Веераратанагийн гарын үсгээр бичих хэрэгтэй юм байна гэж шийдэж, зочид буудалд нэвтрэн ороод орхив. Миний аймшигт харцнаас айсан зарц миний тушаасан ёсоор тусгай өрөө, үзэг цаас авч ирж өгөв. Би доктор Гунасекара, өөрийн зарц Гунаратана нарт хоёр зурвас бичиж тэр зарцаар илгээгээд өдөржингөө тусгай өрөөнд хумсаа хэмлэж өнжив. Шөнө болмогц би доошоо бууж, хотын гудамжид оров. Нисэх газар нисэн, алхах газар алхсаар Гунасекарагийнд очив. Тэдний гэрт түүний авч ирсэн эмийг уугаад өөрийнхөө дүрд эргэж ороход миний өвгөн нөхөр айсан байж магадгүй. Би сайн мэдээгүй. Түүний надад уурлаж байсан нь зүүд шиг ч юм шиг байв.

	Гэртээ ирсэн хойноо ч зүүдлээд байгаа юм шиг байсаар Веераратанагийн дүрийг хуваалцсан тэр чөтгөр миний мөн чанарт улам лав нэвтэрсээр байв. Сүүлдээ өдөр шөнө алинд нь ч гэнэт гэнэтхэн хоёр дүр эмгүйгээр солигдон эхлэв. Унтсан цагтаа би үргэлж Де Силвагаараа байх болов. Хоёр дүрийн тэмцлээс миний ерөнхий бие доройтож улмаар Де Силва хүчирхэгжиж эхлэв. Би өөрийн зовлонг тийм гэж хэлж чадахгүй.

	Өөрөө олж авсан энэхүү цээрлүүлэлтийг би үргэлжлүүлэхийг хүсэхгүй байна. Гэвч миний хийсэн эм дуусах шахаж, шинээр хийсэн боловч огт үйлчлэхгүй байна. Химийн сайн нунтаг Коломбо даяар хэрхэн эрж явснаа миний зарц чамд магад хэлэх буй заа.

	Надад ганцхан удаа уух эм байсныгаа одоо би уучхаад байна. Энэ маань миний өөрөө анх хийсэн бодисоо өөрөө үзэж авч байсан хүчтэй эм болой. Эцсийн энэ тун эм энэхүү мэдэгдлийг бичих хүчийг өгөв. Энэ бол Амарасири Веераратанагаас эцсийн удаа өөрийнхөө ухаанаар тунгаан сэтгэж байгаа нь энэ юм шүү.

	Хагас цагийн дараа би эргээд чөтгөрийн эрхэнд орно... Хүний сайн муу дүрийг салгаж болох нээлт хийгээд дараа нь тэр нүгэлт дүрийг нь яах вэ? гэдгийг би огтхон ч бодож байсангүй... Энэ миний алдаа байв... Хэрэв миний нээлтийг ертөнцийн хорон санаатан ашиглавал, эх дэлхийгээ, эх, эцэгтэйгээ, соёл иргэншилтэйгээ үгүй хийх шуламсуудыг олноор нь үйлдвэрлэх боломжтой... Тэгвэл ертөнц миний анхан хүсэн мөрөөдсөн шамбалын орон бус «Тамын орон» болж хувирах нь магад аа. Эцэст нь би өнөөдрийг хүртэл амьдарсаар ирсэн капиталист нийгмийн мөн чанарыг ясандаа хүртэл ойлгов. Ганц ширхэг капиталист этгээд энэ ертөнцөд байсан цагт хожмын эрдэмтэн миний энэ нээлтийг битгий давтаасай билээ. Шинжлэх ухааны нээлт бүхнээ хүн ардын сайн сайхны төлөө үйлсэнд ашигладаг коммунизмын орны эрдэмтдэд би атаархазнам. Миний ард түмэн ийм нийгмийг байгуулна гэдэгт ч би итгэнэм. Үүний учир эцсийн эцэст нөгөө муу азгүй Амарасири Веераратана чинь үндсэн амьдралаа, азгүй бөгөөд аюултай нээлтээ аваад явлаа. Одоо энэ зурвасаар би нүглээ наманчилъя!

	Энэ нэгэн түүхийг өнжин сууж сонсоод докторынхоос гарахад Каланияа голын дөлгөөн мандал оройн наранд гялалзаж наргил модны жимс алтан хумх дүүжилсэн мэт шаргалтан далбагар навчнууд нь далбалзаж, хааяа нэг халууцсан хар хэрээ гуаглаан байв... Маргааш орой нутаг буцна гэхээс яарах ч шиг... болдог сон бол өнөөдөр ч явчихмаар сэтгэл дэнслэнхэн байж билээ.

	Ж. Гал 
Яснаас олсон нууц

	 

	1. Хулан хонгорын тоос

	 

	Нарийхан цагаан тоос, талын өвчүүгээр тууз адил хөврөн сунахуйд түүний үзүүрт торолзох өчүүхэн бараан юмыг халууны цийлгэр манан илбийн сиймгэр хөшгөөрөө хучин далдлахыг хичээх мэт тунарна. Кокчтау уулын нэгхэн аманд цугларсан олон тэрхүү тоосыг үзмэгц дуу алдан шуугилдлаа.

	— Гараад ирлээ!, Яасан хурдан юм бэ? гэхчлэн үндэстэн бүхэн хэл хэлээрээ шагшицгаав. Хаанахын ямар морь бол гэдгийг таних гэж, бас таах гэж хир хирдээ л зовцгооно.

	Олон улсын морин уралдааны алс зайн тэмцээнд насаараа оролцож хашир суусан «хурдан морины амьд нэвтэрхий толинууд» бодол таамаглалаа шалгах гэж шунахайран дурандацгаах боловч тоосон дунд торойж байгаа өчүүхэн дүрс тэр бүрий ялгарах нь үгүй.

	Монголоос ээлжит уралдаанд очсон гурван хүн зайдуухан зогсоод ийн ярилцаж байв.

	— Ориг гуай энэ чинь манай «хулан хонгор» шив дээ. Аль вэ та хараач хэмээн сүрэгчин залуу Идэрийг дуран сунгахад, гарвал зүйч эрдэмтэн Ориг дуранг нь авахын оронд цагаа хараад:

	— Мөн гэдэгт би эргэлзэхгүй байна. Хурдны нь хэмээр бодоход ч гараад ирэх болсон л доо. Харин дэндүү тасархай байна уу гэмээр санагдахгүй байна уу?Та хоёр гээд хажуудаа байсан ахимаг насны эмчийг харав.

	— Доктор гуай та ч сэтгэлийн хөдөлгөөн багатай хүн юм аа. Ахалтекийн алдарт морьдыг төрүүлсэн энэ газар хурдан хөлгийнхөө алтан жолоог өргүүлэх завшаан улс бүхэнд ч олдоод байдаг юм биш шүү. Хулан хонгорын удмыг гаргахад та олон жил уйгагүй зүтгэсэн, бараг л насаа зориулсан гэж болно байх. Гэтэл харин...

	— Та бид чинь хүүхэд биш дээ. Гуя аа алгадаад дэвхрэлтэй биш. Харин ирүүт л шууд үзлэгт оруулах хэрэгтэй шүү. Эндхийн цаг уур манайхтай зүйрлэшгүй өөр болохоор ямар нэг өөрчлөлт ажиглагдаж магадгүй гэж санагдаад байгаа юм. Морь ороод ирэхтэй зэрэг энэ олон сэтгүүлчид шаваад авна. Яг тэр захын шонгийн дэргэд цулбуурдаад л хажуухан талыг нь үзэх байранд оруулах хэрэгтэй. Мэдээ биз, миний дүү.

	— Мэдлээ. Тэр талаар санаа зоволтгүй гэж сүрэгчин залуу хэлээд сэтгэл дүүрэн инээд алдсан боловч гэнэтхэн манай морь биш, эндхийн юм уу, Донын тал, Ираны алдарт хурдан морьдын нэг байх бий дээ гэж эргэлзэх сэтгэл төрнө.

	Уралдааны тухай нийтэд мэдээлэх учиртай электрон самбарууд хэн бүхний нүднээ ил харагдахуйц өндөрт ярайжээ. Улс, үүлдэр, морины нэр, нас, цаг, дасгалжуулагчийн нэр гэхчлэн асуудлуудын ард гардаг тод гэрэл үсэг одоохондоо алга л байв.

	— Одоо дараагийн морьд нь гарч ирж байна. Бараг бөөнөөрөө айсуй гээч гээд Идэр хулан хонгороо дурандав.

	Түүний хацар, чих улаа бутарч дурантай гар нь сэтгэлийнхээ хөдөлгөөнд үл ялих чичирч байгааг эмч, эрдэмтэн хоёр ажиглаад хөөрхий дээ сэтгэл хөдлөх нь аргагүй гэж бодовч өөрсдөө ч гэсэн догдолцгоож байжээ. 

	— Согоо хонгор минь! Хөөрхий морь минь! гэж сүрэгчин залуу өөрийн эрхгүй шивгэнээд ухасхийлээ. Унасан хүүхэд нь барианы газарт дөхөж ирээд намайг ч гүйцэх нь хол биз дээ гэсэн маягтай эргэн харж байв.

	— Харав уу? та минь! монгол морь байна. Яагаад монгол ийм гайхалтай хурдан морьтой болчхов оо. Одоо хүртэл алдарт хурдан хөлгийн жагсаалтад тэдний нэг ч морины нэр ороогүй. Гэтэл гэнэтхэн... гэж хурдны мэдлэгтнүүд ярилцаж байлаа.

	Бүгд Найрамдах Монгол Ард Улс, Согоо хонгор, хулан хонгор хорин найман минут, арван хоёр секунд, Идэр гэсэн нэр гэрэлт самбарт тод улаан үсгээр гарч ирэхэд сүрэгчин залуу барианы талбай руу ухасхийв.

	Ийнхүү алсын уралдааны ер бусын хурдан хөлөг төв Азийн нэгэн улсаас гарсан тухай мэдээ хормын төдийхөн хугацаанд дэлхий дахинаа түгж, хурдан морины хорхойтнуудын сэтгэл зүрхийг гижигджээ.

	 

	2. Ер бишийн ажилтай албат

	Азийн атираат магнай болсон Алтайн сүрлэг уулс хахир хүйтний халзан цагаан нөмөргөө алгуур тайлан зуны өнгөндөө орж байлаа. Шарга, Хүйсийн уудам хоолойнууд цан хүүрэг татан цангинаж байгаагүй шиг халууны цэнхэр манан дунд нойрмоглон, амьтай голтой бүхний ул зулай хоёрыг улайдам илчээр төөнөж эхлэв. Хавар орсон цасны чийгээр таана, хөмөл, өдлөг хялгана мэтийн нарийн ногоо сугсран ургаж заг харганын амьгүй мэт байсан хатангир бутнууд номин ногоон чимгээ зүүжээ. Хүйсийн говийн захад орших Долоон Ээв хэмээх долоон булгийг захлан суурьшсан морин өртөөний хэдэн гэр, эл хуль уудам газрын их сүрд дарагдан хүүхдийн тоглоом шиг сүр муутай харагдана. Орог тэсэг, багалуур, бударгана сийрэгхэн ургасан чулуурхаг талын хормойд Ээвийн булгийн ногоон ширэг эрдэнийн номин толбо шиг тод ялгарч харагдах агаад түүнийг даган харчиг цагийн сунгуу өртөөнд гүйж, тарга хүчээ барсан цөөн морьд «айдаггүйгээ авдартаа хийсэн» маягтай тавиун таатай бэлчинэ.

	Өртөөчин өвгөн Цамба, Хавчгийн даваанаас нааш зурайх улбаа замын тоосыг саравчлан харж хэсэг зогссоноо эсгий үүдийг ясархаг мөрөн дээрээ сэвхийтэл хаян орж, улаач хөвүүнд бачимдсан маягтай өгүүлэх нь:

	— За бандиа! Бас л алба цувж эхлэх бололтой

	— Яаж байна Амбаа? гэж гэрийн хойморт байдгаараа тарайн хэвтсэн бор хүү хааш хэрэг байдалтай асуув.

	— Яах юу байх вэ дээ. Урд замаар улаан тоос айсуй. Бас л нөгөөх хамтрал хомоон гээд сэвсрэгдэцгээж байгаа биз. Цаад хэдийгээ бушуухан ойртуулаад ир. Ягаан морь, сарт хээр хоёр жаахан сөгөөтэй байгаа болов уу даа. Бусад нь ч нялх ногоо амсаад найгаж гүйцсэн дэгээ. Тал булаг энэ хоёрын хооронд таварсаар байгаад бүр тагтаа тулж билээ. Одоо ч цөөхөн хоног үлдлээ санж. Тэр шүүх прокурор гэдэг нь ирвэл морьтой хүнтэйгээ хамраараа хатгана даа. За түргэл! Би юу ч гэсэн хоёр мөч мах чана гэж Цэндэд хэлье гэлээ.

	— За за та битгий хөл алдаад байж үз. Нэг алба ганц мөч махны нормтой байтал та хэдий нь мэдээгүй байж... бас тэд чинь хоолны мөнгө хоёр төгрөг төлөх ёстой шүү гээд залуу хүн зосоор будсан элгэн дээл дээрээ улбар шар даалимбан бүсээ яаран ороож гарав.

	— Аа базарвааний хум пад! Мөнгө санга авч баяжих маань ч яамай, тэртэй тэргүй янчаан мөнгө сарвайдаг хүн алга шүү дээ. Тархи толгой хагартал тас загнахгүй бол дээдийн заяа гээд өвгөн гарах гэснээ дуугаа нам болгон, хээр гараад албаны янз бүрийн улстай надтай ярьдаг шигээ бураад байв даа гэж сургамжлав. Өдөлгүй морин туурай тачигнаж... гадаа алба ирэхүйд тэд яаран гарцгаав.

	Гэрийн гадаах шон дээр хоёр морьтой хүн бууж байгаагийн нэг нь буржгар үстэй өндөр шар залуу, нөгөө нь огт танихгүй сэвхтэй намхан бор хүүхэн хоёр байлаа.

	Гар бөмбөгний тал аятай цагаан эсгий тоорцог сагалдаргалаад ар шил рүүгээ сул унжуулан тавьж, гадар нь урагдаж салбарсан бор шар өнгийн байсан юм уу даа гэмээр тэрлэгийг ихэд шууж бүсэлсэн улаач залуу зэргэлдээ өртөөнийхөө улсад ихэд танимгайрхаж:

	— Та нар чинь бор морио барих гэж байна уу?

	Ямар алба болгон Монгол нутгийг захаас нь зах хүртэл нэвт давхиж байх ёстой юм уу. Албаны энэ хүн (тэр бээр улааг нь нэхэж ирсэн хүүхнийг хэлжээ) Төхмийн тал, танай энэ хоёрын хооронд ажилтай юм шүү дээ. Санасныг бодоход алба тийм ч ширүүнгүй байна шүү гэсээр гэрийн зүг таахалзан алхав. Албаны тэр хүүхэн хамгийн сүүлд орж ирээд ичингүйрсэн харцаар гэрийн доторхыг шинжин харахад омголтсон уруул нь уух юм нэхэх мэт умалзаж байв. 

	Зээг нь энд тэндээ ханзарч муудсан ширмэл ширдгийг голлуулан тавьсан хар ямааны адасга дээр хүүхэн эр хүний адил хормой дашруулан нэг өвдгийг нугалж суухдаа: 

	— Ээ дээ мөн ч их давхилаа шүү. Яасан ч сүрхий халуун газар вэ. Яасан явж барагддаггүй тал вэ. За ах минь хүйтэн юм байвал өгөөч, ам цангасан гэдэг нь учиргүй гээд тайрмал үс нь хөдөөгийн улсад сүүлгүй шаазгайн гаж дүртэй тусах толгой дээрээсээ дугариг малгайгаа авч баруун талын намхан модон орон дээр өөриймсөг байдалтай чулуудав. Албаны улсын авлигагүй догшин занд халшир болсон өвгөн албат эмэгтэйн эгэл байдалд урамших мэт

	— Үгүй хүү минь халуун юм цангаа гаргахдаа дээр байдаг юм даа. Гэсэн ч одоогийн багачууд хүйтэн юм залгилбал боллоо гэдэг болж. Хаа цээгүй л тийм байдаг байхдаа хөөрхий гэсээр пойлоосоо бүстэй томоо гуулин домбо руу гар сарвайв.

	Сайх улаач залуу энэ тэрийг хөөрөх зуур ирсэн албын зорилтыг ухуулан тайлбарлана.

	— Юу уу? Тахийн унага уу даа? Үгүй одоо түүгээр чинь яадаг байна гэж өвгөн толгой сэгсрэв.

	— Бариулаад л аваад явах юм уу? гэж зуны халуунд аагим хоолой туулж улаа нэхэх аюулаас бага боловч хугацаагаар чөлөөлөгдөх нээ гэж дотроо баярлаж суусан залуу асуулаа. Хүйтэн ундаа залгилж баахан тамир орсон залуу эмэгтэй ногоон чисчүү өнгөтэй шинэхэн тэрлэгийнхээ өврөөс цагаан алчуур гарган магнайнхаа хөлсийг арчихад түүний гар хурууны булбарай уян байдал Ээвийн өртөөний улаачид ер бусын өхөөрдөм сайхан санагджээ.

	— Тийм ээ. Тахийн арван таван унага барих хэрэгтэй болоод байгаа юм. Зүгээр ч үгүй унага барьсан хүн бүхэнд мянга таван зуун төгрөг өнгө гээд гэрийн баруун хана түшүүлэн тавьсан цүүзгэр ширэн богц руугаа толгой дохиход

	— Аа лам гурван эрдэнэ ээ! Мянга таван зуун төгрөг! Нэг унаганд уу даа гэж түүний хэлсэнд чихэндээ итгээгүй өвгөн лавлав.

	— Тийм ээ ах аа. Үүнийг манай улсаас авах гэж өөр нэг улс хүссэн юм байхгүй юу. Тэгээд л... хэмээх хүүхэн учирлаж байв.

	— ... Арвын арван таван мянга... дээр нь бас таван зуугийн чинь... ай даа бас их мөнгө өө! гэж залууг дороо цэгнэж суухад өвгөн ер тэр тухай элдвийг бодсон янзгүйгээр:

	— Манай энд хулан тахь хоёроос элбэг юм алга. Гэхдээ тэр авах гээд байгаа чинь моншин улс юм даа хөөрхий. Зээ хүн нөхөр болдоггүй, зээрийн янзага мал болдоггүй гэж хэзээний үгтэй. Одоо өвсөнд ороогүй шахам амьтныг яана гэж бодоо бол доо. Газар оронд бас хачин бодолтой хүн байдаг байна аа гээд толгой сэгсэрлээ.

	— Авна л гэж байгаа болохоор аргаа мэдэх байлгүй. Харин эхтэй унагатай нь авдаггүй чинь л бүтэхгүй дээ гэж улаа нэхэж ирсэн буржгар шар залуу хэлээд явахаар завдан босов.

	— Та буцах нь уу. Цаанаасаа тэгсэн юм болохоор яана гэх вэ дээ. Миний үүрэг бол нутгийнхнаар унага бариулаад газар дээр нь мөнгийг нь төлөөд машин ирэхлээр ачуулах явдал юм. Тэднийг ирэхэд халуун чихийг нь атгуулчихвал болох нь тэр. — Барихад ч амархаан. Манай энэ голд мундаг Даваа гэж хүн байсан юм. Одоо хэр үр хүүхэд нь бий л дээ. Тэр золиг хүүгээ цэргээс ирнэ гэж айраг эсгэх санаатай Балдан тэргүүн гэдгээс хэдэн гүү чагтлуулаач гэж гуйсанд баян хүн бачтай гэгчээр цаадах нь харамлаад өгсөнгүй. Баян Балдан өгдөггүй юм бол баян Алтай харамлахгүй байлгүй гэж хэлээд нутгийн хэдэн улстай нийлж унага сарваатай тахийн хэдэн сүрэг нийлүүлж хөөгөөд Их эргийн мухарт шахаж... За байз тэр чинь юу сан билээ дээ. Гурав дөрвөн унагатай гүү бариад саах санаатай үзсэн чинь хэчнээн оролдоод дийлээгүй юм гэдэг. Зэл чагтанд заяагаагүй болоод тэр юм уу байдаг унага нь үхээд тахид өшиглүүлж эхнэрээ арай л алчхаагүй салсан намтартай. Ингээд бодохлоор... хэмээн итгэж ядсан байдлаа илэрхийлэн хуучлав. 

	— За тэгвэл хэдэн залуустай нийлээд тахийн унага барьдаг хэрэг ээ. Харин та барьсан хойно...

	Албаны хүүхэн яаран:

	— Хаанаас хаанаас. Яг л заавар ёсоор өгнө. Барьж л чадах юм бол хамаа алга гэлээ. Энэ ер нь үнэн болов уу даа гэж баахан хаширласан өвгөн

	— Мартсанаас хүү минь чамд зар мар байгаа биз дээ гэлээ. Хүүхэн өврөө уудалж, сахиус адил зүүсэн бяцхан хүүдийнээс ямар нэг цаас гарган түүнд сарвайнгаа

	— Та үз л дээ. Бүр маршлын даалгавартай ажил шүү гэж хайш хэрэгхэн өнгөөр хэлбээс

	— Маршал Чойбалсан өөрөө тэг гэсэн юм уу? Аль та минь хөдөлж үзэлгүй болохгүй! хэмээн өвгөн дуу алдлаа...

	Улаач залуус, бичиг мэдэхгүй атлаа өртөөний дүрэм зааж зар бичиг шалгах гэсэн өвгөнийг хараад инээдэм ханиадам болсоор бушуухан гарцгаалаа.

	 

	3. Төхмийн голын бужигнаан

	Төхмийн булаг дээр адуу багширч, энд тэндгүй цагаан тоос босно. Энэ бол тахийн сүргийг өртөөлөн элдэж яваа нутгийн морьтнууд ажээ. Ярилцан тохирсон ёсоор хураасан адуу руу унагатай тахийг хөөн оруулж сандарч тэвдсэн бяцхан төлийг эх сүргээс салган авах ёстой байв. Хөөгчид ойртон ирэхэд уурга шилбүүр бүхий улс алсуур угтан адуун тийш залж очно. Өдөлгүй хагас өдрийн дотор тахийн арван зургаан унага барьж зэллэв.

	Угаас онгон зэлүүд заяатай тэдгээр бяцхан «морьд» чангааж чаргуулдан сүйд майд болох нь нэн зовлонтой. Унага барихад оролцсон бүхэн албаны хүүхний өгсөн өгөөмөр шанг тэгш хуваан аваад сэтгэл ихэд хангалуун болсон боловч машин иртэл тэдгээрийг харгалзан тушаах үүрэг ноогдсон нь аргагүй хэцүү хэрэг боллоо.

	Хамгийн гол нь тэр машин нь хэзээ ирэхийг хэн ч хэлж үл чадна. Ийнхүү хоёр хоноход харангалсан, багтарсны аль нь ч гэхийн аргагүй шалтгаанаар барьсан унаганы тал хувь нүд аньж түвэгтэй байдалд оруулав. Монгол гүүнд авуулах гэж хэчнээн оролдоод ч нэмэр өгсөнгүй. Монгол гүү тахийн унагыг хөхүүлэх байтугай ойртуулах ч дургүй аж. Хэрэв гүү нь ойртуулбал тэдгээр цангасан бяцхан амьтад хөхийг нь дуртайяа хөхөх нь илт байв. Харин угжих гэж оролдоод бүтэлгүй юм огт болж өгсөнгүй. Албаны хүүхний арга барагдах, амьтан олны сандарч тэвдэх аль аль нь Шарга, Хүйсийн говьд багтамгүй боллоо.

	Хавь ойрд морьтон эрс давхилдан арга чарга асууж, аливаа цэцээр сэтгэл хууран горилох боловч амжилт олох нь үгүй байв. Энэ ёроороо бол тахийн унага тэдгээр хөөрхөн амьтад баригдсантайгаа адил амархнаар үгүй болох нь гарцаагүй аж.

	Гурав дахь өдрийн үд хирд эрлийг сурлаар эрдмийг хичээлээр гэгчийн үлгэр гарлаа. Юу гэвэл Хар Азарганы нурууны нэг хашир өвгөн ийн хэлжээ. Адгуус амьтан, омог нэгтнийхэн үр зулзагыг аюул тохиолдсон цагт өмгөөлдөг учиртай юм гэнэ билээ. Тэрийг ашиглаж манай монголчууд эхгүй төлийг өөр малд авхуулахдаа дэргэд нь нохой зоддог уламжлал бий. Тэгэхлээр ингээд үзье. Унага, гүү хоёрыг холхон аваачаад, унагыг нь нохойтой холбоё. Харин ноцуулчихгүйн тулд нохойн амыг боох хэрэгтэй. Тэгээд нохойг нь зодоход тэртэй тэргүй зэрлэг амьтанд өширхөн тахийн унага руу дайрна, тэр үед гүү унагыг харамлан нохой руу дайрах байх. Хэрэв тийнхүү унагыг нохойноос харамлан тэмцэлдвэл тэр гүү заавал түүнийг хөхүүлж таарна гэж ээ. Юмыг яаж мэдэх вэ гээд тэр ёсоор туршив. Араатантай холбогдсон хөөрхий онгон зэрлэг унага байдгаараа цовхчин сүйд майд болоход мөн яах учраа олохыг больсон нохой орилж, гаслан, боодолтой амаараа ноцон цовхчив. Ийнхүү хэдэн хором болоход гүү тэсэж чадалгүй чихээ хулмайлган нохой руу дайрч, хазаж хайран, бусдын эрхэнд орсон золгүй араатныг алчих шахахад нохойг зайлуулаад унагыг гүүнд тавихад өөрийн юм шиг дотно байдлаар хөхүүлжээ. Ийнхүү үлдсэн бүх унаганууд өдөлгүй монгол гүүний сүүг цадтал хөхөөд алжаал зовлонгоо нэг мөсөн мартах мэт зэлэн дээрээ тарайн хэвтээд төрөлх говийнхоо халуун наранд тайван нойрсоцгоожээ. Монгол эхтэй тахийн бяцхан унаганууд маргааш нь гэхэд л шинэ ээждээ дасаж хэзээ язааны юм шиг болсон байв. Тийнхүү төхмийн талын бужигнаан баахан намдсан боловч элст хоолой дундуур зурайх улбаа замаар машины сүрлэг тоос тэнгэрт хадан айсуйг хартал хүмүүсийн сэтгэл зовсон хэвээр л байжээ.

	 

	4. Прага хотын дүүргийн нэгэн хэсэгт

	Эртний дуулиант хот Прагын захад амьтны хүрээлэн байх агаад бүтэн сайн болоход хотынхон хүүхэд шуухдаа дагуулан тэр зүг цувцгаах билээ. Нэртэй хүндтэй, баян тарган улс хааяа ирвэл амьтны хүрээлэнгийн албан тасалгаанд морилон орох нь зуршил болжээ. Тэдэнд голдуу захирал өөрөө үйлчлэн үзмэрт байгаа амьтдынхаа тухай аль болох уран сайхан үгээр тайлбарлаж өгнө. Тэдний сэтгэлийг яггүй хөндөж чадмааж нь магтаалын аятай үг дуулах юм уу, заримдаа зардал төсөвтөө нэмэр хийх хэд гурван мөнгөний шан ч хүртэж болдог байв. 

	Захирал Франчишек хирийн хүнд заяадаггүй гоёмсог машин ирж зогсохыг цонхоороо хараад угтан босов. Хүүхдээрээ шахам гэж болмоор залуухан мөртөө ихэс дээдсийн ёсоор намбатай баян хувцасласан авгай, үс сахалдаа мэдэгдэхүйц мөнгөн буурал орсон боловч тэнхлүүн чийрэг алхаатай, өндөр гоолиг эр хоёрыг дан, ургамлын тосонд түлсхийгээд хайрчихсан зузаан боов шиг тос дааварласан минчгэр улаан царайтай намхан хүн орж ирлээ.

	Захирал тэднийг лав жирийн улс биш гэдгийг гадарлаад: Аль болох эелдэг байдал гаргах гэж доор мэхийн мэндлэв. Мөнөөх бүдүүн эр зочдыг танилцуулж:

	— Ноён Хенри Блек, хатагтай Блек нар хуримын дараагийн аялал хийж яваа юм. Тэгээд танай амьтны хүрээлэнг үзэхийг би эдэнд зөвлөсөн билээ. Ноёнтон бол их Британийн цахилгаан хэрэгсэл нийлүүлдэг том үйлдвэрийн эзэн гэж танилцууллаа. Захирал түүнийг урьж суулгаад хүндтэй эрхэм зочдод ямар ч тус хүргэхэд бэлэн гэдгээ мэдэгдэв. Тэр заншил ёсоор амьтны хүрээлэнгийнхээ түүхийг товч танилцуулж дурсгалын тэмдэг сэлтээр шагнаад дагалдан гарчээ.

	Захирлын байдаг чадал хүчээ дайчлан өөрийн бахархал болсон элдэв амьтдын тухай ярьж байхад дол үзсэн эрхэм зочид төдий л сэтгэл хөдөлсөн янзгүй явна. Харин хүн дүрст бичний нэгэн төрөл сайхан залуу хатагтайд овоо сонирхогдож

	— Энэ бичин чинь их ховор амьтан гэж та хэлэв үү? Зөвхөн Суматрын аралд байдаг юм уу? Гэрт тэжээвэл их зугаатай баймаар амьтан юм гэв. Зоргоороо баян авгай хамгийн ховор нандин үзмэрийг минь гуйх бий гэж сандарсан захирал яаран

	— Тийм ээ хатагтай. Энэ амьтныг бид тун зовж олсон юм. Хамгийн гол нь холоос авах, бас үнэ ихтэй байлаа. Тэгээд нутгийн нэг баян худалдаачинд бид учир зовлонгоо тоочиж бичээд энэ бичгийг олж авахад хэрэгтэй мөнгө хайрлахыг гуйлаа л даа. Бид уул нь түүний соёлтой, өгөөмөр баян байдалд нь найдсан хэрэг. Гэтэл баян бич мэтийн амьтад бол ямар ч орлого оруулахгүй эд гэж тооцоод бидний хүсэлтийг биелүүлэхээс татгалзсан юм.

	— Яасан муухай хүн бэ тэр чинь гэж хүүхэн дуу алдав.

	— Соёлт ертөнцийн нэрийг гутаасан амьтан байна гэж нөхөр нь залуу сайхан авгайнхаа үгийг дэмжлээ. Энэ байдал захиралд нэг санаа төрүүлсэн аж.

	Адууны удмын амьтдыг үзүүлж явахдаа тэр бээр ам нээж

	— Одоо манай цуглуулгад нэг сонин амьтан дутаад байгаа юм. Тахь буюу Пржевальскийн адуу гэгдэх тэр санхан амьтан энэ хулангийн адил төв Азийн уудам цөлд сүрэглэн бэлчих боловч түүний тоо цөөн, тархсан нутаг хомс юм. Тийм болохоор биднийг энд мунгинаж байх хооронд устаж үгүй болоод өгч мэднэ. Энэ үгэнд харийн ноёнтон баахан гайхасхийж: 

	— Яагаад та нар мунгинах ёстой гэж?

	— Үгүй дээ ноёнтон минь. Би танд юу гэж тайлбарлах ч юм билээ дээ. Олоод авъя гэвэл бололгүй яах вэ. Гэтэл бидэнд мөнгө байхгүй байна шүү дээ. Хэдийгээр тэр таны жигшээд байсан баян юм өгөөгүй ч гэсэн сайн санаат хүмүүс бидэнд олдож сармагчинтай болоод ч зогсоогүй та бүхний үзэж байгаа энэ мянга гаран зүйл амьтантай болсон юм шүү дээ.

	— Та нар ч ядуу улс юм даа гэснээ залуу хатагтай нөхөртөө хандан:

	— Эдэнд туслахад болно шүү дээ Хенри гэлээ.

	Цахилгаан тоноглолын үйлдвэрийн эзэн аргагүй байдалд орж:

	— За яах вэ бид танд тусалъя. Харин тэгэхдээ нэг ялимгүй болзол тавина. Юу гэвэл тэр гайхамшигт адуугаа хашсан хайсны аман дээр тийм хүний өгсөн мөнгөөр, тийм газраас худалдан авлаа гэсэн бичгийг англи хэлээр бичиж өлгөх үүргийг та биелүүлэх хэрэгтэй гэжээ. Тэгэхэд нь захирал учиргүй баярлаж:

	— Бүх юм таны хэлснээр болно эрхэм минь! Түүгээр ч барахгүй хэрэв зөвшөөрвөл чинь «Байгаль таныг тээж төрүүлсэн эх чинь учраас та түүнийг хайрла! Нийгэм таныг хүн гэдэг эрхэм нэртэй болгосон учраас та түүнийг хүндэл!» гэсэн сургаалыг таны нэрээр гаргаад хадсан ч болно гэлээ.

	— Тун догь хэрэг байна. Зөвшөөр л дөө гэж хүүхэн нөхрөө аргадав.

	— За таныхаар болог гээд эрхэм зочин энгэрийн халааснаасаа чек бүхий тасалбар гаргаад

	— Хэд хэрэгтэй вэ гэсэн шиг амьтны хүрээлэнгийн захирал руу харлаа.

	Тэр бээр орох зардлыг арваар үржүүлэн байж нэг тоо хэлэв. Ийнхүү анх байгал сонирхогчдын сайн дурын үндсэн дээр байгуулагдаж, багагүй зовлон гачаал туулсан арай гэж хөл дээрээ босон аядаж агсан Прага хотын амьтны хүрээлэн, сая л нэг тахь хэмээх адуутай болох бэл бэнчнээ санамсаргүй олжээ.

	 

	5. Амаргүй юмны эрэлчин

	Монголын говийн баруун сэжүүрт орших Тахийн Шар нуруу алсаас харахад намхан юм шиг атлаа авирч гарахад асар түвэгтэй аж. Өтгөн цагаан сахалтай, жар эргэм насны нэгэн орос хүн, мянга мянган жилийн нар салхинд өгөршиж, ан цав гарсан барсгар улаан хадан дунд суугаад Тахийн шар нурууны хойд бэлийн уудам хоолойг анхааралтай дурандаж байлаа. Цөөн сухай ургасан булаг дээр байгаа хот айлын цагаан гэрүүд, энд тэнд таруу бэлчих тэмээн сүрэг дурангийн хараанд юм юмнаас тод тусна. Хаа нэгтэй ухаа хонгор тоос суунаглан босож үзэгдэвч тэр нь машин, мотоцикл юм уу эсвээс хулан зээрийнх байхад түүний урам хугаравч ямар нэг юм олно гэж итгээд нүдээ чилтэл дурандсаар л суув. Хад асга сүртэй шажигнуулсаар түүний зэргэлдээх хадны цаад өөд ямар нэг амьтан авирах нь сонстоно. Нөхөд маань ирж байгаа юм болов уу гэж таамаглан чагнавал арай ч биш шиг. Гэтэл харин хэдэн том хар загал тэх гарч ирлээ.

	Тэд хадны оройд гараад хэсэг нарлаад явах гэсэн бололтой тайван зогсоцгоов. Аятайхан зураг гармаар санагдахад нь зүгээр суухаар тэмээ хариул гэгчийн үлгэр гаргаж тэдний зургийг хэд дарав.

	Монголын говиор хоёр сар хиртэй олон мянган бээрийг туулан тэнэхдээ энэ хүн ганцхан л хүсэл өвөртөлж явав. Тэр нь цөөн боловч тахийн бараа харах явдал байжээ. Хэдийгээр аяншиж ядарсан боловч хайсаар л асууж сурсаар л ер, цөхрөл гэдгийг үл мэднэ.

	Говийнхон байгальд ариг гамтай ханддаг улс. Тиймээс ч түүхэн өнөө үеийг хүртэл энд ховор нандин амьтад хадгалагдан үлдсэн нь маргаангүй. Гэтэл нэн гайхамшигт амьтан болох тахь цөөхөн жилийн дотор ор сураггүй алга боллоо гэж үү. Арай ч тийм баймгүй дээ. Нутгийнхан үзсэн гэж яриад байгаа нь бас ч горьдлого тасрах болоогүйг харуулж байна. Тийм байтал яагаад ямар нэг ул мөр олдохгүй байна вэ. Одоо бидний хугацаа дуусах дөхлөө. Гар цулгуй, ганзага хоосонгүй буцна гэгч болохоос зайлахгүй. Удахгүй байгаль хамгааллын олон улсын хурал дээр тахь гэгч энэ амьтан уугуул нутагтаа бүрмөсөн устаж алга болжээ хэмээн мэдэгдээд ямар нэг санал дэвшүүлэх хэрэгтэй болж байх шив. Энэ бол зөвхөн Төв Азийн байгальд төдийгүй нийт хүн төрөлхтний хувьд учирч байгаа гарз юм. Үүнийг ямар нэг аргаар нөхөх хэрэгтэй. Тэгэхийн тулд Прага, Берлин, Нью-Йорк зэрэг хотын амьтны хүрээлэнгүүдэд байгаа тахиас Монголд эргүүлэн зэрлэгшүүлэх арга хэмжээ авах нь л зөв. Хэдийгээр энэ амьтад нэг талаар ганц нэгхэн удмаас гарч цусны хувьд зэрлэгтэй харьцуулшгүй болтлоо муудсан, нөгөө талаар, олон арван жилийн турш гаршмал нөхцөлд байж биологийн бусад чанарын талаар ихээхэн ганхсан нь гарцаагүй боловч техник, шинжлэх ухааны одоогийн ололт үүнийг залруулах бололцоог бидэнд өгнө. Энэ талаар Улаанбаатарт очуут тусгай эрдэм шинжилгээний бага хурал зохион байгуулж Монголын эрдэмтдийн саналыг сонсож нэгдсэн дүгнэлттэй болж авъя. Энэ ажлыг тун цаг алдахгүй хийх ёстой хэмээн бодож суухад хонгор шаргал зүстэй өдий төдий олон тахь Шар Нурууны бэлчээрт хуйлран хатирч байсан тавиад оны үеийн дүр зураг түүний нүднээ амилан босож ирэв. Тэгэхэд би ч залуу байж. Тахь ч ийм амархан алга болчихно гэхийн аргагүй олон байж. Цаг хугацаа гэдэг авах ёстой юмаа авч л салдаг эд аж. Би монголын говьд тахийн сүрэг эргэн бий болсон байх тэр цагийг үзэх болов уу хэмээн бодож суутал хамт яваа хоёр монгол залуу нь инээдэм ханиадам болон шуугилдсаар янгирын жим өгсөн гарч иржээ.

	Бас ч горьдлого тасраагүй өвгөн эрдэмтэн тэднийг ойртон ирэхэд тэсэж чадалгүй:

	— За яав залуус аа? Юм харж чадав уу? хэмээн хашхирав. Тэднийг толгой сэгсрэхэд өвгөн эрдэмтэн горьдлого тасран санаа алдаж, арзгар зузаан ултай шаахайныхаа элэгдэж цайсан хоншоорыг ширтэн суув.

	Хоёр залуу дэргэд нь ирээд өвгөнийг тахийн бараа харж чадаагүй суугааг царайны байдлаар гадарлаж, сэтгэлийг нь засах санаатай нэг нь:

	— Андрей Григоревич минь! тахь дуусаагүй шүү. Байх нь бүр гарцаагүй. Харин бидэнд энэ уудам говийн хонхор нугачаа бүхнийг тэмтрээд харчихдаг электрон багаж байхгүй нь харамсалтай. Тэр нэг ер бишийн тоос гараад ирэх чинь... аль вэ та дурангаа өгнө үү гэлээ. Өвгөн эрдэмтэн залуусын аяншиж борлосон царай, итгэл баяр дүүрэн гялалзах цогтой нүдийг ээлжлэн хараад дөлгөөн сайхан инээмсэглэж, дурангаа нэгэнд нь сарвайв.

	 

	6. Унаган нутгийн салхи

	Зуны эхэн сарын тогтуун тунгалаг өдөр байлаа. Буянт-Ухаагийн нисэх буудалд дараалан буусан ачааны хоёр том онгоц шатахуун сэлбэж авмагц агаарт дахин хөөрчээ. Буудлын талбайд байсан сониуч улс хаанахын ямар онгоц, ямар хэргээр ийм их яаруу явааг янз янзаар тааварлан хүүрнэлдэж байв. Онгоцнууд шууд баруун зүгийг барин нисэж эхэллээ. Энэ хурдан хөлгийн яаруу ачаа чухам юу бол? Онгоц бүрд арван тахь, хошууны хэсэгт хэдэн мэргэжилтэн явна. Тэд тийнхүү ниссээр Алтай хотын дээгүүр шууд өнгөрч Шаргын говийг гатлав. Тэгсээр Хүйсийн говийн баруун сэжүүрийн уудам тэгш газар дээр нэгэнтээ эргээд буухаар доошилж эхэллээ.

	Ширээн тавцан шиг тэгш газарт торойх хоёр жижиг байшин, хэдэн гэр сэлтийн зүг онгоц буухад зориулж шинэхэн зассан зурвас тод гэгч нь зурайж харагдана.

	Тэнд хоёр гурван машин зогсож олон хүн бөөгнөрөн байгаа нь энэ явдлыг үзэх гэж хавийн хүмүүс хөл хөөр болсныг илтгэнэ. Онгоц бууж байгаа энэ хэсэг бол «тахь нутагшуулах газар» гэж хэдийний нэр нь тарж амжсан өргөн уудам хашаалмал бэлчээрийн нэгээхэн сэжүүрт байгаа шинжилгээний бяцхан нэг агаад сүргийн байршил сэлтийг хянах, ус бэлчээрийн хуваарийг тохируулах, салхи шуургатай үед хоргодох, эрүүл мэндийг хянах зэрэг өдий төдий электрон тоноглол бусад олон байгууламжийн тун өчүүхэн хэсэг нь ажээ.

	Онгоцны багийнхан болон хэдэн мэргэжилтэн бууж ирсний дараа сүүлний дороос нээлхий онгойж дорогш шат мэт тавигдахад хээрийн зэрлэг амьтны гуа зэгзгэр биетэй боловч номхон дөлгөөн байрын халиун тахиуд хэзээний сургуультай юм шиг цувран бууж ирцгээлээ. Тэд бөөгнөрч зогсоод орчны танил бус байдлыг их л гайхан ширтэцгээж, хамраа сарталзуулан, тал нутгийн таатай цэвэр агаарыг шунаглан сорж амьсгаалцгаах аж.

	— Өвөг дээдсийнхээ тоосруулан хурдалцгааж байсан говь нутагтаа ирж, тэдний, амьсгалж агсан агь таанын үнэрт агаараар амьсгалах эдэнд тун таатай санагдаж байгаа бололтой гэж ирсэн хүмүүсийн нэг нь хэлэхэд сонирхогчдын дунд зогсож байсан нэг өвгөн тэсэлгүй:

	— Өвөг дээдэс нь энэ нутгийнх гэдэг чинь...? гэж асуулаа.

	— Тийм ээ өвгөн гуай. Одоогоос олон жилийн өмнө танай эндээс аваачсан тахийн унаганууд гадаадад өсөж үржээд үр удам нь уугуул нутагтаа эргэн ирж байгаа юм. Удахгүй эд нар мөн л эндээ өсөөд тал хөндий дүүрэн тахь болно шүү дээ хэмээн уриалагхан тайлбарлаад инээв.

	— Аа тийм үү. Үгүй мөн бас... гэж үнэнхүү гайхсан өнгөөр хэлж зогсоо энэ өвгөн Төхмийн өртөөний улаач бяцхан хүү байхдаа эндээс гадаадад явуулсан тахийн унагыг барилцаж агсан юм аа гэдгийг ярилцагч нь яахан гадарлах ажээ.

	Цугларсан олныг шагшиж сонирхож дууссан байх даа гэж мэдсэн мэт тахиуд газар үнэрлэн сүүл шарвасаар алгуур хөдөлж, агь таанын толгойг сонжин чавчилж байснаа уран цорвогор уруулаа болгоомжтой хүргэн бага багаар тасдан үмхэж эхлэв.

	— Хараач та минь ногоо идэж байна!

	— Өлсөж орхиж аргагүй шүү дээ хөөрхий!

	— Арай гэм болдоггүй байгаа!

	— За хаанаас. Заяаныхан хоолыг идэж байгаа юм чинь.

	— Булаг руу туух уу? Цангаж байгаа байх гэхчлэн хүмүүс ярилцана. Тэдний яриаг сонсон тунгаах мэт тахиуд хэсэгхэн зогсож байснаа яльгүй зөөлөн салхи сэвэлзэх төдий болоход холгүй орших булгийн зүг унгалдан давхиж одов. Чухамхүү унаган нутгийн энэ салхи тэдний уураг тархинд удам дээдсийнх нь онгон чөлөөт амьдралын тухай нэгийг шивнэв үү гэлтэй санагдана.

	 

	7. Тахийн цус

	Эр, охин нийлсэн хориод тахийг харж, ус, бэлчээр хужир шүүсийг нь тааруулан залж байх үүргийг малч гярхайгаараа алдартай нутгийн нэгэн өвгөн хариуцна. Нутгийнхан түүнийг хэзээнээс адуучин Борхүү гуай гэж нэрлэж заншсан боловч харин тахь маллах болсноос нь хойш «тахийн сүрэгчин», «сүрэгчин Борхүү» хэмээн шинэ алдартай болгожээ.

	Үнэндээ ч түүний ажил ерийн адуучин юм уу говийн малчныхтай төсгүй байлаа. Тэр бэлчээрийн цэгийн тусгай тоноглол бүхий жижиг байшинд суугаад өдөр хоногоор нарийн хуваарилж тааруулсан идээшлэх зурвасуудад сүргээ оруулахдаа алсын удирдлага бүхий электрон залагчийг ашиглах бөгөөд «Долгио», «Гартаам», «Бэсрэг» гэхчлэн тахь бүрд өгөгдсөн нэрийн дагуу зан байдал, шинж төлөвийг нь тусгай дэвтэрт бүртгэн сууна. Хааяа усан сангуудыг дахин цэнэглэх юм уу, нэмэгдэл тэжээл хашаанд оруулах, сүргээс нь нэгийг нь шинжилгээний цэгт аваачих зэрэгт хүний гар огтхон ч оруулахгүй. Тахиуд нь ч өөр хүнд хирийн захирагдахгүй. Борхүү гуай энэ ажилдаа тун дуртай бөгөөд өссөн төрсөн нутгийн унагаа байгалийг баяжуулсан буянтай сайн үйл хэмээн дотроо их хөөр болж явна. Борхүү гуайг тахийн сүргээ хэвтэж хоносон аяга шиг хонхроос хэрхэн хөдөлж, нуруу тэнийн суниасаар бэлчээрт гарч байгааг дэлгэцнээ харж суутал харилцуураар:

	— Борхүү гуай! «Бидэрт халиуныг та арван цагт ойртуулаад ирээрэй. Цус авах хэрэгтэй байна гэх Ориг хэмээх нутгийн залуугийн дуу гарлаа.

	— За за гэж сүрэгчин уриалагхан дуугарлаа. Энэ залуу ер ямар учиртай юм бол байсхийгээд л тахийн цус авах юм. Бидэрт халиун чинь хээлтэй гүү шүү дээ. Ингэж цус аваад байхлаар арай муу болдоггүй байх даа. За гэвч мэргэжлийн улс мэдэж л байдаг юм байлгүй дээ.

	Ингэхэд тахийн цусаар яадаг юм бол, асууя байз хэмээн боджээ. Хонгор халиуны нь дөрөөлөхийн судас руу зүү шаахад сүрэгчний зүрх шир! хийх шиг болов. Томоо гэгчийн хуруун шилээр дүүрэн цус аваад Ориг санаа нь амарсан янзтай:

	— За боллоо Борхүү гуай. Танд их баярлалаа гэж хэлэв. Шинэхэн ирсэн энэ залуутай сүрэгчин Борхүү төдий л олон үг солиогүй байлаа. Тэгээд хэсэг тулгамдсанаа:

	— Үгүй хүү минь ингэхэд чи чинь эмнэлгийн талын хүн байна уу эсвэл зоотехник үү гэж асуулаа. Залуу эр хээгүй сайхан инээж

	— Та огт таасангүй. Би чинь биологич тэгэхдээ зүгээр ч үгүй удам зүйч хүн шүү дээ. Би хурдан удмын шинэ адуу гаргахын тулд тахийн удам зүйн шинжийг ашиглах арга зам хайж байгаа юм. Нэг үгээр хурдан морины мэргэжилтэн болох санаатай л зүтгэж яваа хүн гэлээ.

	Бас хачин юм даа. Урдын цагт тахийн удамтай адуу шандас сайтай, хурдан байдаг л гэдэг байсан. Гэхдээ цусыг нь авч шинжлээд ч базаамаар юм гармааргүй дээ. Харин шандастай сайн залуу гүүг тахийн азарганд гишгүүлбэл ч... гэхчлэн өөрийн ухаанаар цэгнээд л өнгөрчээ.

	Гэтэл Оригийн хийж байгаа ажил бараг л зөвхөн өөрт нь ойлгомжтой гэж болох нарийн эд байлаа. Тэр бээр Алтайн өвөр говиос олдсон тахийн яснаас уургийн бодисууд ялган, улмаар эргүүлэн зэрлэгшүүлж байгаа тахийн уурагтай харшуулан судлаад удамшил хариуцагч амьд биеийн тэр нарийн бүтцэд нь ямар нэг ялгаа гарч уу үгүй юу гэж гэдгийг маш шаргуу хайж байлаа. Тэгээд ч олон жилээр гаршмал байсан тахийн гений байгууламжид хоёр шүвтэр хүчлийн үлдэгдлийн байр солигдчихсон байгааг баталжээ.

	Тиймийн тулд одоо шинэ гарах унаганаас эхлээд тэр ялгааг арилгаж монгол адууны сайн талуудыг тахитай эвцэлдүүлэх удамшлын нарийн механизмыг онолын хувьд үндэслэж суулаа.

	Борхүү гуай Оригийг тахийн цус авдаг хүү хэмээн нэрлэдэг болсон аж. Хийж байгаа ажил нь бас ч хоосонгүй санагдсан тул «Тахийн цус авдаг хүүг» юу л гэж хэлнэ дуртай биелүүлдэг болжээ. Гагцхүү гэршмэл тахийн гений байгууламжид буй тэр өөрчлөлтийг ирээдүйн үр удмын шинжид ашигтайгаар заана гэдэг Оригийн хувьд зөвхөн онолын төсөөлөл төдий, сүрэгчнийд бол бүр ч санаанд багтамгүй зүйл байсныг хэлэх юун. Гэхдээ хүний оюун ухаанд үл дийлдэх бэрхшээл байдаггүй билээ.

	 

	8. Анхны төл

	Хээлтэй байсан зургаан гүү унагалах ойртоход тэднийг азарга болон бусад хэсгээс нь ялган тус тусад нь байрлууллаа. Тэгэхдээ төллөх байрын дулаан хүйтнийг хэрхэн тохируулах талаар нэлээд маргалдав. Ажил хэргийн чанартай энэ маргаанд сүрэгчний саналыг туйлын анхааралтай сонсжээ.

	— За хүүхэд минь би тар нар шиг эрдэм ухаан судалсан хүн биш. Гэхдээ хар нялхаасаа аваад мал дагаж өдий хүрсэн. Мал нутаг хоёрынхоо занг мэднэ гэхэд хилсдэх газаргүй. Тахийг бид нэгэнт л зэрлэгшүүлж байгаа юм хойно тэр дулаан байранд төрүүлнэ гэдэг чинь тун бүтэхгүй. Ямар ч амьтны үр зулзага гэгч эхийн хэвлийгээс ямар л нөхцөлд төрнө түүгээрээ болж байгаа юм. Дулаан байранд төрүүлээд өлчир сайн төл тарахгүй шүү дээ. Ямар энэ амьтны чинь үр удам энэ чигтээ хашаа дотор, хүний хараа асрамжид байх юм биш. Зэрлэгшүүлэх гэж байгаа юм бол зэрлэгшүүлэхийн дүрстэй л зэрлэгшүүлсэн дээр хэмээн зүтгэжээ.

	Сүрэгчний үг мэргэжилтнүүдэд дэмий ч юм шиг санагдсангүй. Тэгээд зургаагийн хоёрыг нь гадаа төрүүлэх болов. Гэвч чухам тэр хоёр гүүг унагалах болоод ирэхэд Борхүү гуай битүүдээ баахан айж сэтгэл түгших боллоо. Нээрээ ч нарийн арчилгаанд олон үеийн турш дасаж, хүүрэгшсэн амьтад чинь талын гөрөөс шиг хатуу гар даахгүй юм биш байгаа даа. Зөнөг толгой дэмий зөрж байж үнэтэй чухал амьтдыг эндүүлчихвэл ямар сайн байх вэ гэхчлэн элдвийг бодно.

	Бэдэрт халиун гэгч гүү хамгийн түрүүн унагалав. Түүнээс арван нэгэн кило жинтэй, үргэж цочимтгой маш цовоо унага гарчээ. Түүнд «ууган» гэдэг нэр өгөв. Тахийн анхны унагыг сүрэгчин эзний нь хамт сонинд тавьж, кино зурагт хүртэл авчээ. Ууган төл эр хүйстэй цовоо сэргэлэн гарсан, бусад нь алзахгүй ээ гэж сүрэгчин өвгөн дайралдсан бүхэнд ам бардам ярьж явлаа. Хоёрдох гүүг Борхүү гуайн саналын дагуу задгай талбайд унагалуулав. Цайвардуу зүсмийн номхон дөлгөөн зантай охин унага байлаа. Түүнд «цагаандай» гэж нэр өгөв. Тэр тогтуун сайхан өдрийн өглөө төрж, орой гэхэд л эхээ тойрон тоглож явав. Дараа нь бас хоёр гүү тусгай байранд унагалж төл сайн торнив. Задгай унагалуулах хоёр дахь гүү шөнө төрөх бололтой байв. Оройноос эхлэн шөнө дунд болтол ажиглаж байгаад Борхүү гуай лав өглөө болгох нь шиг байна гэж бодоод унтахаар хэвтэв. Нойр нь хүрч өгөхгүй хэсэг эргэж хөрвөж байгаад таг унтжээ.

	...нэг сэрээд харвал хэдийний үүр цайж, талд мандах нарыг тоосон сүүн цагаан гэгээ тусжээ. Борхүү гуай яаран хянах самбараа залгаж гүүгээ харлаа. Тэр нь байх ёстой арван наймдугаар зурвастаа ганцаар зогсож байх аж. Нягтлан үзвээс хэдий нь унагалсан аж. Хайгчийн товчийг яаран шилүүлж бүх талбайг тэмтрэн үзэж байхдаа гар нь салгалан, зүрхээ учиргүй хүчтэй дэлсэж байгааг тэр мэдэж байв. Орог тэсэг, ямаан харгана, заг, аргалын ундааны дөнгөж нүдэлж эхэлж байгаа саарал бутнууд цийлэн цайвар дэлгэцнээ хөврөн өнгөрнө. Тэгж байтал ялимгүй мухар ганганы ирмэг дээр тахийн бяцхан унага хэвтэх нь үзэгдэнэ. Тэр амьгүй аж. Одоо өнгөрчээ гэсэн бодол хормын төдий харван орж ирэхэд тэр эрдэм шинжилгээний төвийн дохиог яаран залгав.

	— Аа та юу. Сайхан амраа биз дээ гэсэн Оригийн тайван дуу сонстоход өвгөн юу гэхээ мэдэхгүй хэсэг тулгамдлаа.

	— Бүр сүйд болоод байна аа хүү минь. Нөгөө гүүний маань унага осолдож... Надаас л боллоо хэмээн уйлчих шахам хэлбэл:

	Ярилцагч нь огт тоосон шинжгүй, 

	— Тийм ээ. Бид мэдэж байна. Тэнд таны буруу огт байхгүй. Та санаагаа бүү зовоо. Бид зургаан гүүнээс таван унага авах нь бүр эрт тодорхой байсан юм шүү дээ гэлээ.

	Эд нар намайг зовоохгүйн тулд зүгээр тэгж байгаа хэрэг. Гүү үүрээр төрөөд л унага нь осгочихлоо. Ийм гайтай юм байх уу. Одоо би ер нь хаашаа харж үхдэг билээ гэж үглэсээр сүрэгчин өвгөн яаран босож, үхсэн унагаа олж ирэхээр гарчээ. Тэр өхөөрдөм мөртөө амьгүй, хүйтэн болсон унагыг тэврэн явахдаа зөнөг толгой би ч амьтны ажлыг баллаж гүйцэх нээ. Надаас л боллоо. Тусгай байранд төрүүлсэн бол... За байз энэ хавьд чинь сүрэгчин хийчихмээр залуу хүн хэн байдаг сан билээ... хэмээн бодно, 

	Үнэндээ ч ерөөс засал авах аргагүй удамшлын хүнд өвчтэй төрсөн тэр унагыг нүд анихад үүрийн жавар ямар нэг хэмжээгээр түлхэц болсон гэдгийг сүрэгчин өвгөн бүр хожим нь мэдсэн ажээ.

	 

	9. Хулан хонгорын шинэ эзэд

	Цөөхөн хүний суудалтай бяцхан нисдэг тэрэг, Хавтаг, Байтагийн ар хоолой, Тахийн шар нурууг дамнан„ газар шүргэм доогуур нисэж байв. Тэнд Зөвлөх малчин Борхүү гуай, хоёр эрэгтэй, нэг эмэгтэй гурван залуу явна. Тэр бол уудам чөлөөт нутгийн энд тэндгүй сүрэглэн бэлчиж яваа тахийн сүргийнхээ нутаг бэлчээртэй залуу сүрэгчдийг заншил ёсоороо нарийвчлан танилцуулж яваа ажээ. Айл мал, хулан тахийн сүрэг, зээр, бөхөн, энд тэндгүй харагдах энэ өвөрмөц нутгийг үнэн голоосоо сонирхон бахдаж яваа залууст хашир зөвлөх нь элдвийг тайлбарлах хоорондоо тахийн сүрэг хийгээд түүнээс уламжлалтай гарсан «хулан хонгор» хэмээх гэрийн адууны шинэ үүлдэр хэрхэн гарсан түүхийг, сүрэгчин болоод арван хаврыг өнгөрөөх хугацаандаа тохиолдсон элдэв сонин учралыг сонин болгон хуучлах аж. Хоёр залуугийн нэг Идэр хэмээх хорь орчим насны сэргэлэн бор хүүг сайн нягтлан ажвал буурал сүрэгчинтэй ямар нэг талаар төстэй. Тэр бол тун аргагүй хэрэг байлаа. Идэр Борхүү гуайн ач хүү ажээ. Эргэх замдаа Идэр өвгөнд хандаж:

	— Өвөө! Ориг гуайд намайг яриад өгөхгүй юу. Би хулан хонгорын сүрэгчин болмоор байна. Та намайг адуунд дуртайг мэднэ шүү дээ гэж гуйлаа. Өвгөн хэсэг бодол болж байснаа, 

	— Хүү минь миний бодоход тахийн сүрэгчин байх ч муугүй шүү. Тун хийморьтой ажил байгаа юм. Ёстой л та нар шиг юм мэддэг залуу улс хийж баймаар гэж учирлав. Гэсэн ч Идэр өөрийнхөөрөө зүтгэж:

	— Хурдан морь унаад л... олон улсын тэмцээнд оролцоод л... Сайхан шүү дээ хэмээн шамдан гуйжээ. Эцэст нь өвгөн

	— За яах вэ чийнийхээр л болог хэмээн дуугарчээ. Ингээд Идэр, Борхүү гуайн бодсоноор шийрийг нь хатааж тахийн сүрэгчин болоогүй ч гэсэн тахиас гаралтай тэнгэрлэг сэргэлэн сүргийн эзэн болсон нь өвгөнийг тайвшруулж байв.

	 

	10. Дахин уулзах болзоо

	Идрийг хурдан хонгороо хөлсөлж дуусаад гарч ирэхэд Ориг, эмч хоёр нарийвчилсан үзлэг хийсээр байгаад бас нэлээд хэдэн минут өнгөрөв. Тэд морио уяанд нь аваачихаар явахуйд газар газрын улс шавж, элдэв юм шалгаана. Сэтгүүл ч бай, ердийн хурдан морины хорхойтон ч бай асуудлын гол нь хулан хонгор хэмээх удам хэрхэн үүссэн бэ гэдгийг мэдэхэд чиглэж байв.

	Ориг гуай тэдэнд

	— Уралдааны дараа болдог уламжлалт хэвлэлийн бага хурал дээр дуртайяа хариулна гэж амлаж байв. Болж л өгвөл үг алдуулж чаддаг тийм улс ч гэсэн арга тасраад будацгаалаа. Хэвлэлийн бага хурал хүртэл хоёр цагийн зай лав байсан учраас тэд сүүдэртэй асарт орж сэрүүн ундаа захиалаад уралдааны тухай тухтай ярилцах цаг өнгөрөөхөөр шийдэв.

	Зорьсон хэргээ бүтээсний дараа ийнхүү суух нь үнэхээр таатай агаад хүн бүрийн сэтгэл хөөр баяртай байх аж.

	Гайхамшигт хурдан хөлгийн эзэд болохын хувьд Монголоос очсон хэд хэвлэлийн бага хурал дээр бүхнээс хүндийг үүрч гарав.

	Ориг гуай олон асуултад хариулж, элдвээр тайлбарлан ярьж дууссаныхаа дараа:

	— Бид үүнээс хойш хаанахын ямар ч тэмцээнд дуртайяа оролцож байх болно хэмээн ёс төртэй мэдэгдлээ. Үүний дараа өдий төдий улс орон уулзалт, уралдаан, үзэсгэлэнд тэднийг урив.

	Тэд алиныг нь ч дуртайяа хүлээн авч байлаа.

	Идэрийг танхимын цонхоор харахад «хурдан хонгор» нь согоо чихээ солбилзуулан, тогтож ядан дүүхэлзэх нь дахиад мянган бээрт хурдалсан ч цуцамгүй золбоо төгс харагдана. Дасгалжуулагчийн хувьд үг хэлнэ үү гэж Идэрээс хүсэхэд тэр бээр:

	— Манай хулан хонгорын үүлдэр, хурд шандасны талаар ойрын жилд гүйцэгдэхгүй гэдгийг өнөөдрийн уралдаан харууллаа.

	Та бид олон газар олон дахин уулзах болно. Иймээс удахгүй дахин уулзах болтлоо баяртай гэж хэлэхийг хүсэж байна гэлээ.

	Сүрэгчний үг үнэн гэдэгт үүлдэр гаргасан эрдэмтэн Ориг огт эргэлзэхгүй байв. Учир нь гений засварын аргаар амьтны шинжийг санасан зүгтээ өөрчилж болох түлхүүрийг тэр гучаад жилийнхээ хөдөлмөр зүтгэлээр дархлан авсан байв.

